
	ХАВРЫН АРВАН ДОЛООН УЧРАЛ - 2

	(Романы 11—17-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


ЭЦГИЙНХЭЭ ДУРСГАЛД ЗОРИУЛЪЯ

	 

	 

	Юлиан Семенович Семенов

	 

	СЕМНАДЦАТЬ МГНОВЕНИЙ ВЕСНЫ

	(Роман)

	 

	Орчуулсан БНМАУ-ын соёлын гавьяат зүтгэлтэн П. Чойжил Редактор Ц. Шүгэр

	 

	 

	 

	 

	
— — • • — • • 11

	Хагас цагийн дараа байгалийн шинжлэлийн музейн хажууд хуягласан «Майбах» машин байхыг Штирлиц хараад машины дэргэдүүр явж үзвэл арын нь суудал дээр Борман сууж байлаа. Штирлиц хойноосоо дагуул туршуул байгаа эсэхийг шалгаад эргэн ирж, машины хаалгыг онгойлгон

	— Партайгеноссе Борман таныг надад ингэж итгэмжилсэнд тань их баярлаж байна... гэж өгүүлсэнд, Борман үг дуугүй гар барилцаад, Штирлицийн царайг ажиглан ширтэх зуур жолоочдоо:

	— Ванзей оръё. Яваарай гэж хэллээ.

	Дараа нь шил буулгаж, арын бүхээгийг жолоочоос тусгаарлаад, Штирлицийг үргэлжлэн ажиглуутаа

	— Би таныг хаана үзлээ? Аль вэ, наад багаа аваадах... гэхэд нь Штирлиц шилээ авч өвдөг дээрээ тавиад, малгайгаа өргөсөнд,

	— Таныг яах аргагүй зүс үзсэн хүн байна гэж давтан хэлэхэд нь,

	— Нээрээ тийм. Намайг загалмай одонгоор шагнуулахад та намайг тагнуул гэмээргүй, математикийн профессор шиг царайтай хүн байна гэж хэлсэн... гэвэл,

	— Одоо бол таныг профессор гэмээргүй, ёстой тагнуулын царайтай байна гэж Борман тохуурхаад, — За юу болсныг яриад бай... гэжээ.

	Борманыг империйн аюулаас хамгаалах газартай холбосон аппарат шөнөжин хариу өгөхгүй байжээ. Тийм учраас өглөө нь зуураас сонссон тухай мэдээ Гиммлерт сая ирэхэд анх галзууртлаа уурлаад, уур нь жаал намдахаар ихэд айж, Мюллерийг дуудан, засгийн газрын холбооны тусгай тасалгаанаас өнөө шөнө НСДАП-ын төв байртай хэн ярьсныг олж мэдэхийг оролд, харин болгоомжтой ажиллаарай гэж тушаажээ.

	Мюллер бүтэн өдөр хүлээгээд ямар нэг тодорхой мэдээ олж чадсангүй. Гагцхүү орой тийшээ, үл мэдэгдэх хүн Борманд утасдахдаа харилцуур дээр үлдээсэн хурууны хуаюурыг Мюллерт авчирч өгөв. Картын сангийн мэдээ баримттай тулгаж шалгахад тэрхүү хурууны мөр нь хэдэн хоногийн өмнө гестапод олж илрүүлсэн бөгөөд радист орос хүүхний нэвтрүүлэх аппарат дээр үлдсэн хурууны мөртэй яг таарч байгааг Мюллер маш их гайхлаа.

	 

	 

	Борманы өөрийн нь зөвшөөрөлтэйгөөр тухайн үедээ СС-ийн мэдээлэгч болохыг татгалзсан Борманы жолоочийг жижүүрээс буугаад гэртээ харьж явахад нь баривчилжээ. Гурван цаг огт үг дуугарахгүй, Бормантай яриулж өгөхийг шаардаж байв. Сүрдүүлэх арга хэрэглэн байцаасны дараа шөнө машинд нь үл таних хүн ирж суусныг улайжээ. Тэр хүн Бормантай юу ярьсныг жолооч мэдэхгүй байлаа. Учир нь машины арын бүхээгийг сум үл нэвтрэх зузаан шилээр тусгаарласан байна. Тэр жолооч машинд суусан хүний төрх байдлыг амаар тодорхойлон ярив. Малгайгаа дух руугаа дарж өмссөн, том эвэр хүрээтэй нүдний шилтэй, буурал сахалтай хүн байсан гэж жолооч хэллээ. Түүнд хоёр зуу гаруй хүний гэрэл зураг үзүүлсний дотор Штирлицийн зураг бас байсан юм. Гэвч Штирлицийн зураг нь нэгдүгээрт нүдний шилгүй, хэрэгтэй цагт амархан наагаад амархан авчхаж болдог сахалгүй, хоёрдугаарт таван жилийн өмнөх зураг байсан бөгөөд дайны таван жилд хүн голцуу их өөр болдог, заримдаа танигдахгүй болтлоо өөр болдог билээ.

	Гиммлер Мюллерээс хийж байгаа мөрдөлтийн тухай мэдээ аваад, аппаратын бүх ажилтны хурууны хуаюурыг нууцаар авах саналыг нь сайшаав.

	Мюллер бас Борманы жолоочийг байшингийнхаа хажууд машинд дайруулж үхсэн байдлаар устгах ажил зохиох санал тавьжээ. Гиммлер эхлээд зайлшгүй шаардлагатай энэ арга хэмжээг зөвшөөрөх гэснээ сүүлд нь биеэ барьж зогсов. Гиммлер ямарваа хүнд, түүний дотор Мюллерт ч итгэхээ больжээ. Тэгээд Мюллерийн юу хариулахыг мэдсээр байж

	— Үүнийг та өөрөө сайн бодоорой. Ер нь тэр жолоочийг бүр суллачихвал яасан юм бэ? гэж бултсанд,

	— Болохгүй. Түүнтэй их ажилласан гэв.

	Чухам ингэж хариулна гэдгийг мэдэж байсан райхсфюрер нэг ярвайгаад,

	— За бүү мэд. Тэр жолооч шударга хүн байна. Бид шударга хүнийг шийтгэдэггүй... Өөрснөө нэг арга бод... гэлээ.

	Гиммлерийн тасалгаанаас гарахад Мюллерийн уур нь шатав. Райхсфюрер өөрөө Борманаас айгаад Мюллерээр бамбай барьж байгааг ойлгожээ. Үгүй дээ, тэгвэл би бас хувиа бодно. Тэр жолооч амьд үлдэг. Миний бамбай барих хүн болно гэж Мюллер бодов.

	 

	 

	Гиммлер Отто Скорценийг дуудуулж хэлсэн нь: 

	— Надад Борманы архив хэрэгтэй байна. Юу хэрэгтэй байгааг Скорцени та ойлгов уу?

	— Ойлголоо.

	— Энэ ч дуче (Муссолин)-г босгож авчрахаас хэцүү дээ.

	— Тийм л дээ.

	— Ер нь боломжтой юу?

	— Бүү мэд

	— Скорцени! Ийм хариулт миний санаанд таарахгүй байна. Борман ойрын өдрүүдэд архиваа ар тийш зөөж эхэлнэ. Хааш нь хэний харуул хамгаалалтаар зөөх гэж байгааг та тодруулж мэдээрэй. Танд Шелленберг нууцаар ерөнхий зөвлөгөө өгч тусална.

	— Мэдлээ, райхсфюрер ээ.

	Фон Штирлиц Шлаг ламыг хил давуулах тухай санал бодлоо Шелленбергт илтгээд хил давах «цонх бэлтгэхийн» тулд шөнийн хурдан галт тэргээр Швейцарын хил тийш мордов. Штирлиц Шелленбергийн нэгэн адил ламыг илээр хил давуулбал зохисгүй яриа гарч магадгүй гэж үзжээ. Энэ ажиллагааг гестапод мэдэгдэхгүй хийж байлаа. Хэрэгт нь сэжигтэй материал бийн дээр Шелленбергийн өөрийн нь ам заалтаар хууль бус сулласан хүн хил давж одсоныг гестап мэдэх ахул ламыг Швейцарт нэвтрүүллээ ч гэсэн бүр эхнээс нь аваад хараандаа авах нь лавтай. Гэтэл энэ нь төлөвлөсөн «Халхлах ажиллагааны» утга санаанд хэрхэвч зохихгүй байлаа. Шлагийг хэргээ бүтээсний нь дараа «илчлэх» ажлыг Шелленбергийн санаж төлөвлөснөөр чухамхүү Штирлиц гүйцэтгэх ёстой байлаа.

	Штирлиц энэ хэдэн хоногт Шелленбергийн зөвшөөрснөөр Шлаг ламтанд зориулан хуйвалдаанд «оролцогчдын» нэрийг бэлтгэж байв. Тэр бол Гадаад явдлын яам, Герингийн нисэх хүчний хүмүүс байх ёстой гэж Штирлиц үзжээ. Тэдгээр байгууллагаас нацизмд онц хичээнгүй хүчин зүтгэдэг, гестапын мэдээлэгч гэж өөрийн мэдэх хүмүүсийг уг нэрийн жагсаалтад оруулахаар төлөвлөсөн байна. Тэр бүх хүмүүсийг гестап элсүүлсэн байгаа нь Шелленбергт их аятайхан санагджээ.

	— Их сайн байна, хэт нь хэрэг болно гэж Шелленбергийг өгүүлэхэд Штирлиц гайхан харсанд,

	— Ийм янзаар бидний хажуугаар найрамдлын хэлхээ холбоо эрэлхийлэх бүх хүмүүсийг бид Өрнөдийнхний өмнө нэр хүндгүй болгоно гэсэн санаагаар хэлж байна. Тэнд гестапыг манай байгууллагаас эрс ялгаж үздэг юм шүү гэж тайлбарлав.

	Штирлиц үүнийг сонсоод бодсон нь «Үүнийг би бодоогүй юм байна. Энэ Шелленберг ажил явдлаа бузгай сайн мэддэг яггүй холын бодолтой эр юм. Ийм сургамж өгсөнд чинь баярлалаа, Шелленберг ээ. Гэхдээ эд нар үнэхээр Өрнөдийн нэг хүнтэй холбоотой юм бол Мюллер байтугай шуламтай ч нөхцөхөөс буцахгүй. Бодох л хэрэгтэй байна»

	 

	 

	Бусад бүх галт тэргийг бодвол дайны өмнөх үеийнх шиг тохилог сайхан заслагатай энэ галт тэрэгний бяцхан өрөөнүүдэд хиймэл биш, ёстой ширэн бүрээс шажигнаж, тамхины зэс сав, чийдэнгийн хөл, тэнгисийн хөлөг онгоцных шиг гялалзах агаад үйлчлэгч нар аагтай кофе авчирч өгдөг аж. Скандинав - Швейцарын хооронд явдаг ийм галт тэргээр чухамдаа дан дипломатууд явдаг байжээ.

	Штирлиц 74 дүгээр суудалд суужээ. Дараачийн вагоны 56 дугаар суудалд Шведээс яваа зэвхий цагаан царайтай, скандинав нутгийн аманд эвлэхгүй хачин урт нэртэй профессор сууж явлаа. Олон улсын хоёр вагонд тэр хоёроос гадна шарх нь эдгээд италийн фронтод буцаж яваа нэг генерал байв. Тэр генералыг Штирлицийн өрөө рүү шагайгаад

	— Та герман хүн үү? гэж асуухад

	— Тийм л юм сан гэж Штирлиц хариулав.

	Удирдлагаас нь зөвшөөрсөн учир Штирлиц ийнхүү тоглоомын үг хэлж болох байжээ. Өдөөн тагнахад цуурах учиртай. Ярьж байгаа хоёр хүний нэг нь мэдүүлбэл удирдлагаас зөвшөөрсөн баталгаа байна. Тухайн үедээ гестапод энэ асуудлын талаар бөөн маргаан болж үл бүтэх яриа цуурхлыг дор нь тас цохих ёстой юу, эсвэл зоргоор нь орхих уу? гэдэг яриа гарчээ. СД-гийн зарим хүн, айлгаж байх нь урьдчилан сэргийлэх итгэлтэй арга гэж үзээд цуу үгийг дор нь тас цохих ёстой гэж үзэж байхад нөгөө зарим нь бололцоотой газар бүхэн хамгийн хурц сэдвээр яриа өдөөх нь зүйтэй гэж үзэж байв. Ийм хүмүүсийн тоонд Штирлиц орно.

	— Яагаад «тийм л юм сан» гэв? гэж генерал сонирхов.

	— Яагаад гэвэл надад кофе цай авчирч өгөхгүй байна. Эд нар зөвхөн харийн паспорттай хүнд л анх шаардмагц ёстой кофе өгдөг юм байна.

	— Тийм үү? Надад бол хоёр ч аягыг өгсөн, над коньяк бий! Уух уу?

	— Баярлалаа. Надад ч бас коньяк бий гэж Штирлиц өгүүлэв.

	— Гэхдээ танд өөх лав байхгүй биз.

	— Над өөх бий.

	— Тэгвэл та бид хоёр, нэг тогооноос хоол иддэг юм байна гэж генерал хэлээд Штирлицийн цүнхнээс гаргаж буй зүйлийг ажиглах зуур, — Та ямар цолтой вэ гэж асуулаа.

	— Би дипломат хүн. Гадаад явдлын яамны гуравдугаар газрын зөвлөгч гэсэнд генерал жижиг угаагуурын цаана угсарсан зөөлөн сандалд сууж хэлсэн нь 

	— Аа тэгвэл хүн бүхэн та нарыг зүхдэг юм байна. Та нар л хамаг хэргийн эзэд

	— Яагаад?

	— Яагаад гэвэл та нар гадаад бодлогыг тодорхойлдог, яагаад гэвэл та нар хоёр фронт дээр дайтахад хүргэсэн. Мэнд!

	— Мэнд! Та умарт нутгийн хүн үү?

	— Тийм. Та яаж мэдэв?

	— «Мэнд» гэхээр тань. Умард нутгийнхан бүгдээрээ тэгж хэлдэг гэсэнд генерал инээд алдаад,

	— Нээрэн тийм. Ингэхэд би өчигдөр нисэх хүчний яаман дээр тантай дайралдаагүй байгаа? гэв.

	Штирлиц зарсхийв. Өчигдөр Шлаг ламыг Герингийн шадар хүрээлэл лүгээ ойр хүмүүстэй «холбоотой болгохын» тулд Штирлиц тэнд хүргэж өгсөн юм. Бүхий л ажиллагаа амжилттай бүтэж, тэгээд бүр «хуйвалдааны нарийн ширийн зүйлийг тодруулахын тулд Шелленбергийн хүсэлтээр ажиллагаанд гестапыг оролцуулах болбол нисэх хүчний яам, Гадаад явдлын яамны аль алинд ламтан ул мөрөө үлдээсэн байх хэрэгтэй байжээ. Шлаг лам нисэх хүчний яаманд паспортаа бүртгүүлээд, зөвлөгч Вальтер Шмидекропфегийн тухай лавлаж өгөхийг хүсэж, Гадаад явдлын яаманд очоод Стокгольмд байхдаа Өрнөдтэй холбоо тогтоох боломжийг анх тагнаж байсан доктор Кляйстад өгөх захидал үлдээсэн байна.

	Штирлиц коньяк хундагалах зуур «Үгүй, энэ генерал намайг хараагүй байх ёстой. Намайг машиндаа сууж байхад миний дэргэдүүр хүн яваагүй. Бас Мюллер намайг генералаар тэнсүүлэх нь юу бол. Мюллерт тийм зан байхгүй, онцын уран сэтгэмжгүй ажилладаг хүн гэж бодоод, генералтай ярилцсан нь 

	— Би тэнд очоогүй. Миний царай хүн болгонд урьд зүс үзсэн шиг санагддаг тийм хачин царай юм.

	— Нээрээ та нийтлэг царайтай юм байна. Ийм хүн олон байдаг

	— Энэ сайн уу, муу юу?

	— Тагнуул туршуулд бол сайн байх, дипломат хүнд муу. Дипломат хүн нүдэнд тусацтай байх ёстой.

	— Цэргийн хүн бол?

	— Цэргийн хүн хөл сайтай байх ёстой.

	— Толгой нь ямар байх ёстой вэ?

	— Толгой ямар хамаатай юм бэ? Бодохыг бидний орноос өөр хүмүүс бодож байдаг. Бид бол тушаалыг гүйцэтгэдэг. Бидэнд бол хөл чухал. Амжиж зугтахад хөл чухал.

	— Та танихгүй хүнтэй ийм юм ярихаа айхгүй байна уу?

	— Та миний нэрийг мэдэх биш дээ... 

	— Таны царай нүдэнд их тусацтай юм байна, нэрийг тань мэдэхэд төвөггүй.

	— Тийм үү. Ээ чөтгөр. Би царайгаа хамгийн их дэлгэрсэн царай гэж бодож явсан юм шүү. За тэгсэн ч ялгаагүй. Таныг миний тухай мэдээ бичиж, тэд хоёр дахь гэрчийг олох гэсээр байтал нэлээд хугацаа өнгөрч, бүх юм дуусах биз ээ. Эд нар биднийг хэрэгтний суудалд суулгахгүй, тэд нар суулгана. Хамгийн түрүүн дипломатууд та нарыг суулгана даа.

	— Та нар галдан шатааж, устган сүйтгэж, алж хядсан байтал биднийг шүүх хэрэг үү?

	— Бид тушаасныг биелүүлж байсан. Шатаахыг СС шатааж байсан. Би зүгээр байлдаж байлаа.

	— Уухай, шатаахгүй, хүн алахгүй дайтах шинэ арга гар аа юу?

	— Дайн ямар ч байсан зайлшгүй. Гэхдээ ийм балай дайн биш. Энэ бол юм мэдэхгүй хүний өдөөсөн дайн. Тэр хүн академид суралцалгүй, дан сэтгэлийн зөнгөөр дайтаж болох юм шиг боджээ. Тэр хүн бид бүхэнд юу хэрэгтэйг ганц өөрөө л мэднэ гэж боджээ. Бид бол Герман орноо большевикийн хожгор хасгуудад худалдахаас өөр юм боддоггүй байхад тэр хүн л ганцаараа аугаа их Германдаа хайртай байдаг гэж боджээ... 

	Штирлиц хүд хүд инээж

	— Хожгор хасаг байгаагүй байх гэв.

	— Өө, улааныхан яаж ч мэднэ. Ер нь америкчууд ч ялгаагүй. Би америкчуудтай бүтэн жил байлдаж байна. Тэр маанагуудыг техник нь хөөдөж байна. Тэд дан бөмбөгдөлтөөр дайнд ялж болох юм шиг санаж байна. Мэнд!

	— Мэнд!..

	— Америкчууд техникийнхээ хүч чадлыг нэмэгдүүлж, түүндээ багтарна вий. Техник нь тэднийг зэв шиг иднэ. Тэд яасан ч бидний дур гэж бодно. Улаантнууд зэрлэг бүдүүлэг гуйлгачид болоод тэгж бодож байгаа юм. Америкчууд бол баян тарган нь дэндээд тэгж байгаа юм. Ийм учраас дайн зайлшгүй... 

	— Авалцаагүй байна. Таны сэдэв нэг л доголдоод байна гэж Штирлиц өгүүлэв.

	— Доголдсон юм байхгүй. Улс гэдэг чинь хүнтэй адил. Улсууд статистикаас жигшдэг. Улсууд хил хязгаартаа хавчигдан багтардаг. Улсуудад хөдөлгөөн хэрэгтэй. Энэ бол илт үнэн. Хөдөлгөөн гэдэг бол дайн. Харин хөөтэй дипломатууд та нарыг дахин будилбал ганцыг ч үлдээлгүй устгана.

	— Бид тушаасныг биелүүлсэн. Бид ч та нартай адилхан байлдагч нар... Фюрерийн байлдагч нар

	— Баашлахаа боль доо. Фюрерийн байлдагч гэв үү... гэж Штирлицийг дооглоод, — Тэр фюрер чинь генералын гутал хулгайлсан бага тушаалын хүн гэв.

	— Тантай ярихаас айж байна, генерал аа... 

	— Бүү худал хэл. Герман даяар миний ярьдгийг ярьж байна. Эсвэл ингэж боддог.

	— Гитлерюгендийн1 багачууд ямар вэ? Тэд оросын танкны өөдөөс явж байхдаа мөн ингэж боддог уу? Тэд «Хайль Гитлер!» гэж хэлээд амь үрэгддэг юм... 

	— Хэнээрхэл хэзээ ч төгс ялалтад хүргэхгүй. Хэнээрхсээр байгаад цуцдаг юм. Сүүлдээ тэр хэнээрхэл нь ялагдсан хүмүүсийн ухаан бодол, зан байдалд уусаж замхардаг. Хэнээтнүүд эхний үед ялж болох юм. Хэнээтнүүд өөрсдөө удахгүй цуцдаг болохоор хэзээ ч ялалтаа бататгаж чадахгүй. Мэнд!

	— Мэнд!.. Тэгвэл та дивизээ босгохгүй яасан юм бэ?.. 

	— Корпус шүү... 

	— Тийм тусмаа. Тэгвэл та корпустайгаа бууж өгөхгүй яасан юм бэ?

	— Гэр бүлээ яах вэ? Штабын хэнээтнүүдийг яана! Холбоотнуудын лагерьд хоригдож сууснаас ялна гэж хий итгээд тулалдаж байвал амар гэдэг тэнэгүүдийг яана... 

	— Та тушаал өгч болно... 

	— Үх гэж тушаал өгдөг юм... Дайсанд бууж өгөөд амьд үлд гэсэн тушаал одоогоор байхгүй. Дэлхийн нэг ч армид тийм тушаал бичиж сураагүй байна.

	— Хэрэв танд тийм тушаал өгвөл... 

	— Хэнээс вэ? Нөгөө солиотоос уу? Тэр чинь үхэх мөртөө ганцаар үхэхгүй, биднийг хойноосоо чирээд байна. Бөөнөөрөө үхвэл хөгжилтэй юм байх.

	— Кэйтелээс тушаал ирвэл яах вэ?

	— Тэр чинь бөгсөөрөө толгой хийсэн амьтан. Нарийн бичгийн дарга болохоос цэргийн хүн биш.

	— За тийм байж... Итали дахь танай ерөнхий командлагч... 

	— Кессельринг үү? Хэзээ ч тэгэх хүн биш

	— Яагаад?

	— Тэр чинь Герингийн штабт хүмүүжсэн хүн. Ямар нэг жолоодогчийн захиргаанд ажиллаж байгаа хүн заавал санаачилга муутай болдог. Сүрхий овжин, задлан шинжлэхдээ сайн болоод харин биеэ даасан шийдвэр гаргаж чадахаа больдог юм. Кессельринг тийм шийд гаргахаасаа өмнө гахай дээр заавал нисэж очно.

	— Хэн дээр ий?

	— Гахай дээр. Геринг дээр гэж генерал түс тас давтан өгүүлэв.

	— Герингийн зөвшөөрөлгүй бол Кессельрингийг гуйгаад нэмэргүй гэж та баттай мэдэж байна уу?

	— Мэдээгүй байж ярихгүй дээ.

	— Хэт нь болно гэж итгэхгүй байна уу?

	— Хэтийн юманд итгэж байна. Удахгүй мөхөхийг хэлж байгаа юм шүү... Бид бүгд бөөнөөрөө... Ханиндаа үхэхэд айх юм байхгүй шүү, нээрэн. Бид мөхөх мөхөхдөө бүүр хиартал сүйрнэ. Тэр мөхлийн дурсгал нь хөөрхий германчуудын олон үеийнхний зүрхийг эмтэлнэ... гэлээ.

	Тэгснээ генерал гэнэт уйлав. Нүүр царай нь огт хөдлөөгүй атал хоёр хацрыг нь даган нулимс урсаж байлаа. Тийнхүү уйлж байх боловч үгээ дуусгахдаа дуу нь бат хатуу хэвээр

	— Германы ямарваа ардчиллыг хараал идэг. Манай оронд ямарваа ардчилал нь жижиг мухлагийн эздийн дарангуйлал тогтоох нэг л аюултай. Бид их эрх чөлөөтэй болох тусмаа СС, нууц цагдаагийн газар, хорих лагерийг их хүсэж, айж бэмбэгэнэж байхыг хүснэ. Тэгсэн цагт л сая бидний санаа амарна. Эх орныхоо хувь заяаны тухай өөрийн үзлийг хамгаалах хэрэггүй, ямар нэг хариуцлага хүлээхгүй, зүгээр л чиний хойноос тийм ажлыг хийж байгаа хүнийг хүндэтгэн гараа сарвайж, «Хайль Гитлер» гэж хашхирвал огт сэтгэл догдлох юмгүй бүгд даруй ойлгомжтой болно... гэж хэлжээ.

	 

	 

	Аманд эвлэхгүй хачин урт нэртэй швед профессор өрөөндөө зам төмрийн уулзвар дээр галт тэрэг донслоход үзэг нь цаас нэг их урахгүй байхаар тухлан сууж аваад шөнөжин юм бичлээ... 

	 

	 

	Хилийн өртөөн дээр Штирлицийг вагоноос гараад зогсож байтал өчигдрийн генерал хажуугаар нь гарахдаа нүд далдирч, намын мэндчилгээгээр гараа сарвайгаад,

	— Хайль Гитлер! гэж чанга хэлэхэд нь,

	— Хайль Гитлер! Дайснаа дарж дархан цолоо мандуулахыг ерөөе гэж Штирлиц хариулав.

	Генерал өчигдөр Штирлицийн өрөөнд их согтуу орж дэмий ярьсандаа их айж бантсан бололтой байв. Тэгээд үйлчлэгч нар дуулаг гэсэн шиг чанга дуугаар

	— Баярлалаа. Бид атаатны аман хүзүүг мулт мушгина гэж хариулахад нь,

	— Эргэлзэхгүй байна гэж Штирлиц хэлээд, тавцан дээгүүр алгуурхан алхлав.

	Хил давж, төвийг сахисан эрх чөлөөт Швейцар орны нам гүм амгалан тайван нутаг орохоор яваа ганц швед профессор хоёр вагонд үлджээ. Штирлицийг нэг ч хүн угтаж ирээгүй бололтой тул хилийн болон гаалийн шалгалт дуустал тавцан дээгүүр холхилоо. Дараа нь галт тэрэг алгуурхан хөдлөхөд цонхондоо тулж зогссон швед профессорын хойноос Штирлиц удтал харав... 

	Тэр швед хүн бол Штирлицийн хамтран тэмцэж явсан журамт нөхөр, германы фашизмыг эсэргүүцэгч баатар Гуго Плейшнерийн ах профессор Плейшнер байлаа. Штирлицийн хийсэн ажлын тухай, Шелленбергийн даалгаврын тухай, Бормантай холбоо барьсан тухай, Кэтийн илэрсэн тухай Москвад илгээх мэдээг профессор Плейшнер аваад Бернд очиж яваа юм. Штирлиц тэр мэдээндээ холбоочин ирүүлэхийг хүсэж, түүнтэй хаана, хэзээ хэрхэн уулзах болзлыг тодорхойлжээ.

	Галт тэрэг яваад өгөхлөөр Штирлицийн дотор нь онгойж санаа алдаад, хол буй уулын заставд очих машин авахаар хилийн албаны орон нутгийн тасагт очив. Тэр хавиар Шлаг лам удалгүй Швейцарт «нууц» нэвтрэх юм.

	 

	СС-ийн райхсфюрер Генрих Гиммлер танаа. 

	Бат нууц. 

	Гарт нь бариулах бичиг.

	Ганц хувь.

	 

	Райхсфюрер ээ!

	«Үнэн» ажиллагааг би өчигдөр шөнө хэрэг дээр биелүүлж эхэллээ. Урьд нь газар нутгийн байдал, зам харгуй, хотгор гүдгэрийг үзэж танилцсан юм. Райхслейтер Борманы архивыг зөөх жолооч нарын тухай буюу эсвэл зөөх зам чиглэлийн тухай тодорхой магадлан судлах гэвэл харуул хамгаалалтынханд сэжиг авхуулж магадгүй гэж би үзлээ.

	Би уг ажиллагааг аль болохуйц чимээ багатай гүйцэтгэхээр бодож төлөвлөсөн боловч өчигдөр шөнийн явдал анх төлөвлөсөн ёсоор чимээгүй гүйцэтгэхэд саад болов. Энгийн хувцас өмссөн миний харьяа хүмүүс засмал замын гол дунд ачааны машин хөндөлсүүлэхэд райхслейтерийн архив зөөж яваа цуваа зогссонгүй, уг ачааны машин болон манай гурван хүн тийш гал нээв. Юун хүмүүс болохыг асуулгүй, бичиг баримтыг шалгалгүйгээр намын архивын хамгаалалтын эхний машин нь манай ачааны машиныг шууд дайрч, замын хажуугийн суваг руу онхолдууллаа. Тэгээд зам чөлөөтэй болжээ. Хамгаалалтын эхний машинд сууж явсан таван хүн дараачийн машинд шилжин сууж, цуваа цааш хөдлөв. Ачааны машин бүрд наад зах нь автомат буугаар зэвсэглэсэн тав буюу зургаан хүн сууж явааг би мэдлээ. Тэд нар цэрэг, офицер биш байсан нь хожим илэрхий болсон юм. Тэд бол архивыг ар тийш зөөхийн өмнөх шөнө дайчлагдсан НСДАП намын орон нутгийн байгууллагын ажилтан нар байжээ. Тэдэнд машиндаа хорин метрээс дотогш ойртож ирсэн аливаа хүнийг ямар зэрэг тушаалтай байсан ч хамаагүй буудах хэрэгтэй гэж Борман өөрөө тушаал өгсөн байна.

	Тактикаа өөрчлөх хэрэгтэйг би ойлгов. Би өөрийн хүмүүсийн нэг хэсэгт нь засмал зам, төмөр зам хоёрын уулзвар хүртэл зэрэгцээ замаар хойноос нь явах тушаал өгөв. Замын уулзвар дээр байсан жижүүрийг зайлуулж, оронд нь хөндөл модыг буулгаж зам хаах итгэмжтэй хүнээ үлдээсэн юм. Би өөрөө бусад хүмүүстэйгээ хамт архив зөөж яваа цувааны толгой талаас арван гуравдугаарт явж байсан ачааны машиныг фауст сумаар шатааж, цувааг хоёр таслаад байрандаа үлдлээ. Харамсалтай нь бид арга буюу зэвсэг хөдөлгөхөд хүрэв. Биднийг хэлэлцээ хийх санал тавьсаар байхад машин бүр сүүлчийн сумаа дуустал буудалцаж байлаа. Эхний арван гурван ачааны машин нь замын уулзварт манай машинуудтай нэг зэрэг хүрсэн боловч. тэнд армийн 24 дүгээр корпусын арван танк хэдийн очоод, райхслейтерийн ачааны машинуудыг хамгаалалтдаа авчээ. Манай хүмүүс буудалцаж байгаад нэг нь алагдахад хожим сэжиг төрөхөд хүрэх тул арга буюу ухарсан байна. Бид өөрсдийн булааж авсан ачааны машинуудыг шатааж, гартаа оруулсан шуудайтай юмс, цайр хайрцгуудыг хуягт машинд ачаад, нисэх онгоцны буудалд аваачлаа. Хуягт машиныг нисэх онгоцны буудалд жолоодож авчирсан жолооч нарыг манай гавшгай бүлгийнхэн устгасан болно.

	Хайль Гитлер! 

	Таны СКОРЦЕНИ»

	 

	 

	Даллесын дэргэд ажиллаж байгаа Шелленбергийн тагнуул эмэгтэй мэдээлэхдээ: түүний «асрамжийн эзэн» дээр нэгэн католик шашинтан ирж уулзав. Нэр овгийг нь мэдэж чадсангүй. Тэр хоёр ухаантны хоорондоо ярилцсаныг бараг үг алдалгүй бичиж авлаа.

	Даллес гаансандаа тамхи нэрж аваад:

	— Дэлхий дахин Гитлерийг зүхэж байна. Зөвхөн Майданек, Аушвицийн хүн шатаах пийшингийн улмаас ч тэр биш... Жигтэй хачин мэт боловч германы дайран довтолсны улмаас Орос орон урьд үзэгдээгүй их хэмжээ далайцтай хөгжив. Энэ дайн зөвлөлт байгууллын асар их далд бололцоо чадлыг ил гаргалаа. Орос орон өөрийн бүхий л түүхийн турш, тэр ч байтугай лут сайхан, ардчилсан шинэтгэлийн үед ч энэ дайны үеийнхтэй адил ингэж урагшаа ухасхийн ахиж байгаагүй юм. Оросууд Урал, Сибирьд манай суурь машин, стратегийн материал, техникийн бичиг баримтыг ашиглан үйлдвэрлэлээ асар их чадалтай болголоо. Оросууд манай техникийг аваад хэвшмэл хуучин загвараа орхисон байна. Гитлер Орос, Америк хоёрыг эв түнжинтэй болгочихлоо. Сталин Германаас дайны төлбөрт хорин тэрбум доллар авах санаатай байна. Оросууд баруун зүгийнхээ нутгийн эвдэрч сүйдсэн аж үйлдвэрийг германаас дайны төлбөрт авах хөрөнгөөр сэргээн босгож авна. Ингээд аж үйлдвэрийнхээ хүч бололцоог хоёр давхар зузаатгана гэж ярихад нь,

	— Оросууд дайны хэдэн жил үйл ажил, ухаан сэтгэхүйн аль ч талаар олон янзын арга мэх сурсан гэж Ватиканд байдаг миний найз нөхөд үзэж байна гэж католик шашинтан өгүүлэхэд Даллес тамхиа баагиулах зуур,

	— За ийм байна, Би одоо оросын зохиолч Пушкин, Салтыков, Достоевский нарын зохиолыг дахин уншиж байна... Би тэдний хэлийг сураагүйдээ өөрийгөө зүхэж сууна. Оросын утга зохиол туйлын гайхалтай юм байна. Би арван есдүгээр зууны үеийн утга зохиолыг нь хэлж байгаа юм шүү. Арван есдүгээр зууны хоёрдугаар хагаст оросын зохиолчдод санаа бодлоо чөлөөтэй илэрхийлэх бололцоо олгосон байна. Тэр үеийг нь нарийн нягт судлах хэрэгтэй. Учир нь тэд арагшаа харахаасаа урагшаа харж бичсэн нь илүү байна... Би бол орос хүн ирээдүйн загвар зохиох осолтой ажил хийхээсээ өнгөрсөн үеийн адбиш үлгэр жишээг эргэж харах нь илүү байдаг зантай гэж дүгнэсэн юм. Оросууд тарианы газар бүхнийг эдгээж, бүхнийг нэгтгэнэ гэж найдаад тариачин ангиа голлон түшиглэнэ гэж бодож байна. Хэрэв тэгдэг юм бол оросууд эрин цагтай зөрчилд орно. Ийм зөрчлөөс гарах арга байхгүй. Техникийн хөгжлийн хэмжээ нь газарт үзэл суртлын талаар найдлага тавих бололцоогүй болгоно... гэхэд нь,

	— Сонин үг байна. Гэхдээ та энэ талаар эргэцүүлэн бодохдоо өөрийгөө оросуудтай эн зэрэгцүүлээгүй, тэднээс дээгүүр тавиад байх шиг байна гэж католик шашинтныг өгүүлэхэд Даллес

	— Та намайг большевик намд элсэхийг уриалж байна уу? Намайг авахгүй л дээ гээд инээмсэглэв.

	Даллесын хэлсэн үгийн эхний хэсгээс зовоод Гиммлер энэ мэдээг фюрерт үзүүлж зүрхэлсэнгүй. Харин тэр өдөртөө туркестан, украин, балти орчмынхон зэрэг үндэстний анги нэгтгэлийн дунд зохиох ажлыг хүчтэй болгох тушаал өгчээ. Гиммлер бас СД-гийн байгууллагад одоо ч тэр, ялангуяа хэт нь ажиллуулж болохуйц хамгийн авьяастай, боловсролтой хүмүүсийг ажиж шинжиж байхыг хүссэн байна... 

	 

	 

	Маргааш нь Кальтенбруннер Прагын гестапын орлогч дарга группенфюрер Крюгерт нууц түлхүүрт мэдээ илгээж, Прагыг устгах ажилд зөвхөн СС, СД-гийн аппаратын хүмүүс төдийгүй, хамтран ажиллагсдын дотроос хүмүүс олж авахыг хүссэн байна... 

	 

	 

	Штирлиц хилийн застав дээр бүх асуудлыг түргэн зуур шийдэв. Уулын бууч цэргийн ахлах дэслэгч нь чих зөөлөн, сайхан зантай залуу байлаа. Хязгаарын цэргийнхэн өнгөрсөн зууны үеийн язгууртан мэт хэтэрхий ихэрхэг зантай гэж алдаршсан болохоор Штирлиц тийм эелдэг найртай хүнийг үзээд анхандаа гайхжээ. Гэвч жаахан бодоод учрыг ойлгов. Уулархаг нутаг, төвийг сахисан Швейцартай хил залгасан газар, бөмбөгдөлт, эвдрэл сүйрэл, өлсгөлөнгөөс хол амар жимэр сууж байгаа хилийн хэсгийн дарга ахлах дэслэгч болон орон нутгийн бусад дарга даамал бүгдээрээ төвөөс ирсэн хүн бүрд ая тал засдаг болсон нь мэдээжийн хэрэг. Тийм учраас хил давах нарийн байдал, ялангуяа зорилгын тухай Штирлицээс нэг ч хүн юм асуусангүй. Ер нь асуусан ч хариулахгүй өнгөрөх байсан нь зүйн доторх хэрэг. Хэдий тийм боловч хилчдийн зан төлөв, наалинхай долигонуур байдал, дэндүү бөндгөнөж бөнжгөнөсөн аяг араншныг Штирлиц ажиглаад хил бол нэвтэршгүй зааг байхаа больжээ гэсэн чухал дүгнэлт хийж авлаа. Хэрэв Штирлицэд ганц Шлаг ламыг төдийгүй, хэд хэдэн хүнийг удирдлагынхаа зөвшөөрөлгүйгээр ч хил давуулах хэрэг гарвал онцын төвөггүй бүтээж болох юм байна гэдгийг ойлгов.

	Эндээс Шелленбергтэй холбоо бариад, тагнуулын газрын нэг үнэнч ажилтанд ламыг шууд нааш нь, энэ застав дээр авчрах заалт өгөхийг хүсвэл маш сайхан ажил болох сон гэж Штирлиц бодов. Гэтэл Берлинд хаанаас ч утасдсан, Мюллерийн байгууллага бүртгэж авна гэдгийг мэдэж байлаа. Тэгвэл Шелленбергийн бүхий л ажиллагааг нурах аюулд оруулах байв. Нэг талаар энэ нь Штирлицэд ашигтай л байх сан. Штирлиц дээгүүр албаны нэртэй нацистуудыг хоорондоо үзэлцээд байх тусмаа сайн гэсэн зарчмыг баримталдаг юм. Нөгөө талаар Шелленбергийн ажиллагаа, ламтанд даалгасан үүрэг зорилтыг нураах нь энэ тухай Борманд илтгэхийн цагт чухамхүү Штирлицийн урдаа барих зүйл болох ёстой юм. Борманд зүгээр нэг иш баримтгүй зүйл илтгээд зогсохгүй, гэрэл зураг, соронзон хальсанд буулгасан яриа, ламын нууц уулзалтын газар хаяг, рапорт тэргүүтнийг оролцуулан эд мөрийн баримтаар батлах болно. Штирлиц Борманд ихээхэн жинтэй нотолгоо аваачиж өгсөн цагт л Швейцарт генерал Карл Вольфын хийх ёстой жинхэнэ хэлэлцээг дотроос нь бусниулан нурааж чадна.

	Ламыг шилмүүст модон ширэнгэтэй хавцлаар хил давуулах тухай Штирлиц ярьж тохиролцоод, хилийн тэндээс харагдаж буй Швейцарын нутаг дахь бяцхан зочид буудлын нэрийг дахин лавлаж асуув. Зочид буудлын эзний нэр алдрыг хэн гэдэг, хотоос такси ирэхийг хүлээхэд хэдий хэрийн хугацаа ордгийг бас лавлан мэдэж, тэгш талд хамгийн ойрын зочид буудал хаана байдгийг асууж мэдлээ. Зохиомол намтрын ёсоор бол ламтан тал газраас ууланд очоод хавцалд төөрсөн амрагч цаначин байх юм. Тэгээд зочид буудлын эзэн нь ламын хүсэлтээр такси дуудаж, анх гарсан газраа очих боломж олгох учиртай. Тэндээс нь Берн, Цюрихийн чиглэлд автобус явдаг байв. Тэнд нэг хүрвэл ламын танил сайн нөхөд нь бий. Лам тэр сайн нөхдөдөө урьдаар хэл мэдээ өгөлгүй өөрөө олж очих учиртай. Сайн нөхөдтэйгөө уулзсан хойно хамаг үнэнээ хэлж Штирлиц өөрийг нь хэрхэн суллуулсан, бас өдөөн тагнагчаар хэрхэн тагнуулсан, тэгээд эцэст нь өөрөө хэрхэн хил давсан, босгох ажлыг хэрхэн зохион байгуулсныг ярьж болно. Тэр хүнд би Лозанны эрэг орчмын зурагтай ил захидал явуулах ёстой юм гэж лам хэлэх учиртай. Энэ нь урьдчилсан яриа дуусаж, холбоо тогтоож чадсан, буурьтай яриа хийхээр ирж болно гэсэн мэдээ байх юм. Штирлицийн энэ төлөвлөгөөг Шелленберг анхандаа үл зөвшөөрөн

	— Дэндүү энгийн, дэндүү хөнгөвчилсөн байна гэж хэлэхэд нь 

	— Лам үүнээс өөр янзаар хөдөлж чадахгүй. Ламын хувьд яг үнэнээ хэлж байвал хүнийг хуурч чадна. Эс тэгвэл будилж үг алдаад цагдаагийн газрын анхаарлыг татна гэж Штирлиц хариулжээ.

	Штирлиц, Шлаг ламыг хил давуулах ажиллагааны бүх нарийн зүйлийг ярьж тохиролцоод, нууцыг задруулбал ямар ял цээрлэл ноогдохыг хилчдэд сануулж, энэ ажиллагаатай холбогдсон аливаа асуудлын талаар гагцхүү СС-ийн райхсфюрерт өөрт нь хариулт өгч болно гэдгийг давхар сануулав. Бас Берлинээс гарахынхаа өмнө ахлах дэслэгчийн нэр дээр «Ээжийн зүрхний өвчин хөдлөөд байна, чадвал эм олж явуулна уу. Ганс» гэсэн утас явуулна гэж болзож тохиров. Энэ нь галт тэрэгний буудал дээр жолоочгүй машин түлхүүртэй нь орхих ёстой гэсэн үг юм. Мөн Штирлицийн ажиллагаагаа гүйцэтгэх газар швейцар цана (шинэ биш, нэлээд эдэлсэн, швейцарын № 4 тосоор тосолсон), швейцарын тал нутгийнхан хийдэг бээлий, бас Бернд үйлдвэрлэсэн, нэлээд өмссөн цанын шаахай бэлтгэж тавьсан байх ёстой гэсэн үг болох юм.

	 

	 

	Штирлиц Бабельсберг дахь байшиндаа шөнийн арван нэгэн цагт эргэж ирээд чийдэн асаах гэтэл

	— Гэрэл асаах хэрэггүй гэж танил дуутай хүн аяархан өгүүлэв.

	«Холтофф байна. Яагаад энд ирэв? Нэг хэрэг гарч дээ, бодвол их чухал хэрэг...» гэж Штирлиц ойлголоо.

	 

	 

	Профессор Плейшнер Берн хотноо нэгэн жижиг зочид буудалд байр авч, халуун усанд ороод, дараа нь ресторанд очиж, хоолны цэсийг удтал гайхан үзэж, «цөцгий» гэсэн үгийн харалдаа буй үнийг нь харж, «далайн хавч»-ийн үнийг ч харахчилан, тэрхүү давирхайн үнэртэй цаас бүхий цэсийг их л удаан үзэж танилцсаны эцэст өөрөө ч мэдэлгүй гэнэт инээд алдаад

	— Гитлер муу турсага! гэж хэллээ.

	Плейшнер ресторанд ганцаар, гагцхүү гал тогооны газар тогооч нь сав суулгаа хангинуулж, буцалгасан сүү, шинэхэн талхны үнэр ханхалж байна. 

	Плейшнер түрүүчийнхээсээ бүр чанга дуугаар

	— Гитлер — муу новш! гэв.

	Түүний үгийг нэг нь дуулсан бололтой, ягаахан хацартай залуухан хоол зөөгч хөвөх мэт хөнгөхөн алхлан профессорын дэргэд ирж, сайхан инээмсэглээд,

	— Ноёнтны амрыг эрье... гэсэнд Плейшнер өөдөөс нь 

	— Гитлер — муу нохой! Нохой! Турсага! Мал! гэж хашхирчээ. 

	Профессорын хий нь хөөрөөд биеэ барья гэсэнд барьж чадахгүй, инээх уйлахыг хослуулан

	— Малууд аа! Турсагууд аа! Новшнууд аа! гэж хашхирсаар байв.

	Хоол зөөгч нь анхандаа профессор хүн өмсдөг саарал костюмтай ноёнтныг тоглож байна гэж бодоод инээх аядаж байснаа түүний хацарт нулимс бөнжгөнөн байгааг ажаад, гал тогооны газар луугаа даруй гүйн очтол тэндээс нь тогоочийг харахад

	— Эмнэлэгт утасдах уу? гэж асуусанд,

	— Галзуурав уу? Манайд түргэн тусламжийн машин давхиад ирнэ! Дараа нь манайд хүн хордсон гэж хотоор нэг цуурхал тарна гэж тогооч хэлжээ.

	... Нэг цагийн дараа Плейшнер тэр зочид буудлаас бүрмөсөн гарч, нуурын хөвөөнд байдаг амь хүний хөлсний байшинд нүүж ирэв. Олиггүй муухай хийрхсэний дараа ядахдаа хуурамч швед паспорттай байж тэндээ үлдэх нь дэмий гэж мэджээ.

	Хий нь хөөрсөндөө Плейшнер эхлээд маш их айв. Гудамжаар явж байхдаа одоо л ар талд нь машин ирж тоормосоо чахруулан зогсоод, хэдэн гайхал амьтан өөрийг нь үг дуугүй баривчлан авч, зооринд аваачаад, аугаа их фюрерийг доромжиллоо гээд зодож жанчих болов уу гэхээс байн байн эргэн харж явжээ. Гэвч түүнийг гудамжаар явж байхад тоож харах хүн байсангүй. Плейшнер номын мухлагт очиж, англи, франц сонин худалдан авч үзвэл эхний нүүрэнд нь Гитлер, Геринг нарыг элэглэсэн шог зураг байв. Профессор аяархан инээд алдсанаа дахиад хий нь хөөрөх вий хэмээн айж

	— Ай тэнгэр. Айдаггүйгээ авдартаа хийх шиг боллоо гэж дуугарав.

	Профессор, Штирлицийн зааж өгсөн нууц уулзалтын байранд очих гэж хүнгүй гудамжаар явахдаа хэдэнтээ эргэж харснаа дахиад гэнэт өөрийн мэдэлгүй дороо эргэлдэн бүжиглэв. (Ер нь анхны тэр өдөр олон балай юм хийснээ сүүлд нь мэджээ). Профессор амандаа эртний вальсын ая гиншиж, хуучин цагийн маягаар гутлынхаа хоншоорыг чирэн, энэ зууны эхээр дагшаа найрал бүжигчдийн хийж байсантай адил намбалзан сэтгэл ханамжтай эргэлдэж байлаа... 

	Өндөр зузаан хүн хаалга тайлж өгөхөд нь,

	— Отто өчигдөр орой таныг утасдах болов уу гэж хүлээж байснаа хэлээрэй гэсэн гэж профессор нууц болзооны үгийг хэлсэнд,

	— Ор гэж нөгөө эр өгүүлэв.

	Плейшнер дотогш орлоо. Зүй нь «Хачин юм даа, би гэртээ байсан. Буруу залгасан байлгүй» гэсэн хариу болзооны үгийг сонсохоос нааш дотогшоо орох ёсгүй байсан билээ.

	Профессор Плейшнер эрх чөлөөтэй болсондоо ташууран тархи нь эргээд нүгэлтэй муухай алдаа хийжээ. Зөвлөлтийн тагнуулчдын нууц уулзалтын байрыг фашистууд илчилж орхиод, одоо тэнд «зочин» ирэхийг отож байсан аж. 

	Анхны зочин нь Штирлицийн холбоо баригч профессор Плейшнер байлаа.

	Дотогшоо ороод нөгөө өндөр эрийг:

	— За тэгээд? Өнөөх маань яаж байна? гэж асуухад нь, Плейшнер завжнаасаа жижигхэн шилэн гуурс гаргаж өгөөд,

	— Май. Энд бүгд тодорхой байгаа гэж хэлжээ.

	Энэ нь профессорыг аварчээ. Германчууд нууц болзооны үгийг ч мэдээгүй, холбоо барихаар хэн ирэх ёстойг ч мэдээгүй байлаа. Тийм учраас холбоо баригч хүн хариу болзооны үг сонсохгүйгээр дотогшоо орохгүй бол дор нь барьж аваад, ухаан алдуулж, Германд машинаар нууцгай аваачихаар шийдэж тогтсон байна. Хэрэв холбоо баригч хүн зүгээр харилцвал хараандаа авч тагнаж байгаад гол хүнийг нь олж мэдэх гэсэн байна.

	Өндөр хүн хамар өрөөнд орж шилэн гуурсыг онгойлгож, дотроос нь нимгэн цаас гаргаж ширээн дээр дэлгэв. Мэдээг таван оронтой тоогоор нууц түлхүүрт оруулжээ. Берлиний нууц түлхүүр тайлах төвд мөн ийм таван оронтой тоонууд бий. Германчуудын талд ажиллахыг зөвшөөрсөн радист орос хүүхэн мөн ийм нууц түлхүүрээр мэдээгээ нэвтрүүлж байсан юм.

	Өндөр эр нууц түлхүүрийг туслагчдаа өгөөд

	— Манай элчин сайдын яаманд яаралтай өг. Энэ этгээдийг сайн ажиж тагнаж бай гэж манайханд хэлээрэй. Би үүнийг саатуулж, болбол юм яриулахыг хичээе. Бусдад ашиглагдаж байгаа юм мэдэхгүй амьтан бололтой байна. Би үүнийг өдөөгөөд үзье... гэжээ.

	Кэт хүүгээ бүүвэйлэн тасалгаа дотуур холхиж байв. Штирлицийн хэлж байсанчлан түүний эзгүйд Кэтийг авсаархан боловч хүчит радио станц төхөөрөмжилсөн гестапын нууц байранд авчирч суулгажээ. Кэт хүүгийнхээ царайг харах зуур «Энэ яваа насандаа өндөгтэй хоол хийх, хэрэгтэй номоо гарчгийн жагсаалтаас олохоос эхлээд юм бүхнийг оролдож сурах хэрэгтэй байх юм. Математикийг бол сурахад бүүр хэцүү. Харин ээж болоход сургууль хэрэггүй юм байна. Эх хүн бүүвэйн дууг аяндаа сурч, хүүхдээ амар тайван эвтэйхэн унтуулахын тулд яаж бүүвэйлэхийг ч аяндаа сурдаг юм байна» гэж бодов.

	Кэтийг цагдан харгалзаж байгаа Барбара бол сайхан зантай, ухаантай болж харагдахыг хичээдэг залуухан бүсгүй бөгөөд оройн хоолны өмнө яриа дэлгэх дуртай. Хамар өрөөнд суудаг СС-ийн цэрэг Гельмут гурван хүнд ширээ засаж байв. Кэтийн хүү унтжээ. Барбара, Кэт, Гельмут гурав, гитлерюгендийн гишүүн бүсгүйн арван есөн насны ойг тэмдэглэхээр цагаан бүтээлэгтэй ширээ тойрон сууцгаав. Ийнхүү баярын идээ барьж, төмстэй махан хуурга идэж байх зуур Барбара ярихдаа Герман улс дайнд ялсны дараа эмэгтэйчүүд цэрэгт ч орохгүй, үйлдвэрлэлд ч ажиллахгүй болж, зөвхөн өнөр олуул герман айл гэр байгуулах гол ажлаа эрхэлдэг болно гээд, — Хүүхэд төрүүлж тэжээх л эмэгтэй хүний гол үүрэг. Бусад нь шал балай юм. Манай хүмүүс эрүүл чийрэг байх ёстой. Адгуусан чанарын тачаангуй хүслээс ариун сайхан юм байхгүй. Би үүнийг ил ярихаас айхгүй байна гэхэд байлдаж байгаа армиас тархи нь хүнд бэртээд саяхан эргэж ирсэн Гельмут царай барайлган

	— Юу гэнэ ээ? Өнөөдөр надтай, маргааш өөр хүнтэй, нөгөөдөр бас нэгтэй хононо гэсэн үг үү? гэж сонирхон асуусанд,

	— Юун заваан юм бэ. Гэр бүл бол бат ариун байх ёстой. Харин би өрх гэрийн эзэн эр нөхөртэйгөө орондоо ороод хоёр, гурав, дөрвөн ч өөр хүнтэй хонож байгаа юм шиг янаг амрагийн цэнгэлийг ханатлаа эдлэхэд яадаг юм бэ? Ичиж нэрэлхэхгүй байх хэрэгтэй. Ичиж нэрэлхэх бол бас балай явдал. Нөхөр бид хоёр бие биедээ нэг нэгнийхээ санаанд хүрэхээр хайртай байвал ханийн бат журмыг эвдэхгүй. Эмэгтэй хүн эр нөхрөөсөө өөр хүнтэй явахдаа нэг бол эр чадал ихтэйг нь харж, үгүй бол эвтэйг нь хардаг юм... Та миний хэлснийг зөвшөөрөхгүй байгаа болов уу даа? гээд Кэт өөд эргэж харлаа

	— Зөвшөөрөхгүй байна,

	— Яагаад?

	— Зүгээр...

	— Энэ чинь хариулт биш... 

	— Энэ хариулт мөн.

	— Бусдад аятай сайхан харагдах гэж хичээдэг нь бас л эм хүний аль дивангарын ов мэх юм. Манай сайн санаат Гельмут, надаас таныг илүү таашаана гэж бодоогүй биз? Энэ чинь славянчуудаас айдаг хүн. Бас тэгээд би танаас залуу байна... гэж инээд алдахад нь,

	— Би эмэгтэйчүүдийг үзэн яддаг гэж Гельмут хүнгэнэн өгүүлсэнд,

	— Яагаад? Ямар учраас та эмэгтэй биднийг үзэн яддаг юм бэ? гэж Барбара асуугаад, Кэт өөд нүд ирмэн аальгүйтэхэд,

	— Эм хүн хорт могойноос дор. Хорт могой бол хараад танигдана. Эм хүн анхандаа наалдаж нялганаж байгаад хүний толгойг эргүүлж орхино. Удалгүй атгадаа оруулж аваад дураараа дургиж алдана. Тэр мөртөө бас нөхрийнхөө сайн найзтай хононо... Ялангуяа тэнхээ муутай болсон үед гэж ярихад нь,

	— Таныг эхнэр чинь дөнгөчихсөн байж л дээ! гэж Барбара хэлээд бүр хөөрөн алга ташлаа.

	Барбарагийн гар хүүхдийнх шиг хонхорхойтой, их булбарай зөөлөн агаад маажин түрхэлгүй нямбай өнгөлсөн ягаан хумстайг Кэт битүүхэн ажиглав.

	СС-ийн цэрэг, Барбараг муухай хараад юу ч хэлсэнгүй. Гельмут жагсаалын цэрэг, Барбара унтершарфюрер цолтой тул Гельмут түүнд захирагдана.

	— Уучлаарай. Би тасагтаа очвол болох уу? гэж Кэт асуугаад суудлаасаа босов.

	— Юу бол оо вэ? Өнөөдөр бөмбөгдөөгүй байна. Та ажилдаа ороогүй байгаа. Жаахан суухад болно биз дээ гэж Барбара өгүүллээ.

	— Хүүхэд сэрчих вий гэж айгаад байна. Бид их чанга ярьж байна шүү... 

	— Яагаад сэрнэ гэж? Гельмут ээ, хүүхдийг тагт дээр хэдэн цаг байлгасан бэ?

	— Өглөө нэг цаг, үдийн хоолны дараа нэг цаг байлгасан. Орой тийшээ хүйтэн байх болжээ. Тэгээд тасалгаанд нь орхисон юм... Өдийд хүүхэд салхинд цохиулах нь амархан... гэвэл, Кэт хажуугаас нь:

	— Намайг хүүтэйгээ хамт унтахыг зөвшөөрөхгүй юу? гээд Гельмут өөд толгой дохиж, — Би энэ хүнийг өрөвдөж байна. Хүүхэдтэй ноцолдоод нойр авч чаддаггүй байх... гэсэнд,

	— Хүү чинь томоотой тайван эр байна. Ер уйлдаггүй юм... гэж Гельмут өгүүлэв.

	— Хамт байлгахыг хориглосон. Таныг тусгай, хүүхдийг тусгай өрөөнд байлгах учиртай гэж Барбараг хэлэхэд,

	— Би зугтахгүй. Эндхийн цоож цуурга ийм бат юм чинь гэж Кэт хэлээд инээх аядсанд,

	— Эндээс оргох аргагүй. Бид хоёрын хоёр хүн байна. Цоож цуурга ч найдвартай. Дарга нарын тушаал байна, одоо яая гэх вэ. Та даргатайгаа яриад үз... гэж Барбараг хэлэхэд нь,

	— Миний дарга хэн юм бэ? гэсэнд

	— Штандартенфюрер Штирлиц. Сайн хүн шүү. Таныг ажлаа сайн хийвэл дарга нарын зааврыг зөрчихөөс ч айхгүй хүн. Зарим нь эд мөнгөнд болж, зарим нь эр хүнд болох юм. Таны хувьд ажлаа сайн хийх хамгийн гол урамшил бол таны хүүхэд. Тийм үү? гэхэд нь,

	— Тийм ээ. Таны хэлдэг үнэн гэж Кэт хариулсанд,

	— Та надаас юм асуух гээ юу? гэж Барбара сонирхох зуураа чанасан төмснөөс жижигхэн огтолж авав.

	Тэр бүсгүй дипломат хүлээн авалт дээр байгаа юм шиг уран гоёмсог хөдлөх агаад хорхой идсэн төмс хүртэл түүний гарт харь газрын гайхамшигт тансаг идээ мэт харагдахыг Кэт ажиглав.

	— Ингэхэд... та өөрөө надтай адилхан ийм байдалд орвол хүүхдийнхээ амийг аврахын тулд ингэж ажиллахыг зөвшөөрөх үү? гэж Кэт асуув.

	Барбара тэр даруйдаа хариу хэлсэнгүй. Төмсөө идэж дуусаад дэрийтэл цардсан алчуур дээр мөнгөн сэрээгээ тавьж, алгаар амаа халхлан ясан чигчлүүрээр шүдээ цэвэрлэж байгаад хэлсэн нь:

	— Юу гэмээр юм бэ дээ... Үгийн далимд хэлэхэд, та одоо болтол хүүхдэдээ нэр өгөөгүй байгаа юу... 

	— Владимир гэж нэр өгнө.

	— Хэнийг хүндэтгэж тэр вэ? Танай эцгийг Владимир гэдэг үү? Эсвэл түүний эцгийг... Ингэхэд түүнийг чинь хэн гэдэг вэ?

	— Хэнийг?

	— Танай нөхрийг

	— Эрвин,

	— Эрвин гэдгийг мэднэ... Үгүй, жинхэнэ орос нэрийг нь асууж байна... 

	— Би Эрвин л гэж мэднэ.

	— Танд ядаж жинхэнэ нэрээ хэлээгүй юм уу? Гэр бүлээ батлуулахад Эрвин байсан уу?

	— Бид батлуулаагүй... 

	— Худлаа... гэхэд нь Кэт инээмсэглэж,

	— Энд ирээд суусан улс. Намайг Эрвинтэй хамт нааш нь хил давуулсан. Бодвол танай тагнуулчид ч гэсэн дэлхийн бүх тагнуулчдын нэгэн адил бие биеийнхээ зээлдмэл нэрийг л мэддэг байх. Намайг Кэт гэдэггүй, Катя гэдгийг Москвад байгаа миний удирдагч мэдэж байсан. Бас Эрвинтэй холбоотой, энд байдаг удирдагчид нь мэддэг байсан байх гэж ярьсанд Барбара хэсэг дуугүй байгаад,

	— За одоо таны асуултыг хариулъя... Лениний нэрийг Владимир гэдэг байсан байх аа?.. Би ийм байдалд орвол хүүдээ Адольф гэж нэр өгнө. Би ямар зан байдалтай байхыгаа хэлж мэдэхгүй байна... Ямар ч атугай тантай адилгүй л байх болов уу... За тийм байж. Та одоо өрөөндөө орж болно. Маргааш таныг Рансдорфт аваачих гэнэ лээ. Биднийг ажилдаа орохын цагт таны хойноос удирдагч чинь санаа зовохгүй болгохын тулд танай нөхөр Эрвиний очиж байсан газраар явъя гэж та өөрөө санал тавьсан юм уу даа... гэхэд нь,

	— Тийм ээ, би тийм санал тавьсан. Миний сул чөлөөтэй явааг манайхан хараад санаа нь амарна. Манай эндхийн тагнуулын удирдагчид өөр нэвтрүүлэгч байж магадгүй юм. Тэгээд намайг баригдаагүй байна гэсэн мэдээ авахгүй бол бидний илэрсэн тухай Москвад мэдээлчхэж магадгүй. Тэгвэл танай энэ бүх явууллага бүр баларна... гэж Кэт өгүүлсэнд,

	— Танай эндхийн удирдагчид өөр нэвтрүүлэгч байхгүй. Бас тантай Штирлиц ажиллаж байгаа нь яамай гэж бурхандаа залбир. Тэр бол зөөлөн гартай, учир таньсан хүн гэж нэрд гарсан хүн... Ингэхэд маргааш өглөө таныг тэр Штирлиц, хотоор авч явах уу? Энэ тухай танд хэлсэн үү? гэж Барбараг лавлахад

	— Намайг хотоор хэн авч явахыг мэдэхгүй. Энэ тухай надтай байцаагч яриагүй нь мэдээжийн хэрэг. Ийм ажиллагаа хийх нь зүйтэй болов уу гэдгийг би хэлсэн. Хэн гүйцэтгэхийг нь надад хэлээгүй... гэж Кэт хариулжээ.

	Гэтэл шөнө орой болсон хойно нууц байранд Штирлиц ирсэнгүй, Рольф хоёр туслагчтайгаа ирэв. Рольф халамцуухан байсан тул Кэтийг сэрээгээд эелдэг гэхэд арай дэндүү нялуун маяг гаргаж, юм ярихдаа байсхийгээд л франц үг өгүүлбэр хавчуулж байлаа. Штирлицийг эзгүй хойгуур орос хүүхэнтэй Рольфын ажиллахыг Кальтенбруннер зөвшөөрсөн гэж Мюллер дуулгав. Кальтенбруннер хэлэхдээ:

	— Штирлицийг тусгай ажлаар гадагш явуулсан гэж Шелленберг хэлсэн... Үүнийг аятайхан завшаан гэж бодож байна. Рольф хатуу зөөлний ээлжийг тааруулдаг. Хатуу гартай байцаагчийн дараа баривчлагдсан хүн зөөлөн байцаагч өөд их тэмүүлдэг. Штирлицийг зөөлөн хүн гэсэн байх аа, аан? гээд, цаанаа нэг л учиртай инээд алдаж Мюллерт тамхилсан байжээ.

	 

	 

	Мюллер тамхиа сорох тэрхэн агшинд тусгай харилцааны өрөөнд байдаг нууц утасны харилцуур дээр хурууны мөр үлдсэн тухай, тэр мөр нь орос радист хүүхний чемодан дээр байсан хурууны хуаюуртай таарсан тухай хэлэх үү, байх уу гэж эргэцүүлэн бодов. Мюллер хатуу «Каро» янжуур сорохын завсар бүгдийг сайтар тунгаан цэгнэж үзээд Кальтенбруннерт энэ тухай ч хэлсэнгүй, бүх ажилтны хурууны хуаюурыг нууцаар цуглуулснаа ч хэлсэнгүй өнгөрөв. Учир юу вэ гэвэл империйн аюулаас хамгаалах газрын аюулаас хамгаалах тусгай харуул хамгаалалтыг Мюллерт хариуцуулсан бөгөөд өөрөөр хэлбэл СД, гестапын боловсон хүчнийг Мюллер хариуцдаг байжээ. Иймд Кальтенбруннер одоо даруй болчимгүй хөдөлж, уурлаж омогдоно гэж бодов. Тэгээд болохоо байвал гэртээ байгаа дайсныг хараагүй бурууг Мюллерт тохох болно. Бас РХСА2-гийн ажилтны нэг нь Бормантай утсаар ярилцсан баримтыг Гиммлер мэдэж байгаа боловч Кальтенбруннер мэдээгүй өнгөрсөн нь Мюллерт ашигтай байжээ. Ийм «ац» гарсан нь Мюллерт хоёр хүчтэний хооронд амиа аргалаад байх боломж олгож байв. Ийм учраас Штирлицийн талаар Кальтенбруннерт сэжиг төрсөн учир шалтгааныг Гиммлерт Мюллер огт мэдэгдээгүй бөгөөд нөгөө талаар үл мэдэгдэх этгээд намын штаб - байртай утсаар ярьсныг Гиммлер тэрслүү хэрэг, хов мэдээ гэж үнэлсэн тухай Кальтенбруннер огт мэдээгүй байлаа.

	— Та намайг радист хүүхэнтэй Штирлицийн ажиллахыг харж бай гэж байгаа юм уу? гэж Мюллерийг асуухад Кальтенбруннер гайхаж,

	— Яах юм бэ? Штирлиц бол чухам радио тагнуулын асуудалд бузгай овжин хүн дээ гэжээ.

	Мюллер бүр гайхаж «Энэ чинь эртүүд хэлснээ мартаж орхи оо юу? Эсвэл миний бөгсийг ухах гэж байна уу? Хэлснийг нь сануулах хэрэг байна уу? Эсвэл зохисгүй юм уу? Заль мэхэнд идэгдсэн хөөтэй муу конторын байж байгааг! Дайсныг мэхлэхийн оронд бие биеийнхээ толгойг эргүүлж суух юм! Бүгдээрээ сүйдээсэй билээ» гэж бодох зуур

	— Төгөлдөр хуурч хүүхэнтэй ажиллахад Рольфоор биеэ даасан үүрэг гүйцэтгүүлэх үү? гэж асуув.

	Радистыг гол төлөв «төгөлдөр хуурч» гэж, тагнуулын хэсгийн удирдагчийг «удирдаач» гэж нэрлэдэг заншилтай билээ. Сүүлийн үед Берлин хотоор элдвийн дүрвэгсэд дүүрч, Дорнод Прусс, Аахен, Парис, Бухарестаас архивтайгаа хамт дүрвэж ирсэн ажилтан нарыг байрлуулах хэрэг гарч, эх захгүй бөөн бужигнаан болж буй учир саяын нэр томьёог мартаж орхиод, баривчлагдсан тагнуулыг их төлөв мэргэжлээр нь нэрлэхгүй, яс үндсээр нь ялгаж нэрлэх болсон байжээ.

	Ийм учраас Кальтенбруннер гунигтайхан инээвхийлээд, хэлсэн нь,

	— Төгөлдөр хуурч хүүхэн... Үгүй, Рольф Штирлицтэй холбоотой ажиллаг. Зорилго нь адил боловч зорьсондоо хүрэх арга өөр өөр байж болно... Оросуудаас чимээ алга уу?

	— Одоогоор алга.

	— Нууц түлхүүр тайлагчид хэр ахицтай байна?

	— Замын тэхий дунд хүрээд байгаа. Нууц түлхүүр нь тун ч ярвигтай юм.

	— Төгөлдөр хуурч хүүхнийг эцээхэн дугтраад ав. Удирдагчийнхаа түлхүүрийг лав мэдэж байгаа байх.

	— Штирлиц тэр хүүхэнтэй өөрийн аргаар ажиллаж байгаа.

	— Штирлицийг байхгүйд Рольф тэр хүүхнийг дугтарч байг

	— Өөрийнхөө аргаар уу? гэж асуухад Кальтенбруннер нэг юм хариулах гэтэл утас дуугарав. 

	Фюрерийн хоргодох төв байрнаас утасдаж Гитлер Кальтенбруннерийг зөвлөгөөнд урьжээ... 

	Кальтенбруннер Штирлицийн тухай эртүүд ярьснаа мартаагүй байжээ. Гэтэл урждар Бормантай уулзаж намын архивыг зөөх асуудлын талаар удтал ярилцаж байх зуур Борман үгийн далимд

	— Танай газрын хүмүүс өөрсдийн талаас энэ ажиллагааг маш чанд нууцлах биз. Бидний итгэдэг Мюллер, Шольц, Штирлиц мэтийн бат найдвартай улсыг оролцуулаарай... гэж хэлсэн байна.

	Нэгэнт Борман хүний тухай асуулгүй, өөрөө нэрийг нь хэлж байгаа хойно, тэр хүн хараанд нь байдаг, хэрэгтэй чухал хүн байх гэж Кальтенбруннер учрыг мэдэв. 

	Борман бас цааш нь 

	— Ингэхэд танайхан миний жолоочийг олсон уу? Ол гэсэн юм сан. Эрэх хэрэгтэй. Эрэх гэдэг маань эрээд л бай гэсэн үг биш, олох гэсэн үг юм шүү гэж хэлжээ.

	Кальтенбруннер тэр жолоочийн тухай огт дуулаагүй боловч заавал учрыг тодруулж, үр дүнг даруй илтгэнэ гэж хариуллаа.

	... Кальтенбруннер одоо л Гитлер дээр очиж явахдаа хоргодох байранд хамгийн түрүүн Бормантай дайралдах нь лав гэдгийг мэдэж, жолоочийн нь тухай сая санав... 

	 

	 

	Рольф орж ирээд Кэтийн орны хөлд сууж

	— Авхай таныг сэрээсэндээ уучлал гуйя. Таны бие ямар байна? гэхэд нь Кэт хоёр ч газар түлэгдсэн, тэмээний ноосон зузаан сайхан хүрэн хөнжлийг эрүүндээ тултал татаж,

	— Баярлалаа гэв.

	— Хүүхэд чинь сайн уу?

	— Баярлалаа, сайн.

	— Жаахан архи уухгүй юу?

	— Баярлалаа, би ууж болохгүй... 

	— Жаахан болно.

	— Болохгүй. Хүүхдэд муу.

	— Бьен... Энэ хорвоогийн эхчүүдэд баяр хүргэе. Та даараагүй биз? гэж Рольф асуугаад хариу хэлэхийг хүлээлгүй хөнжил доогуур гараа шургуулахад нь Кэт хөлөө атийж, хэлсэн нь 

	— Таныг ширээ рүүгээ буцаж очно уу гэж гуймаар байна... 

	— Яагаад? Миний туслагч нар Барбарад дарс авчраад зочлох өрөөнд ууж байгаа... Тэд та бид хоёрын... ажилд саад болохгүй... Барбара их аятайхан бүсгүй юм, тийм ээ? La femme aime ià être initee entre deux baisers aux mystères de L’histoire, de morale et de literature3 Та надтай эелдэг зөөлөн, инээд наадамтай баймаар байна. Гэтэл та чоно шиг хялайж байна... 

	— Таныг гарвал би хувцсаа өмсөөд, дараа нь тантай ярья...

	— Би эмэгтэй хүнийг нүцгэн байхад нь ярих дуртай... Холбоо тогтох нь сайн байдаг. Зөвшөөрөхгүй байна уу?

	— Нөхөр минь саяхан амь үрэгдээд би сэхээ орж чадаагүй явааг та ойлгох биз ээ... 

	— Тийм байх аа... Таныг сэхээ орох гэсээр байтал би зэрлэг бөмбөгөнд дайрагдаж газар дор орно. Урт наслах хувьтай нэг нь хүлээж байг... Би нас ахих тусмаа улам сайн мэдэх болж байна. Янаг амрагийн явдал бол миний apercus de morale et de politique4 би хүчиндэхийг үзэж чаддаггүй. Хоёул зүгээр нууцгайхан найзалъя... Та их аятайхан хүүхэн байна, би нөхрийг чинь орлохыг хичээе... гэж Рольф нэг гараар хөнжлийн үзүүрээс татаж, нөгөө гараар цамцныхаа товчийг тайлангуут хэлсэн нь, — Бид хоёрт аятайхан болно. Танд бол бүр сайн. Та зүгээр нэг дайсны радист төдий биш, СС-ийн офицер хүний найз хүүхэн болно.

	— Хашхирлаа шүү, гараач, гуйя... гэж Кэтийг хэлэхэд,

	— Хашхираад яах юм бэ. Надтай муудалцвал дэмий шүү. Цаашдын чинь хувь заяа надаас их шалтгаална... За аль вэ... гэхэд нь Кэт орноосоо үсрэн бууж, хаалганы дэргэд гүйн очиж, гараа зангидан балбаад

	— Барбара! гэж дуудав.

	Рольф цамцныхаа товчийг шалавхан товчлоод

	— Та ер нь хийтэй хүүхэн байна шүү. Ийм хүн тагнуулд ажиллаж таарахгүй, нийтийн жорлонд ажиллаж байвал таарна. Орондоо бушуухан ор! Бушуул! гэж зандрав.

	Дарсанд царай нь улайж, нүд нь туяарсан Барбара орж ирээд араас нь хундагатай дарс барьсан залуу офицерууд шагайхад Рольф тэдэнд ингэж хэлэв:

	— Сайхан хүүхэн Кэт маань хүүхдээ яаж байгаа бол гэж зовоод байна.

	— Хүү нь сайхан унтаж байна. Өргөсөн эцэг Гельмут нь биднийг их шуугилаа гэж хоёр ч удаа загнасан гэхэд нь Кэт тухайн энэ байдалд яг тохируулан,

	— Рольф гуай, танд баярлалаа. Ёстой журамт баатар хүн гэсэнд Рольф учрыг ойлгож, үгийг нь дагуулан хэлсэн нь 

	— Та бол vous vous conduisez comme un sage5 Тавтай нойрсоорой. Москвагаас чинь мэдээ өгөхгүй бол бид таныг дахиад сэрээхгүй. Мэдээ өгвөл бидэнд бүү гомдоорой, таныг жижүүр дуудаж сэрээнэ гэлээ.

	— Мэдэлгүй яах вэ.

	— Москва дуугүй их удаад байна... Нөхөд чинь таныг мартчихаа юм уу?

	— Мартах ий? Үгүй байх аа. Харин миний баригдсаныг мэдчихсэн байж магадгүй... 

	— Үгүй, тэр тухай мэдэх аргагүй. Та штандартенфюрер Штирлиц бид хоёрын хэнийг ч Москватай холбоотой гэж арай сэжиглэхгүй биз дээ? гээд Рольф инээмсэглээд, — Таны яасныг бид мэдэж байгаа. Юу гэвэл таныг урждар эмнэлгээс гараад, хүүтэйгээ хамт нэг тийш яваад өгсөн гэж байгаа... сайхан зүүдэлж тавтай нойрсоорой гэв.

	 

	 

	Гиммлерийн шадар ажилтан нар хоёр хоног ажиллаж, Борманаас булааж авсан түүний архиваас СС-ийн райхсфюрерийн олох гэж хамгийн их зүтгэсэн баримт бичгийг олсонгүй. Нам өөрийн мөнгийг гадаадын банканд гуйвуулсан замыг мэдэж тодруулж болмоор ганц ч бичиг баримт байсангүй. Тийм бичиг баримтыг нэг бол хэдийний өөр газар аваачсан, үгүй бол Борман гоцсайн ойтой хүн тул энх амрын эхний өдөр өөртөө хэрэг болох банкны шифр, санхүүгийн төлөөлөгчдийнхөө нэр усыг нэгд нэгэнгүй цээжилчхээд явж байгаа, эсвэл тийм баримт бичиг ачсан машин нь ердөө Скорценийн хаалтыг сэт татаад, армийн танкнуудтай нийлсэн эхний арван гурван машинд үлдсэн байж таарлаа.

	Гэхдээ Скорценийн хүмүүсийн булааж авсан архивд сонирховч баршгүй сонин бичиг баримт байжээ. Тухайлбал, СД-гийн дотор урван тэрслэх хэрэг эгүүдэж байгааг гэрчлэн мэдээлсэн Штирлицийн нэрээ тавиагүй рапорт байжээ.

	Гиммлер тэр бичгийг Шелленбергт үзүүлж, мөрдөн судлахыг хүсэв. Шелленберг энэ даалгаврыг биелүүлэх нөхцөлгүйг сайн мэдэж байгаа ч райхсфюрерт биелүүлнэ гэж амлалаа. Гэхдээ ийм баримт бичиг гарч ирснээс уламжлан, ажилтан нараа дахин давтан шалгаж, нэгэн зэрэг Борманы талд ажиллаж байсан эсэхийг тодруулах, ажиллаж байсан бол хэдийгээс эхлээд ямар асуудлаар чухам хэний эсрэг ажиллаж байсныг мэдэхэд тус болохуйц ихээхэн буурьтай материал ч Борманы архивд байж магадгүй гэсэн бодол Шелленбергт төржээ. Шелленберг ажилтан нараа хоёр эзний дунд ажиллаж байсныг олж мэдэхээс айсангүй. Борманы хүмүүс тэднийг эх оронч уриа лоозонгоор элсүүлсэн байж болно. Шелленбергийн хувьд өөрийн нь нууцаас нууц ажил, найрамдал тогтоох эрлийн нь талаар Борман чухам юу олж мэдсэн бол гэдгийг тоймлон мэдэх нь чухал байжээ.

	Шелленберг хэдэн ажилтандаа энэ ажлыг даалгаж суулгав. Шелленберг өдөр бүр шинэ сонин юу байгааг лавлахад, үргэлж л «одоогоор сонин юм алга» гэж хариулсаар байлаа.

	 

	 

	«Таны даргын бие сайн уу?» гэж өндөр эрийг асуухад, Плейшнер инээмсэглэн

	— Сайн. Санаа зоволтгүй гэж хариулав.

	— Кофе уух уу?

	— Баярлалаа. Уулгүй яах вэ гэв.

	Өндөр эр гал тогооны өрөөнд орж, тэндээсээ

	— Аятай байр олсон уу? гэж асуухад нь,

	— Олсоон, овоо зүгээр гэвэл

	— Дээвэр чинь найдвартай юм биз дээ? гэхлээр нь Плейшнер этгээд үгийг ойлгосонгүй.

	— Би хоёрдугаар давхарт суудаг гэж хариулжээ.

	Гестапын хүн инээвхийлж, кофейн нухуурыг залгав. Тагнуулын ажилд сайн дураараа тусалж буй юм мэдэхгүй хүн иржээ гэж бодсон нь оносон байлаа. Дэлхий дахины тагнуулчдын нууц хэлээр «дээвэр» гэж «хоргодох байр» гэсэн үг байдаг билээ.

	Гестапын өндөр эр «Ер нь яарах юу байх вэ. Энэ өвгөн миний гарын дор байна. Эвийг нь олж чадвал энэ өвгөн хамаг юмаа дэлгэнэ...» гэж бодох зуур Плейшнерт аягатай кофе дөхүүлэн өгч,

	— Ийм кофе Германд байхгүй. Энэ новшнууд ард түмэнд шалханцаг уулгаж байхад энд ёстой бразил кофе худалдаж байна гэсэнд Плейшнер амсаж үзээд,

	— Амтыг нь мартжээ. Би арван жил ийм кофе уусангүй гэхэд нь,

	— Грекчүүд надад аагтай кофе усаар даруулж уухыг зааж өгсөн юм. Та үзэхгүй юу? гэлээ.

	Одоо Плейшнерийн дотор нь саруулхан болж, сав л хийвэл инээд алдан, хөл нь хөнгөрөөд, амьсгаа авахад ч амархан, юм бодоход ч хялбархан болжээ. Профессор тас тас инээж,

	— Би кофег усаар даруулж ер үзээгүй юм байна гэсэнд,

	— Сонин шүү. Халуун хүйтэн, амтны ялгаа нь онцгой сэрэл үүсгэж, бас зүрх дэлсэхийг багасгадаг юм гэхэд нь Плейшнер уснаас нэг балгаад,

	— Нээрээ их сонин байна гэв.

	— Амаар юу хэлүүлсэн бэ?

	— Юм хэлээгүй. Энэ гуурсыг л өгсөн

	— Хачин юм даа.

	— Яагаад?

	— Хэдийд ирэхийгээ хэлүүлэх болов уу гэж бодсон юм

	— Тэр тухай юм хэлүүлээгүй.

	— Ингэхэд асуухаа мартжээ. Та өлсөөгүй биз? гэхэд нь,

	— Баярлалаа. Би саяхан цайгаа уусан.

	— Мөнгөөр ямар вэ?

	— Ойр зуур хүрэхээр юм бий.

	— Мөнгөний хэрэг гарвал над дээр ирээрэй. Би танд тийм их мөнгө өгч чадахгүй. Гэсэн ч амь зуух цөөн хэдэн юм хэзээд олдоно... Ингэхэд та араасаа сүүл чирээгүй биз, сайн харсан уу?

	— Сүүл ий? Дагуул туршуулыг хэлж байна уу?

	— Тийм ээ.

	— Би байна шүү,.. анзаарсангүй ээ.

	— Зохихгүй ажил даа. Удирдагч чинь энэ тухай танд заавар өгөөгүй юм уу?

	— Зааварлахыг зааварласан. Харин би олон жил хорих лагерьд сууж байсан болохоор энд ирээд анх удаа эрх чөлөө олж, баярласандаа хөл алдаад анзаарсангүй. Сануулсанд тань баярлалаа.

	— Энэ тухай хэзээ ч мартаж болохгүй. За тийм... Эндхийн цагдаагийн газар маш зальтай шүү... Маш зальтай. Танд өөр яримаар юм алга уу?

	— Надад уу? Алга... 

	— Аль вэ, паспортаа гэхэд нь,

	— Паспортаа биеэс битгий салгаарай гэж захисан... 

	— Таныг миний мэдэлд байх ёстой гэж хэлээгүй юу?

	— Үгүй

	— Аргагүй юм уу, даа... Энэ тухай таны авчирсан нууц мэдээнд байгаа юм. Ажлаа яаж зөв зохиохыг бодоцгооё. Одоо та... 

	— Буудалдаа очиж, орондоо ороод сайн унтаж авъя... 

	— Үгүй... Би өөр юм хэлж байна... Таны ажил... 

	— Эхлээд ханатал унтаж авъя. Би нэг, хоёр гурван хоног унтмаар байна. Дараа нь ажлаа бодно. Би бүх гар бичмэлээ Берлинд орхичихсон... За ер нь би бараг бүх юмаа цээжээр мэдэж байгаа юм... гэлээ.

	Өндөр хүн Плейшнерийн швед паспортыг авч ширээн дээр хайнгадхан чулуудаж орхиод

	— Нөгөөдөр хоёр цагт ирж үүнийгээ аваарай. Бид үүгээр Шведийн консулын газар бүртгүүлье. Нарийндаа бол оролдоод үзье гэж байгаа юм. Шведчүүд ахих тусмаа ааш нь дэндээд байгаа новшнууд

	— Юу гэнэ ээ? гэж Плейшнер лавлав.

	Гестапын хүн өөрийн хэрээс хадуурснаа мэдэж, хоолойгоо засаад, алдсанаа аятайхан булахын тулд тамхи асааж, удтал баагиулсны эцэст

	— Шведчүүд Германаар дайрч гарсан хүн болгоныг нацистын төлөөлөгч гэж сэрдэх болжээ. Гитлертэй тулалдаж байгаа эх оронч герман хүн байна уу, эсвэл гестапын тагнуул туршуул байна уу, ялгахгүй юм. Ийм учраас туйлын хашир болгоомжтой байгаарай гэж хэлсэнд,

	— Намайг консулын газар бүртгүүлээрэй гэж хэлээгүй юм сан... 

	— Нууц мэдээнд байгаа юм гэжээ.

	Гестапын «Үүний удирдагч нь Берлинд байгаа юм байна. Сая өөрөө гар бичмэл маань тэнд үлдсэн гэж шулуухан хэллээ шүү дээ. Тэгэхлээр бид Берлинд байгаа нэг хүнийг илрүүлэх нь байна... Мөн аз аа. Яарах л хэрэггүй юм. Яарах явдалгүй» гэж бодлоо.

	— За танд баярлалаа. Кофе нээрээ сайхан, хүйтэн устай бүр ч сайхан байна гэж Плейшнерийг хэлээд босоход нь 

	— Та аятай байр олж орсноо хойш нь мэдэгдсэн үү, эсвэл бид үүгээр гүйцэтгэх үү? гэж асуулаа.

	— Эрхэм нөхөр та үүгээрээ гүйцэтгэж чадах уу? гэв.

	«Коммунист юм байна. Ёстой догь биз дээ. Чөтгөр алгад» гэж гестапын хүн бодоод,

	— Чадна аа. Би нөхдөөрөө дамжуулаад гүйцэтгэе. Та ч өөрөө түүндээ мэдээ өгөөрэй.. Хойш тавих явдалгүй... гэж хэллээ.

	— Би өнөөдөр мэдээ өгье гэтэл ил захидал дээр наах ёстой шуудангийн марк нь олдсонгүй.

	— Худалдаанд байхгүй бол нөгөөдөр таныг ирэхэд хэрэгтэй маркийг бэлтгээд байя. Ямар зурагтай марк байх юм бэ?

	— Монбланы оройд гарч байгаа зураг... Хөх өнгөтэй. Заавал хөх өнгөтэй.

	— За мөн. Ил захидал нь танд байна уу?

	— Байхгүй. Буудалд бий.

	— Муу байна. Буудалд юмаа орхиж болохгүй. Та бол гадаадын хүн. Юмыг чинь онгичиж магадгүй. Та яасан болгоомжгүй хүн бэ? гэсэнд, Плейшнер инээмсэглэж,

	— Гэмгүй. Тэр бол энгийн нэг ил захидал. Берлинээс арваад тийм ил захидал худалдаж авсан юм. Бичих зүйлийг санаж байна. Тэгэхлээр мунгинаж самуурсан юм байхгүй... гэлээ.

	Өндөр хүн үүдний өрөөнд Плейшнертэй гар барилцаад өгүүлрүүн:

	— Та болгоомжтой л байж үзээрэй. Энд өнгөцхөн харахад л тайван юм шиг байгаа юм.

	— Мэднэ. Тэр надад сануулсан.

	— Юу ч бол надад хаягаа үлдээ.

	— «Виржиния». «Виржиния» гэдэг амь хүний байр.

	— Тэнд америкчууд суудаг уу?

	— Яагаад? гэж Плейшнер гайхсанд,

	— Англи нэр байна... Тэд ёс юм шиг өөрсдийнхөө нэртэй газар буудаг юм... 

	— Гадаадынхан байхгүй бололтой байна билээ.

	— Бид шалгая. Тэр буудалдаа надтай дайралдвал миний дэргэд ирэхгүй, мэндлэхгүй, танихгүй хүн шиг байгаарай

	— За

	— Одоо ингэж тогтъё... Маш чухал хэрэг гарвал надад утасдаарай. Дугаарыг тогтоох уу? гээд утасны дугаарыг хоёр дахин хэлэхэд нь 

	— Тогтооно. Миний ой сайн. Латин хэл хүний ойг ямар ч гимнастикаас илүү дасгалжуулдаг юм... гэжээ.

	Плейшнер гол хаалгаар гарч, яаралгүй алхлан гудамж хөндлөн гарав. Анх гарч ирсэн байшингийн нь эсэргэн талд нэхий хантаазтай нэгэн өвгөн амьтан худалддаг дэлгүүрийнхээ цонхны хатавчийг хааж байлаа. Үзмэрийн цонхны торон дотор шувууд дэвхрэлдэн байхыг Плейшнер удтал харж зогслоо.

	— Худалдаж авмаар байна уу? гэж дэлгүүрийн өвгөнийг асуухад,

	— Үгүй. Танай шувуунуудыг зүгээр сонирхож байна гэсэнд их яриа хөөрөөтэй цаад өвгөн

	— Хамгийн сонин нь дэлгүүр дотор бий. Уг нь аль сайн бараагаа үзмэрт тавьдаг юм билээ. Би тэгдэггүй. Би ер нь шувууг бараа биш гэж боддог. Шувуу болсон хойно шувуу. Манай дэлгүүрт зохиолч нар ирж, шувууны жиргэх донгодохыг сонсдог юм даа. Тэдний нэг нь: «Би шинэ номоо бичих гэж Орфейтой6 адил тамын оронд очихынхоо өмнө энэ хорвоогийн хамгийн гайхамшигт хөгжим болсон шувууны жиргэн донгодохыг сонсох ёстой. Эс тэгвэл би өөрийн Эвридикийг олох тийм дууг дэлхий дахинд дуулж өгч чадахгүй» гэж хэлсэн юм... гэж ярьжээ.

	Плейшнер өөрийн эрхгүй бөмбөрөн гарсан нулимсаа арчаад, үзмэрийн тэндээс холдохдоо

	— Танд баярлалаа... гэсэнд цаад өвгөн учрыг ойлгосонгүй.

	— Юу гэнэ ээ? гэж асуутал Плейшнер хариу хэлсэнгүй, буудал тийшээ одов. Шалавхан харьж ширээндээ суугаад ажлаа эхлэх гэхээс байж ядан яарсан байжээ... 

	 

	 

	— Яагаад гэрэл асааж болдоггүй юм бэ? Та хэнээс айгаа вэ? гэж Штирлицийг асуухад, Холтофф хариулсан нь 

	— Танаас л айгаагүй.

	— За, тэмтрээд явцгаая... 

	— Би танай гэрт овоо дасаад байна. Чимээ аниргүй тохитой сайхан юм гэхэд нь, Штирлиц хүд хүд инээж,

	— Ялангуяа бөмбөгдөж байхад уу. Ууц нуруу айхавтар өвдөж байна, нэг газар салхинд цохиулчихжээ. Одоо угаалгын өрөөнд орж аспирин авчиръя. Суу л даа. Гараа нааш нь, энд зөөлөн сандал бий гэсэнд,

	— Баярлалаа, би оллоо гэжээ.

	Штирлиц угаалгын өрөөнд орж, эмийн хайрцгийг онгойлгоод,

	— Харанхуйд андуураад аспирины оронд туулга уучих вий. Манай хөшиг их зузаан юм даг, хөшиг татаад, ханан зуухаа галлая. Та гаднаас зураг авчихна гэж айж байгаа бол буланд очоод суу. Тэнд яасан ч харагдахгүй гэв.

	— Би хөшиг татах гэж үзсэн, нууц оньстой юм байна шүү дээ.

	— Хаанаас даа, цагариг нь модондоо тээглээд байдаг юм. Би одоо татаадахъя. За юу болоо вэ, өвгөөн? Та хэнээс айгаа вэ?

	— Мюллерээс

	— Даргаасаа юу?

	— Яг тийм.

	— Намайг хоёр хоног байхгүй хойгуур юу гээч нь бол оо вэ? Дэлхий хөмрөө юу? Тэнгэрээс бурхан бууж ирээ юу? Кальтенбруннер еврей эхнэр аваа юу?

	— Бараг л тэгсэн гэж Холтофф хариуллаа.

	Штирлиц цонхныхоо хөшгийг татаад гэрэл асаах гэтэл ассангүй. Унтраалга дуугарахыг Холтофф сонсоод

	— Гал хамгаалагчийг нь би авчихсан. Танайд аппарат хэрэгсэл тавьчихсан байж болзошгүй юм гэв.

	— Хэн тэр вэ?

	— Манайхан.

	— Ямар санаатай тэгэх юм бэ?

	— Энэ тухай л тантай ярих гэж ирлээ. Аспирин уув уу?

	— Уулаа.

	— Ханан зуухаа галлаад суу. Бидэнд зав бага байна. Гэтэл олон чухал асуудал ярих хэрэгтэй байна гэлээ.

	Штирлиц хуурай мод асаасанд ханан зуух нь дүнгэнэлээ. Гал түлэхэд эхлээд баахан дүнгэнэж халсан хойноо л зүгээр болдог хачин зуух байжээ. Штирлиц сандлаа галд ойртуулж суугаад, асуусан нь 

	— За тэгээд та ямар хэрэгт орооцолдоо вэ, найз аа?

	— Би юу? Би ч зүгээр л дээ. Харин та яая гэж бодож байна?

	— Ерөнхийдөө юу?

	— Ерөнхийдөө... 

	— Ерөнхийдөө бол би халуун усанд ороод унтах санаатай байсан юм. Бээрч орхилоо. Бас үхтлээ ядарч байна.

	— Би тан дээр сайн нөхрийн ёсоор ирлээ гэхэд нь Штирлиц ярвайж,

	— За боллоо. Та юунд жаахан хүүхэд шиг элдэвлээд байгаа юм бэ? Эсвэл та чинь Монте Кристо гүн уу? Архи уух уу? гэвэл,

	— Ууя гэхээр нь Штирлиц коньяк авчирч, Холтоффт, мөн өөртөө хундагалж, хоёул үг дуугүй ууцгаав.

	— Сайхан коньяк байна гэхэд нь 

	— Дахих уу? гэж Штирлиц асуусанд,

	— Иш тэгэлгүй дээ гэлээ.

	Дахин нэг нэг ууцгаасны дараа Холтофф хуруугаа шажигнуулан хэлсэн нь:

	— Штирлиц ээ, би өнгөрсөн долоо хоногийн турш таны хэргийг судаллаа.

	— Ойлгохгүй байна... 

	— Физикчдийн талаар таны хийсэн ажлыг нууцаар шалга гэж надад Мюллер даалгасан юм.

	— Ингэхэд Холтофф та юунд иш мухаргүй юм яриад байна вэ? Үнэндээ гэхэд би юу ч ойлгохгүй байна. Нэг бол баривчлагдсан физикч, надад ямар холбогдолтойг тодорхой тайлбарлаад өг эсвэл та яагаад миний хэргийг нууц шалгах болсон, Мюллер яагаад миний тухай мэдээ баримт эрэх болсон учрыг хэлж өгнө үү... 

	— Танд тайлбарлая ч гэсэн би өөрөө учрыг нь огт мэдэхгүй байна. Таныг сэрдэж, хараанд авсныг л мэдэж байна гэсэнд Штирлиц ихэд гайхсан нь 

	— Намайг уу? Юун өвчтэй юм бэ! Эсвэл танай дарга нар энэ их хөл үймээн дунд толгой нь эргэчихжээ!

	— Штирлиц та өөрөө намайг тайван бай гэж сургадаг юм сан.

	— Та тэгээд намайг тайван бай гэж байна уу? Ийм юм ярьж орхиод уу? Би тэвдүүхэн байгаа нь үнэн. Би бүр мэл гайхаж, зэвүү хүрээд байна! Би одоохон Мюллер дээр очно... 

	— Унтаж байгаа. Түүн дээр очих гэж яарах юмгүй. Эхлээд аан гэж бай. Физикчдийн хэрэгтэй холбогдох юу юу олж мэдсэнээ танд ярья. Үүнийгээ Мюллерт арай яриагүй, таныг хүлээж байлаа... гэжээ.

	Штирлиц агшин зуурын дотор оюун ухаанаа дайчилж тавьсан асуулт, бичиж авсан хариултын хэлбэр, нарийн зүйлийг хэтэрхий сонирхсон байдал гэхчлэн өнгөцхөн харахад ялимгүй зүйл дээр ч гэсэн ямар нэг сэжигтэй ул мөр үлдээгүй байгаа даа хэмээн нэхэн санаж, өөрөө өөрийгөө шалгаад,

	— Одоохон. Айсандаа болоод гэдэс базалж байна гэж хэлсэнд, Холтофф тэр даруйдаа учрыг ойлгосонгүй,

	— Юу гэнэ ээ? гэхэд нь, Штирлиц өндийж,

	— Баавгайн өвчин хөдөллөө. Юу байдгийг мэдэх үү? гэж хэлээд жорлонд орж, дотроос нь түгжив.

	Тэгж байтал Холтофф хаалганы нь дэргэд гэтэн гэтэн ирэхийг мэдэж, «Энэ тэнэгийг. Ингэж болдог юм уу. Сайн залхаая, чамайг» гэж бодоод,

	— Холтофф! гэж чанга дуудсанд бас л өлмий дээрээ гэтэн сандал руугаа очих дуулдаж, тэндээсээ

	— Аан... гэхэд нь,

	— Тасалгаагаар гүйлгүй дор нь хариулж болох байсан даа... Намайг хэн хараандаа аваад байгаа юм бэ? Мюллер үү, манай дарга нар уу? гэж асуусанд,

	— Таныг гарч ирэхлээр ямаршуу байж болохыг ярилцъя гэхлээр нь,

	— Одоохон очлоо... гэв.

	Штирлицийн бодсон нь «Энэ одоо ямар янзтай байх бол? Над дээр ирээд, миний хэргийг гестап нууцаар шалгаж байна гэж хэлнэ гэдэг бол цаазаар авхуулах осолтой ажил хийж байгаа хэрэг. Холтофф бол үйлийн үргүй нацист. Юу болох нь энэ вэ? Эсвэл Мюллерийн даалгавраар миний янзыг үзэж байна уу? Үгүй л баймаар. Энд тэдний талын хүмүүс байхгүй, гэтэл иймэрхүү ярианы дараа намайг нуугдах нь ашигтай гэдгийг тэд мэдэж байх учиртай. Одоо ямар дөчин гурван он биш, фронт энүүхэн дэргэд байна. Энэ Холтофф өөрийн санаачилгаар ирэв үү? Хн-хн... Ямар санаатай юм бол? Энэ бол тийм дээгүүр жаалж чадах ухаантай хүн биш. Гэхдээ тун зальтай эр дээ. Би ийм гэнэхэн ов залийн учрыг тийм сайн мэддэггүй. Гэтэл ийм гэнэхэн заль чинь үнэн байдал, эрүүл ухааныг дийлж болзошгүй юм. Одоо би эндэж хөдөлбөл уучлал байхгүй. Хамгийн гол чухал ажиллагааг тасалдуулж орхино. Түүнийг надаас өөр үргэлжлүүлж чадах хүн байхгүй болно...» гэж бодлоо.

	— Штирлиц та яав аа?

	— Гогцоо хийж байна, боомилж үхмээр байна...

	Штирлиц жорлонгоос гарч ирээд, зөөлөн сандалд сууж, галын модыг засаад хэлсэн нь 

	— За туугаад байгаарай.

	— Маш чухал зүйл шүү.

	— Энэ хорвоод чухал биш гэх юу байна?

	— Би Шуманы байгууллагаас гурван мэргэжилтэн дуудсан гэв.

	Шуман бол вермахтын шинэ зэвсгийн асуудал эрхэлсэн зөвлөгч бөгөөд түүний хүмүүс атомыг задлах асуудал эрхлэн хариуцаж байгаа аж.

	— Рунгег та нар хорьсны дараа би ч тэндээс мэргэжилтэн дуудуулсан,

	— Тийм ээ, Рунгег бид барьж хорьсон. Харин хэргийг нь яагаад танай тагнуулынхан эрхэлсэн юм бэ? гэж Холтофф асуув.

	— Та ойлгохгүй байна уу?

	— Ойлгохгүй байна

	— Рунге бол Франц, Америкт сурч байсан хүн. Тэнд тогтоосон холбоо нь өөрөө энд байгаагаас илүү чухал юм гэдгийг гадарлахад тийм хэцүү гэж үү? Бид асуудлын хэтийн төлөвийг бодохдоо шийдэмгий хөдөлж чаддаггүй нь биднийг хөөдөж байна. Бид уран сэтгэмжээс айдаг. Яг хэмжээтэй газраа л эргэлдэж байна. Энэ л манай гол алдаа гэсэнд Холтофф зөвшөөрч, өгүүлсэн нь:

	— Тэр үнээн. Таны хэлдэг зөв. Зоригийн тухайд маргах юм алга... Харин бусад жижиг зүйл дээр маргалдахад бэлэн байна. Их цацраг идэвхтэй бодисоос плутон гаргаж авах бололцоог үргэлжлэн судлах хэрэгтэй гэж Рунге нотолж байсан. Гэтэл эрдэм шинжилгээний эсрэг талынхан Рунгег чухам үүгээр буруутгасан юм. За тэгээд тэр эсрэг талынхан нь л Рунгегийн талаар хов мэдээ бичсэн байна лээ. Би, тэднээр бичсэнийг нь хэлүүлж чадсан... 

	— Тэр ч эргэлзээгүй.

	— Яагаад?

	— Яагаад гэвэл Рунге ажил хийж байгаа хүн болж баашилж байна уу, үгүй юу? Баашилж байгаа бол тэр нь бидэнд ашигтай байна уу, дайсанд ашигтай байна уу? гэдгийг мэдэх нь чухал байсан юм.

	— Тэгээд та саналыг нь дайсанд ашигтай гэж дүгнэсэн юм уу?

	— Хэргийг нь та үзэж танилцсан шүү дээ.

	— За тэгвэл Рунгегийн зөв гэж Лондоноос манай хүмүүс мэдээлсэн байна! Америк, англичууд яг Рунгегийн замаар явсан байна. Гэтэл Рунге өөрөө манай гестапод хоригдож суусан.

	— Харин тийм л дээ, Холтофф оо, танай гестапод хоригдож суусан. Рунгег бид баривчлаагүй, та нар баривчилсан. Хэргийг бид батлаагүй, танай Мюллер, Кальтенбруннер нар баталсан. Бас миний юм уу, таны юм уу, Шуманы авгай нь еврей байгаагүй, түүнийх л еврей хүүхэн байсан, тэрийгээ нууж дарагдуулж байсан хүн... гэсэнд Холтофф дүрсхийж хэлсэн нь 

	— Түүний өвөг эцэг нь еврей байсандаа ч яадаг юм бэ? Өөрөө манай талд хүчин зүтгэж, бүр хамаг чадлаараа хүчин зүтгэж байсан юм чинь өвөг эцэг нь хэн байсандаа хамаагүй! Гэтэл та өөдгүй юмнуудын үгийг үнэмшсэн байна! гэхэд,

	— Өөдгүй юмнууд гэнэ ээ?! Хөдөлгөөний ахмад гишүүд үү? Бат итгэлтэй цэвэр германчууд уу? Фюрер өөрийн биеэр шагнасан физикчид үү?

	— За, за... Боллоо. Бүгд үнэн... Таны зөв. Дахиад коньяк өгнө үү... 

	— Бөглөөг нь хаячхав уу?

	— Таны солгой гарт байна.

	— Цахилгааны гал хамгаалагчийг асууж байна.

	— Хаяагүй. Толины хажуугийн жижиг ширээний нүдэнд бий гэлээ.

	Холтофф гэдэсхийгээд хундагатайгаа нэгмөсөн хөнтөрч хэлсэн нь 

	— Би их уудаг болж байна

	— Одоо бага уудаг хэн байна вэ, мэдэх юм сан... 

	— Мөнгөгүй нь бага уудаг. Заяагүй хүмүүс... гэж Холтофф тоглоом хийв.

	— Хөгийн ч юм аа даа.

	— Гунигтай юм аа. За энэ ч яах вэ. Би шалгалтынхаа дүнг Кальтенбруннерт илтгэвэл юу гэж шийдэх бол, Штирлиц та юу бодож байна?

	— Та шалгалтынхаа дүнг эхлээд Мюллерт илтгэх ёстой. Мюллер өөрөө Рунгег баривчлах тушаал өгсөн хүн.

	— Тэр Рунгегийн хэргийг та хөтөлж байсан шүү дээ.

	— Би хөтөлж байсан нь яг үнэн. Удирдлагын заалтаар, тушаасныг нь биелүүлж... 

	— Түүнийг тэр үед суллачихсан бол бид өдийд нэг байрандаа цовхчиж байхгүй, бүр хагас жилийн өмнө «цээрлүүлэх зэвсэг» бүтээх талаар хамаагүй хол ахих байсан юм.

	— Та үүнийг нотолж чадах уу?

	— Нотолдгоо нотолсон.

	— Таны нотолгоог бүх физикч зөвшөөрч байна уу?

	— Олонх нь. Миний дуудаж ярилцсан хүмүүсийн олонх нь зөвшөөрсөн. Тэгэхлээр танд... гэхэд Штирлиц үгийг нь тасалж,

	— Гэмгүй. Огт гэмгүй. Эрдэм шинжилгээний ажлын үр дүн практикаар нотлогддог. Тийм нотолгоо хаа байна?

	— Над миний өвөрт байна

	— Өө бүүр үү?

	— Тийм. Би Лондоноос бага сага мэдээ авсан. Хамгийн шинэ сонин мэдээ. Энэ бол шулуухан таныг цаазаар авах ялын тогтоол.

	— Холтофф та яах гээд байгаа хүн бэ? Танд нэг санаа байна. Ямар санаатайг чинь би ойлгохгүй байна

	— Дахиад хэлье л дээ. «Цээрлүүлэх зэвсэг» бүтээх ажлыг санаатай, санаагүй алин боловч та л тасалдуулсан байна. Та санаатай, санаагүй алин боловч зуун физикчээс асуухын оронд арваад хүнээр хязгаарлаад, Рунгег далд хийж авах гэсэн тэр хэдийнхээ мэдүүлгийн үндсэн дээр Рунгегийн шинжилгээний чиглэлийг газар авахгүй хортой зүйл гэж үзэхэд тусалсан байна!

	— Та тэгвэл намайг фюрерийн үнэнч байлдагч нарт битгий итгэ, Кейтель, Геринг нарын итгэдэг хүмүүст битгий итгэ, атом судлах америкийн чиглэлийг хамгаалж байгаа хүнийг өмөөр гэж уриалж байна уу?! Та ингэж уриалж байна уу? Гестап заавал учир мэдэж байж баривчилдаг байхад Гестапод баривчлагдсан Рунгед итгэж, түүнийг илчлэхэд тусалсан хүмүүст битгий итгэ гэж та уриалж байна уу?!

	— Бүгд л учир зүйтэй болж байна, Штирлиц ээ. Таны ингэж учир шалтгааны холбоо үүсгэж чаддагт би үргэлж атаархдаг юм. Та Рунгег баривчлах тушаал өгсөн Мюллерийг ч буруутгаж, элэнц хуланц нь еврей байсан хүнийг өмгөөлж байна гэж намайг ч буруутгаад, эцэст нь бидний ясан дээр өөрөө үнэн итгэлийн хөшөө болж байна. За яах вэ. Та их оновчтой ярьж байна, Штирлиц ээ. Би ийм хэргээр ирсэн юм биш. Рунгегийн талаар та их алсын бодолтой хөдөлсөн юм байна. Рунге хэдийгээр хорих лагерьд байгаа ч гэсэн СС-ийн хотхоны тусгай байшинд сууж, онолын физикийн талаар ажил хийх боломжтой байгаа. Штирлиц танд би хэлэх гэсэн гол юмаа хэлье. Би бүр мухардана гэхэд гарах газаргүй мухардаад байна... Би шалгалтынхаа үр дүнг Мюллерт илтгэвэл та хэдийгээр хараанд орж, хэргийг чинь ганц би биш, хэд хэдэн хүн шалгаж байгаа байлаа ч гэсэн, Мюллерийн өөрийн нь эсрэг зэвсэг таны гарт байгааг тэр ойлгох болно. Таны зөв, Мюллер өөрөө л Рунгег баривчлах тушаал өгсөн. Хэрэв би таныг буруушаасан шалгалтынхаа дүнг Мюллерт хэлбэл түүнийг шууд биш ч буруутгах болно. Хамгийн инээдтэй нь, би та хоёрын хоёулын чинь өмнө буруут болно. Миний нотолгоог дахин дахин шалгаж магадлах хэрэгтэй учраас Мюллерийн өмнө би буруут болно. Таны өмнө бол... Таны өмнө яагаад буруут болохыг та сая багцаалаад хэлчихлээ. Ингэхлээр гестапын офицер хүн би одоо яавал зохих байна? Тагнуулын газрын офицер хүн та хэлээд өгнө үү... гэжээ.

	Штирлиц учрыг ойлгож: «Энэ чинь ийм юм ярих гэсэн хүн байж шүү. Өдөөн тагнаж байна уу, үнэнээсээ хэлж байна уу? Намайг өдөөн тагнаж байгаа бол би яах ёстой нь тодорхой. Харин хуйвалдъя гэсэн урилга байвал яах вэ? Эд нар онгоцноос зугтаж буй үхэр оготно шиг зугтахад бэлэн байгаа юм. Гестап, тагнуулын газар хоёрын тухай хэлдгийн учир нь тодорхой байна. Хариу хэлэхэд эртэднэ. Арай эртэднэ» гэж бодох зуур дал мөрөө хавчаад,

	— Гестап, тагнуулын газар хоёр ямар ялгаатай юм бэ? Бид хааяа шөргөлцөлддөг ч гэсэн ерөнхийдөө нэг л ажил хийж байгаа улс гэсэнд, Холтофф зөвшөөрч

	— Тэр тийм. Харин манай гестапынхан дэлхий дахинд яргачин, зандалчин гэж муу нэртэй байхад танай улс төрийн тагнуулынхан бол нарийн урлалын цэвэр цэмцгэр улс байдаг. Та нар ямар ч байгуулал, ямар ч улсад хэрэгтэй байхад бид бол зөвхөн райхыг шүтсэн хүмүүс. Бид райхтай хамт өөдөлбөл өөдөлж, мөхвөл мөхнө... 

	— Та надаас яавал зохих вэ гэж асууж байгаа юм уу?

	— Тийм.

	— Та өөрөө ямар саналтай байгаа юм бэ?

	— Эхлээд таны саналыг сонсмоор байна

	— Та гал хамгаалагчийг авч, бас цонхны хөшиг татна уу гэж гуйсныг бодоход... 

	— Хөшиг татъя гэдгийг та өөрөө хэлсэн

	— Тийм үү? Чөтгөр алгад, таныг хэллээ гэж бодсон юм шүү... За энэ ч чухал биш... Та хэрэг явдлаас бултаж гарах санаатай байна уу?

	— Та миний оронд бол яах вэ?

	— Би одоо танаас оновчтой хариу дуулахаас нааш хариу хэлэхгүй.

	— За болшгүй юмыг байж болно гэж үзээд, би «тийм» гэж хариулсан байвал яах вэ?

	— Бид болшгүй юмыг болгоно гэж бодож байгаа бол та хүнээ олсонгүй. Надтай ярихын оронд зурхайч нараас асуу.

	— Танд хил нэвтрэх «цонх» бий юу?

	— Байвал яах гээ вэ?

	— Гурвуулаа төвийг сахигчид дээр очвол яасан юм бэ?

	— Гурвуулаа юу? гэж лавласанд

	— Тийм ээ. Рунге та бид гурвуул. Бид дэлхийн аугаа их физикчийг аварна. Түүнийг энд би аварч, оргож зайлахыг та зохион байгуулна. Ямар вэ? Аан? Та л хараанд орсноос биш, би ороогүйг бодоорой. Мюллерийн хараанд орно гэдэг юу байдгийг та юу эс андах вэ. За тэгээд? Таны хариуг хүлээж байна гэхлээр нь,

	— Дахиад коньяк уух уу? гэвэл

	— Ууя! гэжээ.

	Штирлиц өндийж, архины бөглөөг аваад, Холтоффын дэргэд очиж, хундагаа сарвайхаар нь тэрхэн агшинд коньякийн ирмэгтэй зузаан лонхоор Холтоффын толгой руу байдаг чадлаараа цохисонд лонх бут үсэрч, Холтоффын нүүрээр шаргал коньяк цустай холилдон урсав.

	Штирлиц «Хорьх» машиныхаа хурдлуурыг гишгэн давхиж явахдаа «Би зөв юм хийлээ. Ингэхээс өөр арга байсангүй. Фифти - фифти тоглоход хагаслан мөрийцөж болдоггүйтэй адил. Энэ Холтофф үнэнээ хэлээд ирсэн байлаа ч миний ингэж хөдөлсөн нь зөв боллоо. Энэ тохиолдолд зорилгын шат дарааллаар би зөв замаа олж, хэдийгээр ёс алдсан боловч Мюллерийн бүрэн итгэлийг олж байгаа маань илүү их хожоотой зүйл болов» гэж бодлоо.

	Хажууд нь хаалга налаад унасан Холтофф ухаан ороогүй л байв. Түүний гарыг нь гавласан байлаа.

	 

	 

	Мюллерийг унтаж байгаа гэж Холтоффын хэлсэн нь худлаа болов. Мюллер унтаагүй, Берн дахь гестапын нууц байранд болсон хэрэг явдлын тухай нууц мэдээг төвөөс дөнгөж саяхан авсан байлаа. Орос радист хүүхний нууц түлхүүр нь Бернд очсон нууц түлхүүртэй таарч байв. Тэгэхлээр оросын тагнуулын хэсгийн удирдагч нь нэг бол холбоочноо бөмбөгдөлтийн үед амь үрэгдсэн гэж үзээд, үгүй бол түүнд ямар нэг хэрэг түвэг тохиолдсоныг мэдээд өөр холбоо эрж байгаа юм байна гэж Мюллер таамаглав. Тэгэхдээ орос нэвтрүүлэгч дээр байсан өнөөх гайтай хурууны мөр, Бормантай харилцсан тусгай утасны харилцуур дээр үлдсэн хурууны эргүүлгийг Мюллер анхаарахгүй байхыг хичээсээр байлаа. Гэтэл тэр гайтай хурууны эргүүлийг анхаарахаа байя гэж хичээх тусам улам бодогдоод өөр юм бодоход саад болж байв. Мюллер цагдаагийн газар хорин жил ажиллахдаа эхлээд өөрийн сэрэл сэтгэл, зөн совинг анхааран чагнаж, дараа нь сонирхсон баримт буюу хүнээ задлан шинжлэх замаар их төлөв тэр анхныхаа сэрлийг шалгадаг тийм нэг зантай болжээ. Мюллерийн алдах нь ховор. Веймарын бүгд найрамдах улсад хүчин зүтгэж нацистуудын жагсаалыг зодож жанчин хөөж байхдаа ч, дараа нь нацистуудын талд орж, Веймарын бүгд найрамдах улсын удирдагчдыг хорих лагерьд хорьж эхлэхдээ ч, бас Кальтенбруннер тийш татагдаж эхлэхдээ ч зөн бэлгэ нь түүнийг хөөдөж байгаагүй билээ. Кальтенбруннер Штирлицтэй холбогдсон даалгавар өгснөө мартаагүй байх ёстойг Мюллер ойлгож байлаа. Тэгэхлээр нэг явдал болсон, тэр мөртөө их дээгүүр нэг жиг ургажээ. Харин хэзээ юу болсныг Мюллер мэдээгүй бөгөөд гарцаагүй болсон баймаар тэр явдлын далдуур шалтгааныг бодоод бодоод олсонгүй. Тийм учраас Штирлицийнд очиж, тийм нэг «жүжиг тоглохыг» Холтоффт даалгасан байжээ. Хэрэв Штирлиц маргааш нь Мюллер дээр орж ирээд, Холтоффын хэрхэн яаж маягласныг ярих ахул уг хэргийг нэгэнт зүйл дууссан гэж үзээд санаа амар төмөр авдарт далд хийж болох байв. Хэрэв Холтоффын саналыг Штирлиц хүлээж авах ахул Мюллер шууд Кальтенбруннер дээр орж, ажилтныхаа олж ирсэн мэдээ баримтыг түшиглэн хэргийн байдлыг нууж хаалгүй илтгэж болох байв. Тэр бол учир нь олдохгүй физикийн томьёо мэтийн балай юм биш, харин маргаж мэтгэхийн аргагүй үнэн бодит баримт болох байлаа.

	Мюллерийн үргэлжлэн бодсон нь: «Тийм байж... За яах вэ. Холтоффыг хүлээж байтал байр нь мэдэгдэнэ. Одоо «төгөлдөр хуурч» орос хүүхнийг авч үзье. Удирдагч нь Швейцараар дамжуулан холбоо эрж эхэлснээс хойш Штирлицийн зөөлөн сургаал ярианы оронд тэр хүүхэн дээр манай аргыг хэрэглэж болох дог. Тэр хүүхэн удирдагчдынхаа гар хурууны үзүүрийн төдий хүн биш байж таарна. Зарим нэг зүйлийг мэддэг байх ёстой. Тэр хүүхэн ер нь нэг ч асуултад хариулаагүй шүү. Одоо цаг бачим байна. Бернээс ирсэн нууц бичгийн түлхүүрийг ч тэр хүүхэн мэддэг байх вий. Тэгээд удирдагчийн нь энд өгч байсан зүйлийг Бернд дамжуулсантай жишиж харьцуулаад бид их юм олж мэдэх боломжтой. Нууц арга явууллага хийж эхлэхэд болно. Одоо чинь Өрнөдийнхөн, оросуудын аль алины нь эсрэг арга явууллага хийх явдал маш чухал болоод байна. Энэ бол манай эцсийн горьдлого.

	Мюллерийг гүйцэд бодож завдаагүй байтал хаалга нээгдэж, Штирлиц орж ирэв. Штирлиц цус нөж болсон Холтоффыг суганаас нь түшжээ. Түүний гарыг ар талд нь хромдсон бяцхан гаваар гавласан, цаана нь Мюллерийн туслагч Шольц үүлгэртсэн царайтай зогсож байв.

	— Штирлиц та солиоров уу... гэж Мюллерийг өгүүлэхэд Штирлиц ярвайж, Холтоффыг сандал руу түлхэж орхиод,

	— Би өөрийн ухаантай байна. Харин энэ л нэг бол солиорсон, үгүй бол урвасан байна гэсэнд,

	— Ус... Ус өгөөч... гэж Холтоффыг уруулаа арай чарай хөдөлгөхөд нь,

	— Наадахдаа ус хийгээд өг. Юу болсныг надад хэлээд орхиоч гэж Мюллер өгүүлсэнд

	— Эхлээд наадах чинь учрыг яриг. Би тодорхой бичээд өгсөн нь дээр... гэж Штирлиц хэлээд Холтоффт ус уулгаж, аягыг нь шилний хажууд цар дээр тавилаа.

	Мюллер асуусан нь:

	— Өрөөндөө очиж, хэрэгтэй гэж үзсэнээ бичээд ир. Хэдийд бэлэн болгож чадах вэ?

	— Товчхон бол арван минутад. Дэлгэрэнгүй бол маргааш

	— Яагаад маргааш гэж?

	— Өнөөдөр надад заавал дуусгавал зохих яаралтай ажил бий. Ер нь энэ хүн ч түүнээс наана сэхээ орохгүй байх. Явж болох уу? гэвэл,

	— За явж болно гэж Мюллер хариулжээ.

	Штирлицийг гарсны дараа Мюллер Холтоффын бугуйнаас гавыг салгаж, цус болсон хацрыг нь бодлогошрон илээд, шилэн аяга тавиастай байгаа жижиг ширээний дэргэд очиж, хоёр хурууны үзүүрээр дөмөн барьж дээш нь өргөөд гэрэлд харвал Штирлицийн хурууны мөр тодхон харагдаж байжээ. Штирлиц бол хурууны нь хуаюурыг сэм авч завдаагүй байгаа хүмүүсийн нэг байлаа. Мюллер чухам Штирлицийг гэж сэжиглэхээсээ ямарваа юмыг туйлд нь хүргэж дуусдаг зангаараа Шольцыг дуудаж

	— Энэ аяган дээр гарсан хурууны мөрийг хуулж аваг. Би унтъя. Битгий сэрээгээрэй. Онц яаралтай юм гарах нь гайгүй биз гэж хэлжээ.

	Штирлиц Мюллерийн нэр дээр товчхон рапорт бичиж, Шольцод орхиод Шлаг ламынд очихоор давхив. Штирлиц нэн даруй, өнөөдрийн дотор ламыг Швейцарт явуулах ёстой болсон байжээ. Тэнд бүх юмыг бэлтгэчихсэн байгаа. Плейшнер бүх зүйлийг төлөвлөсөн ёсоор хийсэн байх учиртай. Лам бол лакмусын цаас мэт байдлыг тодруулна. Европыг чөлөөлсөн оросынхныг соёл иргэншилд заналхийлж байгаа зэрлэг бүдүүлэг амьтад шиг үздэг Өрнөдийн тийм этгээдүүдтэй Гиммлерийн хуйвалдахыг тасалдуулахад Шлаг лам өөрөө хүссэн хүсээгүй тус болно.

	 

	 

	Мюллерийг арга буюу сэрээх хэрэг гарчээ. Түүнийг Шольц өөрөө дуудаж сэрээв. Шилэн аяган дээр Штирлицийн үлдээсэн хурууны хауюур нь утасны харилцуур дээр үлдсэн хурууны мөртэй таарч, бас хамгийн аймшигтай нь орос радио нэвтрүүлэгч дээр байсан хурууны мөртэй таарч байжээ... 

	 

	 

	СС-ийн райхсфюрер

	Генрих ГИММЛЕРИЙН гарт нь 

	 

	Ганц хувь машиндсан 

	 

	Эрхэм райхсфюрер ээ!

	Миний бие Швейцараас төв байрандаа буцаж ирлээ. Тэгээд бүхий л хэрэг явдлыг цаг цагаар дэс дараалан тодорхойлж бичихээр үл барам, Даллес лугаа миний хийсэн хэлэлцээтэй уялдан сайн сайхан тийшээ эрс өөрчлөгдөнө гэж найдаж буй ойрын ирээдүйг үнэн бодитой шинжлэн дүгнэхийг оролдоод үзмээр байна.

	Өчигдөр миний бие Дольмантай хамт Италийн үндэсний үзэлт босогч Парри, Усмияни нарыг аваад Швейцар орлоо. Нууцаар хил давах ажиллагааг швейцарын тагнуулын хошууч Вайбелийн нэг туслагч гүйцэтгэсэн болно. Хил давах ажиллагааг туйлын нягт нямбай бэлтгэсэн учир бид Цюрих орох галт тэрэг яг хөдлөх гэж байхад очлоо. Тэнд Парри, Усмияни нарыг хот орчмын нэг шилдэг сайхан эмнэлэг болох Гирсланденклиникт байрлуулав. Тэнд Даллес нэн даруй очсон нь хожим надад илэрхий болсон юм. Даллес Парри хоёр хэзээний найз нар байсан юм санж. Америкчууд Италийн ирээдүйн засгийн газрыг өөрсдөдөө тааламжтай хүмүүсээр бүрэлдүүлэх, тэгэхдээ коммунист биш, харин манай цэргийг Италид арга буюу орсон бүр сүүлийн үед л дучетэй холбоогоо тасалсан монархист, дүүрсэн үндэсний үзэлтнээр бүрэлдүүлэн байгуулах санаатай байгаа бололтой.

	Гюсман бидэн дээр ирж, Даллесын нууц байранд дагуулан аваачихад Даллес хэдийн хүлээж байлаа. Даллес хөндийхөн байгаа ч гэсэн нааштай байна. Бид гар барилцаад хэлэлцээ эхэллээ. Гэхдээ цонхны дэргэд, царайгаа сүүдэрлэж суугаад дуугүй байв. Хамгийн түрүүн Геверниц ам нээж, надаас

	— Матильда Гедевильсийн хүсэлтээр итали хүн Романо Гуардинийг суллахад та тусалсан уу? гэж асуув.

	Би тодорхой хариу хэлсэнгүй. Учир нь энэ бол толгойд тогтохгүй нэр овог байна. Шалгаж ч байж магадгүй гэж бодсон. 

	Геверкиц үргэлжлүүлэн,

	— Италийн нэрд гарсан философич тэр хүнийг Европ зүгийн сэтгэгч сэхээтэн их хүндэтгэдэг юм гэлээ.

	Миний бие манай их жүжигчин Шелленбергийн сургамжийг санаж, учиртайхан инээмсэглэв. Гюсман

	— Герман улс дайнд ялагдсан гэдгийг генерал та ухаарч байна уу? гэж надаас асуулаа.

	Энэ хүмүүс миний мууг үзэх гээд байна, энэ бол миний хувьд их гутамшигтай зүйл гэдгийг би ойлгов. Миний бие тухайн үедээ засгийг сөрж байгаа улс төрийн аль нэг зүтгэлтнийг өөрийн хүн болгохын тулд мөн ийм арга хэрэглэдэг байсан юм. Хожим тэр хүнд засаг захиргааны хариуцлагатай албан тушаал үүрүүлж болохуйцаар өөрийн хүн болгож авдаг байсан. Өөрийн нь биеийг доромжлон байж шалгах бол хожим үнэнч байлгахын хангалттай баталгаа болно.

	— Ухаарч байна гэж намайг хариулахад

	— Үг дуугүй бууж өгвөл л хийж болох ажил хэргийн ил үндэс болно гэдгийг та ойлгож байна уу? гэхэд нь,

	— Ойлгож байна гэж хариулав. Үүнд хэлэлцээний сэдвээс жинхэнэ хэлэлцээ нь илүү чухлыг миний бие ойлгож байлаа. Чухамдаа зорьж байгаа юмны гол маань хэлэлцээ эхлэхийг чухалчлахад орших тул СС-ийн генерал, намын гишүүн миний бие муугаа үзсэн ч хамаагүй байлаа. 

	Гюсман үргэлжлүүлэн

	— Тийм байтлаа та райхсфюрер Гиммлерийн нэрийн өмнөөс ярих гэвэл хэлэлцээг үүгээр тасалбар болгож. Даллес гуай буцахаас өөр зам алга гэлээ.

	Би Даллес өөд харав. Миний нүдэн дээр гэрэл тусаад царайг нь сайн харж чадсангүй. Даллес нэг ч үг дуугарахгүй суусаар байсан боловч толгой дохихыг нь би ажиглав. Энэ бол зонхилж хэлбэрийн асуудал болохыг миний бие ойлголоо. Юу вэ гэвэл СС-ийн дээд генерал чухам хэний өмнөөс ярьж чадах, ярих ёстойг тэд сайн мэдэж байгаа юм. Тэд ийм асуулт асууснаар өөрсдийгөө инээдтэй бөгөөд гутамшигтай байдалд оруулав. Миний бие уг нь зөвхөн Даллестай ярихад бэлэн байна. Харин Даллес еврейн монопол капиталын төлөөлөгч байх ахул би түүнтэй аль нэг хэлбэрээр харилцахыг бүрмөсөн зогсоно гэж хариулж болох байлаа. Тэд миний хариу хэлэхийг хүлээж байгааг мэдэв. Тэгээд би:

	— Одоо үед ялангуяа бид нэг ширээнд, хэлэлцээний ширээнд суугаад байгаа ийм үед тэмцлийг үргэлжлүүлэх нь аугаа их Германы ард түмний эсрэг, Европт соёл иргэншлийн тэргүүн цайз болж байгаа аугаа их германы төр улсын эсрэг гэмт хэрэг болно гэж миний бие үзэж байна. Манай СС, цагдаагийн газар бол Итали дахь хамгийн хүчирхэг байгууллага мөн. Үүнд дайныг дуусгаж, коммунист засгийн газар байгуулахад хүргэхгүйн тулд миний бие өөрийн байгууллагыг холбоотнуудын мэдэлд өгөхөд бэлэн байна гэв.

	Тэгтэл Даллес ашгүй ам нээж,

	— Энэ бол танай СС, Кессельрингийн вермахтын эсрэг тэмцэнэ гэсэн үг үү? гэж асуув.

	Энэ хүн юм бүхэнд буурь суурьтай хандах гээд байгааг би ойлгов. Энэ бол хэтийн төлөвийн тухай бодитой ярихын баталгаа байлаа... Тэгээд би

	— Фельдмаршал Кессельрингтэй бодитой нотолгоотой ярилцана гэсэн таны баталгаа надад хэрэгтэй байна гэж хэлсэнд,

	— За тэгье гэж Даллес зөвшөөрөв. Би үргэлжлүүлэн

	— Энд, Италид Кессельринг өөрийн захирч байгаа бүтэн хагас сая гаруй цэрэгтээ бууж өгөх тушаал өгмөгц бусад фронтод ч, би үүнд Норвег, Данид - өрнөдийн, Скандинавын фронтыг хэлж байна, мөн тийм явдал халдварлана гэдгийг та ойлгох ёстой гэж хэлэв.

	Бас энэ эхний чухал яриан дээр өмнөө барих гол юмаа гаргаж тавих хэрэгтэй юм байна гэдгийг би ойлгоод,

	— Би танаас хэлэлцээг үргэлжлүүлнэ гэсэн баталгаа авбал фюрерийн тушаалаар төлөвлөсөнчлөн Италийг сүйтгүүлэхгүй байх үүргийг би хүлээнэ. Бидэнд зургийн бүх үзэсгэлэн, эртний дурсгалт зүйлийг устгах, товчоор хэлэхэд хүн төрөлхтний түүхэнд хамаарах юм бүхнийг газартай тэгшил гэсэн тушаал бий. Хэдийгээр миний амь биед аюултай ч гэсэн би Уффици, Паттийн зургийн үзэсгэлэнгийн нэлээд зураг, мөн Виктор-Эммануил вангийн цуглуулсан мөнгө зоосыг тусгай газар хадгалж аварсан гэлээ.

	Би ингэж хэлээд нуусан зургийнхаа жагсаалтыг ширээн дээр тавьсан. Тэр жагсаалтад Тициан, Ботичелли, Эль Греко нарын зураг орсон болно. Америкчууд уг жагсаалтыг үзэж хэлэлцээгээ түр орхив.

	— Энэ зургуудыг доллароор үнэлж бодвол хэдий хэрийн үнэтэй байх вэ? гэж надаас асуулаа.

	— Ийм юманд үнэ байдаггүй юм... гэж би хариулсан боловч, — Бодвол зуун сая гарах байх гэж нэмж хэллээ... 

	Геверниц сэргэн мандалтын үеийн уран зургийн тухай, Европын техникийн болон гүн ухааны хөгжилд тэр эрин үеийн нөлөөлсөн тухай арваад минут ярилаа. Дараа нь ярианд Даллес оролцов. Даллес ямар ч илүү дутуу үг хэлэлгүй гэнэт шууд ярианд оролцож

	— Би генерал Вольф тантай ярилцахад бэлэн байна. Харин та холбоотнуудтай өөр ямар нэг холбоо барихгүй гэсэн баталгаа өгөх ёстой. Энэ бол нэгдүгээр болзол. Бидний хэлэлцээ хийж буй баримтыг энд байгаа хүмүүсээс өөр хэн ч мэдэх ёсгүй гэдгийг та ойлгож байгаа биз ээ? гэхэд нь,

	— Тэгвэл бид найрамдаж чадахгүй. Учир нь та ерөнхийлөгч биш, би канцлер биш шүү дээ гэж хариуллаа.

	Бид өөд өөдөөсөө харж инээмсэглээд, ийнхүү хэлэлцээний тухай Танд мэдээлж, танаас цаашдын заавар өгөхийг хүсэх зөвшөөрөл олсныг ойлгов. Би энэхүү захидлыг фельдмаршал Кессельрингийг дагалдан Берлин нисэх гэж байгаа туслагчаар нь илгээв. Энэ хүнийг би өөрийн төлөөлөгчийн хувьд төдийгүй, бидэнд үнэнч бөгөөд бидний нэгэн адил санаа бодолтойн нь хувьд олон дахин нарийн нягт шалгасан. Фельдмаршал райхсмаршал Герингтэй ямар холбоотой байдаг тухай мэдээ авахаар энэ хүнийг илгээхээр чухамхүү Та өөрөө шийдсэн, түүнийг санаж байгаа биз ээ.

	Таны бие Кессельрингийг өөр дээрээ дуудан ярилцвал туйлын зүйтэй болов уу гэж бодож байна. Бид америкчуудтай ойрын өдрүүдэд уулзаж ярилцах болно.

	Хайль Гитлер!

	Таны КАРЛ ВОЛЬФ»

	 

	 

	Вольфын бичсэн үнэн байлаа. Хэлэлцээ яг ийм буюу бараг ийм маягаар явагдаж байжээ. Гагцхүү Вольф Итали орохоор буцаж явах замдаа галт тэрэгний өрөөнд Гюсман, Вейбель нартай нүүр нүүрээ тулан удтал ярьсан зүйлийн тухай дурдсангүй өнгөрчээ. Үүнд Германы ирээдүйн сайд нарын танхимын бүрэлдэхүүнийг хэлэлцэж, Кессельрингийг канцлер, Чех, Моравын амбан сайд байсан фон Нейратыг гадаад явдлын яамны сайд, НСДАП-ын хүндэт гишүүн Ялмар Шахтыг Сангийн яамны сайд болгож, СС-ийн обергруппенфюрер Карл Вольфыг дотоод яамны сайд болгохоор хэлэлцэж тохирсон байна. Тэр танхимын бүрэлдэхүүнд Гиммлерийг оруулсангүй.

	Тэр завсар Штирлиц «Хорьх» машиныхаа хар хурдаар Швейцарын хил тийш давхилаа. Хажууд нь Шлаг лам зэвхий царайлж, дуугаа хураагаад сууж явлаа. Штирлиц хүлээн авагчаа залгаж Францыг баривал Парисаас Эдит Пиафф гэдэг дуучин бүсгүйн концертыг нэвтрүүлж байв. Тэр хүүхний хоолой нь аргилдуу бөгөөд хүчтэй, дууны үг нь эгэл жирийн аж. 

	Лам өгүүлрүүн:

	— Ёс төр доройтож гүйцжээ. Үгүй, би зэмлэж байгаа ч юм биш, энэ эмэгтэйн дуулахыг чагнаж байхад Гендель, Бах нар санаанд ороод байна. Урьдын цагт урлагийн хүмүүс биеэ их баалж чаддаг байсан болов уу. Чин сүсэг барихын хамт давахуйяа бэрх зорилтыг өмнөө тавьдаг байсан биз... Тэгээд нэг ёсондоо гэрэлт цамхаг болж байжээ... Тэгэхэд энэ бол? Зах зээл дээр л ингэж ярьдаг байх... 

	— Энэ дуучин бүсгүйн алдар нэр дуурьсаж, үхсэнээс нь хойш ч түүнийг дурсах болно, та хараад байгаарай гэж Штирлицийг хэлэв.

	— Та хүлцэнгүй зөөлөндөө тэгж байна.

	— Би Парист хайртай болоод хэлж байна... За яах вэ, ламбугай... Энэ тухай хоёул дайнаас хойш ярилцамз. Одоо та Бернд очоод юу юу хийх ёстойгоо бүгдийг дахин ярина уу... 

	— Би юм тогтоохдоо сайн. Их хөлгөн судар бодь сэтгэлийг зааж сургаад зогсохгүй, хүний ой ухааныг нарийн цэгцэлж өгдөг юм даа... 

	— Тэгсэн ч гэсэн надад эхнээс нь аваад эцсийг хүртэл дахин нэг ярина уу гэлээ.

	Штирлицийн сүүлийн гурван цаг ярьж тайлбарлаж өгснийг ламтан давтан ярьж эхлэв. Штирлиц, ламын ярихыг чагнахын хажуугаар цааш нь «Кэт маань тэдний гарт үлдсэн. Гэхдээ би Кэтийг аваад гарсан бол тэд бас ламтныг үгүйлэх байсан биз ээ. Энэ ламын хэргийг бас гестапын нэг хүн эрхэлж байгаа байх. Тэгвэл бүх ажиллагаа зайлшгүй нурж, Гиммлер Бернд байгаа этгээдүүдтэй хэл авалцаж дөнгөнө... Огт санаа оноонд ормооргүй юм болж, Кэт хүүхдийнхээ амийг аврахын тулд миний тухай улайж өчих болзошгүй юм. Гэвч ламтан хийх юмаа хийж эхэлнэ, Плейшнер ч миний даалгаврыг биелүүлэх ёстой. Тэр хоёрын хэн нь ч миний ажиллагааг ямар явцтай болгосноо мэдэхгүй. Ламыг бусдын зэрэгцээгээр Плейшнерээс дохио мэдээ авсан манай хүмүүс бас давхар ажиглаж байх болно. Тэгээд бүх юм ёсоороо болно. Би Гиммлерийг Бернтэй холбоо тогтоолгохгүй... Одоо тэр бүтэхгүй ээ. Надад хил дээр «цонх» байгааг Мюллер огт мэдээгүй, намайг райхсфюрерийн заалтаар ажиллаж байгааг хилчид бас мэдэх болохоор Мюллерийн хүмүүст юу ч хэлэхгүй. Тэгэхлээр ламтан өнөөдөр Швейцарт очно. Маргааш миний ажлыг бүтээж эхэлнэ. Манай ажил. Ингэж хэлбэл илүү онох биз ээ» хэмээн бодож явснаа түр орхиж

	— Биш ээ. Та зочид буудлын цэнхэр танхимд биш, ягаан танхимд уулзахаар болзох ёстой. Харж байна уу, юм тогтоохдоо хэчнээн сайн ч давтахад илүүдэхгүй гэж хэлсэнд,

	— Та миний яриаг огт сонсохгүй байх шиг санагдсан шүү гэхэд нь,

	— Би таны яриаг их анхааралтай чагнаж байна. Цааш нь ярина уу... гэлээ.

	Штирлиц мөн цааш нь «Ламтан хил давж чадаад хэрэг бүтвэл би Кэтийг тэндээс салгаж авна. Мөн ч нэгийгээ үзэлцэнэ биз дээ. Тэд цагаригаа улам хумина. Тэгэхийн цагт надад Борман ч тус болж чадахгүй... Тэднийг чөтгөр бүү мэд. Ажил явдал дуусах тийшээ хандаж байгаа нь мэдэгдвэл би Кэтийг аваад «цонхоороо» гарна. Тэдний гарт эд мөрийн баримт байхгүй, байх ч ёсгүй болохоор, үргэлжлүүлж болмоор бол би өөрөө Шелленбергээр дамжуулж хэрэгт холбогдолгүйгээ батлах баримт бүрдүүлж байгаад буудалцан байж Кэтийг авч гарах хэрэгтэй болно. Шелленбергийн гэрт нь очих юм уу, эсвэл одоо дандаа Гиммлерийн дэргэд байдаг болсон болохоор Хохенлихенд очиж, цагаа нарийн тооцоолж байгаад, нууц байрны харуулыг устгаж, нэвтрүүлэх аппаратыг эвдэж орхиод Кэтийг авч зайлна. Хамгийн гол нь цаг хугацаа, хурдыг нарийн тооцоолох хэрэгтэй. Тэгээд эрвэл эрж л байг. Эдэнд эрж байх цаг тийм их үлдээгүй. Тархиа цөм цохиулсан Холтоффыг Мюллер хараад хирдхийж байсныг бодоход тэр Холтофф намайг өдөөн тагнах гэж хүүхдийн тоглоом шиг юм хийсэн бололтой. Тэр лав Мюллерийн даалгавраар ажилласан байхаас зайлахгүй. Гэхдээ Холтоффт даалгасан дүр түүний дотроо бодож санаж явдагтай яг таарч, мань эр зүүдээ ярих гээд хулгайгаа ярив гэгчээр үнэн голоосоо яриагүй бол тэр зэрэгтэй ажиллаж чадахгүй байсан даа. Ер нь би Рунге тэр хоёртой хамт явахыг зөвшөөрвөл цаашдаа юу болох байсныг мэдэхүйеэ бэрх. Холтофф хамт явахаа ч ядахгүй. Тун магадгүй юм шүү. Одон орны судлалчийг байцааж байх үед миний өөдөөс ямаршуу янзтай харж, юу ярьж байсныг нь би санаж байна... Би түүний аяыг тааруулж чадна. Би гэнэт гадагш явах болсноо нэг талаас Шелленбергээр, нөгөө талаас Борманаар халхална. Энэ талаар аргалах арга мундахгүй байна. Одоо хамгийн гол нь Кэт. Би маргааш гэрээрээ оролгүй шууд Кэт дээр очъё. Байз, арай болохгүй юм байна. Хэзээ ч нүдэн балай хөдөлж болохгүй. Ялангуяа манай энэ ажилд. Сүүлд нь эд мөнгөөр хохирохоосоо ажил хохирох нь их. Эцсийн бүлэгт амь хохирохоо ч ядахгүй» гэж бодох зуураа Шлаг ламд хандаж

	— Зүйтэй. Эхний машиныг өнгөрүүлээд, хоёр дахь хөлсний машинд суух хэрэгтэй, замын машинд сууж хэрхэвч болохгүй гэдгийг анхаарч тогтоосон тань маш сайн байна. Ер нь хийдэд байгаа танд нэрийг нь хэлж өгсөн сайн нөхөд чинь таныг асрамждаа авах биз гэж найдаж байна. Ер нь юу ч болж магадгүй гэдгийг дахин хэлмээр байна. Та өчүүхэн төдий болгоомж алдвал сэхээ авахын завгүй, энд, Мюллерийн зооринд ирсэн байх вий. Тийм явдал болсон байгаад та эрүү шүүлтийг эс даахын эрхээр ч юм уу, өөрийн ухаангүй байхдаа ч миний нэрийг нэг л хэлбэл та миний толгойг цусдаж, надтай хамт охин дүү, зээ хүүхдүүд чинь нэн даруй үхнэ гэдгийг санаж яваарай. Таныг гадагш явуулахыг зөвшөөрсөн хүмүүс төрөл садныг чинь надаар дамжуулан барьцаанд барьж байгаа юм. Миний нэрийг л хэлчихвэл таны төрөл садныг яагаад ч авралтгүй болно. Та намайг зөв ойлгоорой, энэ бол сүрдүүлэг биш, үнэн юмыг үнэнээр нь хэлж байгаа юм шүү. Үүнийг үргэлж санаж явах хэрэгтэй биз ээ гэсэнд,

	— Таныг ойлгож байна гэхэд нь,

	— За яамай. Чухам энэ асуудал дээр л намайг зөв ойлгоосой гэж хүссэн юм... гэлээ.

	 

	 

	Штирлиц галт тэрэгний буудлын талбайгаас зуун метрийн зайд машинаа орхив. Болзсон газар хилийн заставын машин зогсож байлаа. Асаах түлхүүрийг аваагүй байна. Машинд яваа хүмүүсийн царайг харагдуулахгүйн тулд цонхыг нь зориуд шавар шавхайгаар шүршжээ. Уулан дахь урьд болзсон газар цасанд цана зоож, хажууд нь цанын шаахай тавьсан байв.

	— Хувцсаа солиорой гэж Штирлиц өгүүлсэнд

	— Одоохон. Харин миний гар чичрээд байна. Жаахан тайвшраадахъя гэж ламыг шивгэнэн хариулахад

	— Зүгээр яриач. Энд бидний яриаг хэн ч сонсохгүй гэлээ.

	Тэргэл сарны гэрэлд уулын хөндий мөнгөлөг өнгөөр туяарч хавцал нь бараантан, энд тэнд бүдэгхэн гялбалзана. Нарсны мөчрийг дарсан бөөн бөөн цас юу юугүй харайхаар мяраан байгаа араатан мэт санагдана. Тэртээ хол цахилгаан станцын мотор дүнгэнэх нь салхины аясаар нэгэнтээ сонстож, нэгэнтээ үл сонстоно.

	— За сайн яваарай, ламбугай гэж Штирлицийг өгүүлэхэд,

	— Таныг тэнгэр өршөөх болтугай гэж ламтан хариулаад, Штирлицийн зааж өгсөн зүг рүү цанаар эв дүй муутайхан гулсаж яваад, хилийн торгон шугам дээр хоёр ч удаа ойчлоо. Ламыг хавцлын цаад талд бараантах ойн тэндээс хоёр дахин хашхиртал Штирлиц машиныхаа дэргэд зогсов. Тэндээс зочид буудал хүртэл тавхан алхмын зайтай. Зовох юмгүй боллоо. Одоо Кэтийг цохилтоос зайлуулах сүүлчийн ганц ажил үлдлээ.

	Штирлиц машиндаа суугаад хориод километр давхиад байтал нойрондоо өөрийн эрхгүй дийлдэж яваагаа мэдэв. Цагаа харвал бүтэн хоёр хоног дугхийгээгүй байлаа.

	«Хагас цаг унтаадахъя. Эс тэгвэл ерөөс Берлин хүрч чадахгүй нь ээ» гэж Штирлиц өөртөө хэлэв.

	Штирлиц яг хорин минут унтаад сэрлээ. Сэрээд машинаасаа гарч нүүрээ цасаар арчиж, хавтгай дашмагтай коньякаасаа нэг балгаад урагшаа тонгойсхийн хаазаа угт нь тултал гишгэсэнд «Хорьх» машины хүч нэмэгдүүлсэн тэнхээ сайтай мотор жигд сайхан хүржигнэж, хурд хэмжүүрийн зүү «150 км» гэсэн хуваарьт хүрлээ. Замаар хөдөлгөөнгүй хоосон байлаа. Үүр тэмдгэрч байв. Штирлиц нойроо сэргээх гэж завхай франц дуу чанга чанга дуулж явлаа.

	 

	 

	Рольфыг өглөө найман цагт харанхуйгаар, Кэтийн суудаг байранд ирэхэд Барбара суудлаасаа босож:

	— Хайль Гитлер! гэж мэндэлсэнд Рольф үгийг нь тасалж:

	— Бид хоёрыг орхиод гар гэв.

	Барбара инээмсэглэж байснаа царай нь дорхноо албархуу ширүүн дүртэй болж, нөгөө өрөөнд оров. Түүнийг хаалга онгойлгох үед Кэт хүүгийнхээ уйлахыг сонслоо. Хүү нь дөнгөж сая сэрээд мөөмөө нэхэж байгаа бололтой.

	— Жаахан хүлээнэ үү, би хүүгээ хөхүүлчихье. Тэгэхгүй бол бид хоёрыг ажил хийлгэхгүй гэж Кэт өгүүлэв,

	— Хүүхэд чинь хүлээж байг

	— Тэр горьгүй... Цагаар хөхүүлдэг юм... 

	— За, за. Та миний асуултыг хариулж орхиод дараа нь хүүхдээ хөхүүл гэв.

	Хаалга тогшиход нь,

	— Бид ажилтай байна! гэж Рольф хашхирлаа.

	Хаалга онгойж, босгоны цаана Гельмут хүүхэд тэврээд зогсож байв.

	— Хөхүүлэх боллоо. Хүүхэд мөөмөө нэхээд байна... гэж Гельмутийг хэлэхэд,

	— Хүлээж байг! Хаалгаа хаа! гэж Рольф зандарсанд,

	— За. Гэхдээ... гээд Гельмутийг хариу өчих гэтэл Рольф өндийж бушуухан хаалганы дэргэд очиж, бэртсэн цэргийн чанх өмнө хаалгыг тасхийтэл хаав. 

	Рольф эргэж ирээд

	— За ингэхэд... Би нэг зүйлийг сонирхож байна. Та тагнуулынхаа удирдагчийг мэддэг юм байна. Бидэнд илэрхий боллоо гэв.

	— Би хэдийн учраа хэлсэн... 

	— Таны учирлаж ярьсныг би мэдэж байна. Би таны мэдүүлгийг уншиж, соронзон хальсыг чагнасан. Тэр чинь өнөөдрийг хүртэл миний санаанд таарч байсан. Өнөө өглөөнөөс эхлээд таны мэдүүлэг миний санаанд таарахаа болилоо.

	— Өнөө өглөө юу бол оо вэ?

	— Жаахан жуухан юм болсоон. Бид ийм юм болохыг хүлээж, бүр анхнаас нь бүгдийг мэдэж байсан юм. Нотолгоо л хэрэгтэй байлаа, тийм нотолгоо ч олж авсан. Эд мөрийн баримтгүй, ядахдаа хоёр гэрчийн мэдүүлэггүй бол хүнийг баривчилдаггүй юм шүү. За тэгээд бид эд мөрийн баримттай боллоо.

	— Би бүр анхнаасаа мэлзээгүй бололтой билээ... 

	— Битгий маяглаад байгаарай... Таныг ярьж байгаа юм биш ээ! Хэнийг ярьж байгааг та сайн мэднэ... гээд,

	— Хэнийг яриад байгааг мэдэхгүй байна. Хүүхдээ хөхүүлэхийг зөвшөөрнө үү... 

	— Урьдаар та тагнуулынхаа удирдагчтай хаана хэзээ уулзсанаа хэлчих, дараа нь хүүхдээ хөхүүлээрэй,

	— Тагнуулын удирдагчийн нэр, хаягийг ч мэдэхгүй, ядахдаа зүсийг ч танихгүй гэдгээ намайг баривчилсан хүнд хэлсэн шүү дээ,

	— Та бүү маяглаж тэнэглээд бай. Хамаг хэрэг чинь илэрч хаах юмгүй задарсан.

	Рольф их ядарсан байжээ. Учир нь Мюллерийн бүх шадар ажилтан өглөөний гурван цагаас хойш Штирлицийн машиныг олох гэж хэсэг хэсгээр харуул хаалт зохион байгуулсан юм. Бас Штирлицийн суудаг байшингийн хажууд, нууц байрны нь дэргэд хаалт харуул тавьсан байлаа. Гэтэл Штирлиц газрын гаваар орчихсон юм шиг байв. Тэгэхдээ Штирлицийг эрж байгаа тухай Кальтенбруннер юм уу, ялангуяа Шелленбергт мэдэгдэж болохгүй гэж Мюллер тушаасан байна. Мюллер энэ нэг ажиллагааг өөрөө гардан хариуцахаар шийджээ. Энэ бол маш нарийн адармаатай өрсөлдөөн бөгөөд эцсийн бүлэгт нэг бол томоохон амжилтад хүрч, эсвэл сүйрч дуусна гэдгийг ойлгож байлаа. Швед, Швейцар, Бразилын банкнууд, бас зууч хүмүүсээр дамжуулан АНУ-д хүртэл хадгалуулсан асар их мөнгөн хөрөнгийн бүрэн эрхт эзэн нь чухамхүү Борман мөнийг Мюллер мэдэж байжээ. Борман өөртөө тус болсон хүний ачийг мартдаггүй. Бас өөртөө хор хүргэсэн хүнийг мартахгүй өс өвөрлөдөг. Борман Гитлертэй аль нэг талаар холбоотой юм бүхнийг нусныхаа алчуур дээр ч болтугай бичиж тэмдэглэж авдаг. Харин өөртөө холбоотой юмыг огт бичиж тэмдэглэдэггүй, үүрд тогтоож авдаг юм. Ийм учраас Борманд утасдаж, түүнтэй уулзаж ярилцсан Штирлицтэй өрсөлдөх ажиллагааг гестапын дарга биеэ дааж гүйцэтгэхээр санаа шулууджээ. Энэ бол Мюллерийн өөрийн нь ажил учраас хэрхэвч эндэж болохгүй байлаа. Борманд утасдаагүй, түүнтэй уулзаагүй бол Штирлицийн явдал ямар ч сонирхолгүй эгэл жирийн зүйл байх байсан юм. Штирлиц - Бернд илгээсэн нууц түлхүүр - радист орос хүүхэн гэсэн битүү хэлхээ явдал гарч ирлээ. Энэ хэлхээ явдал нь Борман гэдэг бат хүчирхэг довжоонд тулаастай байна. Тэгэхлээр Мюллер нэг бол Борманыг унагаж нарийн нандин нууцыг нь үзэж шалгах боломж олж авах болно. Энэ өрсөлдөөнд ийм хэтийн төлөв бий гэж Мюллер үзэж байв. Эсвэл өрсөлдөөний нөхцөл байдлыг харж байгаад радист орос хүүхэнтэй холбоо бүхий Штирлицийн хуйвалдааныг илчилсэн хүний хувьд Мюллер өөрөө Борманд зайлшгүй хэрэгтэй хүн болно. Энэ хоёр аргын аль нь ч мандаж хөөргөх буюу мөхөж дуусгах осолтой байлаа. Ийм учраас Мюллер, түүний шадар ажилтан нар шөнөжин нойргүй сууж, эрс шийдвэртэй үзэлцэхээр бэлтгэн, урхи занга тавих гэсээр байгаад хамаг тэнхээ тамираа баржээ.

	 

	 

	— Би дахиад юм ярихгүй. Та надад хүүхдээ хөхүүлэх зөвшөөрөл өгөхгүй бол би нэг ч үг дуугарахгүй гэж Кэт хэллээ.

	Эх хүний ухаан санаа, зандалчны ухаан санаа хоёр гал ус мэт харшилдах аж. Кэт хүүхдийнхээ тухай дурсаагүй бол эрүү шүүлтийн хатуу хөтүүг өөрөө л амсах байсан сан. Гэтэл эх болсон амьтны жамаа дагасан сэтгэлд хөтлөгдөж байгаад Рольфын санаагүйг сануулж орхижээ. Рольф наашаа ирэхдээ ийм санаа өвөрлөж ирээгүй юм. Оросын тагнуулчид хатан зоригтой, их төлөв урваснаас үхсэн нь дээр гэж үздэг бөгөөд тэднийг «хамтран ажиллах» болголоо ч гэсэн урьдынхаа ажлыг илүү уран нарийн аргаар хийх ухаан сийлдгийг Рольф мэднэ.

	Рольфын толгойд сая нэгэнт бодол зурсхийж хэлсэн нь

	— За цаг дэмий үрээд яах вэ. Мэдсээр байж хэлэхгүй байгааг чинь би мэднэ. Бид таныг тагнуулын удирдагчтай чинь удахгүй нүүрэлдүүлнэ. Тэр чинь илрэх болсноо мэдээд гадаадад зугтаж зайлахаар оролдсон нь бүтээгүй. Тэр чинь машиндаа их найдсан байна, гээд Рольф, Кэтийн зэвхий даасан царайг цоргих мэт харж, — Тэр чинь сайн машинтай шүү дээ, тийм ээ? Танай удирдагч ташаарчээ. Манай машин түүнийхээс дутахгүй, харин ч илүү. Энэ будилаантай хэрэгт бид таныг сонирхохгүй байгаа юм. Бид түүнийг сонирхож байна. Иймд та түүний тухай хэлээд аль. Бүгдийг дуусан дуустал ярь.

	— Надад ярих юм алга гэлээ.

	Тэгэхэд нь Рольф босож, цонхны дэргэд очиж, цонх онгойлгоод жихүүцэн агдайж

	— Дахиад хүйт орлоо. Хэзээ хавар болох юм бол? Хавар болохыг хүлээж цөхлөө гэж хэлээд цонхыг хааж, Кэтийн дэргэд очоод, — Аль вэ, гараа гэлээ.

	— Кэтийг гараа сарвайхад төмөр дан хийж, түүний хоёр гарыг бугуйгаар нь гавлав.

	— Бас хөлөө нааш нь гэж Рольфыг хэлэхэд

	— Та яах гэж байна вэ? Юу бодох нь энэ вэ? гэж Кэт асуусанд Рольф хариу хэлэлгүй, Кэтийн хоёр хөлийг шагайгаар нь холбож дөнгөлөөд

	— Гельмут ээ! Барбара! гэж дуудсанд хэн ч хариу дуугарсангүй. Рольф хаалга онгойлгож,

	— Барбара! Гельмут ээ! гэж дахин хашхирлаа.

	Рольфын дуунд дасаж амжсан цаад хоёр анзаарахгүй байснаа сая хоолой шахан чарлахад нь тасалгаанд гүйлдэн орж ирэв. Рольфын тэгж орилох нь аргагүй байсан юм санж. Мюллер, Штирлицийг баригдах үед «хэргийн эзнийг» мэдсэн байсан байхын тулд орос хүүхнээр өнөөдөр, заавал өнөөдрийн дотор үнэнийг нь хэлүүл гэж Рольфт даалгасан байна.

	— Жаалыг нь аваад ир гэж Рольфыг хэлэхэд Гельмут хүүхдийг авчрахаар гарч, Рольф дуураймал цэцэгтэй ваар тавьсан жижиг ширээг цонхонд ойртуулж тавиад, дараа нь цонхыг онгойлгож

	— Би түрүүн хүйтэн байгааг танд сануулсан нь учиртай юм аа. Таны хүүхдийн өлгийг тайлж, чармай нүцгэлээд энэ ширээн дээр гурав юм уу, таван минут байлгавал үхнэ. За шийдээрэй. Хэлбэл хэл, байвал бай гэхэд нь Кэт дуу тавин чарлаж, сандалдаа шигдэн

	— Та битгий тэгж үзээч. Та битгий тэгээч! Харин намайг алаад аль! Алаад аль! Та тэгэх ёсгүй! гэсэнд,

	— Үнэндээ үүнийг хийхэд аймаар байна! Би чинь адгуус биш, эхээс төрсөн хүн шүү! Гэсэн ч райхын бүх эхчүүдийн нэрийн өмнөөс би үүнийг хийнэ! Бөмбөгдөлтөд амь үрэгдэж байгаа райхын бүх хүүхдийн нэрийн өмнөөс үүнийг хийнэ! гэж Рольф хариулжээ.

	Кэт сандлаасаа унаж, шал дээгүүр өнхрөн, Рольфын дэргэд хүрээд гутлыг нь үнсэж

	— Танд өр зүрх бий биз дээ?! Та яаж байгаа нь энэ вэ!? Би таны үгийг үнэмшихгүй байна! гэж гуйсанд,

	— Хүүхэд нь хаа байна?! Нааш нь аваад ирээч, цусаар тээглэ! гэж Рольфыг хашхирахад Барбара хажуугаас нь 

	— Та эх хүн байна даа! Ухаарах нь зүйтэй... гэж дуугарчээ.

	Гельмутийг хүүхэд тэвэрсээр орж ирэхэд Рольф хүүхдийг нь авч ширээн дээр тавиад өлгийг нь задалж эхлэхэд Кэт шархтсан араатан мэт муухай хашхирлаа.

	— За хэл! Та эх хүн биш! Мунхаг алуурчин! Хэл! гэж Рольф чарлав.

	Мөөмөө хөхөх цаг аль хэдийн болсон байтал хоолыг нь өгөхгүй болохоор гомдсон улаан цурав хөвгүүн уруул амаа өмөлзүүлэн уйлсаар байлаа... 

	 

	 

	«Ватикан, эрхэмсэг Кадичелли танаа

	 

	Эрхэм анд аа!

	Нацистуудыг эсэргүүцэн тэмцэж байхын цагт эрэлхэг зориг юугаан харуулсан пап гэгээний ордон эдүгээ энэ дэлхийн хүн төрөлхтөн ундаасах мэт хүсэн хүлээж буй энх амгалан байдлыг тогтооход туслахын үүднээс бүхий л нөхцөл боломжийг анхааран судалж байгаа нь үнэхээр гүнээ хүндэтгэн үзвээс зохилтой үйлс мөн... 

	Хөөрхий заяа муут адмирал Канарисын төлөөлөгч агсан Мюллер, гитлерийн балмад явдлыг эсэргүүцсэн тэмцэлд амь үрэгдсэн бусад баатар генералууд хийгээд Британийн сайд нарын танхимын албан ёсны төлөөлөгчдийн хооронд холбоо тогтоох ажлыг Ватикан боломжтой талаас нь хүлээж авсны учрыг миний бие тухайлж байна.

	Философийн ухааны доктор Мюллерийг цаанаас нь дэмжиж байсан хүмүүс бол ариун журамт, ухаалаг зөв энх найрамдлыг эрэх талаар Британийн сайд нарын танхимд Таны нөлөөлөх боломж бүрдүүлсэн нэр төртэй хүмүүс байсан билээ. Гэтэл өнгөрсөн оны зун эх орончдыг үрэгдсэнээс хойш энх найрамдлыг эрж сурвалжлах явдал сэтгэл зовмоор тасалдав.

	Түүнчлэн генерал Карл Вольфын Танд толилуулсан болгоомжтой саналд Таны итгэмж муутай хандсаны шалтгаан ойлгомжтой байна. Та бол, нацистын эзэгнэлийг өөрийн биеэр туулсан, одоо найрамдлыг эгээрч буй генерал Вольфт шууд захирагддаг СС-ийн хүмүүсийн үйлдсэн үзэшгүй булай хууль бус хэргийг нүдээрээ үзсэн хүн билээ. Учир иймд Таны бие байдлыг ажиглаж хүлээзнэхээсээ илүү, үл таашаах үзэл баримталсан болов уу гэж үзсэн бөгөөд ерөөс нэг гараараа нүгэл үйлдэж, нөгөө гараараа буян хийж байдаг хүнийг итгэх аргагүй буюу. Тэнгэрийн өршөөлөөр хорвоод төрсөн үтэл хүн дутуу зуурам, хоёрдмол байдал гаргаваас хэлтрүүлэн үзэж болох бөгөөтөл улс төрийн бодлогыг тодорхойлдог, ихээхэн эрх мэдэл бүхий цэргийн буюу төрийн зүтгэлтэн хүн тийм байдал гаргаваас цагаатгаж болохгүй билээ.

	Гэтэл генерал Вольфын бие Ватиканаас татгалзсан хариу аваад, энэ Берн хотноо эрхэм хүндэт ерөнхийлөгч Рузвельтийн төлөөлөгч Даллестай нүүр учран, уг хэргээ урагштай бүтээж байна. Бидэнд ирж буй мэдээ баримтаас уламжлан Вольф, Даллес нарын хэлэлцээ ихээхэн амжилттай ахиж байна хэмээн дүгнэж болох байна.

	Миний санаа бодлыг ойлгох буй заа. Юу вэ гэвэл хэрэв би генерал Вольфтой цаашид холбоо барих хэрэггүй гэж Даллес гуайд дахин давтан сануулах аваас тэнгэрийн боол санваартан бидний бодлогыг төрийн бодлоготон нар тэр болгон зөв ойлгодоггүй тул бидний чин сэтгэлийн учир шалтгааныг манай америк анд найзууд буруу ташаа ойлгож болзошгүй болой.

	Генерал Вольфын хорон санааны тухай, манай үзэсгэлэнт сайхан Итали оронд түүний тушаалаар нацистуудын үйлдсэн нүгэлт булай хэргийн тухай ноён Даллест ярихын хэрэггүй биз ээ. Нэгдүгээрт, үүнийг нүдтэй хүн харж, чихтэй хүн дуулсан болно. Хоёрдугаарт, тэнгэрийн төлөө хүчин зүтгэж яваа бидний санваартан нар зовлон зүдүүрээ өмнөө барих нь зохисгүй юм. Бид ийм замыг шилж авахдаа юу болохыг мэдэж байсан билээ.

	Ийнхүү арга мухардсан мэт санагдаж байтал энэ Бернд, Шлаг ламтан хүрэлцэн ирэв. Хэзээнээс нааш энх амгалан байхыг уриалж, 1933 оноос өмнө Швейцар, Ватикан, Их Британид удаа дараа очиж байсан тэр ариун буянт хүнийг Та таних ч болов уу. Гагцхүү Гитлер засгийн эрхэнд орсноос хойш цагдаа нарын мөрдөх цагдах нь чанга болсон учир Германаас гадагш гарахад бэрх болсны улмаас хөл хоригдон сууж байжээ.

	Шлаг ламтны өөрийн нь хэлэхээр бол даруй түргэн шударга найрамдал тогтоох бүхий л бодит бололцоог судлахын тулд энд хүрэлцэн ирсэн гэнэ. Ламтны өгүүлэх нь хойч өдрийн найрамдлын талаар Вольф, Даллес гэдэг, хоорондоо ийм эсрэг тэсрэг хоёр хүний үзэл санаа ойртох төлөвтэй болсон явдалд сэтгэл нь зовсон хүмүүс ламтныг нааш нь илгээсэн гэнэ.

	Вольф энх найрамдлыг эгээрэх нь огт бус, гагцхүү одоо Германд дангаараа засгийн эрхийг гартаа атгаж байгаа хүмүүс болох СС-ийнхний зүгээс тодорхой буулт хийсний хариуд нацистуудын дэглэмийг хэвээр хадгалж үлдэх ул суурийг тэнсэж яваа хүн мөн гэж хөдөлбөргүй итгэж буй тул Вольф, Даллес нарын хооронд цаашид хэлэлцээ хийх боломжийг тасалдуулахад өөрийн үүрэг оршино гэж ламтан үзэж байна.

	Түүнчлэн амь биеэ үл хайрлан өөрийг нь Германаас гадагш гаргаж өгсөн хүмүүс хийгээд холбоотны төлөөлөгчдийн хооронд хэлхээ холбоо тогтоохыг ламтан өөрийн үүрэг гэж үзэж байгаа юм байна. Ламтны өгүүлснээр түүний төлөөлж байгаа хүмүүс нь СС ба НСДАП-тай холбоотой байсан, ирээдүйд холбоо тогтоож болох юм бүхнийг устгах явдлыг өөрсдийн зайлшгүй үүрэг гэж үздэг аж.

	Шлаг ламтан лугаа илүү илэн далангүй ярих зөвшөөрөл өгөхийг Танаас хүсэх байна. Одоо Бернд болж байгаа явдлын тухай ламтанд илүү өргөн хүрээтэй мэдээлбэл зохих болов уу.

	Миний бие Шлаг ламтанд манай чин үнэн сэтгэлийг бодитой нотлон харуулж чадаагүй байгаа цагт түүний зүгээс илэн далангүй ярина, Германд дохио өгөхийг нь хүлээн буй санаа нэгтнийхээ тухай бүрэн дүүрэн мэдээлнэ гэж найдахад бэрх байна.

	Герман дахь түүний санаа нэгтэн нь бидний хүссэнд хүрэхүйц тийм ч их сүр хүчтэй бус болов уу гэж би бодоод байна. Шлаг ламтан хэзээнээс улс төрийн бодлоготон яваагүй, сүсэгтэн олондоо чин журамт багш нь байсан билээ. Гэхдээ ирээдүй өөд хараа сунгаваас чухамхүү тэнгэрийн зардсан ариун журамт бодь сэтгэлт лам хүн амь биеэ үл хайрлан энх найрамдлын арга мөрийг эрэлхийлж, нацизмд найр тавиагүй зүтгэж явсан нь хойч өдөр үлэмж их завшаантай учрал хэмээн бодож байна.

	Тэнгэрийн зардсан санваартан хүний эрэлхэг баатар зоригийн энэхүү эрхэм дээд үлгэр жишээ нь энэлэн зовсон герман түмэн ирээдүйн замаа шилэхийн цагт германчуудыг улаан большевизмоос аврахад маань тус болох буй заа. Ватиканаас Гитлерийн салгасан Германы ард түмэн аль нэгэн замаар католик сургаалын хүрээнээ эргэн орохуйд Шлаг ламтан буюу эсвэл түүний гэгээн дүр нь хойч өдөр нацистын бурангуй хар үйл дэлгэрсэн газарт гэгээн шашныг дэлгэрүүлэхэд нь манай номын багш нарт туслах буй заа.

	 

	Танаас тун ойрын үед хариу илгээхийг хүлээж байна.

	НОРЕЛЛИ лам хүндэтгэн ёслов...»

	 

	 

	Даллес стратегийн албаны газрын дарга Донованаас Вольфтой хийж буй хэлэлцээг цаашдаа «үгийн сүлжээ» ажиллагаа гэсэн нууц нэрээр нэрлэж байх заавар авчээ. Уг хэлэлцээг шавдуулж түргэвчлэхийн тулд Итали дахь холбоотны цэргийн штабын орлогч дарга, Британийн генерал Эйри, америкийн генерал Лемнитцер, ийм хоёр генералыг хэлэлцээнд оролцуулахаар явуулсан байна.

	Хоёр генералд америкийн армийн жагсаалын цэргийн хувцас өмсгөөд Неаполиос Швейцарын хил дээр авчирчээ. Тэр хоёр генерал хуурамч бичиг баримтаар хил давах ёстой байсан бөгөөд Даллесын хүмүүсийн зохиож өгсөн хуурамч намтар ёсоор бол төрөл саднаа эрж Европоор жуулчилж яваа хүмүүс болох аж.

	Швейцарын гаалийн байцаан өнгөрүүлэх хэсэг дээр Америкийн тухай өдий төдий юм асуухад нь генерал Лемнитцер бүгдийг хариулж чаджээ. Харин Америкт ганц ч удаа очиж үзээгүй Английн генерал Эйри хариулж чадахгүй будилж эхэлсэн учир «Үгийн сүлжээ» ажиллагаа дөнгөж эхэлсэн даруйдаа нурах шахлаа. Ашгүй тэнд очоод байсан хошууч Вейбель хилчдийн дэргэд ажиллаж байгаа ажилтан нартаа Эйрийг гаалийн байцаагчдын шалгах асуултад юу гэж хариулсан ч хамаагүй хил нэвтрүүлэх заавар өгчээ.

	Эйрийн гар нь салганан духныхаа хүйтэн хөлсийг арчиж байтал энгийн хувцастай Вейбель дэргэд нь очиж, Берн орох галт тэрэгний хоёр билет өгөв. Тэнд очиход машин хүлээж байжээ. Вейбель хоёр генералтай хамт нэгэн нам гүм гудамжинд очиж, дам хүнээр хөлслүүлэн байранд орлоо. Тэнд тэднийг Аллен Даллес хүлээж байв. Чухам тэнд тэд бүгдээр хоёр хоног зөвлөлдөж, СС-ийн генерал Карл Вольфтой хэлэлцээгээ үргэлжлэх ерөнхий мөрийн хөтөлбөрөө боловсруулсан байна. 

	Даллесын өгүүлсэн нь:

	— Бидэнд зав бага, хийх ажил зөндөө байна. Холбоотнууд гол зүйл дээр ч, жижиг сажиг зүйл дээр ч үзэл бодлоо нарийн нягт бодож боловсруулах хэрэгтэй гэхэд

	— Англи - америк хоёр холбоотон гэж генерал Эйри асуух, батлахын хооронд хэлсэнд

	— Энэ тохиолдолд англи - америк юм уу, америк - англи гэх нь хэргийн мөн чанарт холбогдолгүй ёс төдий нэр томьёо юм гэж Даллес хариулжээ.

	Ийнхүү дайны бүх үеийн турш анх удаа «холбоотон» гэдэг ухагдахуунаас «зөвлөлт» гэдэг ердөө ганцхан үг гээгдэж, «англи - зөвлөлт - америк холбоотон» гэхийн оронд Бернд «англи - америк холбоотон» гэдэг шинэ нэр томьёо гарч ирсэн байна.

	 

	 

	Айсман хувцсаа ч солилгүй, шавар шавхай наалдсан гуталтай, юу ч үгүй норсон цамцтайгаа Мюллер дээр давхиж ирэв. Айсман Шлаг ламын дүү хүүхнийг эрж Нойштадтаар бороотойд удаан тэнэсэн байжээ. Хэрэгт заасан хаяг бүхий газар ламын дүү хүүхэн байсангүй. Айсман тэндхийн гестапын тасагт очиж лавласан боловч ламын хамгийн ойрын төрөл садны талаар тэднийхэн юу ч мэдсэнгүй.

	Харин ойрмогхон шөнө орой болсон хойно машины моторын чимээ дуулдсан гэж айлынхан нь хэлжээ. Гэтэл ямар хүн ямар машинаар ирсэн, түүнээс хойш Анна хүүхдүүдтэйгээ яасныг товтой мэдэх хүн байсангүй.

	Ламтны нэгэн адил охин дүү нь жигтэй хачин байдлаар алга болжээ. Нэг бол ламыг, эсвэл охин дүүг хүүхдүүдтэй нь олох гэж Айсманы даалгавраар эрүүгийн хэргийн цагдаагийнхан хоёр хоног эрээд ямар ч ул мөр олсонгүй.

	Мюллер, Айсманыг мушилзан угтаж, оберштурмбанфюрерийн үгийг сонсоод юу ч дуугарсангүй, төмөр авдраасаа нимгэн хавтас гаргаж, дотроос нь нэгэн хуудас цаас авч Айсманд өгөөд

	— Одоо үүнийг яах вэ? гэж асуув.

	Тэр бол штандартенфюрер Штирлицэд бүрэн дүүрэн итгэхээ илэрхийлж Айсманы бичсэн рапорт байв. Айсман дуугүй сууж сууж, сүүлд нь хүндээр санаа алдаад

	— Бид бүгдээрээ нүгэлтэн! гэж аймаар үг дуугарсанд

	— За тэр нь л онох байх гэж Мюллер зөвшөөрөөд, рапортыг хавтсандаа эгүүлэн хийж, — Энэ танд сайн сургамж болно, эрхэм найз минь гэв.

	— Би одоо яах вэ, таны нэр дээр өөр рапорт бичих үү?

	— Яах юм бэ? Хэрэггүй... 

	— Түрүүчийнхээ бодлоос буцахыг өөрийн үүрэг гэж үзэж байна.

	— Тэгэх нь зөв юм уу? Өөрийн бодлоос буцах ч хэзээний ёозгүй байдаг гэж Мюллер өгүүлсэнд,

	— Тэгээд би яавал зохих вэ? гэвэл,

	— Таны түрүүчийн рапортыг газар авхуулахгүй гэж надад итгэж байвал болоо. Тэгээд л тэр. Ажлаа хийж бай. Та удахгүй Праг орох хэрэг гарна гэдгийг мэдэж байгаарай. Эз нь таарвал та тэндээс ламбугайтай ч дахин уулзаж, Смоленскийн тэнд бөмбөгдөлтийн үед хамт хэвтэж байсан үнэнч сайн анд найзтайгаа ч эргэж уулзах магад. Одоо явж бай. Гутрах явдалгүй. Одоо цагт хүнд итгэж болохгүй, заримдаа өөртөө ч итгэх аргагүй байдгийг сөрөх тагнуулын хүн хэн хэнээс илүү мэдэх ёстой гэжээ.

	 

	 

	Империйн аюулаас хамгаалах газрын дарга СС-ийн Обергруппенфюрер Кальтенбруннер танаа.

	Прагаас.

	Хоёр хувь машиндсан.

	 

	Эрхэм хүндэт обергруппенфюрер ээ!

	Хот бүр, байшин бүрийг авташгүй цайз болгон хувиргах тухай фюрерийн тушаалыг хүлээж авсны дараа миний бие Прага хотын нөхцөл байдлыг дахин судалж үзлээ. Прага хот бол Вена хот, Альпийн бэхлэлтийн зэрэгцээгээр большевизмтой эрс шийдэмгий тулалдах төв болох учиртай, эсвэл энд тэмцэл эмгэнэлтэйгээр дуусах ахул түүнийг газартай тэгшлэх ёстой билээ.

	Прага хотыг устгахад бэлэн байгаа хүмүүсийг зөвхөн цэвэр германчуудын дотроос төдийгүй, хэдэн жилийн турш большевизмын эсрэг бидэнтэй хамтран тэмцэж, бидэнд үнэнч зүтгэхээ харуулсан чехословакчуудын дотроос шилж ав гэсэн Таны заалтыг хүлээж аваад нэлээд хүний нэрийг төлөвлөв. Тэр бүх хүмүүсийн нэрийг энд тоочихгүй. Тийм үл ялих юмс бол шийдвэрийг тань хүлээж буй маш чухал ажил хэргээс Таныг хөндийрүүлэх болно. Таны нарийн бичгийн дарга нарын газарт 421 хүний нэрсийн жагсаалтыг хүргүүлэв. Манай ажилтан эдгээр хүмүүсийн дотор олон янзын үндэстэн ястан бий.

	Герман үндэстний дайсан Канарисын хэрэгтэй холбогдсон шалгалтаар Тантай танилыг нь би бүр Краковт байхдаа мэдэж авсан, армийн тагнуулын газрын хурандаа Бергийг энэ ажилд хамран оролцуулав. Бас манай талд элссэн Гришанчиков гэдэг орос хүн хурандаа Бергтэй хамт ажилладаг учир надад биетэй тусалдаг юм. Ялдамд өгүүлэхэд тэрхүү Гришанчиковыг штандартенфюрер Штирлиц Краковт очоод байх үедээ тэргүүн зэргийн сайн үсчин, илээч гэж өндөр үнэлсэн юм. Жинхэнэ хэрэг дээрээ: Гришанчиков бол бузгай чадвартай сөрөг тагнуулчин бөгөөд генерал Власовын армид алба хааж байсан оросуудын дотроос хэрэгтэй хүмүүсийг шилж авахад минь тусалсан болно.

	Славяны соёлын хамгийн томоохон голомтыг устгах бэлтгэл ажиллагаанд хамран оролцуулж байгаа бүх хүмүүсийг гестап тусгайлан шалгах ёстой тул хурандаа Берг болон хэрэв боломжтой ахул орос Гришанчиковыг дахин давтан шалгах ажил зохиох талаар обергруппенфюрер Мюллерт заалт өгөхийг Танаас хүсье.

	Миний өмнө тулгарч буй зорилт бол манай эцсийн ялалтыг бэлтгэх талаар Таны гүйцэтгэж буй үлэмжийн их ажилтай жишихэд өчүүхэн зүйл гэдгийг ойлгож байгаа боловч миний ажилд холбогдох бүх зүйлийг хааяа нэг мэдээлж байхыг танаас зориглон хүсье.

	 

	Хайль Гитлер! 

	Таны КРЮГЕР»

	 

	Кальтенбруннер энэхүү захидлыг үзээд дээр нь «Мюллерт. Берг гэгчийг, ялангуяа Гришанчиков гэгчийг би огт танихгүй юм байна. Шалгах ажил зохион байгуулж, хойшдоо иймэрхүү жижиг зүйлээр миний ажилд саад болохгүй байхыг хүсье. Кальтенбруннер» гэж цохжээ.

	 

	 

	Берлин дэх тагнуулын удирдагчийн нууц мэдээг Бернд авч очсон холбоо баригч одоо Мюллерт нэн даруй хэрэгтэй болсон учир Мюллер оросуудын нэгэнт илэрсэн нууц байранд отож суугаа өөрийн хүмүүсийн сэдэж төлөвлөсөн ажиллагааг эвдэхээр шийдэв. Тагнуулын удирдагчийн холбоо баригчийг хойноос нь тагнаж тэнсэх огт хэрэггүй одоо даруйхан бат нотолгоо хэрэгтэй боллоо. Тагнуулын бүх сүлжээг илрүүлэх ажиллагаа бол Шелленбергийн сэдсэн санаа. Тэгэхлээр өөр шинэ ажиллагаа зохион байгуулах нь ерөөс тэдний ажил байлаа. Ирсэн мэдээнээс үзэхэд тэнд очсон холбоо баригч бол тагнуулын ажлын дөр мэдэхгүй сэхээтэн бололтой. Тийм хүнийг «яриулахад» амархан. Тийм тэсвэр хатуужил муутай сэхээтэн өөрт нь нууц түлхүүрт мэдээ хэн өгснийг дор нь хэлээд орхино. Тэгвэл Мюллер маргашгүй нотолгоо гартаа оруулж, «унаа сайтай» болно.

	Тэгээд Бернд «Холбоо баригчийг цаашид туршихаа зогсоож даруй хулгайлан элчин сайдын машины тээшний савд хийгээд хил давуулан райхад явуулж, обергруппенфюрер Мюллерийн шууд мэдэлд шилжүүл...» гэсэн тушаал явуулжээ.

	 

	 

	Плейшнер болзсон цагт нууц уулзалтын байранд очихоор гарахдаа мөн л урьд өдрийнх шигээ сэтгэл тэнүүн баяр хөөртэй байлаа. Ажил хийхэд урамтай байсан учир хоол ундаа идэж уухаас бусад цагт өрөөнөөсөө гарахгүй сууж, Гитлер удахгүй сүйрнэ гэж бодохоос өөрийн эрхгүй баярлаж байв. Плейшнер бүх сонин хэвлэл авч уншаад, түүх сайн мэддэг болохоор ирээдүйг төвөггүй төсөөлж чадна. Германд байхдаа Английн радио сонсохоос айж, гагцхүү Геббельсийн суртал нэвтрүүлгийн толгой эргэмээр сагсуурлаас хэрэгтэй юмаа олж мэдэхийг хичээдэг байлаа. Ерөнхийдөө үгийн дотроос үг олох уран чадварыг сураад «Фолькишер беобахтер» сонины мэдээ, өгүүллийг уншиж, ялалтын тухай сүр бадруулсан мэдээг гүйлгэж хараад, худал гэдгийг мэдэж, газрын зурагт улаан, хүрэн дарцгийг сэтгэлчлэн хатгадаг байлаа. Түүнд газрын зураг, хотын нэр, шугам гурав хэрэгтэй байжээ. Ийм гурван зүйл бүрдвэл Плейшнер үнэнийг мэдэж чадна. Плейшнер, Берлинд байхдаа бодож сэтгэж байсан нь хэчнээн нарийн зөв байсныг энд Швейцарт ирээд баттай мэдэв. Фашизм ялбал соёл иргэншил мөхөж, эцсийн дүндээ герман үндэстэн эрэмдэгшинэ гэж Плейшнер хэзээнээс нааш үздэг байжээ. Дэлхий дээр оршин сууж байгаа улс үндэстнийг эзэн, боол гэж хуваахтай зэрэг эзэгнэж буй үндэстнийг хорхой идэж эхэлдэг байна. Ром улс дэлхийг ноёрхохоор санаархаж байж, бүдүүлэг зэрлэгүүдийн цохилтод сүйрэн мөхсөн билээ. Ер нь эртний аливаа төр улс дэлхий дахиныг эзэгнэхээр шийдээд,  сүр хүчин нь туйлдаа хүрчээ гэмээр тийм үедээ зайлшгүй мөхөх замаа засдаг байсан гэж Плейшнер бодов. Яагаад тэр гэвэл сүр хүчин бүрдсэн үед хүчиндээ эрдэн омог бардам болж, улмаар ихэрхэг дээрэлхүү болдгийн харгай бөгөөд гэтэл дээрэлхүү байдал хүнд бэрх сорилтын үед хамгийн арчаа муутай байдаг билээ. Грек Ромын удирдагчид, түүнээс түрүүн Египет, Вавилоны удирдагчид амжилт ялалтдаа ташуураад улс орон гэдэг бол янз бүрийн үзэл эрмэлзэл, санаа зорилго бүхий эрээвэр хураавар хольц байдгийг мартаж орхисон байна. Эртний хаад эзэд улс орноосоо гадагш дайлан ялж дийлэхийг хэт сонирхоод, өөрийн нь орны боолчууд битүү зэвүүцэн дургүйцэж, хааны ордны шагнал хүртээгүй ноёд түшмэдэд гомдон хар санаж, бас сайн сайхан ирээдүйг хүсэн мөрөөдөгч сэтгэгч, гүн ухаантан нар энэ хорвоогийн байдалд хэзээд сэтгэл дундуурхан байдгийг мартаж орхидог байна. Эзэн хаан, хуандий, фараон, консул тэргүүтэн ил дайсныг ялж дийлээд нэгэнт харийн улс гүрнийг өвдөг сөхрүүлж чадсан болохоор зэвүүцэн дургүйцсэн өөрийн харьяат ардыг дарахад ядах юмгүй гэж бат санадаг аж. Тэгэхдээ шаардлагатай үед дургүйцлийг дарах гол хүчин болох учиртай их цэргийн дотор ч хожим тийнхүү дарвал зохих хүмүүсийн ах дүү, үр хүүхэд буюу зүгээр танил талынхан алба хааж байдгийг хаад эзэд нь бодолцдоггүй байна. Ийнхүү салж хуваагдсан хаад ноёд, харьяат ардын дотор Плейшнерийн өөрийн «соёл иргэншлийн үр хөрөнгө» гэж нэрлэсэн дэвшлийн тийм хэсэг байдаг аж. Гитлер шулмын хорлонт туршлага хийхээр сэдсэнийг Плейшнер ойлгож байжээ. Үүнд дэлхий дахиныг райх ялан дийлбэл энэ нь германы нийгэм ямар байдалтайгаас үл шалтгаалан герман хүн бүрийг баян тарган болгох ёстой аж. Гитлер бүх германчуудыг энэ дэлхийн эзэн болгож, дэлхийн бусад бүх хүн ардыг тэдний харьяат албат болгох гэсэн байна. Өөрөөр хэлбэл юу ч атугай хараа хүрэх ойрын ирээдүйд «соёл иргэншлийн үр хөрөнгө» исч үүсэх боломжийг таслах гэжээ. Гитлер ялбал германчууд нэлэнхийдээ цэрэгжсэн улс болж, бусад бүх улс түмнийг цэрэг зэвсэггүй болгож, төрийн байгууллагыг нь устгаад, тэгсэн цагт байлдан дагуулж эрхэндээ оруулсан улс орны зүгээс үймэн босохыг яаж оролдсон ч дарагдах тавилантай болгох гэжээ. Зэвсэглэсэн германчуудын байгууллагатай гагцхүү мөн тийм хүчирхэг улсын байгууллага л өрсөлдөж чадах юм. Ноёрхогч улсын дотор «сэргэн мандалтын зөрчил» үүсэн гартал хэдэн арван жил өнгөрөх бөгөөд ерөөс тийм явдал гарна гэж баттай хэлэх ч аргагүй.

	... Плейшнер цагаа харвал дахиад нэлээд хугацаа үлджээ. Хажуугийн жижиг гуанзанд, борооны ус урсаж байгаа цонхны цаана хүүхдүүд суугаад зайрмаг идэж байгаа харагдав. Багш эмэгтэй нь дагуулан авчирсан бололтой.

	Ширээний эхэнд суугаа залуу эр хүүхдүүдтэй хамт инээлдэн сууж байгааг Плейшнер хараад «Би дандаа райхаар жишиж бодох болжээ. Манайд л жагсаалын цэргийн албанд тэнцэх бүх эрэгтэйчүүд фронт дээр тулалдаж байгаа болохоор эмэгтэйчүүд багшийн ажил хийж байна. Ер нь бол Спартынхтай адил сургуульд дан эрэгтэйчүүд ажиллах ёстой. Эмэгтэй хүн аргадаж тайтгаруулж чадахаас хүмүүжүүлж чадахгүй. Залгамж хойч үеийнхнийг эр хүн бэлтгэх ёстой. Тэгвэл хүүхдийг хий дэмий төөрөгдүүлэхгүй. Хүүхдийн гэнэхэн төөрөгдөл томчуулын бодит байдалтай мөргөлдөх шиг олиггүй юм байхгүй. Ер нь бол ертөнцийг нэлэнхий хуваагдсан байдлын нь үүднээс авч үзсэн хүн алга... Өрнө дорно гэж, эсвэл эзэн боол гэж хуваагдсаныг хэлээгүй, том хүн, хүүхэд гэж хуваагдсан байдгийг хэлж байгаа юм. Энэ салшгүй хуваагдмал орчны дунд үлэмжийн үйл явц боловсорч байна. Тэгээд насанд хүрэгчдийн алдаа эндэгдлийг хүүхэд багачууд давтан гаргадаггүй болгохын тулд тэр үйл явцын боловсроход нөлөөлж сурах нь дайн дууссанаас хойш хүн төрөлхтний гол зорилт болох биз ээ» гэж бодов.

	Плейшнер гуанзанд орж, буланд очиж суугаад жимсний зайрмаг захиалав. Хүүхдүүд багшийнхаа шог ярианд инээлдэж байлаа. Багш нь сурагчидтайгаа хүүхэд болж нялууралгүй, харин ч эн тэгш ярилцан, биедээ эвтэйхэи татаж байлаа.

	«Энд Гитлер ирсэн бол энэ хүүхдүүд ширээнд дуу шуугүй сууцгааж, багш эмэгтэйгээ гөлрөн ширтэцгээж, гудамжаар явахдаа ч зүгээр бөөнөөрөө явахгүй, жагсаалаар явж, өвчтэй юм шиг хоорондоо «Хайль Гитлер!» гэж хашхиран мэндэлдэг байх байсан даа. Төрсөн эх орноо ялагдаасай гэж хүсэх нь аймшигтай муухай хэрэг байх. Гэтэл би эх орноо бушуухан ялагдаасай гэж хүсээд байх юм...»

	Плейшнер зайрмагаа яаралгүйхэн идэж дуусаад хүүхдүүдийн яриаг инээмсэглэн чагнаж суув. 

	Багш нь 

	— Биднийг дулаан тохитой байлгаж, сайхан зайрмаг өгсөн энэ гоё газрын эзэнд талархлаа илэрхийлцгээе. Дуу дуулж өгөх үү? гэсэнд,

	— За тэгье! гэж хүүхдүүд хариулав.

	— Санал хураая! Хэн татгалзаж байна вэ? гэсэнд шаргал үстэй, нүүрэндээ сэвхтэй, дүрлийсэн цэнхэр нүдтэй нэгэн охин

	— Би татгалзана гэхэд нь,

	— Яагаад? гэв

	Энэ үеэр гуанзны хаалга онгойж, нууц байрны эзэн нөгөө цэнхэр нүдтэй өндөр эр цувныхаа усыг сэгсрээд орж ирэв. Түүнтэй хамт эрдүү маягийн шанаархаг бараан царайтай шажигнасан загзгар хүн явж байв. Плейшнер ухасхийн босох гэснээ «би таныг өөрөө танина» гэж тэр өндөр хүний зааж сургасныг санаад сониноо дахин шагайх завсар хүүхдүүдийн яриаг чагнасаар байлаа.

	— Чи яагаад татгалзаж байгаа юм бэ? Учраа хэлээч. Өөрийн үзлийг хамгаалж сурах хэрэгтэй. Чиний зөв, бидний буруу байж болох юм... гэж багш нь өгүүлсэнд, нөгөө охин

	— Зайрмаг идсэний дараа дуулж болохгүй, хоолой муудна гэж ээж хэлсэн гэвэл,

	— Ээжийн чинь хэлсэн их төлөв зөв байна. Бид чанга дуулах юм уу, гадаа хашхирвал хоолой муудна... Энд бол... Үгүй, энд дуулахад хоолойд гэм болохгүй гэж бодож байна. Гэхдээ чи дуулахгүй байж болно. Бид чамд гомдохгүй гэж багш нь хэлээд өөрөө эхлэн Тироль нутгийн хөгжилтэй дуу гаргав. Гуанзны эзэн лангууныхаа араас гарч ирээд хүүхдүүдэд алга ташин баяр хүргэлээ. Хүүхдүүдийг гуанзнаас шуугилдан гарахад Плейшнер хойноос нь бодлогошрон харав.

	Тэгснээ гэнэт нэгийг санаж «Би энэ хар царайтыг нэг газар үзсэн юм байна. Ийм хүний царай нүдэнд тусах нь илүү байдаг. Би үүнтэй хамт лагерьд хоригдож байсан юм болов уу? Үгүй... тэнд үүнийг хараагүй. Гэтэл зүс үзсэн л хүн дээ. Гарцаагүй сайн санаж байна» гэж бодов.

	Плейшнер тэр бараан царайтыг дэндүү анхааралтай ширтсэн бололтой, цаад хүн үүнийг нь ажиглаад, даруй инээмсэглэхэд тэр инээмсэглэлээр нь Плейшнер түүнийг кино зураг үзсэн мэт тодхон санаж, бүр «Энэ этгээд юм бүхэн дээр фюрертэй хамт гэж батлан илэрхийлж гарын үсэг зураг! Юм бүхэнд шүү! Сүүлд нь биднийг чичиж, эд л буруутай, надад хамаагүй гэж хэлж чадахгүй болог. Одоо хөндлөнгөөс хараад суудаг хүн байж болохгүй! Үнэнч байх юм уу, эсвэл үхэх ёстой. Хорих лагериас гарах герман хүнд ийм л зам бий» гэж хэлж байсан нь хүртэл чихэнд сонстох шиг болов. Энэ бол дайны хоёр дахь жилийн явдал юм. Плейшнерийг гестапод дуудсан байжээ. Профессорыг жилд нэг удаа, их төлөв хавар тийнхүү дуудаж ярилцдаг байв. Тэгэхэд энэ бараан царайт намхан хүн тасалгаанд орж ирээд, ийм яриа хийдэг гестапын хувцастай хүн профессортой ярьж байгааг хэсэг чагнаснаа Плейшнерийн ой тойнд хадагдаж үлдсэн саяын аймшигт үгсийг шүд зуун хашхирсан байна. Плейшнер тэгэхэд дүү дээрээ очиж билээ. Дүү Гуго нь ерөнхий эмчээр ажиллаж байсан бөгөөд түүнийг нэг жилийн дараа үхэх юм гэж хэн ч санасангүй. «Тэгдэг нь эдний гэм биш зан. Тэд таныг өөрсөдтэйгөө холбож авах гээд байна...» гэж Гуго хэлж билээ.

	Плейшнерийн гар нь салганаад ирэв. Нууц байрны эзэн өндөр хүний дэргэд очиж, хажуу тийш нь дуудаж аваачаад сануулж хэлэх үү, гадагшаа гарч, тэндээс тэр хоёрын хамт явах эсэхийг харах уу, эсвэл өөрөө түрүүлж босоод, нууц байранд шалавхан очиж, түрүүн очиход дуу нь дуулдсан хүнд цонхон дээр түгшүүрийн дохио тавь гэж хэлэх үү, аль ч учраа олохгүй тэвдэв.

	Гэв гэнэт Плейшнер мартсанаа санаж «Байз! Урждар намайг очиход цонхон дээр нь юу байлаа? Тэнд Штирлицийн хэлсэн цэцэг тавиастай байсан шүү дээ. Үгүй бил үү? Уг нь тийм байх учиргүй. Гэтэл саяын энэ нөхөр яагаад... Үгүй, дахиад өнөөх хий хөөрч эхэллээ! Эхлээд биеэ барьж сэтгэлээ тогтоох хэрэгтэй. Байз, байз» гэж бодов.

	Нөгөө өндөр хүн, Плейшнер өөд харсан ч үгүй, бараан царайттай хамт гадагш гарлаа. Плейшнер гуанзны эзэнд эцсийн ганц дэвсгэртээ өгсөнд мөнгөний хариулт байгаагүй тул гадагш гарч, харалдаа байдаг дэлгүүрт орж мөнгө задлуулаад Плейшнерийн хариулт мөнгийг өгсөн хойно сая гадагш гарвал гудамжинд хүнгүй, нууц байрын эзэн өндөр хүн, бараан царайт намхан эр хоёрын алин нь ч алга байлаа.

	«Үгүй бол Штирлицтэй адил хүн юм болов уу? Түүнтэй адил нацистуудтай дотроос нь тэмцэж, үүргээ гүйцэтгэж яваа хүн юм болов уу?» гэж Плейшнер нэг бодов. Ингэж бодоод сэтгэл нь жаахан тайвширсан боловч тэр хар царайтын дүр төрх, эвгүй муухай яриа, гэв гэнэт хорсолтой инээдэг зан нь санаанд ороод болохгүй байв. Плейшнер өөрийгөө дэмий сэтгэл үймэрч байна гэж ятгаж нэг үзлээ.

	Нууц уулзалтын байр байдаг байшин тийш очиж, цонхыг нь харвал байрны эзэн өндөр хүн, хар үст хоёр харагдлаа. Хоорондоо ярилцан зогсож буй тэр хоёрын дунд цонхон дээр түгшүүрийн дохио - том цэцэг тавиастай байв. Орос тагнуулч хойноосоо мөрдөж байгаа сэжиг авч, энэ түгшүүрийн дохиог тавьж амжсан байжээ. Энэ цэцэг нь «бүгд ёсоороо байна» гэх буюу эсвэл «нууц байр илэрсэн» гэсэн дохио байсныг гестапынхан мэдэх аргагүй байсан юм. Орос тагнуулч хойноосоо мөрдөж байгааг мэдээгүй гэж гестапынхан санаж байсан болохоор юм бүхнийг хуучин хэвээр үлдээсэн бөгөөд түүний дээр Плейшнер алмайтаад урждар цэцэг тавьсныг анзааралгүй орж ирсэн нь нууц байрны юм бүхэн ёсоороо байгаа юм байна гэж гестапынханд бүр бат итгүүлжээ.

	Цонхны дэргэд зогсож байсан хүмүүс Плейшнерийг харж, өндөр нь инээмсэглэн толгой дохив. Плейшнер тэр хүний инээхийг анх удаа харж, хамаг учрыг дор нь ойлголоо. Плейшнер өөдөөс нь бас инээмсэглээд, гудамж хөндлөн гарч эхлэв. Гудамжны нөгөө талд гарвал дээрээс харагдахгүй болж, эндээс зайлах арга олдоно гэж боджээ. Эргээд хартал хойно нь зуугаад метрийн зайд хоёр эр хүн цонхны үзмэр харагч болж явахыг ажиглав.

	Плейшнерийн тэнхээ алдарч «Хашхирах уу? Туслаач гэж дуудах уу? Энэ хоёр түрүүлээд ирнэ. Эд нар намайг яахыг мэдэж байна. Хүнийг яаж унтуулдаг, эсвэл солиотой болгож үзүүлдгийг Штирлиц ярьж байсан» гэж бодов.

	Хүн үзэлцэх тэмцэлдэх чадвараа алдаагүй бол хамгийн их аюул тулгарсан үед анхаарал нь онцгой хурц соргог болж тархи нь туйлын шургуу ажилладаг билээ.

	Плейшнер урждар орсон гол хаалгаар хөх тэнгэрийн өчүүхэн өөдөс цухуйхыг хараад «Тэнд нэвт гарсан хаалга байгаа юм байна. Би ингээд гол хаалгаар оръё» гэж бодлоо. Плейшнер өвдгөөрөө нугарч өгөхгүй чичрэн байгаа хөлөө арайхийн зөөж, зэвхий царайлан үргэлж инээмсэглэх аядсан чигээрээ гол хаалгаар ороход хаалга нь онгорхой байв. Дээр хүлээж байгааг санаж, хонхны даруулгыг дараад, дотогшоо орлоо.

	Плейшнер хаалгыг хааж, хашаа руу орсон бяцхан цонхтой нөгөө хаалга тийш ухасхийв. Гараараа түлхэж үзвэл хаалга нь хаалттай байлаа. Мөрөөрөө хүчлэн түлхтэл бас онгойж өгсөнгүй.

	 

	 

	Штирлиц империйн аюулаас хамгаалах газрын байшинд орохынхоо өмнө машинаа замын хажууд тавиад, чийг бороо, шөнийн хүйтэнд хүүршиж бамбайсан хувхай вандан дээр суув. Засмал замаар хүүхдүүд хотгор хонхорхойг сурамгай тойрон өнхрүүлээр уралдацгааж байлаа. Дуу шуугүй, бодлогоширсон царайтай давхилдаж яваа тэр хүүхдүүдийн хөлс чийхарсан нь олон сар хоногоор өлсөж тамирдсаны тэмдэг мөн.

	«Энэ хүүхдүүд өнхрүүлээр гулгаж байгаад зүрхээ бүүр муутгана даа. Шөнө нь бөмбөгдөлтөөс айж бэмбэлзэх, өдөр нь өнхрүүлээр давхих, талх, зайдас, төмс юу ч хамаагүй цадталаа идэх сэн гэж үргэлж өлбөлзөж явах нийлээд эднийг хэцүүдүүлнэ. Насанд хүрэгсдийн тэмцлийн хамгийн аймшигтай уршиг гэвэл хүүхэд багачуудын бие сэтгэлийг эвдэж эрэмдэглэж байна» гэж Штирлиц бодов.

	Штирлиц нүдээ анихтай зэрэг Сашенькагийн нь царай барин тавин тодорлоо. Янаг хайртай хүүхний царай ялангуяа хагацан холдох, уулзах үед ямар байсан нь сэтгэлд хадагдаж үлддэг билээ. Хэчнээн олон жил улиран өнгөрч, хүн амьтан үхэж үрэгдэж, шинэ улс орон үүсэж, улс төрийн бодлого өөрчлөгдөж, олон хүнтэй танилцаж нөхөрлөж явах энэ завсар нүдээ анихтай зэрэг л хайрт түүний нь айж тэвдсэн зэвхий цагаан царай ямагт үзэгддэг билээ. Ягаан - ногоон эрээлжилсэн хоосон хөндийд Сашенькагийн нь царай тодорч, дандаа л хагацан холдох сүүлийн хоромд байсан тэр дүрээрээ сэтгэлд буудаг байв.

	Штирлиц «Эмэгтэй хүний сэтгэлийн хүч эрэгтэйчүүдийнхээс илүү байх юм даа. Эр хүний ухаанаараа ойлгоогүйг эм хүн сэтгэлийнхээ зөн бэлгээр мэдэж чаддаг байна. Тэр үед намайг нэг жилийн дараа эргэж уулзана гэж хэлэхэд Сашенька минь нүдээ аньж, миний нүүрийг сохор хүн шиг илж үзээд толгой сэгсэрч байсан сан» хэмээн бодсоноо

	— Сашенька минь, ай тэнгэр, Сашенька... гэж шүүрс алдаад бодлоо цааш үргэлжлүүлсэн нь 

	«Тэр маань Сашка хүүгээ ганцаараа өсгөх гэж яасан их зүдрээ бол доо, хөөрхий... Бидэнд ийм шунгинасан өнхрүүл байгаагүй, унадаг дугуйг бол бүр ид шидийн унаа шиг санадаг сан. Бид оюун ухаанаараа ертөнцийг гүйцэж түрүүлсэн: Өнхрүүл унадаг дугуйгаар гүйцэх цаг бас бий... Сашка хүү минь эцгийн элбэрлийг үзээгүй, өнхрүүл, унадаг дугуйгаар тоглоогүй, энэ бүхнийг Сашенька минь, ном дэвтэр нь орлосон доо...»

	Штирлиц ийнхүү алгуурхан бодож суухад баясах гуних сэтгэл хослон зүрх нь шимшрэв. Хайрт Сашенькагийнхаа тухай, хүүгийнхээ тухай бодож суух цаг бага, ердөө хэдхэн минут үлджээ. Юу вэ гэвэл одоо ингээд дотогшоо орж, доошоо буугаад Мюллерийн үүдний өрөөний хаалгыг тогших хэрэгтэй болно. Тэнд очсон хойно өөрийн нь мэдлээс ангид энэ амьдралын дунд голоос хайртай тэднийгээ бодох ч нөхцөлгүй болно. Тэнд очоод тэмцэгч байх ёстой. Тэмцэгч хүн тулалдааныхаа өмнө тулалдаанд шууд холбогдолгүй юм бүхнийг огоорч эс чадваас ялагдахад хүрнэ.

	Штирлиц өндийх зуураа «За гайгүй, Кэт минь. Чи бид нар тэмцлээ үргэлжлүүлнэ ээ. Би чамайг аваад гарна, тэгээд юм бүхэн сайхан болж, чи бяцхан хүүгээ өсгөж торниулна» гэж бодов.

	Штирлиц машин тийшээ яаралгүй алхалж, өнхрүүлээр хөөцөлдөн тоглож байгаа хар хөлс нь чийхарсан хүүхдүүдийг харан инээмсэглэж явахдаа биеэ тулалдаанд бэлтгэхийн тулд сая Кэтийн тухай бодсоноо ухаарав.

	Жолооныхоо ард суугаад «Харин өөрийгөө хуурах хэрэггүй юм. Би Кэтийг суллаж авна гэж дэндүү ширүүн хөдлөх гээд байна. Ялалтдаа итгэх хэрэгтэй. Эс тэгвэл дийлдэнэ. Гэхдээ хэтэрхий бардаж болохгүй, тэгвэл зайлшгүй балбуулна» гэж бодлоо.

	Машинаа асаахад мотор нь хүрхэрч, Штирлиц сурсан зангаараа

	— За машин минь давхия... Гудамжаар дахин нэг явж, хүн амьтны зүс царайг харж, хаврын амьсгаа орсон нь мэдэгдэж байгаа сэлүүн агаараар амьсгалаад дараа нь Мюллер дээр очъё... гэлээ.

	Штирлицийг империйн аюулаас хамгаалах газрын гудмаар тасалгаандаа очиж явна гэж Мюллерт илтгэхэд Мюллер нэг хэсэгтээ үүлгэртэв. Штирлицийг өөр нэг газар бариад авах нь гарцаагүй гэж бат санасан байжээ. Мюллер чухам яагаад тэгснийг өөрөө хэлж мэдэхгүй атал хэрэг урагштай болно гэсэн совин татаад байлаа. Гэхдээ Мюллер алдаа хийснээ мэдэж, цус нөжтэйгөө холилдсон Холтоффыг хараад яаснаа санаж байлаа. Тэр хоёрын нэг төлөвлөгөөгөөр холбоотой байсныг Штирлиц ойлгосон нь гарцаагүй. Ийм учраас Штирлицийг зугтсан гэж Мюллер үзжээ. Гэтэл Штирлицийг империйн аюулаас хамгаалах газар хүрч ирээд танил хүмүүстэйгээ мэндлэлцэн гудмаар яаралгүй алхалж явна гэж Мюллер дуулмагц тэвдэн үүлгэртэж, ажил урагштай бүтнэ гэсэн итгэл нь буурчээ.

	Эсрэг этгээдээ сандаргаж мэгдүүлж чадвал ялалтын тэн хагас нь бүтэж байгаа хэрэг гэж Штирлиц мэдээд ийм эгэл нэгэн арга зарсан байна. Мюллертэй тулалдахад нарийн адармаатай явдал болно гэдгийг Штирлиц сайн мэдэж байлаа. Физикч нарын талаар Штирлицийн гүйцэтгэсэн ажиллагааны хамгийн эмзэг газрыг Холтофф хөндөн алдаад байсан билээ. Гэвч Холтофф мэдлэг бэлтгэлээр дульхан, оюун ухааны ерөнхий хөгжлийг тоомсорлодоггүй учир тулгах ялаа томьёолон тодорхойлж чадсангүй. Түүний иш баримттай гэхээсээ сэтгэлийнхээ зөнгөөр гаргаж ирсэн зүйл бүрийг шууд няцаах буюу ямар ч атугай хоёр янзаар тайлбарлаж болох байлаа. Физикч Рунгегийн хэргийг Штирлиц өөрийн гарт их эвтэйхэн оруулж авсан байна. Гестапод физикч нарыг баривчлагдсан бусад хүмүүстэй ав адилхан үзэж хандана гэдгийг Штирлиц мэдэж байлаа. Зорьж сэдсэн үзэл санаандаа автан хэнээтэй болж, тийм учраас өдөр тутмын аж амьдралд учир холбоогүй, хийрхүү байдаг, физикийн онолч хүний аяыг дагаж байх тийм байцаагч гестапод байхгүй. Ийм учраас Штирлиц Шелленбергтэй ярилцаж байхдаа Америкийн Нэгдсэн Улсын зүгээс атомын аюул заналхийлж байгаа тухай сэдвийг болгоомжтойхон хөндөхөд Штирлицийн санасанчлан Шелленберг энэ талаар Германы хоцрогдож байгааг харамсан дурдаад, далайн тэртээх зальтай новшнууд энд ч гэсэн «өшөө авах зэвсгийн» асуудлыг нэн даруй шийдвэрлэхэд маань райхад саад хийх зорилгоор хуйвалдаан зохиож байгаа байж магадгүй гэж ярьсан юм. Шелленберг хэдийгээр баривчлагдсан Рунгегийн нэрийг хэлээгүй боловч Штирлиц эрдэмтэн сэхээтний тиймэрхүү хуйвалдааныг гагцхүү физикчдийн өөрсдийн нь тусламжтайгаар илрүүлж болно, гэтэл энд, Мюллерийн аппаратад дандаа эрүүдэх, жанчихаас өөр юм мэдэхгүй муйхар улс байна гэсэн санаагаа хэлсэн юм. Физикийн шинэ чиглэлийг штандартенфюрерийн хэр зэрэг төсөөлөхийг Шелленберг сонирхон асуужээ. Штирлиц тоглож байгаа юм уу, үнэн хэлж байгаа юм уу, алин нь ч мэдэгдэхгүй, ердийнхөө урвагар байдлаар

	— Олон түмний мангуурах явцыг физик, химийн тусламжтайгаар зогсоож болох болов уу гэдэг асуудлыг би илүү их сонирхож байна... Зөв үг ярьдаг маанаг амьтан олон болчхоод ажил хийхэд хэцүү болжээ... гэж өгүүлсэнд, Шелленберг инээд алдаж

	— Та энэ янзаараа бол хорих лагерьд амьдралаа дуусгах хүн байна. За ер нь таныг Мюллер хорих ч үгүй. Та дэндүү их юм мэдчихсэн хүн. Тан шиг хүнийг машин осолдож амь үрэгдсэний нь дараа их хүндэтгэлтэйгээр оршуулдаг юм гэж хэллээ.

	— Баярлалаа. Харин би урьдаар Мюллерийн булшин дээр цэцэг өргөхийг хүсэх байна гэж Штирлиц хариуллаа.

	— Мюллер үхэшгүй мөнх... Энэ хорвоод мөрдөн тагнах ажил мөхөхгүй болохоор Мюллер мөн үхэхгүй. Юу вэ гэвэл хүний гол эрмэлзэл нь эрж олох хүсэл байдаг. Эрхэм дээд эрэл хийх заяатай нь физикт шинийг эрж, мань мэтийн ухаан муутай төрсөн нэг нь сөрөг тагнуулд эрэл хийж байдаг юм гэхлээр нь,

	— Таны энэ үгийг Мюллер уучлахгүй дээ... гэсэнд Шелленберг дал мөрөө хавчаад

	— Уучлах гэх юу байх вэ дээ? Өөрийн нь үг юм чинь. Тэр баваар хөгшин жаахан боловсролтой сон бол одоо манай энэ байшинд сууж байх байсан уу, эсвэл Бранденбургийн хаалганы тэр хавиар өөр газар заларч байх байсан уу, хэлж мэдэхгүй байна гэхэд нь,

	— Мюллер, танд яагаад таагүй байдаг юм бэ? гэсэнд Шелленберг урьд нь энэ сэдвээр их бодож үзсэн бололтой, огт торолгүй өгүүлрүүн:

	— Хоёр шалтгаан байна. Нэгдүгээрт, би түүнээс хоёр дахин залуу... 

	— Бараг хоёр дахин гэж Штирлиц дурамжхан залруулан хэлсэнд,

	— Үнэндээ «бараг» гэдэг нь онц хамаагүй. Харин ч Мюллер надаас гурав дахин ах гэж хэлж чадах байвал баярлах байх. Би ямар хүүхэн биш, тэр өөрөө ороо нь орсон азарган хур биш дээ. За хоёрдугаарт гэвэл, ажил хийж аяга хоолоо олж идэхийн тулд ном дэвтрээ арга буюу хойш нь тавьсан хүн болгон их, дээд сургууль төгссөн дороо бэлэн хоолон дээр бууж ирээд, гуравхан жилийн дотор хэргэм тушаал дэвшиж чадсан азтай хүнд атаархах нь хэр. Мюллер бол насаараа зүтгэж байж энэ зэрэгтэй болсон хүн. Одоо бодож байхад гуравдугаар шалтгаан ч байгаа юм уу даа... Энэ сая л миний санаанд орлоо. Амьдрал ер нь жигтэй хачин байх юм. Зарим хүн бодож сэдэж, нөгөө зарим нь биелүүлж гүйцэтгэж байх жишээтэй. За тэгэхлээр намайг гүйцэтгэх ажил даанч бага хийсэн гэж Мюллер их атаархдаг бололтой. Би ихэнхдээ бодох сэдэхийг нь хийж байлаа. Мюллер бол тушаал биелүүлэх, буудан алах гэхчлэн дандаа гүйцэтгэх ажил хийж байсан. Ийм юм хүний нэр сүрээ бодох сэтгэлийг хөнддөг юм шүү. Би түүнтэй эвтэй найртай байх гэж хэд хэд оролдож үзсэн... Тэгтэл баваар тариачин хүүхэн шиг, намайг райхсфюрертэй ч ойр дотно болчих вий гэж жөтөөрхөөд, талийгаач Гейдрихтэй ч жөтөөрхөөд... гэхэд нь Штирлиц инээмсэглэн

	— Ойлголоо. Бусад нь ойлгомжтой байна гэж хэлсэнд Шелленберг бас инээмсэглэн суудлаасаа босож

	— Та юм бүхнийг л ойлгочихсон байх юм. За яамай, түүнийг бурхан үзэг. Эцсийн бүлэгт бид нэг л ажил үйл хийж байгаа улс. Тэгэхлээр бид бүхний тэсмээргүй юмыг ч тэсэх л хэрэгтэй болох юм... Нөгөө талаар энэ гестап гэдэг угаадасны тэргийг жолоодох дуртай хүн хэн байх юм бэ? Биеэ хүндэтгэдэг хүний хэн нь зөвшөөрөх юм бэ? гэж хэлжээ.

	Энэ ярианаас хойш хагас сар өнгөрөв. Штирлиц ер нь хэрэг явдлыг шаардаж шавдуулдаггүй билээ. Тэвчээртэй хүлээх нь эрчимтэй хурдлахын өөр нэг хувилбар гэж Штирлиц үздэг байлаа. Урлаг, тагнуул, хайр дурлал, улс төрийн бодлого, юм бүхэн харьцаагаар тодорхойлогдоно.

	Фюрерийн төрсөн өдрийн баярт зориулсан үдэшлэгийн үед Штирлиц хоёр дахь удаагаа Рунгегийн хэргийг «шүргээд өнгөрөв». Гиммлерийг үг хэлсний дараа концерт тоглож, дараа нь бүгдээрээ их танхимд ороход тэнд ширээ зассан байлаа. Райхсфюрер сурсан зангаараа Зельтерийн рашаан ууж, түүний захиргааны хүмүүс коньяк дугтарцгааж байв. Штирлиц тэгэхэд л гурван сарын өмнө баривчлагдсан физикчтэй Мюллерийн хүмүүс хэрхэн зохисгүй ажиллаж байгааг Шелленбергт яриад «сайн муу, ямар ч бол би чинь физик - математикийн факультет төгссөн хүн шүү. Үүний харгайгаар эрийн тэнхээгүй болох шахсан болохоор энэ тухай дурсах дургүй байдаг юм. Нөгөө талаар тэр физикч далайн тэртээ суралцаж, ажиллаж байсан, тэнд холбоотой хүн. Энэ хэргийг бид эрхлэн хариуцвал илүү ашигтай» гэж хэлсэн билээ.

	Штирлиц энэ санаагаа Шелленбергт сэмхэн шургуулж орхиод элдвийн инээдтэй намтар ярьж эхлэхэд Шелленберг ч тас тас хөхөрч, дараа нь хоёул цонхны дэргэд очиж, Штирлиц болон өөр хэсэг ажилтан нартаа Шелленбергийн даалгасан ажиллагааны тухай ярилцсан юм. Тэр бол холбоотнуудын хооронд яс хаяхад зорьсон томоохон хуурамч мэдээлэл байлаа. Шелленберг өрнөдийн холбоотнуудыг Кремльтэй муудалцуулж салгах гэсэн өөрийн шугамыг баримтлан, их л хашир болгоомжтой, хаяагаа манасан байдалтай сэмээрхэн ажиллаж байгааг Штирлиц бүр тэр үед ажиж мэджээ. Шелленберг ийм явууллага хийхдээ урьдын адил Кремлийн эсрэг гол цохилтоо чиглүүлж байв. Шелленберг тухайлбал Атлантын далан бэхлэлт дээр байгаа Германы цэргийн ангиудыг Английн автомат зэвсгээр хангах ажил зохион байгуулжээ. Германчууд тэр зэвсгийг төвийг сахисан орноор дамжуулан худалдаж аваад Францын нутгаар иймэрхүү ачааг тээвэрлэхэд баримталдаг сэргийлэн болгоомжлох журмыг төдий л хатуу баримтлалгүй тээвэрлэсэн байна. Үүнийгээ ч дээд зэргийн арга ухаанаар хийж, коммунист партизанууд германы зэвсгийн агуулахаас хэд хэдэн англи автомат зэвсгийг хулгайлан авсны дараа зэвсгийн агуулахыг хамгаалах талаар салан назгай байдал гаргасан этгээдийг буудан ална гэж заасан тушаал гаргажээ. Тэр тушаалыг олон хувилж, партизаныг илрүүлэх талаар ажиллаж байсан Шелленбергийн төлөөлөгчид тийм тушаалын нэг хувийг эсэргүүцлийн хөдөлгөөнд оролцож байгаа Торезийн коммунистуудын гарт зориуд атгуулж дөнгөжээ. Эдгээр нууц мэдээ баримтын үндсэн дээр өрнөдийн холбоотнууд Франц буюу Голландад цэрэг буулгах гэж огт бодоогүй байгаа юм байна, эс тийм бол дайсанд зэвсэг худалддаг нь юу вэ? гэсэн дүгнэлт хийж болохоор байжээ. Штирлицийн ажлыг Шелленберг сайшаасан байна. Энэ ажиллагааны зохион байгуулалтын талыг чухамхүү Шелленберг эрхэлж, уг ажиллагааг Геббельс, Риббентроп нарын байгууллагатай холбон уялдуулах туйлын сонирхолтой саналыг чухамхүү Шелленберг бэлтгэсэн байна. Тэгээд Кремлийнхэн дэлбэртлээ уурлаж, Сталин, Черчилль, Рузвельт нарын эвсэл сүйрэн унахыг хүлээж Шелленберг тасалгаанаасаа гарахгүй сууж байв. Штирлиц гар хумхилгүй ажиллаж, түүний саналыг Шелленберг бүрэн дүүрэн сайшааж байлаа. Гэтэл юу ч болсонгүй. Империйн аюулаас хамгаалах газрынхан яагаад иймд хүрсний учрыг олохгүй толгойгоо эргүүлэв. Штирлиц хэд хэдэн таамаг дэвшүүлсний алин нь ч зоримог болоод сонирхолтой байв. Тэдгээр таамгийн дотор ганц үнэн зөв таамаг ороогүй нь мэдээжийн хэрэг. Юу вэ гэвэл энэ ажиллагааг эхлэхтэй хамт түүний тухай Штирлиц өөрийн мэдэж буй бүх зүйлийг Москвад уламжилж, Лондоноос нацистуудад хэзээ ч зэр зэвсэг худалдаагүй, энэ бүх явууллага бол эхнээсээ аваад эцсээ хүртэл туйлын алсуур хар санаатай хуурамч мэдээлэл юм гэдгийг сануулсан байжээ.

	Штирлиц фюрерийн төрсөн өдрийн баяраар Шелленбергтэй ярьж байхдаа физикч Рунгегийн хэргийг зориуд тойрон өнгөрч, Кремлийг мэхлэх ажиллагаа нурсан тухай голлон ярилцав. Шелленберг бол угаас тагнуулчийн авьяастай бөгөөд ухаантай удирдагч тул зарим нэг жижиг сажиг зүйлийг таг мартчихсан юм шиг байдаг боловч аливаа ярианы гол гогцоог хэзээ ч мартдаггүй, цэцэрлэгчтэйгээ ярихдаа ч мөн тийм байдаг билээ. Хүний ажил мэргэжил нь тэр хүний ертөнцийг хүртэн мэдрэх ухаанд нөлөөлдөг аж. Шелленберг бол хүч тэнцүү дайсан учир стратегийн асуудлаар түүнийг мэхлэхэд тун хэцүү, ер нь тийм боломжгүй шахуу гэдгийг Штирлиц мэддэг байв. Гэвч Шелленбергийг ажин ажсаар нэг сонин зүйлийг олж мэдсэн нь Шелленберг ажилтан нарынхаа сонирхолтой саналыг анхандаа огт анзаараагүй байдал гаргаж, огт өөр зүйлийн тухай ярьж эхэлдэг. Гагцхүү хэдэн хоног, хэдэн долоо хоног юм уу, аягүй бол хэдэн сар өнгөрсний дараа уг санал дээр тухайн асуудлын талаар өөрийн ойлголтыг нэмээд, бас урьдаар дээгүүр зөвлөж чиг баримжаа авсан бололтой, мөнөөхөн тэр үзэл санааг өөрөө л олон хоногоор эргэцүүлэн бодож, зовж зүдэрч байж олсон санаа болгоод гаргаж ирдэг байлаа. Тэгэхдээ халти хэлээд өнгөрсөн саналыг ч райхын өмнө тулгарч байгаа түм буман асуудалтай нарийн нягт холбож, гялалзтал тодруулдаг учир хүний амаар будаа идэж гэж даанч сэжиглэхийн аргагүй байдаг юм.

	Штирлицийн бодож тооцоолсон нь нарийн оножээ. Хоёр долоо хоногийн дараа тагнуулын газрын дарга Шелленберг шуурхай зөвлөгөөн хийлгэснийхээ дараа Штирлицийг дуудан үлдээж, бусад ажилтан нараа гарсан хойно

	— Штирлиц ээ, техникийн талаар давуу болох асуудал ялангуяа эрдэмтэн нар атомын цөмийн нууцыг олж мэдсэний дараа дэлхийн түүхэнд тодорхойлогч гол зүйл болох нь шиг байна. Өрнөдөд ч, Дорнодод ч үүнийг эрдэмтэн нар ойлгосон байхад харин улс төрийн бодлоготон нар хараахан ухаараагүй байгаа гэж бодож байна. Улс төрийн бодлоготны ажил мэргэжил нь түүхийн арван есөн зууны турш бидний дасаж дадсан утгаараа бол нэр хүндээ алдахыг бид нүдээрээ үзэх болно. Улс төрийн бодлогод ирээдүйг шинжлэх ухаан зааж тулгах болно. Ирээдүйн тэргүүн заагт хүрсэн эрдэмтэн мэргэдийн урмыг сэргээж байгаа учир шалтгааныг ойлгож, тэдний тэр эрлийг хэн зоригжуулан дэмжиж байгааг олж мэдэх нь өнөөдрийн өдрийн зорилт биш, нарийн хэлбэл өнөөдрийн гэхээсээ алс хэтийн зорилт юм. Тийм учраас та нөгөө баривчлагдсан физикчтэй ажиллах хэрэгтэй байна. Нэр нь хэн билээ дээ, мартаж орхижээ... гэж ярив.

	Сорьж байна гэдгийг Штирлиц ойлголоо. Энэ үг хаанаас эх үүсгэвэртэй вэ, ийм санааг тухайн үедээ хэн гаргасан бэ гэдгийг Штирлиц хашир мэдэж байна уу, үгүй юу гэдгийг Шелленберг шалгаж үзсэн нь энэ байлаа. Штирлиц хөмсөг зангидан гар хуруугаараа оролдож, нэлээд удаан дуугүй байж байгаад бригаденфюрерийг гайхсан царайгаар харав. Штирлиц ийнхүү Рунгегийн хэргийг гартаа оруулж авсан юм. Ийнхүү германчуудын бодит бололцоог тасалсан юм. Рунгегийн үзэл давж гарсан бол германчууд бүр 1944 онд атомын бөмбөг бүтээхэд хариугүй дөхөж очих байсан билээ. Гэхдээ Штирлиц Рунгетэй олон хоног ярилцсаны эцэст Герман орон ерөөс шинэ зэвсэгтэй болох ерөөлгүй байсныг мэджээ. Сталинградын тулалдааны дараа эрдэмтэн нар гурван сар юм уу, хамгийн цаанадаа л зургаан сарын дараа бодитой ач тус болох зэвсэг бэлэн болгоно гэж амлахгүй бол батлан хамгаалалтын талын эрдэм шинжилгээний ажлыг санхүүжүүлсний хэрэггүй гэж Гитлер тушаасан аж. Хэдий тийм боловч байлдааны хэрэгслийн удирдах газрын лаборатори, кайзер Вильгельмийн хүрээлэн, анагаах ухааны хүрээлэн, бас Шуудангийн яаманд ажиллаж байсан цөмийн янз бүрийн мэргэжилтнүүд хоорондоо арцалдаж, хов жив хөөцөлдөж байгааг Гиммлер олж мэдээд атомын зэвсгийн асуудлыг сонирхож, «Цэргийн эрдэм шинжилгээний нэгдсэн фонд» байгуулсан байна. Гэтэл райхын эрдэм шинжилгээний ажлыг хариуцаж байсан Геринг, Гиммлерийн дөнгөж байгуулсан тэр шинэ газрыг өөрийн мэдэлд шилжүүлэхийг шаарджээ. Тэгээд эрх мэдлээ булаацалдан явган хэрүүл гарсан байна. Тийнхүү германы гарамгай физикч нар удирдлагын харааны гадна үлджээ. Ядахдаа Германы олон фюрерийн нэг нь ч, Шпеер, Шахт нарыг эс тоолбол дээд боловсролгүй хүмүүс байсан юм... Штирлиц энэ бүхний тухай Москвад мэдээлж, бас үүний хажуугаар дайсанд хортой юм бүхэн манайханд аяндаа ашиг тус болно гэж үзээд Рунгейн талынхан болон эсрэг талынхны хоорондоо уралцахад, зохих «нэмэр хандив» оруулсан байжээ... 

	Штирлиц одоо тулалдааны дараачийн шатанд дийлж гарахын тулд энэ хэргийн талаар өөрийн зөвийг нотлох ёстой байв. Байр сууриа бодож үзвэл хөдөлбөргүй бат байлаа. Иймээс Мюллерийг дийлж гарах ёстой, дийлнэ чиг!

	... Штирлиц тасалгаандаа орсонгүй, шууд Мюллерийн үүдний өрөөнд очиж, түүний туслагч Шольцод

	— Ай хө, намайг уучлал гуйж байна гэж даргадаа хэлж өгнө үү. Бn есөн цагт эргэж ирнэ гэж амлаад арай гэж есөн цаг арван хоёр минутад ирлээ... Ямар заалт өгөх бол? Намайг одоо хүлээж авах болов уу, эсвэл би хагас цаг дугхийгээд ирэх үү? гэсэнд

	— Мэдээд ирье гэж Шольц хариулаад дотогш орж, хоёр минут болоод эргэн ирж, — Таныг өөрийн үзэмжээр бол гэж байна. Дарга, таныг одоо хүлээж авсан ч болох, орой тийшээ ярилцсан ч болох юм байна гэлээ.

	«Аль адармаатай нь байна даа. Намайг хаашаа явахыг мэдэх санаатай юм байж. Хойш тавиад яах вэ. Тэртэй тэргүй энэ наадмыг нэг цаг юм уу, сайндаа хоёр цагийн дотор зүйл дуусuана биз. Шуманы хүрээлэнгээс магадлах мэргэжилтэн нар дуудаж авчирсан ч хоёр цагт багтана» гэж Штирлиц бодоод,

	— Таны зөвлөснөөр л болъё. Орой гэхлээр дарга тань удирдлага өөд явчхаад би өглөө болтол хүлээх хэрэг болно байх. Зүйтэй юү? гэж хэлсэнд,

	— Зүйтэй гэж Шольцыг зөвшөөрөхөд,

	— Тэгвэл одоо орох уу? гэвэл, Шольц хаалга онгойлгоод

	— Ор л доо, штандартенфюрер ээ... гэжээ.

	Мюллерийн тасалгаанд харанхуйвтар байлаа. Группенфюрер өөрөө бяцхан ширээний дэргэд зөөлөн сандалд суугаад Би-Би-Си-гийн нэвтрүүлгийг сонсож байв. Германы эсрэг «лорд Хау-хаугийн» нэвтрүүлэг явж байлаа. Мюллер өвдөг дээрээ хавтастай бичиг цаас тавьж, бичиг баримтыг анхааралтай үзэхийн сацуу хүлээн авагчийн долгионыг байн байн тохируулж суув. Мюллер их ядарсан царайтай, хар цамцныхаа захны товчийг тайлсан байх бөгөөд тасалгаанд нь тамхины хөх утаа уулын хавцлын манан мэт суунаглан байв.

	— Сайн байна уу! Үнэндээ, таныг ийм эрт ирнэ гэж бодсонгүй шүү гэж Мюллерийг өгүүлэхэд,

	— Би хожимдсондоо донго авах болов уу гэж айж байлаа гэвэл,

	— Та нар цөмөөрөө Мюллер өвгөнөөс донго авна гэж айж байх юм... Би ер нь хүнийг загнаж донгодож байсан удаа бий юу? Миний тухай элдэв муу үг тарснаас биш, би бол цагаан санаатай хөгшин хүн... Танай цэвэрхэн залуу дарга чинь намайг мянга нугалах муу санаатай. Харин цаадах чинь их сургуульд сурч байхдаа худлаа инээж, францаар ярьж сурсан байна. Би бол алимыг хутгаар зүсэх нь зөв үү, эсвэл манай гэрийнхэн шиг бүхлээр идэх нь зөв үү, учрыг олдоггүй юм гэж хэлээд суудлаасаа босож, цамцныхаа захыг товчлоод, — Явцгаая гэлээ.

	Штирлицийн гайхсаныг харж инээмсэглээд

	— Сонин юм үзүүлье гэжээ.

	Хоёул тасалгаанаас гарч ирээд, Мюллер Шольцод:

	— Бид эргээд ирэх байх... гэж хэлсэнд,

	— Би машин дуудуулаагүй байгаа юм сан... гэхэд нь,

	— Бид гадагшаа явахгүй гэлээ.

	Мюллер зооринд ордог дугуй шатаар лүг лүг алхлан буув. Тэнд онцгой чухал хэрэгтнийг хорих хэдэн өрөө төхөөрсөн байжээ. Тэр зоорины үүдэнд СС-ийн гурван цэрэг зогсож байв. Булиа том биетэй тэдний бүсэндээ зүүсэн бяцхан браунинг буу нь баахан илүүц бөгөөд бүр инээд хүрмээр харагдана. Нударга зангидаад нэг сайн цохивол үхэр алчихмаар ийм лухгар эрчүүл браунинг буугаар яах юм бэ?

	Мюллер өмднийхөө арын хармаанаас вальтер буугаа гаргаж манааныханд өгөв. Штирлиц яах вэ гэсэн байртай Мюллерийн өөдөөс харвал үл мэдэг толгой дохив. Штирлицийг парабеллум буугаа өгөхөд манааны хүн авч хармаандаа хийлээ. Мюллер манааныхны ширээн дээрээс нэг алим аваад

	— Бэлэггүй очиход эвгүй юм. Бид хоёр хоёулаа ямарваа нэг татлаа түлхээгүй чөлөөтэй дурлалыг биширдэг ч гэсэн хуучин найз дээрээ бэлэгтэй очих хэрэгтэй гэж хэлэхэд нь Штирлиц албын хүчээр хүд хүд инээв.

	Мюллерийн хэлсэн үгний учрыг Штирлиц ойлгожээ. Нэгэн удаа Мюллерийн хүмүүс Өмнөд Америкийн дипломатыг тагнуулын ажилд элсүүлж авахыг оролдсон байна. Мюллерийн хүмүүс нэгэн цайвар үст хүүхнийг тэр дипломатын өвөрт эвтэйхэн түлхэж өгөөд тэр хоёрыг орондоо хэвтэж байхад нь нууцаар гэрэл зураг татуулан авч, дараа нь уг зургийг дипломатад үзүүлж «Нэг бол бид энэ зургийг танай эхнэрт илгээнэ, үгүй бол та бидэнд туслах хэрэгтэй» гэж тулгасан юм санж. Өнөөх дипломат гэрэл зургуудыг үзэж үзэж сүүлд нь «Тэр хүүхэнтэй дахиад нэг унтаж болохгүй юм болов уу? Эхнэр бид хоёр элдвийн марзан зурагт их дуртай» гэж хэлсэн гэнэ. Энэ бол германы тагнуулчдын гэр бүлийн явдлыг онцгой анхаарч байх тухай Гиммлерийн тушаал гарснаас хойшхон болсон явдал юм. Тэгэхэд Мюллер «Ямар нэг татлаа түлхээгүй чөлөөтэй дурлалыг номловол зохино. Тэгвэл хүнийг элдэв балай юмаар гэнэдүүлж чадахгүй» гэж үглэсэн билээ. Тэр перу хүний хөгтэй явдлыг Штирлиц дуулаад исгэрэн шогширч

	— Миний бодоход тэр перу хүн та нарыг аятайхан маллаж дөнгөсөн байна. Эхнэрээсээ үхтлээ айсан хэр нь айгаагүй царай гаргаж жүжиглэснийг нь та нар үнэмшжээ. Чи бол эхнэрээсээ айх байсан уу? Мэдээжийн хэрэг! Намайг бол тийм юмаар дөнгөхгүй. Би өөрөө өөрөөсөө л айна уу гэхээс биш, ар өвөртөө татлаа түлхээ байхгүй хүн. Ганц тоогүй нь шоронд орвол эргэлт оруулах хүнгүй юм даа гэж хэлсэн билээ.

	«7» дугаартай өрөөний дэргэд Мюллер зогсож, шагайвраар нь нэлээд удаан харсны дараа харуулын цэрэгт дохио өгсөнд тэр цэрэг нүсэр хаалгыг онгойлгов. Мюллер түрүүлэн дотогш орж, Штирлиц хойноос нь орж, харуулын цэрэг хаалганы дэргэд үлдлээ. Тэр өрөө хоосон байжээ.

	 

	 

	— Хэл! Кинонд л ид шидийн явдал гарч, кинонд л гурав хүртэл тоолдог байх! Би гурав хүртэл тоолохгүй. Би зүгээр цонх онгойлгоод хүүхдийн чинь өлгийг хуу татна. Мэдлээ?! Чи ард түмнийхээ өмнө хүлээсэн үүргээ биелүүлж байгаа бол би бас үүргээ биелүүлж байна! гэж Рольф үргэлжлэн хашхирсаар байлаа.

	Кэтийн хамаг бие гэв гэнэт өд сөд шиг хөнгөн болж, чих нь учиргүй их хангинаад ухаан алджээ.

	Рольф ширээний ирмэг сандайлаад

	— Гельмут ээ, энэ хүүхдийг ав... гэхэд нь тэр цэрэг хүүхдийг аваад гарах гэтэл Рольф зогсоож

	— Байж бай. Энэ хүүхнийг сэхэхээр би үргэлжлүүлнэ... Барбара! Энэ хүүхэн бид хоёрт ус аваад ирнэ үү. Бас зүрхний дусал байвал нэг аяганд нь дусаагаарай гэв.

	— Энэ хүүхэнд хэд дусаах вэ?

	— Энэнд биш ээ, надад,

	— За мэдлээ, хэд дусаах вэ?

	— Би яаж мэдэх вэ?! Арав дусаа... Эсвэл гуч,.. гэв. Рольф Кэтийн дэргэд явган сууж, хацрыг нь чад чад алгадах зуур, — Хэр удаж сэхдэг бол? гэж Гельмутээс асуусанд,

	— Танай ээж бол хэр удаж сэхэх вэ? гэж хариу асуухад

	— Нээрэн... Манай ээж... Энэ муусайн хогууд булай муухай ажлаа надад даалгаад өөрснөө цэвэр үлдэх гэж байна... Чүдэнз байна уу, өгөөч... гэв.

	— Би тамхи татдаггүй.

	— Барбара! Чүдэнз аваад ирээрэй гэж Рольф хашхираад, Гельмутэд хандан, —Аль вэ? Сэхэж үү үгүй юу, үзээч, Аньсага нь хөдлөөд байна... 

	— Би энэ талаар юу ч мэддэггүй.

	— Барбара! Та тэнд юугаа, хийгээд байна? гэж Рольф хашхирав.

	Барбараг хоёр аяга ус авчрахад Рольф ялимгүй хөхөмдөг, булингартайг нь ууж ярвайгаад

	— Түй, ямар муухай юм бэ гэв.

	Рольф тамхиа асааж, Кэтийн дэргэд дахин явган суугаад, зовхийг нь сөхөж үзвэл хүүхэн хараа нь томорсон нүд өөдөөс нь гөлийж байлаа.

	— Үхчхээгүй байгаа? Аль вэ, Барбара үзээч... гэж Рольфыг асуухад Барбара Кэтийн толгойг эргүүлж үзээд,

	— Үгүй. Амьсгаа авч байна гэсэнд,

	— Наадахыгаа нэг аргалаач. Цаг бага байна... Тэнд хүлээж байгаа... гэж Рольф хэллээ.

	Барбара Кэтийн хацрыг өвтгөлгүй аяархан аяархан алгадаж байснаа аягатай уснаас нэг том балгаж, Кэтийн нүүр өөд хүйтэн ус тургив. Кэт нэгэнтээ гүн амьсгаа авч, нүүр нь хэдэнтээ таталдлаа. Хүү нь эхэр татан уйлсаар байв.

	— Наад хүүхдээ нэг аргалаач! Чихэнд чийр болоод байна! гэж Рольфыг зандрахад,

	— Мөөмөө нэхээд байна... гэсэнд

	— Та юу гэж тоть шиг гон гон гээд байна вэ?! Өр зүрхтэй нь ганц та юм уу! гэж Барбара хажуугаас нь хашхирсанд,

	— Би өөр өрөөнд очъё гэдгээ хэлсэн шүү дээ... гэжээ. 

	Утас дуугарахад Рольф харилцуурыг аваад

	— Би Рольф байна. Хэн бэ? За таны үгийг сонсож байна гэв.

	Нялх хүүхэд улам чанга ориллоо. Нүүр нь чинэрч, нүд нь бүлцийж, уруул нь хөхөрчээ.

	Рольфыг гар сэгсрэн

	— Гар! гэхэд Гельмут гарч явлаа. 

	Гэвч зэргэлдээ тасалгаанаас хүүхдийн уйлах дуулдсаар байв. Рольф харилцуураар

	— Тийм ээ. Арай болоогүй л байна... Үүнийг тийм амархан гэж та бодно уу? тийм үү? Ролио солиход болох юм. Түүнийг хэзээ байцааж эхэлсэн бэ? Тэр дуугүй байна уу? Уухай, тэр хоёр сайн нөхөд шиг ярьж байна аа... Тэгвэл энэ найз хүүхэнтэй яриад үзэг. Би хараад даруухан инээж сууя... гэлээ.

	Гельмутийг хүүхэд аваад гарахад Кэт ухаан оржээ. Кэт ухаангүй тарчилж хэвтэхдээ ч хүү нь энэ аймшигт тасалгаанд, хажууд нь байгааг мэдэрсээр байлаа. Хүү нь энүүхэн ойр уйлж, тасалгаанд дулаан байгааг бодоход цонх онгойлгоогүй юм байж. Байз, энэ хүн юу ярина вэ? Хэнийг байцааж, хэн дуугүй байгаа хэрэг вэ? «Тэр» дуугүй байна. «Тэр хоёр сайн нөхөд шиг ярьж байна» гэнэ. Штирлицийг нээрээ бариад авсан юм болов уу? Эдний хэлүүлэх гээд байгаа юмыг Кэт одоо хэлчихвэл Штирлицийг зодож жанчиж, эрүүднэ. Хэлбэл урван мэдүүлсэн хэрэг болно. Яасан ч тэгж болохгүй. Нөгөө талаар нярай хүү нь тэр ширээн дээр цонхны дэргэд бяцхан гар, майга хөлөө сарвалзуулан улаан нүцгэн хэвтэж, хүйтэн салхи тасалгаа руу хүүгж, аминдаа арчаагүй нялх амьтан хий орилсоор байгаад амьсгаа нь бөглөрөхийг үзнэ гэхэд даанч болшгүй... 

	«Үхэх нь яав даа, би. Үхсэн бол аврал байх сан. Балчир үрд минь, Юстаст, надад, бид бүгдэд аврал болох байсан сан. Үхэх нь яав даа, би. Үхсэн бол өөрөө ч зовлонгоос гэтэлж, өрөөл бусдадаа ч тустай гялайсан юм болох байсан сан... Ай зүрх минь, юунд чиг ийм бөх төр өө вэ? Үнхэлцэг минь хагарах нь яав?! Эсвэл бүр зогсож орхидог болоосой. Одоо яая даа...» гэж Кэт халаглан бодов.

	Рольфыг утсаа тавиад

	— Наадах чинь сэхэв бололтой гэж хэлэхэд Барбара Кэтийн дэргэд дахин сөхөрч суугаад, хоёр хуруугаар нүдийг нь нээж үзэв. 

	Кэт Барбарын өөдөөс харж, аньсага нь таталдлаа.

	— Тийм байна. Сэхсэн байна гэж Барбараг хэлэхэд.

	— Ус уулга гэв.

	Кэт ухаангүй хэвээрээ байгаа юм шиг дүр гаргах гэтэл зэргэлдээх тасалгаанд хүүхэд нь чарлахад нүүр царай нь өөрийн эрхгүй хувиран хөдөлсөнд, сэхээ орсныг нь Рольф мэдэж орхиод,

	— За болиорой. Үнэн нь яах вэ, үнэн байснаа одоо зальтай эмийн заль гараад ирлээ. Тэр дэмий. Та эр хүний ажилд санаархаж орхиод сүүлд нь залилна гэвэл тэр бүтэхгүй. Барбара, наадхыгаа суулгаад орхи. Аль вэ, нүдээ хар! гэж зандрахад нь Кэт хөдөлсөн ч үгүй, нүдээ ч нээсэнгүй.

	«Ядахдаа ухаан орохгүй байх нь яав даа. Ямар гэгчийн аймшигтай зовлон бэ!» гэж Кэт бодлоо. Рольф үргэлжлүүлэн

	— За боллоо. Наадахыгаа орхи, Барбара. Миний үгийг сонсож байгаа нь мэдэгдэж байна. Одоо би Гельмутийг дуудаж, цонх онгойлгоно. Тэгсэн хойно нүдээ харсан ч хожидно доо гэхэд нь Кэт тэссэнгүй уйлж орхилоо.

	— За хэлэх үү? Санаа авав уу? гэж Рольф асуугаад Кэтийг өөрөө өргөн сандалд суулгав.

	— Ярих уу, үгүй юу?

	— Би бодох хэрэгтэй байна... 

	— Бидэнд бодож байх цаг алга.

	— Би юу хариулахаа мэдэхгүй байна... Та надаар худал хэлүүлэх гээд байгаа юм уу?

	— Танаар худал хэлүүлэх гэсэн юм биш. Танаар үнэнийг чинь хэлүүлэх гэсэн юм.

	— Би мэддэгийгээ бүгдийг хэлсэн.

	— Таныг өөрийгөө тангаргаасаа няцсан гэж бодохгүй болгохын тулд би танд тусалъя гэж Рольф хэлээд хармаанаасаа Штирлицийн гэрэл зургийг гаргаж, штандартенфюрерийн нүүрийг Барбарад харуулахгүйгээр Кэтэд үзүүлээд

	— Одоо мэдэв үү? Дуугүй байсны хэрэг юу байна? Одоо ярих уу? гэхэд нь Кэт дуугарсангүй.

	— Хэлнэ үү, үгүй юу? гэж Рольф гэнэт чих дөжиртөл муухай чарлаж, гар зангидан ширээн дээр байгаа дуураймал цэцэгтэй ваарыг үсэртэл ширээ шаагаад, — Эсвэл дуугүй байх юм уу?! Гельмут ээ! гэж дуудлаа.

	Гельмутийг хүүхэд аваад орж ирэхэд Кэт түүн тийш тэмүүлтэл Рольф Гельмутийн гараас хүүхдийг угз татан авч цонх онгойлгоод, хүүхдийн өлгийг хуу татлаа. Кэт Рольф руу ухасхийх гээд дөнгөндөө тээглэн унаж, шал дээгүүр гулсан тэлчилж, аймаар муухай орилж, Рольф ч бас нэг юм хашхирч байтал гэнэт буун дуу хоёр удаа хөндийхөн түн түнхийлээ.

	 

	 

	Штирлицийн өгүүлснийг Мюллер сонсоод өгүүлрүүн:

	— Физикч Рунгегийн талаар таны байр суурь хөдөлбөргүй бат юм байна, зүйтэй. Намайг холбоотноо гэж бодоорой.

	— Шведийн дипломатын хар «Хорьх» машины араас таны явуулсан туршуул чинь энэ хэрэгт холбоотой байсан юм уу?

	— Та хойноосоо туршуул дагаж явааг мэдсэн үү? Та аюулыг их хурц соргог мэдэрдэг үү?

	— Миний оронд өөр ямар мангуу амьтан байсан ч хойноосоо туршуул дагаж явааг мэдэх байсан. Аюулын тухайд гэвэл би гэртээ байж байгаад юунаас айх юм бэ? Хилийн цаана байгаа бол ч... 

	— Таны толгой өвддөг үү?

	— Ажил ихдээд үү? гэж Штирлицийг инээмсэглэхэд,

	— Даралт ихдээд гэж Мюллер хариулаад солгой гараа өргөж хүзүүгээ базалж эхэллээ.

	Штирлиц дотроо «Цагаа харах гэсэн хүн юм байна. Нэгийг хүлээж байгаа бололтой. Бэлтгэж нуусан нэг «хүн» байхгүй бол ийм ший жүжиг шиг юм хийхгүй учиртай. Хэн юм бол? Ламтан уу? Плейшнер үү? Кэт үү?» гэж бодох зуур

	— Жагарын ёог нарын амьсгаа задлах гимнастикийг сайн гэх юм билээ гэж хэлэв.

	— Би түүнд чинь итгэдэггүй... За ер нь заагаад аль. Надад зааж өгч л байсан. Би итгэдэггүй юм аа.

	— Солгой гараа шилэн дээрээ тавь. Үгүй, зөвхөн хуруугаа. Зөв гараа гавлын дагуу тавих хэрэгтэй. Ингээд, дараа нь толгойгоо нэг зэрэг барилж эхэлнэ. Харин нүдээ аниарай.

	— Намайг нүдээ анихаар та Холтоффыг яасан шигээ миний толгой дундуур буулгах байлгүй.

	— Намайг эх орноосоо урвагтун гэвэл би тэгнэ... Обергруппенфюрер ээ, та цагаа сэмхэн харлаа. Таны цаг долоон минут хоцорч явна. Гэтэл энд бид цаг гаруй сууж байна. Би ядаж өөрийнхөнтэйгөө ний нуугүй түс тас ярих дуртай байдаг гэсэнд Мюллер жуумалзаж,

	— Таныг манай аппаратад ажилладаг ч болоосой гэж би олон удаа бодож байсан. Би таныг аль хэдийний өөрийн орлогч болгох байсан юм гэлээ.

	— Би зөвшөөрөхгүй л дээ.

	— Юу зөвшөөрөхгүй гэж?

	— Таны орлогч болохыг.

	— Яагаад?

	— Та өөрөө... үнэнч хайртай эхнэр шиг жөтөөч хүн билээ. Энэ бол хамгийн муухай жөтөөрхөл... Эзэрхэг жөтөөрхөл гэхэд болно.

	— Та ерөнхийдөө намайг зөв таньсан байна. Энэ эзэрхэг жөтөөрхлийг, ухаан нь, сайн нөхдөө анхаарч халамжлах гэж өөрөөр нэрлэж болох юм. Гэхдээ энэ ч технологийн асуудал болохоос зарчмын асуудал биш гэлээ.

	Мюллер энэ удаа нууж хаалгүй, цагаа дахин харах зуур «Энэ ч ажилдаа гойд мэргэжсэн хүн юм аа. Юмыг үг ярианаас ойлгохоосоо урьд дохио хөдөлгөөн, хөг аялгаас өлгөөд ойлгодог байна. Догь эр шүү. Хэрэв бидний эсрэг ажиллаж байсан бол райхад хэчнээн хохирол учруулсныг нь би л хувьд тоймлож чадахгүй юм байна. Ганц ийм жүжигчин манай хэдэн мянган цэрэгтэй дүйцнэ...» гэж бодоод

	— За яах вэ. Түс тас яривал ч ярья. Жаахан байзнаарай, ай хө... гээд суудлаасаа босож, нүсэр хаалгыг онгойлгов. Тэр төмөрлөж тавласан зузаан хаалга хэдий нүсэр боловч хуруу хүргэмэгц амархан онгойх аж. Чүдэнзний модоор хумсаа цэвэрлэж өөрийгөө зугаацуулж суугаа нэг хуягийг Мюллер дуудаж

	— Шольцод утасдаад, сонин юу байна, асуугаадхаач гэлээ.

	Рольфыг хоёр - гурван цагийн дотор орос хүүхнээс өчиг авч чадна. Тэгээд нааш нь авчирч нүүрэлдүүлээд тийм бол тийм, үгүй бол үгүй гэдгийг хэлүүлнэ. Баримтыг шалгах нь сөрөг тагнуулчийн үүрэг учраас тэр нь яах вэ юм биз. Рольфыг орос хүүхнээс өчиг авмагц «эзэн»-ийг гаргаж тавиад, дараа нь «төгөлдөр хуурч» хүүхэнтэй нүүрэлдүүлнэ гэж Мюллер бодоод Штирлицийг байцаах барил төлөвлөгөөг их нарийн боловсруулсан байжээ.

	Мюллерийг шоронгийн өрөөнд эргэж ирээд

	— Одоохон. Би нэг мэдээ хүлээж байна... гэхэд нь Штирлиц дал мөрөө хавчиж,

	— Намайг энд авчрахын хэрэг юу байсан юм бэ? Таны тэнд ярьж болдоггүй юм уу? гэж хэлэв.

	— Энд хөндлөнгийн саадгүй. Хэрэв юм бүхэн миний хүссэнээр дуусвал бид хамт буцаж, та бид хоёрыг манай байгууллагад хэрэгтэй ажил хийж байжээ гэж бүгд мэдэх болно

	— Манай дарга энэ тухай бас мэдэх үү?

	— Та надаас уу, түүнээс ээ юу, хэний жөтөөрхлөөс айгаад байна вэ?

	— Та юу гэж бодож байна?

	— Таны шууд дайрч байгаа чинь аятайхан санагдаж байна.

	— Надад өөр зам алга. Түүнээс гадна би ерөөс тодорхой ярих дуртай гэсэнд,

	— Тодорхой гэдэг чинь балрахын нэг хэлбэр... Таны залийг эс мэдэх биш гэлээ.

	Нөгөө хуяг орж ирээд

	— Хариу өгөхгүй байна гэж хэлүүллээ гэв.

	Мюллер гайхан уруулаа жимийснээ дараа нь: «Рольф бодвол наашаа утасдалгүй гарсан байх. Миний утсыг яриад байхлаар цаг хэмнэх гээд шууд гар аа биз. Сайн байна. Тэгэхлээр арав - арван таван минутын дараа Рольф тэр хүүхнийг энд авчирна» гэж бодоод

	— За яах вэ. Сударт юу гэдэг бил ээ? Чулуу түүх цаг байна, чулуу шидэх цаг байна гэдэг бил үү дээ... гэж хэлсэнд,

	— Та сургуульд байхдаа бурхны номыг барагтайхан үзсэн юм байна. Екклезиаст мэргэний номд чулуу тараах цаг байна, чулуу цуглуулах цаг байна, тэврэх цаг байна, тэврэхээс зайлах цаг байна гэсэн байдаг юм гэж Штирлиц хариулав.

	— Та асрамждаа авч байдаг Шлаг ламтантай судрыг тийм сайн судалсан юм уу? гэж Мюллерийг асуухад,

	— Би судар олон уншсан. Дайсныг ялахын тулд үзэл суртлыг нь мэддэг байх хэрэгтэй биз дээ? Тулалдааны үед тийм юм сурна гэвэл ялагдахын цондон гэж хариулав.

	Штирлицийн бодсон нь «Эд нар хилийн цаана ламтныг бариад авсан юм болов уу? Магадгүй. Уг нь намайг өртөөн дээр эргэж ирэхэд нэг ч машин дайралдаагүй юм сан. Гэвч эд нар надаас түрүүлж ирээд застав дээр сууж байсан байж болох юм. Тэгвэл одоо яг Берлинд ирж байгаа байж таарлаа. Тийм байж. Тэгвэл би даргатайгаа нэн даруй уулзуулахыг шаардана. Давшаад л байх хэрэгтэй. Хэрхэвч хориглон хамгаалж болохгүй. Тагнуул Клаусыг яасан бэ гэж Мюллер асуувал яах вэ? Гэрт ширээн дотор захиа нь байх ёстой. Дэндүү ил баталгаа юм. Гэхдээ явж явж эднийг чухам ламтны мөрөөр орно гэж хэн мэдлээ? Клаусын хэргийг магадалж батлах хэрэгтэй шүү дээ. Тэр болтол зай ч байна, лай ч байна».

	Мюллер энгэрийнхээ хармаанаас цэнхэр дугтуйтай юм яаралгүй гаргангаа Штирлицийн нүүр өөд эгцлэн ширтэв.

	Штирлиц үргэлжлүүлэн: «Эцсийн бүлэгт би ер нь хийдгийгээ хийчихсэн. Энэ тэнэг ингэж алгуурлаж ширтэж байгаад намайг илбэдэж тэвдүүлэх санаатай юм байна. Яамай даа. Үүнийг илбэдэх гэж маяглаж байх хооронд юм бодох хорин секундийн зай гарна. Ламтан улайж өчиг өгөх магадгүй юм. Тэглээ гээд айх юм алга. Хамгийн гол нь Кэтийн илэрч баригдсан тухай генерал Вольфын хэлэлцээ хийж эхэлсэн буюу эхэлж буй тухай манайханд Плейшнер хэл мэдээ өгсөнд л байна. Хэрэв би илэрч баригдвал манайхан өөрснөө цааш нь зохион байгуулна. Манайхан одоо харах чиглэлээ мэдэх болсон. Миний нууц түлхүүрийг Мюллер тайлж чадахгүй. Түүнийг манай дарга бид хоёроос өөр мэдэх хүн байхгүй. Эд нар надаас түлхүүрийг нь авдаг ч гонж биз дээ» гэж бодов.

	Мюллер хармаанаасаа хурууны хуаюурын гурван зураг гаргаж

	— Үүнийг хар даа, их сонин эд байгаа юм шүү. Энэ хурууны мөр бол... гээд эхний зургийг Штирлицэд өгч, — Гэнэн тэнэг хөөрхий Холтоффт таны ус хийж өгсөн аяган дээр гарсан мөр. Энэ хурууны мөрийг гээд толгой хөзрөөс нэгийг авч шидэх мэт хоёр дахь зургийг шидээд, — Бид... хаанаас олсон гэж бодож байна, аан?.. гэж асуулаа.

	— Миний хурууны хээ Голланд, Мадрид, Токио, Анкараас олдож болно гэж Штирлиц хэлэв.

	— Өөр хаанаас олдох вэ?

	— Бодож байгаад тоочиход болох юм. Ингэхэд дор хаяад арван таван цаг орж, та бид хоёр үдийн хоол байтугай, оройн хоолгүй хоцорно.

	— Дажгүй. Би хувьдаа өлсөхөд бэлэн байна. Өлсөх гэснээс танай өнөөх жагарын ёог нар чинь өлсөхийг гоц сайн эмийн нэг гэж үзээд ирээдүйд загийг сульфидинээр эмчлэхгүй, долоо хоног өлсөөж эмчилдэг болно гэдэг байх аа... За хуруугаа санав уу?

	— Та бид хоёр ямар ч иш мухаргүй хоосон юм яриад байна. Намайг баривчилсан юм бол та надад энэ тухай албан ёсоор хэлээд аль. Тэгвэл би таны асуултад баривчлагдсан хүний ёсоор хариулъя. Намайг баривчлаагүй юм бол би хариулахгүй гэсэнд Мюллер Штирлицийн үг, дууны өнгийг дуурайн элэглэж

	— Хариулахгүй, хариулахгүй гэнэ шүү... гээд цагаа дахин харав. 

	Рольфыг ирсэн бол нэвтрүүлэх аппаратаас эхэлж ярих сан. Гэтэл Рольф саатсаар байгаа тул, Мюллер

	— За та ямарваа гаднын хүн орохыг хатуу хориглосон харилцаа холбооны тусгай тасгаас утсаар ярьсныхаа дараа юу юу хийснээ болбол минут минутаар нарийн тодорхой ярина уу? гэлээ.

	«Хурууны хуаюуртай гурав дахь зургаа үзүүлсэнгүй. Тэгэхлээр бас нэг юм байгаа байж, Цаашид ийм сүрхий додигор байлгахгүйн тулд одоохон нэг сайн давах хэрэгтэй юм байна» гэж Штирлиц бодоод хэлсэн нь 

	— Туулай шиг бажгадаад түлхүүрээ хаалганд нь орхиж, бөмбөгдөлтөөс хоргодох байр луу ухаан жолоогүй давхицгаасан тэр салан задгай, хулчгар холбоочдыг шүүхэд шилжүүлбэл таарна. Би тусгай холбооны тасагт орсноос хойш намын нөхөр Бормантай уулзаж, хоёр цаг гаруй ярилцсан. Түүнтэй юун тухай ярьснаа би танд хэлэхгүй нь зүйн доторх хэрэг.

	— Хэлэхгүй байж болох юм, гэхдээ... 

	— «Гэхдээ» гэх юм огт байхгүй...

	— Битгий давраад байгаарай, Штирлиц ээ... Ямар ч бол би танаас цолоор ч ах, насаар ч ах шүү... гэж Мюллер хэлжээ.

	«Уухай, бүжиглэж алдах нь шив. Энэ намайг баривчлаагүй гэж мэдүүлэхийн тулд ингэж хариулж байна. Тийм бол эдэнд эд мөрийн баримт байхгүй байж. Харин эд мөрийн баримт гарч ирэхийг хүлээж, надаар бас үг алдуулах санаатай байгаа юм байна. Тэгэхлээр надад бас ч найдлага байна» гэж Штирлиц түргэн ажиж мэдээд, өгүүлсэн нь:

	— Уучлаарай, группенфюрер ээ.

	— Тэгвэл дээр байх аа. Ингээд та Бормантай юу ярьсан бэ? Намын нөхөр Бормантай... 

	— Өөрийн нь дэргэд л таны асуултыг хариулж болох байна. Та намайг зөв ойлгох биз ээ.

	— Хэрэв өөрийг нь байлгалгүй хариулсан бол та гурав дахь асуултад хариулах гэхийн хэрэггүй болох байсан байж магад юм сан.

	Мюллер хэзээнээсээ цагийг гайхалтай мэддэг хүн гэдэг тул Рольф доошоо бууж яваа байх гээд цагаа дахин харав.

	— Хэрэв райх, фюрерийн эрх ашигт холбогдолгүй, ганц миний биед холбогдолтой юм бол таны гурав дахь асуултыг хариулахад бэлэн байна.

	— Энэ асуулт ганц танд хамаатай. Манай хүмүүс энэ хурууны мөрийг радист орос хүүхний чемодан дээрээс олсон юм, Штирлиц ээ... Та энэ асуултыг хариулахад хамгийн хэцүү байх болно.

	— Яагаад? Чухам энэ асуултыг чинь хариулахад амархан юм байна. Радист орос хүүхний чемоданыг би Рольфын тасалгаанд үзсэн. Түүнийг дуудаад асуу, үнэнийг батална.

	— Баталдгийгаа баталчихсан.

	— Тэгээд ямар учиртай юм бэ?

	— Учир юу вэ гэвэл чемоданыг манай энд авчрахаас өмнө гестапын районы тасагт таны хурууны мөрийг олж тодорхойлсон байна.

	— Эндүүрээгүй биз?

	— Яасан ч үгүй.

	— Санамсаргүй тохиолдол байж болох уу?

	— Болно. Харин санамсаргүй тохиолдол байлаа ч нотолгоо хэрэгтэй. Берлиний айлуудад байдаг хорин сая чемоданы дотроос яагаад чухам «төгөлдөр хуурч» орос хүүхний аппарат хэрэгслээ хадгалдаг чемодан дээр таны хурууны мөр гарсан байдаг юм бэ? Үүнийг яаж тайлбарлах вэ?

	— Хн... хн... Үүнийг тайлбарлахад нээрээ хэцүү, бараг боломжгүй юм байна. Би өөрөө таны оронд байсан бол миний нэг ч тайлбарыг үнэмшихгүй сэн... Би таныг ойлгож байна, группенфюрер ээ... Ойлгож байна... 

	— Би танаас нотолгоотой хариу авмаар байна, Штирлиц ээ. Үнэн голоосоо хэлэхэд би таныг талархдаг юм шүү.

	— Үнэмшиж байна ... 

	— Орос төгөлдөр хуурчийг Рольф одоо нааш нь авчирч, раци аппарат хадгалж байсан тэр чемодан дээр таны хурууны хуаюур яагаад гарсны ухааныг олоход бидэнд тусална гэхлээр нь, Штирлиц дал мөрөө хавчиж,

	— Орос хүүхэн үү? Эмнэлгээс миний авчирсан уу? Би зүс үзсэн хүнээ огт мартдаггүй ой сайтай юм сан. Тэр хүүхэнтэй урьд дайралдсан бол царай зүсийг санах л ёстой. Үгүй тэр хүүхэн бидэнд тус болохгүй... 

	— Тус болно оо. Бас энэ тус болно... гэж Мюллер хэлээд энгэрийнхээ хармааг дахин уудалж, Плейшнерээр Бернд өгч явуулсан Штирлицийн нууц түлхүүрт мэдээг үзүүлжээ.

	«Энэ ч сүйд боллоо. Илрэв бололтой. Би мөн мал шиг амьтан юм даа, манайхан юу ч мэдэхгүй хоцорно. Плейшнер нэг бол хулчгар, үгүй бол салан пайлуур, эсвэл урвагч этгээд байжээ» гэж Штирлиц бодов.

	 

	 

	«Берлин, Принц Альбрехтштрассе.

	Прагад.

	 

	Эрхэм Крюгер ээ!

	СС-ийн обергруппенфюрер Кальтенбруннерийн тушаалаар манай хүмүүс хурандаа Бергийн тухай магадлан шалгалаа. Бергийг империйн аюулаас хамгаалах газрын дарга өөрөө танина гэдэг нь ч Таныг төөрөлдүүлсэн бололтой. Генерал Нойбутын хүсэлтээр бид урьд Бергийн хэргийг судлаад Канаристай холбоотой гэж ял тулгаж болох эд мөрийн шууд баримт олдоогүй. Гэхдээ хурандаа Бергт таны даалгасан шиг тийм хариуцлагатай ажил даалгаж болно гэмээр ямар нэг баримт алга. Бергийг нэгэнт уг ажилд оролцуулсан болохоор миний бодоход түүнийг хасах нь ажиллагааны үүднээс зүйд нийлэмжгүй юм. Харин Бергт гол зангилгаа асуудлыг бус, салаа салбарын ихээхэн чухал асуудлыг даалгаад, түүнийг хараандаа авч, маш нарийн чанд ажиглаж байхыг Танаас хүсье. Канарис, Флосенбургийн хорих лагерьд хоригдож байгааг Та мэдэх бөгөөд түүний урван тэрсэлсэн үйл явууллагын тухай хамгийн өчүүхэн ч гэсэн үнэн баримт бидэнд чухал байна. Ийм учраас Берг яллагчийн гэрч болж чадах буюу ядахдаа өмгөөлөгчийн гэрч болж чадах ахул удирдлагаас Танд талархана гэж итгэж байна. Краковын ажиллагаа нурж, тэр хот ямар ч гэмтэлгүй бүрэн бүтнээрээ орос дээрэмчдийн гарт орсноос хойш Бергийн талаар ийм ажил гүйцэтгэж чадвал Та ихээхэн амжилт олж, нэрээ бүрэн цэвэрлэж авах нь дамжиггүй буй заа... Прагын гестапын орлогч даргын албан тушаал бол Тан шиг их туршлагатай, чадал бололцоотой хүнд хэрхэвч тохирох ажил биш гэдгийг би ойлгож байна.

	Илэх барих талаар сайн мэргэжилтэн гэж СС-ийн штандартенфюрер Штирлицийн өндөр үнэлсэн сөрөг тагнуулын ажилтан Гришанчиковын тухайд гэвэл түүнийг манай хүмүүс судлах болно. Та намайг зөв ойлгох буй заа. Энэ бол Танд үл итгэсний илрэл биш юм шүү.

	Манай эндхийн байдлын улмаас би арга буюу ийм шийдвэр гаргаж байна. Тан дээр энэ захидлыг авч очих манай ажилтанд сайн туслалцах биз гэж найдаж байна. Энэхүү Айсманыг та танина. Фюрерт туйлын үнэнч, ихээхэн мэдлэг боловсролтой, ухаалаг сөрөг тагнуулч, их сайн хүн билээ. Та хоёрын гар нийлнэ гэж бат итгэж байна.

	 

	Таны гарыг атгаж ёсолсон МЮЛЛЕР»

	 

	 

	Плейшнер хаалгыг дахин түлхэж үзэхэд түгжээтэй байх бөгөөд түрүүнд тэнгэр харагдсан бяцхан цонх нь хүн багтмааргүй жижиг аж. Тэгээд гэнэт «Ер нь ямар кино биш дээ. Нүдний шилтэй хөгшин хүн, цонхоор гарах гэж байж тэндээ тээглэж... хөлөө тийчгэнүүлж байтал тэд нар хөлөөс минь татаж гаргаад авна» гэж хөндлөнгийн хүний тухай бодож байгаа юм шиг хайхрамжгүйхэн бодов.

	Плейшнер бас нэг шат өгсөж үзвэл үсрээд буучхаж болмоор цонх нь газраас гурван метр зайтай байх бөгөөд хүнгүй нам гүм гудамж тийш харжээ. Тэр гудамжаар нөгөө түрүүчийн бүрх малгайтай хоёр хүн яаралгүй алхалж явлаа. Тэр хоёр одоо үзмэрийн цонх үзэж байгаа байдал ч гаргахгүй, бие биеэ эс танигч болж ч маяглахгүй, энгийн ярилцан байлаа. Плейшнер бас нэг шат өгсөж үзвэл хашаа руу харсан цонхыг сарампай банзаар хадсан байв. Шил нь хагарсан юм уу, эсвэл засвар хийх гэж байгаа алин болохыг мэдэхгүй, шат нь хуучирч муудсан, будаг нь зарим газраа халцарсан аж.

	«Хамаг хувцас тайлж нүцгэлээд ам ангайлгаж харах нь хамгийн аймшигтай. Тэгэхэд нь өөрөө шавж хорхой болсон мэт санагддаг. Ромд хүнийг зүгээр алчихдаг байсан. Эртний шударга сайхан цаг! Эд нар бол дүүжлүүрээс боомилохынхоо өмнө элдвээр доромжлох дуртай... Би эд нарын эрүү шүүлтийг тэсэхгүй. Урьд анх баригдахад нуух хаах юм огт үгүй мөртөө би бас л тэсэж чадалгүй хэл гэснийг нь хэлж, бич гэснийг нь бичсэн. Уг нь тэгэхэд би арай залуу байсан даа. Одоо эд намайг эрүүдвэл би тэсэхгүй, дүүгийнхээ гэгээн дурсгалыг бузарлана. Дүүгийнхээ дурсгалыг бузарлавал үхсэнээс дор. Тэгэхлээр урваж тэрслэлгүй эртхэн талийя» гэж Плейшнер бодлоо. 

	Плейшнер хаалганы дэргэд очиж зогсвол жижиг пайз дээр «Эрхийн ухааны доктор Франц Ульм» гэж бичээстэй байв.

	«Одоо энэ Ульмийн хонхыг дарья. Тэгээд миний зүрхний өвчин гэнэт хөдөллөө гэе. Миний гар цэв хүйтэн, нүүр царай ч зэвхий цагаан байгаа биз. Эмч дуудаг. Тэд намайг хүний дэргэд буудвал ч буудаг. Би нэг үг хашхирч завдана» гэж Плейшнер бодоод хонхны товчийг дарахад хаалганы цаана удаан жингэнэв.

	«Энэ Ульм доктор намайг хаана суудаг вэ гэж асуух байх даа. Асуугаа л биз, яах вэ. Эндхийн цагдаагийн нь гарт орвол хол дээр. Гитлер удахгүй бүрмөсөн ялагдаж, би хаанахын хэн болохоо нуухгүй хэлж болохтой болно» гэж бодох завсар товчийг дахин дарсан боловч хүн дуу гарсангүй.

	«Энэ Ульм одоо гуанзанд суугаад зайрмаг идэж байгаа биз. Гүзээлзгэнэтэй, хуурай өрөмтэй сайхан зайрмаг идэж сонин уншаад над шиг юмыг бодох чөлөөгүй суугаа биз» гэж бодоод нөгөө хаалга тийш эргэж, хонхыг дарвал өөр янзын дуутай хонх жингэнэж, нарийхан дуутай жаахан хүүхэд

	— Хэн бэ? гэж асуув.

	Плейшнер өөрөө ч мэдэлгүй сөхрөн сууж

	— Онгойлгооч, хүү минь... гэж шивгэнэсэнд

	— Хэн бэ? гэж нөгөө хүүхдийг дахин асуухад, Плейшнер түрүүчийнхээсээ арай чангахан шиг

	— Онгойлгооч дээ гэж хэлэхдээ энэ орцын айл бүхэнд дуулдахаар чанга дуугарах шиг санагдаж байтал,

	— Та хэн бэ? Микки Маусыг нэг жилийн дараа л ирнэ гэж ээж хэлсэн гэв.

	— Би Микки Маус биш ээ, харин дүү нь байна... Би ахаасаа чамд бэлэг авчирлаа... гэвэл,

	— Юу авчраа вэ? гэхэд нь Плейшнер өндийж, хаалганд духаа наалдуулаад,

	— Онгойлгооч дээ. Би чамд өөрөө давхидаг мотоцикл авчирсан... гэж хэллээ.

	— Манай ах л өөрөө давхидаг мотоциклээр тоглодог юм... Би хүүхэлдэйгээр тоглодог... Би эмэгтэй хүүхэд... 

	— Надад бас хүүхэлдэй ч бий. Ярьдаг, нүдээ аньдаг том сайхан хүүхэлдэй.

	— Цайвар үстэй юу?

	— Цайвар үстэй

	— Надад тийм хүүхэлдэй бий... Би хар үстэй хүүхэлдэй авна... 

	— Надад хар үстэй хүүхэлдэй ч бий... Хаалгаа бушуухан онгойлгоорой! гэв.

	Доод хаалга дуугарч, гадаа явсан хоёр хүн орж ирэв бололтой, хөлийн чимээ гарч байтал нөгөө охин

	— Ээж гаднаас түгжээд явсан. Одоохон ирнэ... гэж хэлэх дуулдлаа.

	Тэр охин нэг юм ярьсаар байсан боловч Плейшнер цааш нь сонссонгүй, нууц уулзалтын байрны эсрэг талын хаалганы хонхыг дарах гээд эргэтэл нууц байрны үүд онгойж, нөгөө өндөр нуруутай цайвар хүн шатны тавцан дээр гарч ирээд

	— Нөхөр та дугаарыг андуурчээ. Энэ орцод биднээс гадна саяын таны утасдсан айлынхан л байдаг, бусад нь бүгд ийш тийш явцгаасан. Тэгэхлээр танд огт айх зовох юм байхгүй гэж хэлжээ.

	Плейшнер «Бичиж байсан юмаа хуудасны талд хүргээд ширээн дээрээ орхисон юм сан. Юм бичихэд их урамтай сайхан байж билээ. Би наашаа ирээгүй Берлиндээ бичиж суусан бол дайн дууссанаас хойш нэгэн цагт бүх бичсэнээ цуглуулж ном болгох байсан даа. Одоо миний бичсэн юмыг хэн авах билээ. Миний бичгийг гаргах хүн ч олдохгүй» гэж бодов.

	Плейшнер цонх онгойлгож, хөлөө жийн харайлаа. Хүн дуулаг, хараг гэж бодоод хашхирах гэтэл хашхирч завдсангүй, доошоо нисэхийг мэдмэгц үнхэлцэг нь хагарсан байжээ.

	Мюллер хаалган тушаа сандал тавьж суугаад шалан дээр тэрийж унасан Рольф, Барбара хоёрын зургийг дахин дахин авч буй гэрэл зурагчин, магадлах мэргэжилтэн нарын ажлыг ажиглаж байлаа.

	— Юу ч алга. Ямар ч ул мөр алга байна гэж шуурхай хэсгийнхний нэг нь өгүүлэв.

	Мюллер Рольфын алагдсан газар дээр хамгийн шилдэг сайн мөрдөн тагнагч нараа дагуулан иржээ. Тэр өвгөд бол Мюллертэй хамт дээрэмчдийг баривчилж, хориод оны үед ч Гитлерийн национал - социалистууд, Тельманы коммунистуудыг баривчилж явсан юм. Мюллер хамгийн чухаг үед энэ өвгөдийг хөдөлгөдөг байжээ. Эднийг биеэ тоох магадгүй гээд гестапод аваагүй аж. Мөрдөн байцаагч бүр магадлах мэргэжилтэн, төлөөлөгч, нууц дуу хураагчид найддаг. Мюллер бол Чапекийг биширдэг хүн. Чапекийн зохиолд гардаг мөрдөн байцаагч нар ухаан, мэдлэг туршлагаараа ажлаа бүтээдэг юм.

	«Санваартан хүн шашнаа шинэтгэж хэзээ ч чадахгүй. Шинэтгэгчид гаднаас ордог. Тийм учраас би ирээдүйн шинэтгэгч нарт ховх татуулчихгүйн тулд хэдэн өвгөдийг мэдэлдээ байлгадаг юм. Эдний сурсан нь зарим зүйлийг үе үе өөрчлөхөд надад тусалдаг юм» гэж Мюллер нэгэн удаа өгүүлсэн билээ.

	— Ердөө юу ч алга уу? Ямар ч сэжүүр алга уу? гэж Мюллерийг лавлан асуухад,

	— Юу ч алга. Энэ чинь Мюнхенд чиний мөрдөж байсан хүн амины хэрэгтэй төсөөтэй юм байна гэж буурал үстэй, хөсрий царайтай өвгөн хариулав. Мюллер энэ өвгөний нэрийг мартсан боловч хоёул бүр 1926 оноос «чи, би» болсон байжээ.

	— Эгонштрассед уу?

	— Тийм ээ. Есдүгээр байшинд шиг санаж байна... 

	— Наймдугаар байшинд. Тэр этгээд тэднийг гудамжны тэгш дугаартай талд нухсан байсан,

	— Чи их ой сайтай юм аа

	— Чинийх муудаад байна уу?

	— Иод уудаг,

	— Би бол архи уудаг,

	— Чи генерал хүн, архи уулгүй яах вэ. Бидэнд бол архи уух тийм элбэг мөнгө хаа байна?

	— Хахууль авахгүй юу гээд Мюллер хи - хи инээв.

	— Сүүлд нь танай махчдын гарт орох уу? Больё доо. Иодоо ууж байвал минь дээр гэхэд нь

	— Дураараа бол. Миний хувьд үнэнээ хэлэхэд архиа иодоос дуртайяа солих байна гэж Мюллер зөвшөөрөв.

	— Ажил тийм их байна уу?

	— Одоохондоо тийм. Эндээшээ огт ажилгүй болно. За тэгээд бид одоо яах вэ? Даанч үзүүр сэжүүр алга уу?

	— Энэ хоёрыг цааш нь харуулсан сумыг танайхан лабораторидоо шинжилж үзнэ биз гэхэд нь Мюллер бас зөвшөөрч,

	— Үзэхдээ үзнэ. Заавал үзнэ. Тэр талаар санаа зоволтгүй гэлээ.

	— Өөр нэг өвгөн орж ирээд сандал авч, Мюллерийн дэргэд суув. Мюллер түүнийг хараад: «Хөгшин чөтгөр чинь үсээ буддаг юм байна. Гарцаагүй будмал үстэй юм гээч» гэж бодох зуураа асуусан нь 

	— За яав? Гютнер чи юм олов уу?

	— Аар саар юм оллоо.

	— Хүүе, чи үсээ юугаар буддаг юм бэ?

	— Хэний будгаар. Миний үс буурал ч биш, хар ч биш, хачин алаг юм. Ильзе маань нас барчихсан. Залуу хүүхнүүд хөгшин мөрдөгчийг тоохгүй, залуу цэргүүдийн хойноос гүйх юм.

	— Цэргүүд фронтод байгаа

	— Тахир дутуу нь яагаа вэ? Тэд чинь туйгацгааж байдаг юм... 

	— Тэд чинь хөлгүй байдаг... гэхэд, Гюнтер инээд алдаж өгүүлрүүн:

	— Тийм ажилд хөлийн хэрэг юу байх вэ. Тэр гудамжны нөгөө талын байшинд суудаг эмгэн нэг цагийн өмнө хүүхэн цэрэг хоёрыг харсан юм байна. Хүүхэн нь хүүхэдтэй, хоёул их яарч явах шиг байсан гэнэ.

	— Цэрэг нь ямар хувцастай вэ?

	— Юу ямар хувцастай вэ гэж? Цэрэг хувцастай... 

	— Шуудагтай яваагүйг нь мэдэж байна. Хар хувцастай юм уу?

	— Өө... Хар хувцастай байлгүй яах вэ. Танайхан ногоон хувцастнаа харуул манаанд гаргадаггүй шүү дээ... 

	— Ямар машинд сууцгаасан гэнэ?

	— Автобусанд сууцгаасан гэнэ ээ гэхэд нь Мюллер гайхсандаа суудлаасаа өндийж асуусан нь 

	— Юун автобусанд?!

	— Арван долоодугаарт,

	— Аль тийшээ явсан бэ?

	— Тийш ээ. Баруун тийшээ гэж Гюнтер хэлээд гараар дохив.

	Мюллер суудлаасаа босон харайж, утасны харилцуур шүүрч аваад, хурдан залгаж

	— Шольц оо! Шалавхан! Нэгдүгээрт арван долоодугаар автобусны бүх замд эргүүл гарга! Төгөлдөр хуурч хүүхэн, харуулын цэрэг хоёр. Юу? Нэрийг нь би яаж мэдэх юм бэ? Түүгээрээ лавлаж мэд! Хоёрдугаарт, тэр цэргийн хувийн хэргийг нэн даруй олж, хаанахын хэн гэгч вэ, төрөл садан нь хаана байдаг юм бэ, мэдээд бай. Алба хаасан бүх жагсаалтыг нь надад даруй явуул. Тэр цэрэг, Штирлицийн байсан газарт ганц удаа ч бол байсан бол даруй мэдэгд! Юу? Фронт дээр үү, саравчинд уу, тэнгисийн дэргэд үү, хаана нь хамаагүй! гэж ярилаа.

	Мюллер хаалганы дэргэдэх сандал дээр суусаар байв. Гестапын бүх магадлах мэргэжилтэн, гэрэл зурагч нар хэдийн яваад өгчээ. Мюллер хоёр өвгөнтэйгөө гурвуул үлдээд тэр хоёр нь урьдын явдлаа ам булаалдан .ярьцгааж байв. Хоёр өвгөнийг залуу насаа дурсаж, сайн нөхдийгөө мөрдөж тагнах хэрэггүй юм бүхэн тов тодорхой байсныг ярьж, нойрны эмгүй унтаад өгдөг, тамирын эмгүй амраглаж чаддаг байснаа ярихад нь заримдаа Мюллерийн нүдний нулимс гүйлгэнэж байлаа.

	Мюллер харилцуур авч залгаад

	— Байна уу? Штирлицийн байрны тэнд отох харуул гарга!.. Хэдий хугацаагаар аа? Хэчнээн л суух хэрэгтэй болно суулга... Штирлицийг хагас цагийн дараа ирнэ гэж хэлж байг. Хэн бэ? гэж асуувал жолооч гэж хэлнэ биз... гэлээ.

	Хөгшин нөхдийнхөө ярианд Мюллерийн сэтгэл тайвшраад

	«Би дийлдлээ. Гэхдээ Бернээс мэдээ ирэх горьдлого бий. Тэнд харийн газар, харийн цагдаа, харийн хилчид байдаг болохоор илүү төвөгтэй л дээ. Ер нь бодоод байхад хамгийн гол чухал «эзэн» гараас мултарчих шиг боллоо. Тэд автобусанд суухаар гүйсэн гэдэг нь урьдаас төлөвлөсөн ажиллагаа бишийг харуулж байна. Бодож төлөвлөсөн байсан бол яаж ийгээд машинтай байсан байж таарна. Тиймгүй учраас үүнийг ажиллагаа гэж бодох нь утгагүй балай хэрэг. Оросууд өөрсдийнхнийгөө хамгаалах нь хамгаална, гэхдээ энэ төгөлдөр хуурч хүүхнийг суллах гэж оролдоод үзэхийн тулд хэдэн хүнийхээ амийг дүйж явуулах нь юу л бол. Нөгөө талаар хүүхэд нь тэр хүүхний хамгийн эмзэг газар гэдгийг тэд мэдэж байгаа. Тийм учраас ийм осолтой ажил хийсэн юм болов уу? Үгүй, би юун дэмий юм бодно вэ? Ямар нэг төлөвлөгөөтэй ажиллагаа огт байгаагүй юм чинь. Тэр хүүхэн автобусанд суусан байдаг. Сүрхий ч ажиллагаа бол... Энэ бол осолтой ажиллагаа биш, өвчтэй балай хэрэг...» гэж бодов.

	Мюллер дахин харилцуур авч,

	— Мюллер ярьж байна. Цахилгаан тэрэг, метроны бүх чиглэлээр хүүхэдтэй хүүхнийг баривчил гэж цагдаа нарт мэдэгд. Тэр хүүхний бүх байдлыг тодорхойлоод, хулгайч, алуурчин хүүхэн гэж хэл. Хэрэв эндүүрээд, хэрээс олон хүүхэн баривчилсан байлаа ч би уучилна. Миний хэлж байгаа тэр хүүхнийг л алдаж болохгүй... гэв.

	 

	 

	Штирлиц цагаа дахин харвал Мюллерийг гарснаас хойш даруй гурван цаг өнгөрчээ.

	«Кэт маань өчиг өгөхгүй байгаа байж. Эсвэл эд нар түүнийг Плейшнертэй нүүрэлдүүлээ юу? Үүнээс айх юм алга. Тэр хоёр бие биеэ мэдэх биш. Ямар ч байсан Мюллерийн нэг юм нь болохоо байж дээ. Нэг хэрэг мандсан байх. Надад чөлөө гарч байна. Би энэ чөлөөг ашиглах ёстой» гэж Штирлиц бодолхийлэн шоронгийн өрөөн дотуур яаралгүй холхиж байхдаа боломжтой шийдвэр бүхнийг эргэцүүлж үзлээ. Бас тэр чемоданд холбогдолтой юм бүхнийг нэхэн санавал гарцаагүй боллоо. Ойд явж байгаад Эрвинийг халтирч унан алдахад нь Штирлиц нэг удаа чемоданыг нь шүүрч авсан. Тэгэхэд л хурууны мөр гарсан юм байна. Энэ бол бөмбөгдөлтийн өмнөх шөнийн явдал. Нэг л удаа тэгсэн юм байна.

	Штирлиц гэнэт зогсож «Байз, байз! Нээрээ тийм. Бөмбөгдөлтийн өмнө... Бөмбөгдөлтийн дараа би тэнд машинтайгаа зогсож байсан... Тэнд олон машин байсан... Гал командынхан ажиллаж, зам хаалттай байсан. Харин яагаад тэнд очсон байх бил ээ? Кудамштрассед гэртээ очих зам маань бөглөрсөн учир тэнд очсон гэе. Тэр өглөө жижүүр хийж байсан цагдаа нарыг дуудаж асуухыг шаардъя. Ингэхлээр зам хаалттай байсан учир цагдаа нар намайг тийш нь явуулсан гэе. Бөмбөгдөлтийн дараа үлдсэн чемодануудын зургийг хэрэгт хавсаргасан байсан. Би нэг цагдаатай ярьсан, царайг нь санаж байна, тэр цагдаа намайг тэмдгээ үзүүлснийг санаж байгаа байх ёстой... Би чемоданыг зөөхөд тусалсан гэе. Тэр цагдаа үүнийг мэдэхгүй бол мэдэхгүй л гэнэ биз. Ямар ч байсан огт үгүйсгэж чадахгүй. Нүүрэлдүүлээд аль гэж шаардъя. Уйлж байгаа эмэгтэйн хүүхдийн орыг зөөж өгснөө хэлье. Тийм юмыг хүн мартдаггүй болохоор тэр эмэгтэй бас батална» гэж бодлоо.

	Штирлиц хаалгыг гар зангидан балбатал цоожгүй байсан хаалга онгойв. Гэвч хаалганы дэргэд харуулын хоёр цэрэг зогсож байв. Өөр нэг хуяг, хувин барьсан хүнийг дагуулан Штирлицийн дэргэдүүр өнгөрөв. Тэр хүний нүүр тамтаггүй эвдэрч улаан эрээн болсон байв. Тэр Штирлицийг намын захиргааны тэргүүнтэй уулзаж ярилцахад машиныг нь жолоодож явсан бөгөөд гестапын агент болохыг татгалзсан, Борманы хувийн жолооч мөнийг Штирлиц агшин зуур танилаа.

	Штирлицийн хамаг бие хөвчилж чангарав. Цаг л алдахгүй байх хэрэгтэй болжээ. Тэгээд нэгэн хуягт хандаж

	— Ай хө. Группенфюрер Мюллерт одоохон утасдаад өгнө үү. Намайг бүгдийг саналаа гэж хэлээрэй! Би бүгдийг саналаа! Одоохон ирвэл зүгээр сэн гэж хэлээч! гэв.

	— «Нэг гэвэл Плейшнерийг авчраагүй байгаа юм байна! Хоёр гэвэл Кэтийг байцаасан нь бүтэхгүй байж. Надад эндээс гарч цаг хожих ганц л найдлага байна. Цаг хожих, Бормантай уулзах хоёр л байна. Би удаашруулбал Мюллер дийлж гарна» гэж бодлоо.

	— За тэгье. Одоохон илтгэе, штандартенфюрер ээ гэж хуяг хэллээ.

	 

	 

	Хөхүүл хүүхэд асрах газрын үүдэнд гялтганасан цагаан будагтай цонхны хажууд нэгэн өндөр цэрэг зогсож байлаа. Тэр цэрэг асаагаагүй янжуур зажлан, цагаа байн байн харж байхыг бодоход их л яарч буй бололтой. Цонх онгойход айсан мэт ийш тийш хараад

	— Уучлаарай. Танаас нэг юм гуйя... гэсэнд зэгзгэр үсэн дээрээ цагаан оройвч тавьсан хүүхэн өөдөөс нь ингэж хэлэв.

	— Бид таны хүсэлтийг биелүүлэх аргагүй байна. Одоо хүүхдүүдийг хөхүүлж байгаа, бүгд завгүй байна... 

	— Би фронтоос хагас өдрийн чөлөөгөөр ирээд одоо явах гэж байна шүү дээ.

	— Яая гэх вэ дээ. Одоо бүх хүүхэд... 

	— Би захиргааныхны нэгтэй нь уулзвал болохгүй юу... 

	— Манай захиргааныхнаас нэг ч хүн үлдээгүй эсвэл фронтод, үгүй бол хүүхдийн дэргэд байгаа. Та уучлаарай гэж нөгөө хүүхэн хэлээд цэргийн хажуу дахь цонхыг хаачихлаа.

	— Хүүхдийг хэдийд хөхүүлж дуусах вэ? гэж асуусанд цаад хүүхэн цонхоо онгойлголгүй

	— Хагас цагийн дараа. Та хагас цагийн дараа ирнэ үү. Тэгвэл бид танд туслахыг бодъё... гэв.

	Тэр цэрэг хүүхэд асрах газраас гарч, гудамж гараад, нурсан байшингийн зооринд орлоо. Тэнд эвдэрхий хайрцаг дээр Кэт суугаад хүүгээ хөхүүлж байв.

	— Яав гэж Кэтийг асуухад,

	— Муу байна. Хагас цаг хүлээх хэрэгтэй болжээ гэж Гельмутийг хэлэхэд Кэт түүнийг тайтгаруулж,

	— Хүлээцгээе. Одоо юу л болоо аж. Бидний хаа байгааг тэд яаж мэдэх вэ дээ гэсэнд,

	— Тийм нь тийм. Гэхдээ хотоос даруйхан зайлах хэрэгтэй байна. Эс тэгвэл биднийг олчихно. Та явж байх уу? Би болж бүтвэл хойноос чинь очъё. Аан? Таныг хаана хүлээж байхаа ярьж тохиръё... гэхэд нь Кэт толгой сэгсэрч,

	— Үгүй, хэрэггүй. Би хүлээе... Тэртэй тэргүй энэ хотод надад явах газар байхгүй... гэлээ.

	 

	 

	Шольц радио байр тийш Мюллерт утасдаж

	— Штирлиц бүгдийг саналаа гэж танд хэлүүлж байна гэхэд нь, Мюллер сэргэж, хоёр өвгөнийг битгий чанга инээлд гэж дохио өгөөд,

	— Тийм үү? Хэдийд гэж асуув.

	— Дөнгөж саяхан

	— Мэдлээ. Намайг очно гэж хэл. Сонин юм алга уу?

	— Онц юм алга.

	— Тэр харуулын цэргийн тухай юу ч олдсонгүй юу?

	— Үгүй. Аар саархан юм... 

	— Чухам юу вэ? гэж Мюллер ёс болгож асуугаад, хажуугийн ширээн дээрээс пальтогоо авч байтал,

	— Эхнэр, хүүхэд, төрөл садны нь тухай мэдээ л байна гэхлээр нь, Мюллер уурсаж хэлсэн нь 

	— Юуны чинь аар саархан... Энэ чинь аар саар юм биш. Ийм зүйлд энэ чинь аар саархан юм огт биш шүү, эрхэм Шольц оо. Одоохон очиж тэр аар саар юмны чинь учрыг олъё... Эхнэр лүү нь хүн явуулсан уу?

	— Эхнэр нь хоёр сарын өмнө хаяад явчихсан юм байна.

	— Яалаа гэнэ ээ?!

	— Нөхрийгөө бэртээд эмнэлэгт хэвтэж байхад нь яваад өгсөн байна. Нэг худалдаачин дагаад Мюнхен орсон гэнэ.

	— Хүүхдүүд нь? гэхэд Шольц хувийн хэргийг шүүрдэн үзэж,

	— Одоохон. Хүүхэд нь хаа байгааг одоо үзээдэхье... Аа энэ байна... Оллоо... гэхэд,

	— Шольц та багавтар ярьж, ихээхэн ажиллаач гэсэнд

	— Дөрвөн сар болж байгаа нэг хүүхэдтэй юм байна. Эхнэр нь тэр хүүхдээ асрах газар өгсөн байна гэв.

	«Орос хүүхэн хөхүүл хүүхэдтэй! Цэргийн хүүхдэд өрлөг эх хэрэгтэй! Рольф тэр хүүхдийг нь дэндүүлчихсэн байх!» гэж Мюллер мартсанаа гэнэт санаад

	— Асрах газар нь ямар нэртэй вэ? гэсэнд,

	— Нэр байхгүй. Панковын асрах газар гэх юм. Шиллерштрассе долоодугаар байшин. За ийм... Одоо эхийн нь тухай... гэхэд Мюллер тэр эхийн нь тухай мэдээг сонссонгүй, харилцуураа шидэж орхиод, алгуур дөлгөөн намба нь дорхноо арилж, пальтогоо өмсөөд

	— За эрхмүүд ээ, одоо баахан буудалцах болж магадгүй, «бульдог» буугаа бэлтгэцгээгээрэй. Панковын хүүхэд асрах газрыг хэн нь мэдэх вэ? гэвэл,

	— Шиллерштрассе, наймдугаар уу? гэж буурал үстийг асуухад,

	— Чи дахиад андуурлаа гэж Мюллер хариулаад, байрнаас гарч, — Чи тэгш, сондгой тоог дандаа андуурч байх юм. Долоодугаар байшин гэсэнд,

	— Гудамж шиг л гудамж билээ, гойд юм байхгүй. Тэнд чинь ажиллагаа зохиоход аятайхан даа. Чимээ аниргүй, саад болох хүн байхгүй. Миний андуурдаг яриангүй үнэн. Багын тийм юм. Манай ангид тэгш, сондгой тоо заахад би өвчтэй байсан юм гэж буурал үст хариулаад, дахин тас тас хөхрөхөд бусад нь бас дагалдан хөхөрч, тэд одоо бүгдээр буга намнаж яваа анчид шиг харагдлаа.

	 

	 

	Гельмут Кольдер үнэндээ Штирлицтэй холбоогүй байжээ. Тэр хоёрын замын хүзүү хаана ч нийлж байсангүй. Гельмут дөчин оноос байлдаж явахдаа эх орныхоо төлөө, эх, гурван ах, охин дүүгийнхээ амь насыг хамгаалан тэмцэж байна гэж итгэдэг байв. Герман орныхоо ирээдүйн төлөө, эдэлж боловсруулж чадахгүй байж асар их газар нутаг эзэмшсэн хүний оронцог славянчуудын эсрэг, далайн тэртээх баяд хөрөнгөтний засагт биеэ худалдсан англи, францчуудын эсрэг, хүний гамшиг зовлонг далимдуулан эгэл ардыг дарлаж байдаг еврей нарын эсрэг тэмцэж явна гэж итгэдэг байв. Бас герман үндэстнийг жаргуулах хүнд бэрх үүргийг биедээ хүлээсэн фюрерийн суу заль үеийн үед эгнэгт мандан гийгүүлнэ гэж итгэдэг байжээ.

	Дөчин нэгэн оны намар болтол дэлхий дээгүүр дуу аялан алхалж, амжилт ялалтдаа ташуурсан Гельмут болон СС-ийн танкны ангид хамт алба хаадаг түүний нөхөд их л хөгжил золбоотой, заримдаа бүр даруулгагүй загнадаг байлаа. Гэтэл Москвагийн дэргэдэх тулалдаанаас хойш, партизануудтай тулалдах болж, барьцаанд баривчилсан хүмүүсийг буудан алах тушаал ирсний дараа Гельмут баахан гайхширч балмагдсан байна. Гельмут бол тариачин хүн учир, юу юунаас илүү эх хүнийг сүслэн биширдэг билээ. Эх нь ганцаараа Гельмутийг гурван ах, охин дүүтэй нь өсгөж хүмүүжүүлсэн юм. Эцгийг нь нас барснаас хойш эх нь үүрийн гэгээнээс үдшийн бүрэнхий болтол ажилд зүтгэж, арга буюу өвчлөн хэвтэрт орон ортлоо Гельмутийг сургуульд нь явуулж байсан юм.

	Смоленскийн дэргэд галт тэрэг онхолдуулсны учир барьцаанд баривчилсан дөчин хүнийг тэдний салааныханд анх удаа буудан алах тушаал өгч гүйцэтгүүлснээс хойш хүүхдээ тэвэрсэн эхчүүд, өвгөд өтгөс нүдэнд нь үзэгдээд Гельмут архи уудаг болжээ. Эмэгтэйчүүд хүүхдээ элгэндээ наалдуулан тэвэрч, нүдийг нь таглаад, бушуухан алаад өгөөч гэж гуйцгааж байсан... 

	Хожим Орос нутагт ороод тэр газрын эхчүүд Германыхтай нь нэгэн адил эцсийн ганц ширхэг төмсөө үр хүүхдэдээ өгч, хүүхдийнхээ идэж байгааг хараад нүдэнд нь нулимс гүйлгэнэдгийг Гельмут ажиглажээ.

	Тийнхүү анх хүмүүсийг буудан алснаас хойш Гельмутийн дотор онгойж өгөхөө больжээ. Ганц Гельмут ч биш, түүний олон нөхөд дуу шуугүй лонх лонхоор нь архи хөнтрөх болж, хошин шог юм ярьж инээлдэхээ ч больж, аккордеон дарах хүн ч олдохоо больжээ. Дараа нь тэд дахин тулалдаанд орж, оросуудтай зууран тулалдсаар өнөөх аймшигт муухай явдлыг жаахан мартагнасан байна.

	Гельмутийг чөлөөгөөр гэртээ ирэхэд айлын нь авгай охинтойгоо ээж дээр нь айлчлан ирсэн юм. Аюулын царайлаг, булцайсан танхил бүсгүй байлаа. Нэрийг Лиза гэнэ. Гельмут тэр хүүхнийг шөнө болгон зүүдэлдэг болов. Тэр бүсгүйтэй хоёул кино үзэж, өглөө болтол тэнэдэг байлаа. Гельмут тэр бүсгүйгээс арав ах тул бүсгүйг ихэд энхрийлэн хандана. Эхнэрээ болгож, үр хүүхэдтэй болбол юутай сайхан билээ хэмээн мөрөөдөх болов. Гельмут ер нь хэзээний хүүхдэд хайртай бөгөөд гэр дүүрэн хүүхэд бужигнуулж суух сан гэж хүсдэг байжээ. Хүүхэд багачуудын зол жаргалын төлөө, тэдний ирээдүйн төлөө тулалдаж яваа хүн чинь хүүхдэд хайртай байлгүй яах вэ дээ?!

	Гельмут дараачийн чөлөөгөөр ирэх үедээ Луизийг эхнэрээ болгов. Гельмутийг фронтод явснаас хойш Луиза хоёр сар санаашран суув. Дараа нь жирэмсэн болсноо мэдээд уйтгартай ч юм шиг, аймаар ч юм шиг санагдаж, хот ортол зочид буудалд байр олдсонгүй, Гельмутийн танилуудын суудаг байшин бөмбөгдүүлж нурсан байхаар нь анхны шөнө л нисэх хүчний нэг даргатай хоножээ.

	Луиза амаржмагцаа хүүхдээ асрах газар өгчээ. Тэр үед Гельмут нь хүнд бэртээд эмнэлэгт хэвтэж байв. Гэртээ эргэж иртэл Луиза өөр хүнтэй суугаад явчихсан гэж хэлжээ. Орос эмэгтэйчүүд санаанд нь орж, нэгэн удаа Гельмутийн найз нь таван лаазтай махаар гучин настай багш хүүхэнтэй хоносныг санав. Тэр багш хүүхний жаал охин нь идэх хоолгүй өлбөрч байжээ. Багш хүүхэн өглөө нь боож үхэхдээ айлынхандаа охиноо захиж, эцгийн нь хөргийг өнөөх хэдэн лаазтай хамт юманд боож хажууд нь тавьсан байв. Нэг муу зэрлэг славян хүүхэн биш, харин гитлерюгендийн гишүүн, жинхэнэ цэвэр ясны герман хүүхэн Луиза дүүрсэн садар эмээс долоон дор зан гаргаж, төрсөн охиноо хүүхэд асрах газар орхисон байв.

	Гельмут долоо хоног бүр хүүхэд асрах газар очиход охиноо авч гадаа гарахыг зөвшөөрдөг байлаа. Гельмут охинтойгоо тоглож, дуу дуулж өгөх бөгөөд охиноо хайрлах хайр нь өрөвдөлтэй бөгөөд нэг л хачин хэнээрхэл болсон байна. Радист орос хүүхний хүүгээ бүүвэйлж байхыг Гельмут хараад анх удаа «Бид ер нь юу хийсэн улс вэ? Ямар нүгэлтэй муухай амьтад вэ? Эд нар чинь бидэнтэй л адилхан хүн, бидэнтэй л адилхан үр хүүхдээ хайрладаг, тэднийхээ төлөө үхэхээс айдаггүй байна» гэж бодсон байжээ.

	Тийнхүү нярай амьтныг Рольфын яах гэж байгааг хараад ухаанаараа шийдэхээсээ өмнө сэтгэлийн хүчинд хөтлөгдөн шийдсэн байна. Хоёрхон долоо хоносон улаан цурав амьтныг алахаар завдан буй Рольф, түүнийг нь ажиггүй харж буй Барбара хоёрыг үзэшгүй муухай урваж шарвахын ёр болсон Луиза хүүхэн дүрээрээ мөн гэж үзжээ.

	 

	 

	Хагас цагийн дараа ирж охиноо авч болно гэж хэлсэн ёсоор Гельмут хүүхэд асрах газар эргэн ирж, нөгөө гялгар цагаан будагтай цонхны дэргэд очиж зогсохтой хамт түрүүнд Рольфын гарт улаан цурав орос хөвгүүний орсныг хармагц хөвчин биеийг нь өөрийн эрхгүй эзэмдсэн аймшигт түгшүүр дахин хөдөлж эхлэв. Гэнэт хамаг үе мөч нь сульдаж, бүх бие нь байн байн чичгэнэж бэртсэн зүүн тал нь цэв хүйтэн болж, хүйтнийг ч мэдрэхээ больжээ.

	Гельмут цонхоор цухуйсан эмэгтэйд хандан

	— Амрыг эрье. Миний охин... Урсула Кольдер гэж бий... Надад уулзахыг зөвшөөрдөг юм гэж хэлсэнд;

	— Тийм ээ. Би мэднэ. Харин охин чинь одоо унтах учиртай... гэлээ.

	— Би явах гэж байна. Фронтод явна. Би охиноо аваад гадаа гарья. Миний гар дээр унтаг... Хуурайлах цаг болохоор аваад ирье... 

	— Доктор зөвшөөрөхгүй болов уу гэж айж байна... 

	— Би фронтод явах гэж байна. Хүүхдийнхээ барааг харах хүслийг минь боогдуулмааргүй л юм даа гээд Гельмут дахин гуйсанд,

	— Тийм дээ... Би ойлгож байна... Хичээе. Жаахан хүлээнэ үү гэлээ.

	Жаахан гэсэн нь арван минут хүлээх хэрэгтэй болж, энэ завсар Гельмутийн хамаг бие чичирч, шүд нь хавчганан байлаа. Цонх онгойж, цагаан боодолтой юм гаргаж өгөв. Охины нүүрийг гялбам цагаан даавуугаар бүтээсэн байжээ.

	— Та гадагшаа гарах уу? гэж асуухад нь Гельмут ойлгож ядан,

	— Юу гэнэ ээ? гэв.

	Хүний үг хаалттай хаалганы цаанаас дуулдах мэт тэртээ холоос дуулдаж байв. Бэртсэнээс хойш сэтгэл нь их хөдөлсөн үед дандаа ингэдэг болсон байжээ. Хэдэн удаа гудамжинд явж байгаад ухаан алдсан юм. Бөмбөгдөлтийн үед нурж эвдэрсэн эмнэлгийн газар, хүүхэд асрах газрыг хараад тэгдэг байлаа.

	— Та охиноо аваад гадуур салхинд явах гэж байгаа бол хүүхдийн тэрэг өгье,

	— Яах юм бэ?

	— Тэвэрч явснаас дээр байхгүй юу.

	— Үгүй, баярлалаа. Охиноо тэврэх нь надад харин илүү сайхан байдаг.

	— Та манай цэцэрлэгт орвол дээр байх. Тэнд чимээ аниргүй. Бас бөмбөгдөлт эхэлбэл хоргодох байранд бушуухан орж болно.

	— Тэгье. Би урьдаар намайг авах автобус ирж үү, үгүй юу харчхаад байшинд оръё... 

	— Юун байшин?

	— Биш ээ... Уучлаарай, цэцэрлэгт... 

	— Таны бие муу байгаа юм уу даа?

	— Зүгээр ээ. Яаж байна?

	— Царай чинь зэвхий цагаан байна... 

	— Зүгээр, зүгээр гэж Гельмут хариулаад гадагшаа гарав. 

	Зам дээр гартал ард нь машины тоормос чахран дуугарлаа. Цэргийн жолооч машинаа Гельмутээс хоёрхон алхмын зайд зогсоож, цонхоороо цухуйгаад

	— Сохор юм уу! Машин харахгүй байна уу!? гэж зандрав.

	Гельмут охиноо элгэндээ нааж, амандаа нэг юм үглээд зоорины хаалга руу шогшлоо. Кэт хаалганы дэргэд зогсоод хүлээж байв. Хүүгээ хайрцаг дээр тавьжээ. Хүү нь нойрондоо шилгээж байлаа. Гельмут охиноо Кэтэд өгөөд

	— Үүнийг тэвэрч байгаарай. Би зогсоол тийш очоод ирье. Гудамжны булангаар автобус гарч ирэх нь харагддаг юм. Би эргэж ирээд та нарыг авч завдана гэлээ.

	Охиныг нь Кэт эвтэйхэн тэвэрч авахыг хараад Гельмутийн нүдэнд дахин нулимс гүйлгэнэж, гадагшаа гүйж гарахад Кэт хойноос нь 

	— Хамт явцгаая. Хамт явсан нь дээр! гэж хэлсэнд Гельмут хаалганы дэргэд саатан зогсож,

	— Зүгээр. Би одоохон. Эдэнд таны зураг байж магадгүй. Би бол бэртэхээс өмнө огт өөр зүс царайтай байсан юм. Одоохон ирнэ, хүлээж байгаарай гэж хэлээд автобусны зогсоол тийш гудамжаар шогшив. 

	Гудамжинд хүнгүй байлаа.

	«Хүүхэд асрах газрыг ар тийш нүүлгэж, би охиноо алдана. Бөмбөгдөлтөд үхэх үйлтэй бол хамт үхье. Уг нь энэ хүүхэн тэжээгээд байж чадна, ихэр хүүхдийг цатгаад байдаг шүү дээ... Ядахдаа Смоленскийн дэргэдэх тэр нэг өдрийн хэргийн учир бас тэнгэр бурхан намайг өршөөх байлгүй гэж бодов.

	Бороо шивэрч эхэллээ. Хүйтэн бороо орж байгаа ч гэсэн хаврын бороо хэзээд дулаарахын тэмдэг байдаг даа гэж Гельмут бодов.

	«Бидний автобусанд суухыг асрах газрын хүүхнүүд бүү хараасай билээ. Бид амьтны хүрээлэн хүртэл яваад тэндээс галт тэргэнд сууна. Эсвэл дүрвэж яваа улстай нийлнэ. Олны дотор шингэхэд амархан. Биднийг Мюнхенд очтол энэ хүүхэн охиныг минь хөхүүлнэ. Тэнд очоод ээж минь ч тусална, өрлөг эх ч олдоно. Үгүй байз, эд нар намайг эрэх болно доо... Ээж дээр очиж болохгүй юм байна. За гайгүй. Энэ хотоос л зайлах хэрэгтэй байна. Хээр талд очиж, ой модонд орвол юм бүхэн дороо өөр болно. Хойшоо тэнгис тийш явж болох юм. Хансынд очно. Ер нь намайг фронтод хамт байсан нөхрийндөө очсон гэж хэн санах вэ?» гэж бодлоо.

	Гельмут малгайгаа дарж өмслөө. Чичрэх нь намдаж, зүүн тал бие нь аажмаар бүлээцэж эхэллээ.

	«Юу ч болдог байлаа гэсэн бороо орсон нь яамай даа. Нэгийг хүлээж байхад нам жим байвал зүрх хөөрөөд муу байдаг, цас бороо орж байвал ганцаардахын зовлон нимгэрдэг юм билээ».

	Бороо орсоор байснаа гэнэт үүл ярагдаж, тэртээ дээр хөх тэнгэрийн өөдөс харагдаж, нарны зах нь цухуйлаа.

	«Ингээд хавар боллоо. Удахгүй ногоо гарна...» гэж Гельмут бодов.

	Гудамжны булангаас автобусны мухар толгой цухуйхыг Гельмут хараад Кэтийн хүлээж байгаа нурсан байшингийн балгас тийш эргэж гүйх гэтэл автобусны хойноос хар араатан гэмээр хоёр машин гарч ирээд, замын хөдөлгөөний дүрмийг огт үл хайхран хүүхэд асрах газар тийш давхихыг харлаа. Тэр бол гестапын машинууд байв. Гельмутийн үе мөч дахин сульдаж, солгой гар нь хүйт оргиж эхлэв. Гельмут анхандаа зугтах юм уу гэснээ гүйж яваа хүнийг хармагц ажиг сэжиг авч, орос хүүхнийг өөрийн нь охинтой барьж аваад явна гэж бодов. Байрандаа зогсож байгаад эднийг дэргэдээрээ өнгөрөхлөөр хашаан дотуур нэвт гарсан нь дээр гэдгийг ухаарлаа. «Намайг саяхан охиноо аваад гарсан гэж эдэнд хэлэхээр орчин тойронд эрж эхэлнэ дээ. Тэгээд орос хүүхнийг зоориноос дор нь олно. Орос хүүхэн миний охиныг хэлэхгүй. Тэр хүүхэн түрүүнд юу ч хэлээгүй шүү дээ» гэж бодов.

	Охиныг нь яахыг Гельмут төдий л сайн ухаарахгүй байлаа. Өөрөө одоо өвчин нь дахин хөдөлж, ухаан алдаад баригдах болов уу гэж айжээ. «Дараа нь охиныг минь авчирч өлгийг нь тайлаад цонхны дэргэд тавина. Гэтэл одоо дулаарах яагаа ч үгүй, дөнгөж л хаврын амьсгаа орж байна... Харин ингэх юм бол тэр орос хүүхэн сонсоод хамаг учрыг ойлгоно. Тэр хүүхэн ачийг мартах хүн биш байх ёстой. Тийм хүн яагаад ч...» гэж бас бодов.

	Гельмут засмал зам дээр гарч, парабеллум буугаа өргөн, түрүүчийн машины цонх өөд хэд хэд буудав. Тэгтэл автоматын ээлж дуулдаж, энэ насныхаа эцсийн өвчнийг мэдрэх тэрхэн агшинд: «Орос хүүхэнд охиныхоо нэрийг хэлж завдсангүй...» гэсэн бодол зурсхийлээ.

	Гельмут үүнийг бодож агшин зуур энэлэн байгаад амь тавьжээ.

	— Үгүй, ноёнтон минь, авч гараад арван минут ч болоогүй байна... гэж Гельмутэд охиныг нь авчирч өгсөн сувилагч хүүхнийг хэлэхэд,

	— Охин нь хаа байгаа юм бэ? гэж буурал үст мөрдөгч царай барайлган асуугаад, будмал үст нөхрийнхөө хүүрийг харан нүд халтирч байв. Шал дээр, хаалганы дэргэд хэвтэж буй тэр будмал үст нэлээд өтөлсөн нь илт бөгөөд ойрд үсээ будуулаагүй бололтой, үс нь угаараа цайвар алаг, үзүүрээрээ тод хүрэн өнгөтэй байлаа.

	— Бодвол машинаар яваад өгсөн байх. Тэдний хажууд машин очиж зогсох харагдсан гэж нөгөө нэг хүүхнийг хэлэхэд,

	— Охин нь өөрөө машинд суусан юм уу? гэж асуусанд,

	— Үгүй л дээ. Тэр охин өөрөө машинд сууж чадахгүй, хөхүүл хүүхэд юм шүү дээ... гэж төв төлөв хариулав.

	Мюллер өгүүлрүүн:

	— Энэ хавьд олигтойхон үзээрэй. Би одоо ажилдаа очих хэрэгтэй байна. Хоёр дахь машин одоо ирнэ, сая наашаа гарсан байна лээ... гээд хаалга тийш эргэж, Тэр охин яагаад машинд орчихдог юм бэ? Ямар машин байсан бэ? гэж асуув.

	— Том машин... 

	— Ачааных уу?

	— Үгүй суудлын ногоон машин... 

	— Дугаарыг нь тогтоогоогүй л биз дээ?

	— Анзаарсангүй.

	— Энэ ч жигтэй юм байна. Ойр хавийн байшингаар үзээрэй... Нэг л жигтэй хэрэг боллоо гэж Мюллер хэлээд хаалга руу ойртсонд,

	— Ойр хавийн байшин бүгдээрээ нурсан гэхэд,

	— Нурсан байшинд ч үзээрэй. Ер нь ийм нарийн мэргэжлийн биш балай юмны учрыг олж ажил хийх арга алга. Бид мэргэжлийн биш хүний ухааныг олохгүй юм байна гэсэнд,

	— Айхавтар зальтай мэргэжлийн тагнуулч биш байгаа даа? гэж буурал үст асуугаад тамхиа асаахад нь,

	— Зальтай тагнуулч бол хүүхэд асрах газар ирэхгүй байсан сан гэж Мюллер хариулаад гадагш гарлаа. Мюллерт саяхан Шольц утасдаж, нууц түлхүүрт мэдээ аваачсан оросын холбоо баригч амиа хорлож үхсэн учир Берн дахь нууц уулзалтын байр илэрч, швейцарын цагдаагийн газрын гарт орсныг мэдэгдсэн байжээ.

	 

	 

	Шлаг ламтан Берлин хотноо, Штирлицэд Лозанна хотын зурагтай ил захидал явуулчхаад байрандаа эргэж ирэв. Ламтан, Лаврентий гэгээний сүмийн дэргэд суух болсон байжээ. Толгой хоргодож болох газрыг Штирлиц тоочихдоо тэнд гестапынхан хүрч чадахгүй гэж хэлж өгчээ. Ламтны байр нь өндөр бөмбөгөр оройтой бяцхан тасалгаа байлаа. Тэр тасалгаанд цагаан гэхэд дэндүү цагаан бөмбөгөр дээврээс нь өөр сүм дуганы гэмээр юм байхгүй, хурц ягаан хилэн бүрээстэй зөөлөн хогшил тавил тавьжээ.

	Энэ бол ямар нэг шалтгаанаар зочид буудалд буух аргагүй юм уу, дургүй гадаадын хүмүүст зориулсан тасалгаа юм гэдгийг Шлаг ламтанд хэлж өгчээ. Гадаадын тийм хүмүүс европынхныг бие биеэ хөнөөн устгах аюулаас аврах энх тайвны ажил үйлээр ирцгээдэг гэж ламтантай ярилцсан хүмүүс учир таниулж байв.

	Шлаг ламтан цонхны дэргэд очиж суугаад хотыг удтал харав.

	Хотод гэрлийн хаалт халхавч байхгүй, дэлгүүрийн үзмэрийн цонх, кино театрын үүдэнд чимэглэлийн гэрэл чийдэн өнгө алаглан эрээлжилнэ. Ламтан хүмүүсийн царай зүсийг харж ханахгүй байлаа. Ийм олон залуу хүний царай олж үзээгүй удсан байжээ. Тийм учраас Германд байхад сүүлдээ дэлхий дахин өтөлсөн юм шиг санагдах болсон байна.

	Хаалга тогшив.

	— За! гэсэнд өвгөн настай үйлчлэгч орж ирээд

	— Кофе уух уу? гэж асуулаа.

	— Үгүй, баярлалаа.

	— Кофе, цай юм уу, ус хэрэгтэй бол утасдаж болно шүү. Баярлалаа.

	— Тэгвэл би явъя даа. Тавтай нойрсоорой, ламбугай... 

	— Тавтай нойрсоорой. Аа тийм, асуухаа мартжээ. Танд люминал байна уу? Эсвэл бром? Миний нойр хүрч өгдөггүй... гэсэнд,

	— Асууя. Би одоохон ирнэ гэжээ.

	Шлаг ламтан хориод оноос таних Германы канцлер байсан Брюнингтэй өнөөдөр уулзаж ярилцсанаас хойш нойрны эм уухгүй бол яагаад ч унтаж чадмааргүй санагджээ. Бас одоохон ширээний дэргэд очиж суугаад өнөөдрийнхөө сэтгэгдлийг бичье гэхэд чадахгүй байлаа. Даанч санаа оноонд оромгүй аймшигт сэтгэгдэл төрсөн учир ламтай урьдаар сэтгэлээ тогтоож, Брюнингээс сонссон бүх зүйлээ дахин цэгнэж үзээд тэгсний эцэст сая цаасан дээр бичиж тэмдэглэмээр байлаа.

	Ламтан үг бүрийн дараа саатан зогсож, алгуурхан бичиж эхэлсэн нь «Ярианы эхэнд канцлер байсан Брюнинг танил хүмүүсийнхээ хувь заяаг сонирхон лавлаж, миний зугтаж гарахад туслахдаа ийм осолтой ажил хийж байгаа хэр нь ямар нэг урьдчилсан буюу хойшдын болзол тавиагүй тусалсан хүмүүсийн эр зоригийг бахдаж намайг шорон, хорих лагерьд байхдаа учирч танилцсан хоригдлуудын тухай асуув. Миний бие ярианы сэдвийг бидний сонирхож буй асуудлын хүрээнд шилжүүлэхэд Брюнингийн хэлсэн нь «Эзгүй хүн хэзээд буруутай байдаг. Цагаан ордон буюу Вайтхоллынхон намайг сонирхохоо больжээ. Тэд бол хүч чадалтай, биет улс төрийн бодлоготон байхад би бол ямар нэг биет нөлөөгүй болсон хуучин бодлоготон. Бид өөр өөр хэлээр ярьдаг улс. Би тэдэнд юмны учир мэдэхгүй амьтан шиг санагддаг биз дээ. Эрх мэдэлгүй болсон улс төрийн бодлоготон ажил төрлөөсөө амархан төсөөрдөг юм» гэлээ. Сөрөг хүчний аль олигтой хүмүүсийг Гиммлер устгаснаас хойш Германд хэнийг буурьтай улс төрийн бодлоготон гэж тооцож болох вэ гэж асуухад Брюнинг хариулахдаа «Гиммлерийг» гэв. Үүнд түүний ингэж хэлж байгаа нь гутарч гомдсон, ядарч цөхөрсөн, итгэл алдсан, эх орноосоо тасархай байсны илрэл байж болох юм гэж намайг хэлэхэд Брюнинг намайг нэгэн баримт бичиг үзэж танилцана уу гэлээ. Түүгээр үл барам цаашдаа уг баримт бичгээс хуулж авбал болно гэсэн билээ. Би анхандаа уг баримт бичгийн агуулгыг ихэд гайхаад нацистуудын хуурамч бичиг байж болзошгүй гэсэн бодлоо хэлэв. Брюнинг хариулахдаа энэ баримт бичгийн үнэнийг лавтай мэдээгүй сэн бол миний үгийг дуртайяа зөвшөөрөх сөн гэлээ. Түүний бодлоор бол хэлэлцээнд оролцож байгаа германы сөрөг тагнуулын эрх мэдэл хэр их вэ гэж сонирхон асуухад Брюнинг хариулахдаа шууд эрс тэс хариулбал тодорхой хэмжээгээр ташаа мэдээ болно. Учир нь Гитлерийн дарангуйллын нөхцөлд ганц фюрер буюу эсвэл Гитлерийг зүрхлэн түлхэж унагаад засгийн бүх эрхийг гартаа авах түүний шадар туслагчдын нэг нь л шийдвэр гаргах боломжтой гэлээ. Брюнинг тийм хүмүүсийн тоонд нэн тэргүүнээ райхсмаршал Геринг буюу Борманыг оруулж байна. Гиммлерийг тэргүүн байранд дэвшиж гарна гэж итгэхгүй байна гэж Брюнинг хэлэв. «Өрнөдийн тодорхой хэсгийнхэн Гиммлерийг тэргүүн байранд дэвшүүлэх санаатай байдаг боловч национал - социализмын аймшигт булай хэргийн биет тэмдэг болж буй Гиммлертэй ардчилсан үзэлтэн нар хэлэлцээ хийхийг өргөн олон нийт хэзээ ч зөвшөөрөхгүй биз ээ. Хэдийгээр Гиммлер бол өнөөдрийн Германы хамгийн хүчтэй хүн мөн боловч түүнтэй хэлэлцээ хийх бодит бололцоо бий гэж итгэхэд бэрх байна» гэлээ. Германтай найрамдал тогтоох бодитой арга зам эрж сүвэгчлэх гэсэн холбоотнуудын санаа бодол хэр зэрэг буурьтай байж болохыг асуухад Брюнинг хариулахдаа хаана хэнтэй хэлэлцээ хийж байгааг хэлэх аргагүй боловч тийм хэлэлцээ одоо хамгийн дээд цэгтээ хүрсэн юм уу, хүрэх шахаж байгаа юм гэлээ. Түүнд хэр зэрэг нарийн зөв мэдээ баримт байгааг би лавлав. Брюнинг хариулахдаа гадаадад дүрвэн сууж буй улс төрийн бодлоготонд сайтар шалгагдсан хов мэдээ ирдэг нь ёс юм гэлээ. Германд үлдсэн миний сайн нөхөд цус асгаруулах явдлыг зогсоож, хүн төрөлхтний удтал хүсэн хүлээсэн энх амгалан бий болгохын тулд холбоотнуудтай буурьтай хэлэлцээ хийх боломжийг тэнсэж мэдэх даалгавар өгснийг хэлэхэд минь Брюнинг чухам хэн тэгж хэлснийг сонирхон лавлав. Энэ асуултыг нь хангалттай тодорхой хариулахгүй болохоор цаашид энх амгалангийн арга мөрийг эрж сүвэгчлэхдээ үзэл санаа зөрж болзошгүй гэдгийг мэдэж байхын тулд америк ба герман хүний ярианы тэмдэглэлийг дахин үзэж танилцана уу гэж надад өглөө. Уг ярианы тэмдэглэлийг дор сийрүүлэв...»

	 

	 

	Борманы архив дээр ажиллаж байгаа хэсгийнхэн өглөө эрт Шелленбергт утасдаж

	— Зарим нэг зүйл оллоо. Бригаденфюрер таныг ирье гэвэл бид танд хэдэн баримт бичиг бэлтгээд байя гэж хэлтэл

	— Одоохон очъё гэж Шелленберг товчхон хариулжээ.

	Тэнд очоод хувцсаа ч тайлалгүй, ширээний дэргэд очиж, хэдэн хуудас бичгийг авч үзлээ. Гүйлгэж хараад гайхан хөмсгөө хөдөлгөснөө пальтогоо яаралгүй тайлж сандлын түшлэг дээр шидэж орхиод, буруу хөлөө өвдөглөн суув. Тэр нь үнэхээр дээд зэргийн сонирхолтой бичиг байжээ. Эхний бичигт

	«X өдөр Кальтенбруннер, Поль, Шелленберг, Мюллер нарыг тусгаарлавал зохино» гэсэн байжээ. Мюллерийн нэрийг улаан харандаагаар дарсан байлаа. Шелленберг үүнийг нь жижигхэн хатуу гялгар цаасан дээр том асуултын тэмдэг тавьж тэмдэглэж авлаа. Шелленбергийн хармаанд, ширээн дээр нь юм тэмдэглэхэд зориулсан ийм хатуу гялгар цаас багцаараа байдаг юм. Гарын үсэггүй, нэр хаяггүй тэр баримт бичигт цааш нь өгүүлэхдээ «Гестап» болон СД-гийн дээр нэр дурдсан удирдагчдыг тусгаарлах нь нэг ёсны анхаарал сарниулах ажиллагаа болно гэж үзвэл зохино. Тодорхой асуудал хариуцаж байгаад тусгаарлагдсан удирдагч нарыг эрэх ажилд шуурхай ажиллагааны үүднээс ч тэр стратегийн эрмэлзлээр ч тэр, үүнийг өөрсдөдөө ашигтай гэж үзсэн хүмүүс ухаан санаагаа зориулах болно» гэжээ.

	Цаашлаад уг бичигт 176 хүний нэрийг жагсаасан байлаа.

	 

	«Гестап болон СД-гийн эдгээр офицер нь райхын гадаад бодлогын зангилгаа асуудлыг гол үндсэн ангиллаар нь эс боловч хоёрдугаар зэргийн зарим зүйлээр дамжуулан аль нэг хэмжээгээр тодруулж болох юм. Нэр агч хүн бүрийг дан дангаар нь аваад үзэхэд юу ч биш юм шиг атлаа бүгдийг эрэмбэ дараатай үзүүлбэл бүхэл бүтэн шигтгээ зургийн хэсэг адил үнэлэвч баршгүй гэдэг нь дамжиггүй. Тийм учраас эдгээр хүмүүс нь национал - социализмын эрхэм зорилгыг түүний байгуулалтын практик ажлаар нэр хүндгүй болгож гутаахыг сонирхож буй райхын дайсны идэш болж магадгүй юм. Энэ үзлийн үүднээс үзэхэд дээр нэр дурдсан офицер бүрийн ажиллагааг цуглуулан нэгтгэвэл райхад зохимжгүй юм харагдана. Тийм үед намын заавар баримтлал хийгээд СС-ийн практик ажлыг нарийн зааглан ялгах боломжгүй нь тоогүй. Учир нь энэ офицерууд бол бүгдээрээ 1927 оноос 1935 оны хооронд НСДАП-ын эгнээнд элссэн тус хөдөлгөөний ахмад зүтгэлтэн нар юм. Тэгэхлээр эдгээр хүмүүсийг тусгаарлах нь мөн л зүйд нийлэмжтэй, хууль ёсны ажиллагаа гэж үзэж байна» 

	 

	гэжээ.

	Шелленбергийн толгойд нэгэн бодол зурсхийж «Одоо мэдлээ. Намын удирдагч маань саваагүйрхэж байна л даа. Бидний «устгах» гэж хэлдгийг мань хүн «тусгаарлах» гэж нэрлэжээ. Тэгэхлээр намайг тусгаарлаад, Мюллерийг үлдээх юм байна. Үнэнийг хэлбэл тэгнэ ч байх гэж бодож байсан юм аа. Ингэхгүй гэж горьдвол инээдтэй юм болно. Харин Кальтенбруннерыг жагсаалтад үлдээсэн нь хачин юм. Гэхдээ учрыг ойлгож болох юм. Мюллер бол хэзээнээс сүүдэр бараадаж явсан болохоор түүнийг мэргэжлийн хүмүүс л мэддэг байхад Кальтенбруннер бол анхнаасаа гэрэлтэй газар ханхалзсаар байгаад түүнийг одоо дэлхий даяар мэдэх болсон. Кальтенбруннерыг нэр төр хөөцөлдөж яваад үхнэ гэдгийг мэдэж байсан юм аа. Би бол райхад хэрэгтэй хүн болох гэж яваад сүйдэж байна. Би гадаад дотоодын нууцыг мэдэж баймаажин райхад тус болж чадах байлаа. Төр улсдаа хэрэгтэй тустай хүн болох гэж хичээх тусмаа их осолтой ажил болдог нь манай төрийн этгээд хачин ёс юм. Над мэтийн хүн хувийн нууц адил болсон улсын нууцыг авсанд аваад орох эрх байхгүй. Амьд явах, мөрөөрөө үхэх хоёрын хооронд, тэр нууцаа нэг хүнд хэлчхэж болох зай л байлгавал боллоо. Над мэтийн хүнийг гэв гэнэт, түргэн цааш нь харуулах хэрэгтэй... Гейдрихтэй адил...» гэж бодлоо.

	Шелленберг «тусгаарлах» жагсаалтад орсон хүмүүсийн нэрийг анхааралтай үзэж, өөрийн олон ажилтны нэрийг олов. 142-т СС-ийн штандартенфюрер Штирлицийн нэр байжээ.

	 

	 

	Мюллерийн нэрийг дараад Штирлицийн нэрийг үлдээсэн нь намын архивыг нүүлгэх үед муухай их яарч эх захгүй юм болсныг гэрчилж байлаа. Архивыг нүүлгэхээс хоёр хоногийн өмнө Борманаас уг жагсаалтад засвар оруулах заалт ирсэн боловч яарч тэвдэж байгаад Штирлицийн нэрийг үлдээж орхисон юм уу, эсвэл хамгийн алдартай хүмүүсийн нэр орсон эхний хэдэн хуудсыг л үзээд өнгөрсөн нь Штирлицийг аварчээ. Тэгэхдээ хожим Борманы хүмүүсийн гүйцэтгэсэн, «тусгаарлах» ажлаас аварсан нь бус, Шелленбергийн хүмүүсийн «устгах» ажиллагаанаас аварсан юм. Шелленбергийн хүмүүс ийм юмыг түргэн зуур илүү эвтэйхэн амжуулдаг бөгөөд ерөөс тэдний ажил мэргэжил нь тийм байжээ... 

	Мюллерийг зооринд эргэж ирэхэд нь Штирлиц 

	— Нэг явдал гар аа юу? Би зовоод байлаа... гэв.

	— Зөв болжээ. Би ч бас зовоод байсан юм гэхэд нь 

	— Би саналаа гэж Штирлицийг өгүүлэхэд,

	— Чухам юуг нь? гэхэд,

	— Яагаад миний хурууны мөр орос хүүхний чемодан дээр гарсан байж болохыг... Ингэхэд тэр хүүхэн хаана байгаа вэ? Намайг түүнтэй уулзуулна байх... Ухаан нь, нүүрэлдүүлэх байх гэж бодсон юм сан... гэвэл,

	— Больницод байгаа. Удахгүй авчирна гэхэд,

	— Тэр хүүхэн яагаа вэ? гэсэнд,

	— Яагаа ч үгүй, зүгээр... Рольф л түүнийг яриулах гэж байж хүүхдийг нь хэтрүүлчихсэн байна гэлээ.

	«Худал дэлсэж байна. Кэтийг улайж өчиг өгсөн бол энэ намайг энд суулгахгүй байсан. Энэ үнэний дэргэд байгаа ч бол худлаа цохиж байна» гэж Штирлиц ойлгоод,

	— За яах вэ, одоохондоо цаг байна... гэсэнд,

	— Юу «одоохондоо» гэж? Цаг байж л байна гэхэд нь,

	— Одоохондоо цаг байна гэж Штирлиц давтан хэлээд, — Тэр чемоданы хөгийг та тэгж их сонирхоод байгаа нь үнэн бол би саналаа. Бодох гэсээр байгаад миний толгойд хэдэн буурал үс нэмэгдсэн. Гэсэн ч үнэн юм хэзээд ялна гэж би бат итгэдэг юм гэж хэлсэнд,

	— Та бидний үзэл нийлж байгаа нь баярламаар байна. Иш баримттай яриад байгаарай гэхлээр нь,

	— Үүний тулд та Байоретерштрассе орчмын бүсэд хөл хорих харуулд байсан бүх цагдаа нарыг дуудах хэрэгтэй байна. Намайг тэнд СД-гийн тэмдгээ үзүүлээд байхад явуулахгүй зогсоосон юм. Тэгэхлээр нь Кепеникштрассээр тойрч явах хэрэг гарлаа, Тэнд бас намайг зогсоогоод би олон машин дунд түгжигдсэн. Тэгээд би машинаасаа бууж юу болсныг үзэхээр явсан. Бие султай юм уу, ер нь сүрьеэ өвчтэй байх гэмээр нэг залуухан цагдаа, бас нүүр нь хөө болсон өөр нэг цагдаатай хамт байсан. Нөгөө цагдааг нь би тийм сайн зүсэлж чадаагүй. Тэр хоёр намайг Шелленбергтэй утсаар ярих гэхэд зөвшөөрөөгүй юм. Би тэдэнд тэмдгээ үзүүлээд утасдахаар явж байтал тэнд хүүхэдтэй авгай зогсож байлаа. Хүүхдийн тэргийг нь балгас дотроос гаргаж, дараа нь хэдэн чемодан галаас зайлуулж зөөсөн юм. За одоо нэгдүгээрт, бөмбөгдөлтийн дараа олдсон чемодануудын зургийг сана, хоёрдугаарт, тэр чемоданы олдсон газрыг төгөлдөр хуурч хүүхний сууж байсан газрын хаягтай жишээд үз, гуравдугаарт, нэрвэгдсэн хүмүүст чемоданыг нь зөөж өгч байхыг минь харсан харуулын цагдаа нарыг дуудаж асуу. Миний хэлсэн энэ хэдэн баталгааны нэг нь л худлаа байдаг юм бол надад ганц сумтай гар буу аль даа. Надад өөр зам алга, би хэрэгт холбогдолгүйгээ өөр юугаар ч баталж чадахгүй гэсэнд Мюллер инээвхийлж,

	— Хн... Яадаг юм бэ? Туршаад үзье л дээ. Бүгд учир зүйтэй байна. Эхлээд манай германчуудын үгийг, дараа нь танай орос хүүхний үгийг сонсъё гэхэд нь, Штирлиц бас инээмсэглээд,

	— Тэр орос хүүхэн минийх бол бас таных байж таарна. Эсвэл та намайг оросын тагнуул гэж үнэнээсээ бодож байна уу? гэсэнд,

	— За, за. Битгий үгний өө эрээд байгаач... гэж Мюллер хэлжээ.

	Мюллер цагдаагийн дарга нарын сургуулийн захирал, Шарлотенбургийн Шлоссштрасс гудамжнаа сургуулийн байранд суудаг СС-ийн оберштурмбанфюрер, доктор Хельвигт утасдахаар гарав. Тэр хооронд Штирлиц нөхцөл байдлыг цаашид шинжлэн дүгнэж «Кэтийн хүүгийн тухай сая үг цухуйлгасныг бодоход эд нар тэр нялх амьтныг нь тамлахаар эх нь тэсээгүй үг алдсан байж болох юм даа. Тэгсэн ч гэсэн эдний хэрэг нь бүтээгүй бололтой. Эдний санаж сэдсэн нь бүтсэн бол Кэтийг эмнэлэгт аваачихгүй, шууд нааш нь авчирна... Ер нь Кэт намайг таньдаг гэж хэлсэн байлаа ч түүнд ямар нэг баримт байхгүй. Миний машиныг хараагүй, миний нэрийг мэдэхгүй. Харин миний албан тасалгаанд орж үзсэн байж, намайг СС-д ажил хийдгийг мэдэхгүй байвал инээдэмтэй хэрэг. Миний суудаг газрыг мэдэх үү? Мэднэ. Үүнийг би өөрөө түүнд хэлсэн байж болно. Кэт хаягийг мэдэх боловч манайд нэг ч очиж үзээгүй. Тэгэхлээр би Борманаар түрээ барих юм байна. Эд нар Плейшнерийг бариад авсан бол бас л хүлээхгүй байх учиртай. Ийм үед алгуурлавал балай юм болно. Санаачилгаа алдана» гэж бодов.

	Мюллер эргэж ирээд асуусан нь 

	— Танд идэх юм өгсөн үү? Жаахан юм идэх үү?

	— Тэгмээр байна санж гэж Штирлиц зөвшөөрлөө.

	— Бидэнд дээрээс идэж уух юм авчирч өгнө үү гэж хэлүүлсэн,

	— Баярлалаа. Өнөө улсыг дуудуулав уу?

	— Дуудуулсан

	— Таны царай муухай байна... гэсэнд Мюллер гар сэгсэрч,

	— Өө, амьд яваа нь овоо. Та түрүүнд «одоохондоо» гэж юун заль гаргаад байв? «Одоохондоо цаг байна» гэсэн... Аль вэ, хэлээрэй, нуугаад яах юм бэ...

	— Нүүрэлдсэний дараа хэлье. Одоо хэлээд хэрэг алга. Миний үнэн зөв батлагдахгүй бол «одоохондоо» гэж ярихын ч хэрэг алга гэлээ.

	Хаалга онгойлгож, харуулын цэрэг цардмал цагаан алчуураар бүтээсэн цар авчирлаа. Цар дээр тавагтай чанасан мах, талх, тос, цэнхэр суурьтай хоёр өндөг тавьжээ.

	— Ийм шоронд, бас тэр мөртөө зооринд нэг хоёр хоног унтмаар байна. Энд бөмбөгдөлтийн чимээ ч дуулдахгүй юм байна гэсэнд,

	— Унтана аа, гайгүй... гэхэд нь Штирлиц хүд хүд инээж,

	— Баярлалаа... гэсэнд Мюллер бас инээд алдаж,

	— Яадаг юм бэ? Үнэн хэлж байна... Таны ая зан надад аятайхан санагдаж байна. Би энд манайхны хэд хэдэн хүнтэй ярилцаж үзсэн. Дорхноо шалчийж орхицгоодог юм. Архи уух уу? гэхэд нь,

	— Үгүй. Баярлалаа гэвэл,

	— Ерөөс уудаггүй юу? гэхлээр нь,

	— Миний дуртай коньякийг ч мэддэг болов уу гэж айж байна гэсэнд,

	— Өөрийгөө Черчилльтэй дүйцэх хүн шиг бүү бодоорой. Черчиллийн орос коньякт их дуртайг мэднэ. За яах вэ... Уухгүй бол уухгүй л биз. Би ууна. Миний бие үнэндээ тааруухан шиг байна гэжээ.

	Буун дуу тачигнахыг Кэт сонсоод нэг сүйдтэй юм боллоо гэдгийг даруй ойлгож, гадагшаа гүйн гарч харваас цаана хоёр хар машин үзэгдэж, явган зам дээр Гельмутийн таталдан байгааг хараад гэдрэгээ ухасхийв. Хайрцаг дээр тавьсан хүү нь эвгүйхэн тийчгэнэж, тэвэрч яваа охин харин нойрондоо уруулаа хөхөөд ажиггүй тайван байлаа. Охиныг хүүгийнхээ дэргэд аваачиж тавив. Гар нь салганаж, хөдөлгөөн нь тэвдүү түргэн болоход «Аль вэ, аяар!» гэж өөрөө өөрийгөө зандраад бас «яагаад «аяар» гэж? Би хашхираагүй шүү дээ...» гэж бодож завдаад зоорины цаад руу гүйж очив.

	Кэт тас харанхуйд гараа урагш сарвайгаад мод чулуунд торж бүдчин явлаа. Багадаа хөвгүүдтэй, байшингийн зооринд байлдаж тоглодог байснаа санав. Кэтийг зоригтой гэж эрэгтэй хүүхдүүд тоож тоглоомдоо оруулдаг байжээ. Кэт буюу Катя анхандаа асрагч байснаа дараа нь дандаа улаан цэргийн дарга болж тоглодог зургаадугаар орцын Талька Татур хөвгүүн Катяд дурлаад Катяг анх сувилагч болгон дэвшүүлж, удалгүй цэргийн гуравдугаар зэргийн эмч гэж дуудаж байхаар тушаажээ. Тэдний штаб Спасо-Наливковын нэг байшингийн зооринд байдаг байв. Тэр зоорь бол олон хамар, нугачаатай том зоорь байлаа. Нэг өдөр зоорины чийдэн унтарч штабын дарга нь айсандаа уйлж орхив. Түүнийг Игорь гэнэ. Талька тэр Игорийг онц сурлагатай болохоор нь отряддаа авсан байжээ. Талька ингэж шийдсэнийхээ учрыг тайлбарлахдаа «Биднийг анархист гэж нэрлэж чадахгүй болгохын тулд ядахдаа нэг үлгэр жишээ сурагч авах хэрэгтэй байна. Түүнээс гадна би Игорийг штабын дарга болгосон. Тэгэхлээр манай байлдаанд ямар хамаа байна вэ? Ямар ч хамаа байхгүй. Зооринд суугаад миний тушаалыг бичиж байг. Цагаантанд л штаб нь учир холбогдолтой байсан юм. Улаан цэрэгт бол хамгийн гол хүн нь комиссар» гэж хэлж билээ. Игорийг уйлахлаар зооринд чив чимээгүй болж, Талька ч бас сандарсныг Катя мэджээ. Тэгээд Игорь улам өрөвдмөөр жингэнэн уйлж, штабын бусад ажилтан нар ч дагалдан гиншгэнэж эхлэхэд нь Талька зандарч «Аль вэ, дуугаа тат! Одоо би та нарыг удирдаж гадагшаа гаргана. Тарж явахгүй, байр байрандаа сууцгааж бай!» гэж хэлжээ. Талька арван минутын дараа гэрэл ассан хойно эргэж ирэв. Хамаг хувцас хунар нь тоос тортог болж, бас хамраа юманд цохисон байлаа. Талькийг эргэж ирээд «Гэрлээ унтраая. Харанхуй байхад гарч сурах хэрэгтэй. Ирээдүйд жинхэнэ дайн болоход хэрэг болно» гэж хэлэхэд штабын дарга Игорь өөдөөс нь «Ёстой дайн эхлэхээр бид зооринд байлдахгүй, гадаа ил газар байлдана» гэж хариулсанд «Чи дуугүй бай. Чамайг тушаалаас чинь буулгасан. Дайны үед уйлбал ард түмнээсээ урвасан хэрэг! Мэдэв үү? Чи хулчгар амьтан байна!» гэсэн юм. Талька байшингаас тэнд оруулж тавьсан ширээн дээр гарч, чийдэнг эрэгдэж унтраагаад харанхуй зоориноос бүгдийг удирдан гаргахад нь Катя түүнийг анх үнсэж билээ.

	Кэтийн бодсон нь «Талька, биднийг ханын дагуу хөтөлж гаргасан. Гараараа дандаа хана тэмтрээд явж байсан юм байна. Харин чүдэнзтэй байсан. Үгүй түүнд юун чүдэнз байх вэ. Дөнгөж есөн настай, тамхи татдаггүй байсан юм чинь» гэж бодлоо.

	Кэт эргэж харвал хоёр хүүхдээ тавьсан хайрцаг нь харагдахаа больсон байв. Гэтэл цаашаа мөн адилхан пад харанхуй аж. Энд төөрч орхиод буцах замаа олохгүй байж мэднэ, тэнд хайрцаг дээр хоёр хүүхэд байгаа, хүүгийн нь хамаг даавуу норчхоод юу юугүй уйлах гэж байгаа, хүүг уйлахаар охин сэрж уйлна, тэдний уйлалдах нь гадаа дуулдана гэж хирдхийн айв. Кэт бүр арга мухардаж, энэ газар хэнд ч хэрэггүй илүүдсэн амьтан болсноо мэдээд гашуудан уйлав. Яарч тэвдэж байгаад нэг төмөр хоолойд тээглэж, тэнцвэр алдан, урагшаа сарвалзан далдирч анивалзаад хөсөр уналаа. Агшин зуур нүдэнд нь түмэн оч гялалзан үзэгдээд, толгой нь хатгуулан өвдөж, ухаан алджээ.

	... Кэт ухаан алдаад нэг минут болсон уу, нэг цаг болсон уу, хэдий хэр удсаныг мэдсэнгүй. Нэг мэдэх нь ээ зүүн чихээрээ цэв хүйтэн иржгэр төмөр дэрлээд хэвтэж байв. Тэр төмөр нь уулын хавцалд тунгалаг цэнхэр гол шуугин урсаж байсан газар Кэтийн анх сонссонтой адил хачин чимээ гаргаад байлаа. Кэт анхандаа толгойгоо хүчтэй цохисноос чих хий шуугиад байна уу гэж бодоод толгойгоо жаахан өндийлгөвөл тэр хачин дүнгэнэсэн чимээ дуулдахаа болив. Нарийн хэлбэл дуу нь өөр болжээ. Кэт босох гэснээ газар доорх сувагжуулалтын таглааг мөргөн ойчсоноо гэнэт ойлгож иржгэр төмрийг тэмтэрч үзээд бүр баттай мэдлээ. Берлин хотын газар доорх суваг шуудууны системийн тухай Эрвиний ярьж байсныг санаж, төмөр таглааг татаж үзвэл онгойж өгөхгүй байлаа. Кэт таглааны ойр хавиар тэмтэрч байгаад нэгэн зэвтэй төмөр шиг юм олж, түүгээрээ таглааг хөшиж хажуу тийш нь болгоход тэр иржгэр төмөр таглааны цаана байгаа юм шиг дуулдаж байсан чимээ газар дороос ойртож ирэх шиг болжээ.

	... Тэгэхэд Гера Сметанкин, Мишаня Великовский, Кэтийн найз дөрвүүл уулын хөх хавцлаар явж байсан сан. Бүгдээрээ «Алс тэртээх тэнгисийн цаана алтан орон бий...» гэж үргэлж дуулцгааж явсан.

	Хавцалд анхандаа бүгчим халуун, шилмүүсний үнэр ханхийж байлаа. Тэндхийн ой нь дан шилмүүст мод байж билээ. Том том шовх чулуутай огцом газар өөд өгсөж явсаар ам нь их цангав. Ус байсангүй. Яагаад ус байдаггүй юм бэ? гэж бүгд гайхацгааж байсан, тэд энэ хавцлыг даган Краснополяны цаст ууланд хүрэх ёстой тул хавцлаар гол горхи урсаж байх учиртай. Гэтэл ус байсангүй, гагцхүү нарс модны орой салхинд найган шуугьж, тэр зөөлөн шуугиан нь туйлын нам жим байдлыг улам илтгэнэ. Анхандаа наранд борлосон сайрын чулуу дайралдаж байснаа арваад минут яваад чулуун дундуур урссан бяцхан горхийг дайралдтал тэртээ холоос их шуугиан дуулдаж билээ. Дараа нь тэднийг оволзон даргилсан түргэн урсгалт голын дэргэдүүр явж байхад хавь ойрын юм бүхэн хүрхрэн дүнгэнэж, хөл хүйт оргиж байсан сан. Дараа нь цасны бараа харагдаж, цаст уул өөд улам улам авирахад хайлсан цасны усаар ундалдаг түргэн урсгалт гол тэртээ дор үлдэж, дахин анир чимээгүй болоод нам гүм болсон цаст цагаан уулын оройд гарахад алтан нарны туяа гийсэн эзгүй хээр газар аяндаа сэтгэл тэнийж, урьд үзээгүй хөөрөн баясах сэтгэл төрөх нь соньхон байж билээ... 

	 

	 

	Буурал үст мөрдөгч гар чийдэн асааж, чийдэнгийн хурц гэрэл зоорины доторхыг тэмтрэв.

	— Ингэхэд СС-ийн хүнийг тэд ганц гар буугаар буудсан юм уу, эсвэл хоёр зэрэг буудсан юм уу? гэж буурал үст, хамт яваа хүмүүсээсээ асуусанд, нэг нь 

	— Би тэдний лабораторид утасдсан, мэдээ баримт бэлэн болоогүй байна гэхэд нь,

	— Гестапод юм бүхнийг хоромхон зуур амжуулдаг гэж ярих юм билээ. Амныхаа зоргоор чалчдаг амьтад юм. Аль вэ, нэг нь үзээч, энд мөр байна уу, үгүй юу. Миний нүд муу гэсэнд,

	— Тоос бага байна... Зун байсан бол... гэхэд нь,

	— Хэрэв зун байгаад бидэнд мундаг сайн мөрч нохой байгаад, тэрүүндээ СС-ээс зугтсан өнөөх хүүхний бээлийг үнэртүүлээд, тэр нохой мөрийг дор нь олдог юм бол ч... Аль вэ, энэ тамхины ишийг үзээч гэхэд,

	— Удсан нь андашгүй байна. Чулуу шиг болжээ гэвэл,

	— Сайн үзээч. Андашгүй нь андашгүй. Гэхдээ бидний энэ ажилд юмыг сайн үзэх хэрэгтэй юм шүү... Ай тэнгэрийн минь аврал, Гюнтер ганц бие нь яамай. Харин би үхэж орхиод үхээрийн байшингийн хүйтэн шал дээр хэвтэж байна гэж манай Марияд дуулгах ажил болбол яана? гэлээ.

	Бас нэг мөрдөгч хүрч ирэв. Тэр хүн бүх зоорийг үзэж, гарах үүд хаалга байгаа эсэхийг шалгасан байжээ.

	— За яав? гэж буурал үст асуулаа.

	— Тэнд хоёр хаалга байсан нь дарагдсан байна.

	— Юугаар?

	— Тоосгоор.

	— Тоос их байна уу?

	— Үгүй. Тэнд эндэхтэй адил бутархай чулуу байна. Юун тоос байх вэ дээ?

	— Тэгээд ямар ч мөр алга уу?

	— Хагархай чулуун дээр юуны нь мөр байх вэ... 

	— Юу ч бол дахин үзье. Энэ муусайн новшнууд зальтай шүү гэлээ.

	Тэд бүгдээр дүнгэр дүнгэр ярилцан, зоорины туйпуу мод, чулуу овоолгоотой холын буланг үе үе гар чийдэнгээр гэрэлтүүлэн харж явлаа. Буурал үст зогсож, хармаанаасаа янжуур гаргаж ирээд,

	— Одоохон. Би тамхи татаадахъя гэв.

	Тэр мөрдөгч иржгэр төмөр таглаан дээр зогсож байлаа.

	Толгой дээр нь цагдаа нар ирж зогсохыг Кэт сонсов. Бас тэдний хоорондоо ярилцах нь ч дуулдлаа. Хөлийн дор тэртээ дороос ус хүржигнээд хүмүүсийн ярьж байгаа нь ялгарч дуулдахгүй байлаа. Кэт хоёр гартаа нэг нэг хүүхэд тэвэрч, хоёр холбоосон дээр зогсоод, тэнцвэр алдах вий, энэ шаагин хүрхрэн байгаа бохир муухай усанд хүүхдүүдтэйгээ ойчих вий гэж цаг үргэлж үхтлээ айж байв. Тэгж байтал толгой дээрээ хүн ярилцахыг дуулаад «эд нар таглааг онгойлговол би доошоо алхаад зүйл дуусъя. Тэгсэн нь хэн хэндээ дээр» гэж бодлоо. Хүү нь хариугүй уйлах гээд янцаглан шилгээж эхэллээ. Кэт хүүгээ бүүвэйлэх арга байсангүй, бүүвэйлэх гэвэл тэнцвэр алдаж ойчих байлаа.

	 

	 

	— Ээ золиг, чүдэнз норчхож гэж буурал үст хэлэв.

	— Надад асаагуур бий.

	— Баярлалаа... Миний асаагуурын цахиур нь үйрээд нэг хэсэг нь хүрдийн доод талд тээглэж орхисон. Авах гээд чаддаггүй шүү. Нүдний хараа мууджээ.

	— Засварт өгөхгүй юу гэвэл буурал үст асаагуурыг нь буцааж өгөөд,

	— Бүх Берлинээр эрээд үзвэл нэг ч засварын газар үлдсэнгүй! Мастерууд нь цөм фронтод явсан байна гэж хэллээ.

	— Би засаад өгье

	— Гялайлаа, найз минь... Та надад их тус болно шүү.

	— Цаашаа явах уу?

	— Тэгэлгүй яах вэ. Хожим амаа барих юмгүй болтол бүгдийг сайн үзье гэлээ.

	Тэгээд тэд цаашаа хөдөлцгөөв.

	 

	 

	Хүү нь уйллаа. Анхандаа нарийхан дуугаар дуулдах төдий гиншгэнэсэн боловч Кэтэд бол хавь ойрынхон бүгд сонсохоор чанга орилох шиг санагдав. Кэт тэнцвэр алдахгүйг хичээн, хүүгийнхээ дээрээс аяархан тонгойж, уруулаа хөдөлгөх төдий бүүвэйлэн аяллаа. Гэтэл хүү нь улам улам чанга уйлав.

	— Аяар хүү минь, аяар... гэж Кэт шивгэнэлээ.

	«Хүү минь өлсөө биз. Одоо мөөмөө хөхөхөөс нааш уйлах нь зогсохгүй дээ. Гэтэл би яаж хөхүүлэх вэ?»

	Охин унтсаар байгаа нь яамай. Тэртээ дор харанхуйд ус хүрхрэн шаагьсаар байлаа.

	«Эд нар хэдийд эндээс явах бол? Ай тэнгэр минь, авраач...» гэж Кэт бодов.

	Мюллер, Шольц, Штирлиц гурав мөрдөн байцаагч Холтоффын хоосон тасалгаанд ханын дагуу зэрэгцүүлэн тавьсан сандал дээр сууцгааж байв. Оберштурмбанфюрер Айсман хаалга онгойлгож, нэгэн цагдааг оруулав. Тэр цагдаа генерал хувцастай Мюллерийг хараад,

	— Хайль Гитлер! гэж дуугарав.

	Мюллер хариу хэлсэнгүй, инээдээ барьж ядан байлаа. Штирлицийг цагаас өмнө дэмий сэжигт оруулахгүйн тулд мөрдөн байцаалтын олж таних туршилтад одоогоор гестапын бусад ажилтныг оруулж болохгүй байжээ. Ийм учраас нүүрэлдүүлэх буюу нарийн хэлбэл олж таних ажиллагааг энэ хэргийн тухай мэдэж буй гурван хүнд даалгасан байна.

	— Та энэ гурван хүний хэн нэгийг танихгүй юу? гэж цагдаагаас Айсман асуусанд тэр цагдаа, Мюллерийн энгэр дэх одонгийн тууз, Баатарын загалмайг сүрдэн харж,

	— Үгүй гэв.

	— Та эдний хэн нэгтэй нь уулзаж байгаагүй юу?

	— Нэг ч дайралдаж байгаагүй шиг санаж байна.

	— Бөмбөгдөлтийн үед нурсан байшинг хамгаалан харуулд зогсож байхдаа халти дайралдаад өнгөрсөн хүн алга уу?

	— Гестапын хувцастай хүн очиж байсан. Тийм хувцастай олон хүн эвдэрч нурсан байшинг үзэхээр очиж байсан. Тэгэхлээр би хүн бүхнийг тодорхой санах аргагүй байна... гэж цагдааг хариулахад

	— За баярлалаа. Дараачийнхаа хүнийг урина уу гэж Айсман хэлэв.

	Цагдааг гарсны дараа Штирлиц

	— Ийм янзаар бол эд нар райхсфюрерийг л таних байсан байх. Таны хувцаснаас сүрдээд байна гэж хэлсэнд,

	— Зүгээр, сүрдэхгүй. Би нүцгэн суух уу даа? гэж Мюллерийг өгүүлэхэд,

	— Тэгвэл ядахдаа тодорхой газрыг сануулаач. Эс тэгвэл эд нар санахад хэцүү. Эд чинь өдөртөө арваад цаг гадаа зогсдог болохоор хүн бүхний царай адилхан харагдах болно гэж Штирлиц гуйсанд,

	— За тэгье. Эдэнд туслаарай... Саяын цагдааг та өөрөө санаж байна уу? гэхэд нь,

	— Үгүй, үүнтэй дайралдаагүй. Дайралдсан хүнээ санаж байна гэлээ.

	Хоёр дахь цагдаа бас л хэнийг ч таньсангүй. Гагцхүү долоо дахь хүн нь нөгөө сүрьеэ өвчтэй бололтой, зэвхий царайтай залуу мөн байлаа.

	«Хэрэв намайг няхах нь Мюллерт ашигтай байсан юм уу, эсвэл түүнд Кэт, Плейшнер хоёроос авсан оновчтой шууд баримт нотолгоо байсан бол надтай үүнээс өөрөөр харилцах байсан даа. Мюллерийн санаа одоо хоёр тийшээ байна, эрэлхийлсээр л байна. Урьдаас бодсон төлөвлөгөөгүй юм байна. Энэ нь бас л надад ашигтай» гэж Штирлиц бодож суув. 

	Айсман асуусан нь 

	— Та энэ гурван хүний аль нэгийг зүс үзсэн үү?

	— Үгүй. Үзээгүй шиг санаж байна... 

	— Та Кепеникштрассед хамгаалалтад зогсож байсан уу? гэвэл, цагдаа сая санаж баярлан

	— Аа тийм, тийм. Энэ ноёнтныг тэмдгээ үзүүлэхэд нь түймэр гарч байгаа газар луу оруулсан юм гэж хэлсэнд,

	— Энэ хүн оруулаач гэж гуйсан юм уу? гэвэл,

	— Үгүй. Зүгээр л тэмдгээ үзүүлсэн. Энэ хүн машинтай очсон. Би нэг ч хүн нэвтрүүлэхгүй байсан юм... Тэгээд энэ хүн явган явсан... гэж ярьснаа тэр цагдаа гэнэт айж,

	— Хэрэв энэ хүнд тийм эрх байгаагүй юм бол... СД, гестапын хүмүүсийг газар бүр нэвтрүүлж бай гэсэн тушаал байдгийг би мэднэ гэхэд, Мюллер суудлаасаа өндийж,

	— Энэ хүн нэвтрэх эрхтэй. Энэ бол дайсан биш. Тэгж бүү бодоорой... Бид хамт ажилладаг юм... Энэ хүн түймэр дундаас жирэмсэн эмэгтэйг эрж явсан юм уу? гэж асуулаа.

	— Үгүй... Тэр жирэмсэн эмэгтэйг шөнө аваад явсан. Энэ хүн өглөө очсон.

	— Тэр хөөрхий эмэгтэйн эд хогшлыг эрж явсан юм... Та тусалсан уу? гэхэд, залуу цагдаа духаа атируулан бодоод,

	— Үгүй. Энэ хүн тэнд нэг эмэгтэйн хүүхдийн орыг зөөж байсныг санаж байна... Үгүй, би туслаагүй, зүгээр хажууд нь байсан... гэв.

	— Тэр нь чемодануудын хажууд байсан уу?

	— Хэн бэ? Ор уу?

	— Биш ээ. Тэр эмэгтэй.

	— Түүнийг сайн санахгүй байна. Тэнд хэдэн чемодан байх нь байсан, гэхдээ би товтой сайн санахгүй байна. Харин хүүхдийн ор нурж унаад, энэ хүн цуглуулж, эсрэг талын явган зам дээр аваачиж байсныг лавтай санаж байна гэсэнд, Мюллер асуусан нь 

	— Яах гэж тэр вэ?

	— Тэр талд аюул багатай, бидний талд бол гал командынхан зогсож байсан юм. Гал командынхан цоргоороо ус шүршиж байгаад тэр хүүхдийн орыг сүйдэлж орхивол хүүхэд нь унтах газаргүй болох байсан. Тэр эмэгтэй сүүлд нь хүүхдийнхээ орыг хоргодох байранд аваачиж тавиад, хүүхэд нь орон дээрээ унтаж байхыг би харсан...

	— Баярлалаа. Бидэнд та их тус боллоо. Одоо явж болно гэж Мюллер хэллээ.

	Цагдааг гарсны дараа Мюллер

	— Бусдыг нь тараа гэж Айсманд хэлэв.

	— Тэнд өөр нэг хижээл хүн байх ёстой. Бас батална гэж Штирлицийг өгүүлэхэд Мюллер ярвайж

	— За яамай одоо боллоо гэв.

	— Эхний хэсгийн хамгаалалтад зогсож байгаад намайг өөр тийш явуулсан хүмүүсийг дуудахгүй яагаа вэ? гэсэнд,

	— Үүнийг бид шалгаж тодорхойлсон. Шольц оо, танд бүгдийг яг нарийн баталсан биз? гэж Мюллерийг лавлахад,

	— Баталсан, обергруппенфюрер ээ. Тэр өдөр харуул хамгаалалтыг хуваарилж, гудамжны хөдөлгөөний албантай хэлэлцэж тохирсон Хельвигийн мэдүүлэг энд ирээд байгаа гэхэд нь,

	— Баярлалаа. Та нар явж болно гэж Мюллер хэлэв. 

	Шольц, Айсман нарыг гарахаар явахад Штирлиц бас хойноос нь алхтал Мюллер дуудан зогсоож,

	— Штирлиц ээ, та дахиад саатна уу гэлээ.

	Айсман, Шольц хоёрыг гарсны дараа Мюллер тамхиа асааж татаад, ширээний дэргэд очиж, ирмэг дээр нь сандайлав. Мюллерийн энэ занг гестапын бүх ажилтан дуурайж ширээн дээр сандайлдаг болсон юм.

	— За яах вэ, жижиг сажиг зүйл нь таарч байна. Би жижиг сажиг зүйлд итгэдэг хүн. Одоо миний нэг асуултыг хариулна уу? Шлаг лам хаа байгаа вэ, эрхэм Штирлиц ээ? гэхэд нь Штирлиц гайхсан дүр үзүүлж, Мюллер өөд огцомхон эргээд

	— Үүнээс л эхлэх хэрэгтэй байсан юм! гэж хэлсэнд,

	— Юунаас эхлэхээ танаар заалгахгүй мэднэ, Штирлиц ээ. Таны сэтгэл үймснийг ойлгож байна, гэхдээ ёс журмыг мартаж болохгүй... гэхэд нь,

	— Обергруппенфюрер ээ, би зориглож тантай илэн далангүй ярья. Борманы утсаар ярьсан бүх яриаг Шелленберг үзсэний дараа райхсфюрерт өгч танилцуулдгийг би ойлгож байна. Та өөрөө райхсфюрерийн тушаалыг биелүүлэхгүй байх аргагүй гэдгийг ойлгож байна. Тийм тушаалыг таны сайн нөхөр, миний даргын түлхээсээр өгсөн байлаа ч ялгаагүй. Борманы жолоочийг гестапынхан шууд дээрээс өгсөн тушаалаар баривчилсан гэж бодмоор байна. Тэр хүнийг баривчлах тухай танд тушаал өгсөн гэж бат итгэж байна гэлээ.

	Мюллер өнгөн дээрээ Штирлицийн нүүр өөд хайнгад харавч юу ч болж магадгүй гээд дотуураа хамаг биеэ хөвчиллөө. Ийм үг гарч ирнэ гэж даанч бодоогүй юм санж. 

	Тэгээд,

	— Та яагаад тэгж бодож байна гэтэл Штирлиц дахин үгийг нь тасалж

	— Обергруппенфюрер ээ, намайг намын нөхөр Бормантай дахин уулзуулахгүйн тулд намайг ямар ч хамаагүй аргаар, ямарваа хүмүүсийн өмнө, ямар ч нөхцөл байдалд нэр хүндгүй болгож гутаах даалгавар танд өгсөн юм байна. Өнөөдрийн явдлыг яаж зохион байгуулсныг тань үзлээ. Та яг л байдгаараа байлаа, гэхдээ танд зориг дутаад байна. Учир нь намайг Бормантай дахин уулзуулахгүй байвал хэнд ашигтай, хэнд ашиггүйг та ойлгож байгаа. Яагаад вэ гэдгийг би танд эргэж ирснийхээ дараа л ярьж болох байна. Одоо надад зав алга. Таван цагт намайг Борман хүлээж байх юм. Намайг зайлуулах нь танд ашигтай гэж бодохгүй байна гэв.

	— Та Бормантай хаана уулзах юм бэ?

	— Байгалийн шинжлэлийн музейн хажууд

	— Машиныг нь хэн барих вэ? Хоёр дахь жолооч уу?

	— Үгүй. Түүнийг гестапоор дамжуулан Шелленбергийн элсүүлснийг бид мэднэ гэхэд,

	— «Бид» гэдэг чинь хэн бэ?

	— Бид гэж Германы эх оронч, фюрерт үнэнч хүмүүс

	— Та миний машинаар яв. Амь биед чинь аюулгүйг бодоод хэлж байна гэж Мюллер өгүүлэв.

	— Баярлалаа

	— Та цүнхэндээ дуу хураагч авч очоод, Бормантай ярьсан бүх яриагаа бичиж авахын хамт жолоочийн нь талаар ярилцаарай. Түүнийг барьж, сүрдүүлгийн гурав дахь шатны аргыг хэрэглэ гэж намайг албадаад байгааг та зөв ойлгосон байна. Дараа нь наашаа эргэж ир. Бид ярианы бичлэгийг хамт сонсъё. Мөн тэнд, музейн дэргэд таныг машин хүлээж байх болно гэхэд нь байдал хаашаа эргэж болохыг Штирлиц түргэн зуур бодож үзээд

	— Тэр ч зохисгүй юм байна. Би ойд суудаг. Энэ миний түлхүүрийг ав. Тийшээ очиж байгаарай. Борман үүний урьд намайг гэрт минь хүргэж өгсөн. Жолооч нь үүнийг хүлээж өчсөн бол та намайг энэ хэдэн цагийн турш зовоохгүй байсан болов уу гэсэнд,

	— Би тушаалыг биелүүлэх хэрэгтэй болж, таны зовлон долоон цагийн өмнө дууссан байж болох шүү дээ гэж Мюллерийг өгүүлэхэд,

	— Тийм юм болсон бол обергруппенфюрер та энд, энэ байшинд олон дайсны дунд ганцаараа үлдэх байсан даа. Тэгээд таныг дийлж гарна гэж би бат итгэхгүй байна гэлээ.

	Штирлиц бүр хаалганы дэргэд очсон хойноо асуусан нь 

	— Үгийн далимд хэлэхэд, миний сэдэж байгаа ажиллагаанд өнөөх орос хүүхэн их хэрэг болно. Та түүнийг авчрахгүй яав аа? Бас Бернээс авчирсан нууц бичиг гэж илбэ шиг хий дэмий юмны хэрэг юу байв?

	— Ингэхэд таны санасан шиг тийм ч балай тэнэг юм биш шүү. Таныг Бормантай ярилцсаны дараа Бабельсбергт уулзаад энэ талаар сэтгэгдлээ ярилцъя.

	— Хайль Гитлер!

	— За боль доо. Тэртэй тэргүй чих шуугиад байна... гэж Мюллерийг бувтнахад Штирлиц хад мөргөсөн юм шиг зогтусаж, хаалганы хар бараан самбарт суулгасан том зэс бариулаас барьсан чигтээ

	— Би ойлгохгүй л байна... гэв.

	— Боль доо. Та ойлгохын сайнаар ойлгож байгаа. Фюрер шийдвэр гаргах чадалгүй болсон. Тэгэхлээр Герман орны эрх ашгийг Адольф Гитлерийн биетэй хольж хутгах хэрэггүй.

	— Та юу хэлж байгаагаа мэдэж байгаа биз?.. 

	— Тийм ээ, тийм! Юу хэлж байгаагаа мэдэж байна! Энд чагнах аппарат хэрэгсэл байхгүй. Та миний хэлснийг хүнд хэлбэл хэн ч үнэмшихгүй. Ер нь та үүнийг хүнд хэлж зүрхлэх ч үгүй биз. Харин та надад тулгаад байгаагаасаа өөр илүү нарийн арга ажиллагаа хийх гээгүй юм бол Герман орныг Гитлер сүйрэлд хүргэснийг ойлгож байгаа байх ёстой. Би энэ байдлаас гарах арга замаа мэдэхгүй байна. Ойлгож байна уу? Аргаа олохгүй байна. Суугаач дээ. Дахиад хорин минутын зай байна. Энэ хооронд тав юм уу, дээд тал нь долоон минут явна. Та юу гэж бодож байна? Борманд амиа аврах өөрийн гэсэн төлөвлөгөө бий юу? Райхсфюрерийн төлөвлөгөөнөөс ялгаатай төлөвлөгөө юу? Та энэ тухай бодож үзээрэй... Гадаадад байгаа Гиммлерийн хүмүүс хараанд орсон. Гиммлер тагнуул - төлөөлөгчдөө хайрлахгүй ажиллах хөдлөхийг шаардсаар байна. Тэгэхэд герман - америк, герман - англи, герман - бразилын институтээс нэг ч хүн баривчлагдаагүй. Гиммлер шингэчих газар энэ дэлхийд байхгүй. Борман бол шингэж чадна. Үүнийг л бодоорой. Бас нэн удалгүй юм бүгд сүйрч дуусахад нарийн мэргэжлийн хүмүүсгүйгээр ажил бүтэхгүй гэдгийг яаж хэлбэл аятай зохистойг бодож байгаад түүнд хэлж учир таниулаарай. Гадаадын банканд Гиммлерийн хадгалуулсан ихэнх хадгаламж нь холбоотнуудын хараанд байгаа. Харин Борманы олон банканд хадгалуулсан хадгаламж түүнээс зуу дахин их, бас түүнийг нь мэдэх хүн огт байхгүй. Та Борманы эсрэг этгээдийг унагаахад тусалснаар ирээдүйд өөртөө баталгаа олж авна, Штирлиц ээ. Гиммлерийн алт бол хүүхдийн тоглоом шиг шальгүй эд. Тэр бол Борманы алтыг халхалж хүний нүд хуурах мэх. Гиммлерийн алт хяналт шалгалтгүй, зөвхөн ойрын, тактикийн зорилгод хэрэг болох зүйл гэдгийг Гитлер сайн мэдэж байсан юм. Намын алт, Борманы алт бол элдэв муусайн тагнуул - төлөөлөгч юм уу, эсвэл Шелленбергийн аппаратын дуран дор сайд нарын нууц амрагийг нь зөөж байдаг давхар давхар элсүүлсэн жолооч нарт зориулсан хөрөнгө биш, харин цаг хугацаа улиран өнгөрөхөд дэлхий дээр үндэсний социализмаас өөр зам байхгүй гэдгийг ойлгох хэдэн зуун мянган ухаантанд зориулсан хөрөнгө. Намын алт бол ирээдүйд хүрэх гүүр, манай үр хүүхэд, одоо хэдэн сартай, нэг настай, гурван настай байгаа хүүхдүүдэд зориулсан хөрөнгө. Одоо арваад настай хүүхдүүд бол биднийг хэрэглэхгүй. Бид өөрснөө ч, бидний үзэл санаа ч тэдэнд хэрэг болохгүй. Өлсөж зовж, бөмбөгдөлтөд нэрвэгдэж байсан тийм хүүхдүүд биднийг уучлахгүй. Харин одоо юу ч мэдэхгүй нялхаараа байгаа хүүхдүүд бол бидний тухай үлгэр домог шиг юм ярих болно. Тэгвэл үлгэр домгийг тэжээж тэтгэх хэрэгтэй. Бидний үг яриа, үзэл санааг хорин жилийн дараа хүн төрөлхтний аж төрж байгаа тухайн тэр цагийн байдалд нийцүүлэн өөр өнгө аясаар ярьж чадах үлгэрч нарыг бэлтгэх хэрэгтэй. Хаа нэг газар «сайн байна уу?» гэхийн оронд «Хайль! гээд нэг хүний нэрийг хэлдэг болсон байвал тэнд биднийг хүлээж байх бий вий, тэндээс бид үлэмж их сэргэн мандаж эхэлнэ вий! Та 1965 онд хэдэн настай байх вэ? Дал шахаж байх уу? Та азтай хүн байна. Тэр болтол амьд мэнд байж байгаад хэргээ бүтээх болно. Далан нас гэдэг чинь улс төрийн бодлоготон хүний ид сайхан үе. Би бол ная шахсан байх юм... Ийм учраас би ирэх арван жилийн явдалд сэтгэл зовж байна. Тэгэхлээр та надаас айхгүй, надад найдаж түшье гэвэл Мюллер - гестап - ядарсан хөгшин гэдгийг санаж яваарай. Энэ хөгшин энэ албан тушаалд байхдаа хөрөнгө мөнгө хурааж чадаагүй. Үлдсэн хэдэн насаа хаа нэг газар, цэнхэр усан сантай бяцхан фермд өег тавтай өнгөрүүлэхийг хүсэж явдаг хүн. Үүний тулд одоо хөдлөх шуурхайлахад бэлэн байна... Бас нэг юм байна. Үүнийг Борманд хэлсний хэрэггүй, өөрөө л дотроо санаж яваарай. Берлинээс халуун орны бяцхан фермд очиход яарах хэрэггүй. Фюрерийн олон муусайн хав удахгүй эндээс зугтаж яваад баригдана... Харин Берлинд Оросын их буу нижигнэж, цэргүүд байшин бүрийн төлөө тулалдаж байх үед эндээс үүд хаалгаа тас нясхийлгэлгүй тайван яваад өгч болно... Зөвхөн Борман, фюрер хоёрын мэдэх намын алтны нууцыг аваад зайлна. Фюрерийг өөд болсон цагт Борманд маш хэрэгтэй хүн байх хэрэгтэй. Тэр цагт Борман хорьдугаар зууны Монте-Кристо гүн болно. Тэгэхлээр одоо чинь хэн нь илүү тэвчээртэйгээ үзэх тэмцэл болж байна шүү, Штирлиц ээ. Цаад учир санаа нь бол ердөө ганц... Хүн гэдэг амьтны эгэл нэгэн санаа юм,.. За одоо яв даа. Дуу хураагчийг Шольц машин руу чинь аваачиж өгнө... За тэгээд? Та яав? Гитлерийг ялна гэж итгэж байна гэвэл би үнэмшихгүй. Хариулах хэрэггүй. Явж байхдаа миний хэлснийг л бодоод үзээрэй. Бас би таныг тавхан минутын дотор элдэв илүү дутуу маяггүй өөрийн талд элсүүлснийг бодолцоорой. Шелленбергийн тухай өнөөдөр нэг завдаа ярилцамз. Харин миний шууд тусламжгүйгээр Швейцарт ямар ч ажил бүтэхгүй гэж Борманд заавал хэл.

	— Тэгвэл та хэрэгтэй болж, би илүүднэ... гэж Штирлиц алгуурхан хариулсанд,

	— Таныг байхгүй бол намайг ганцаараа юу ч хийж чадахгүй гэдгийг Борман мэдэж байгаа. Танай даргын байгууллагад миний талын хүн олон байхгүй... гэжээ.

	Штирлицийг явсны дараа Мюллер ганцаараа Холтоффын тасалгаанд удаан суув. Мюллерийн толгой гудайж, нуруу нь бөгтийн, хоёр гар нь их биеийнхээ дагуу сул унжсан байлаа. Тэгснээ бөгсөө дааж ядан босож, тасалгаа руугаа явлаа. Шольцын дэргэдүүр өнгөрөхдөө

	— За яав? гэж асуув.

	— Бүх районыг самнаад тэр хүүхнийг олсонгүй... 

	— Штирлицийнд үлдээсэн улс юу хэлүүлэв?

	— Хүн утасдсан ч үгүй, ирсэн хүн ч алга... 

	— Тэндээ сууж л байг Борманы машиныг Бабельсберг тийш хөдлөхөөр тэднийг тэндээс зайл гэж хэлээрэй. Бас тасалгаанд нь тамхи татаж болохгүй, хивсэн дээр нь үнс унагаж болохгүй гээ. Бас бүх станцад хөхүүл хүүхэдтэй залуу хүүхэн бүрийг баривчил гэж хэлээрэй. Нэгийг ч үлдээлгүй баривчил. Хүүхэд тэвэрсэн л хүүхэл байвал цагдаагийн хэсэгт аваачаад байна биз. Зургийг нь тараасан уу?

	— Тараасан гэжээ.

	Мюллер толгой дохиод, тасалгаандаа орж төмөр авдраа онгойлгон, баваар нутгийн тариачны архи гаргаж, шууд лонхоор нь хөнтрөн хоёр том балгалаа.

	 

	 

	Кэтийн хөл нь бадайраад ирэв. Охин бас сэрж, хоёр хүүхэд зэрэг зэрэг ориллоо. Түрүүнд энэ төмөр таглаан дээр ойчсон хойно л сая ус урсах чимээ сонсогдсоныг санаж газар доор зооринд эдний уйлалдах нь дээр дуулдахгүй байгаа юм байна гэж Кэт ойлгожээ. Гэвч таглааг онгойлгоод гадагшаа гаръя гэхэд айгаад чадахгүй байлаа. Таглааг толгойгоороо түлхэж онгойлгоод, хоёр хүүхдээ чулуун дээр тавиад, ганц минут ч атугай гараа амрааж байгаад дараа нь эндээс гарна гэж нэгд нэгэнгүй дотроо боджээ. Гэвч биеэ албадан жар хүртэл тоолж, минут минутаар хойш тавьсаар байлаа. Тэгтэл өөрөө өөрийгөө хуурч, бушуухан тоолоод байгаагаа мэдэж, дахин яаралгүй тоолж эхэллээ. Их сургуулийн нэгдүгээр курст байхад тэдний ангийнхан «Хэрэг гарсан газрыг үзэх нь» гэсэн тусгай семинар хийснийг санав. Петровкоос ирсэн байцаагч нар дадлагын ажлыг удирдаж, аар саар зүйл бүхнийг хэрхэн анхаарч шалгах ёстойг зааж сургаж байсан билээ. Тийм учраас Кэт анхандаа өөрөө ч мэдэлгүй битүүхэндээ заль гаргаж, урьдаар таглаан дээгүүр чулуу тарааж тавиад, дараа нь хоёр хүүхдээ зөв гартаа тэврэн биедээ нааж, солгой гараар таглааг байранд нь тавьсан юм.

	«Хэдий хэрийн хугацаа өнгөрсөн бол? Нэг цаг уу? Үгүй, илүү байх. Эсвэл бүтэн цаг болоогүй юу? Би бүр юу ч мэдэхээ больжээ. Дүүрсэн хэрэг, таглааг онгойлгоод үзье. Тэднийг энд байж байх юм уу, хүн үлдээсэн байвал доошоо хий гишгээд л зүйл дуусъя» гэж Кэт бодлоо.

	Тэгж байтал гэнэт нөгөө тасалгаа нь, Рольфын хүзүүнээс цус урсан шал дээр тунарч байсан нь түүний гар хуруу шал маажлан алгуурхан хөдөлж, жигтэй хачин арвалзаж байгаа гарын дэргэд хар хуйтай буу байсан нь Кэтийн нүднээ гэрэл зураг мэт тодхон үзэгдэв... Тэгэхэд Кэт онгорхой цонхны дэргэд ширээн дээр нүцгэн хэвтэж байгаа хүүгээ бодохоос өөр, тэр хар хуйтай бууг санахтай манатай байсан юм.

	«Ер нь надад гар бууны хэрэг юу байна вэ? Доошоо нэг гишгэвэл зүйл дуусна. Одоо гар бууны хэрэг алга» гэж Кэт бодлоо.

	Кэт төмөр таглааг толгойгоороо түлхэж үзэхэд онгойж өгсөнгүй. Хөлөө сайн жийж байгаад таглааг толгойгоороо дахин түлхэв.

	«Тэд яг энэ таглаан дээр зогсож байгаад одоо онгойж өгөхгүй байна. Айх юм алга. Хуучин муу зэвтэй төмөр. Би толгойгоороо ганхуулаад үзье. Тэгээд онгойхгүй бол хоёр хүүхдийг зөв гартаа тэвэрч, солгой гараа жаахан амрааж байгаад энэ таглааг онгойлгоё. Онгойлгоно доо. Одоо ер нь энэ охиныг зөв гартаа тэвэрье. Унагаахгүй, хаанаас унагаах вэ. Юу ч болтугай өлгийнөөс нь шүдэндээ зууя. Юмыг яаж мэдэх вэ. Солгой гар минь жаахан амраг» гэж Кэт бодов.

	Кэт уйлж байгаа охиныг цээжнийхээ баруун талд аяархан аваачаад солгой гараа өргөх гэтэл хөшиж бадайрсан гар нь даагдсангүй.

	«Дажгүй. Айх юу байх вэ. Одоо гарыг минь олон зүүгээр хатгаж байгаа юм шиг чим чимхийж байгаад дулаацаж, мэдээ орно. Зөв гараар хоёр хүүхдээ тэвэрч л байя. Юмгүй хөнгөхөн амьтад шүү дээ. Энэ охин л битгий тийчгэнээсэй билээ. Хэдэн сартай юм гэсэндээ миний хүүгээс арай нүсэр юм байна...» гэж Кэт өөрөө өөртөө өгүүлэв.

	Кэт хуруугаа аяархан атгаж тэнийлгэж үзэв. Тэрхэн хооронд зусланд айл байсан нэгэн өвгөн санаанд нь орлоо. Жигтэй хачин гялалзсан цэнхэр нүдтэй тэр өвгөн, Кэтийн байшингийн цонх руу, тэднийхний талх, тос идэж байгааг харж зэвүүцэн «Яасан ухаангүй ажил хийнэ вэ. Хиам гэдэг чинь хор! Бяслаг бол хор! Энэ бол амьд махбодын хорт ялгадас! Талх уу? Шохойн зуурмаг! Календумд чанасан -мах идэх хэрэгтэй! Бас поваарь, байцаа, манжин ид! Тэгвэл та нарт мөнхжихийн увдис шингэнэ! Би сая жил амьд явж чадна! Та нар намайг мэхчин гохчин гэж бодож байгааг мэдэж байна! Үгүй, би ердөө л манай хоцрогдсон эмч нараас илүү зоримог бодож чаддаг хүн! Өвчин гэдэг юм байхгүй! Яр шарх юм уу, сүрьеэг эмчлэх нь инээдтэй ажил. Эсийг эмчлэх хэрэгтэй! Үүрд залуу байхын суурь нь цагаан хоол, амьсгал, сэтгэхүйн засал! Та нар амьд бүхний үндэс суурь болсон эс эдийг ухаалаг тэжээж, хүчилтөрөгчөөр зүй зохистой хангаж, эсийг дасгалаар тэтгэн дэмжиж, та нарын хамаг цогцсын уг үндэс болсон бусад үй олон тэрбум эстэй ярилцахдаа эсийг холбоотноо болго. Бидний хэн маань ч гэсэн элдэв тохиолдол, нөхцөл байдлын эрхшээлд автсан дорой амьтан биш, нартад оршин тогтнож байгаа улс бүхний дотроос хамгийн ухаалаг үй олон сая эсийн улс гүрний жолоодогч юм шүү гэдгээ ухаараач! Оддын систем, орчлонт ертөнцөд хосгүй! Эцэст нь өөрийнхөө хэн болохыг ухаараач! Өөрийн биеийг анхаарч хараач. Биеэ хүндэтгэж, юунаас ч айхгүй байж сур. Хүн шиг байх нь хүний үүрэг зорилго гэдгийг ойлгох юм бол энэ дэлхийн айдас бүхэн цаг зуурын инээдэмтэй зүйл!» гэж тэр өвгөн ярьдаг сан... 

	Кэт үүнийг санаад хуруутайгаа ярихыг оролдож үзэв. Гэтэл хоёр хүүхэд улам чанга орилолдоод эсийн их армитай ярьж байх зав олдохгүй нь гэдгийг ойлголоо. Кэт бас сайн мэдээ ороогүй байгаа солгой гараа өргөж, мэдээгүй хуруугаар толгой дээрх таглааг түлхэж үзвэл ялимгүй хөдөллөө. Кэт толгойгоороо түлхэж байгаад таглааг зайлуулж чадлаа. Зооринд хүн байгаа эсэхийг ч харалгүй, хүүхдүүдээ гаргаж тавиад өөрөө хойноос нь авиран гарч, чухам юу болсныг ч олигтой ухааралгүй, тэнхэл тасран хүүхдүүдийн хажууд хэвтээд өгөв. Мөрдүүлж мөшгүүлсээр байгаад эцсийн бүлэгт хүн төрхөө алдаж, араатны шинжтэй болсон нь тэр байжээ.

	 

	 

	Шлаг ламтантай ярилцаж суугаа, нас сүүдэр нэлээд дээр гарсан баймаар атал тэгэхээс тэгэх гэсэн юм шиг залуурхаг зан гаргаж буй өндөр туранхай итали хүн өгүүлсэн нь 

	— Үхэл бол амьдралаас орон зай, хөдөлгөөн хоёроор л ялгаатай байна. Амьд хүн бол авснаас хамаагүй том битүү байранд сууна. Байшин сууц, сэтгэл мэдрэлийн өвчтөний эмнэлэг, саравч, парламент гэх мэтээр нэрлэдэг тэр орон байраа орхиод явах юм уу, тэнд яваад орох боломжтой байна. Хамаг ялгаа нь ердөө энэ дээ. Намайг ичихээ байсан амьтан юм гэж хэлэхээс айхгүй. Би таныг илэн далангүй ярина уу гэж урьж байна. Илэн далангүй яриа бол бас ичихгүй байхын нэр биз. Илэн далангүй гэдэг бол ичихгүй байхын зүй зохистой дээд цогц мөн. Эсвэл тонгоргоод хэлж болно. Би мэдрэхүйн хөөрөлд итгээд, томьёо тодорхойлолтыг ердөө эргэцүүлж боддоггүй юм. 

	Шлаг ламтан хэлсэн нь:

	— Одоо Герман оронд минут тутам эмэгтэйчүүд өлбөрөн үхэж, арчаагүй хүүхэд багачууд бөмбөгдөлтөд үрэгдэж байгаа ийм цагт таны үг чихэнд гашуун дуулдаж байна. Энх амгалан цагт учир утгагүй дүгнэлт хийж болдог юм гэлээ гэхэд аймшигт дайны үед... Даанч хайр найргүй байна.

	— Энхийн өдөр бүр дайн дэгдэх аюултай байхад дайны аймшигт цаг бүр нь энхийн өдрийг ойртуулж байдаг учраас би таны үгийг зөвшөөрөхгүй. Бид учир битүүлэг параболлд амьдарч байна. Түүхийн уг шалтгаан нь геометрийн дүрсийг танин мэдэх аргагүйд оршино. Тэр ч байтугай дипломат ажил гэдэг энэ хуурмаг мэргэжлийг зохих хэмжээний зайнаас харвал жин тан сайхнаараа миний анхаарлыг татдаг юм.

	— Тантай ажил явдал ярихад хэцүү юм байна. Элдэв асуудлаар ном хаялцаж байх зав алга. Надад тусална гэж найрсгаар амласан ноёд хэлэхдээ Германы сая сая хүний хувь заяанд холбогдох хүмүүстэй намайг ямар нэгэн аргаар холбох боломжтой хүн гэж таныг зааж өгсөн юм. Хэрэв бид буян нь дэлгэрсэн энх цагийг ганц өдрөөр ч бол ойртуулж чадвал хойч өдөр бидний олон нүглийг уучилна.

	— Би таны бүх асуултыг хариулахад бэлэн байна гэвэл,

	— Бүх асуултыг гэх хэрэггүй. Та бүх асуултад хариулт өгөхийг зөвшөөрвөл би танд итгэхээ болино.

	— Зүйтэй байна.

	— Би дипломат биш. Би даалгавраар ирэхдээ... 

	— Тийм, тийм, ойлгож байна. Таны тухай зарим нэг зүйлийг надад ярьсан. Эхний асуулт "Та хэнийг төлөөлж байна вэ?"

	— Өршөөгөөрэй. Эхлээд би таны хэн болохыг мэдмээр байна. Би ярихаараа Гитлерийн тэнд үлдсэн хүмүүсийн тухай ярина. Тэдэнд, тэдний төрөл саданд үхлийн аюул заналхийлж байгаа. Та бол төвийг сахисан оронд байгаа болохоор айх аюул байхгүй.

	— Төвийг сахисан оронд гестапын тагнуул ажилладаггүй гэж бодно уу? За энэ ч бидний ярианд холбогдолгүй жижиг зүйл. Би америк хүн биш, Англи хүн ч биш... 

	— Англиар ярихыг чинь сонсоод гадарласан. Та бодвол итали хүн болов уу?

	— Төрснөөрөө бол тийм ээ. Гэвч би Америкийн Нэгдсэн Улсын харьяат хүн. Тийм учраас та, биднийг уулзуулж өгсөн ноёдод итгэдэг бол надтай илэн далангүй ярьж болно гэлээ.

	Брюнингийн үзүүлсэн ярианы тэмдэглэлийг ламтан санаад хэлсэн нь:

	— Германы бүх арми нэн даруй буун өгч, СС-ийн бүх ангийг татан буулгавал олон сая хүний амийг аварна гэж эх нутагтаа байгаа миний сайн нөхөд үзэж байна. Бид холбоотны төлөөлөгчдийн хэнтэй нь уулзаж ярилцвал зохихыг миний сайн нөхөд мэдэхийг хүсэж байна.

	— Райхын бүх арми өрнө, дорно, өмнө, умар зүгт нэг зэрэг бууж өгнө гэж та бодож байна уу?

	— Танд санал болгох өөр зам байгаа юм уу?

	— Та бидний яриа нэг л таарч өгөхгүй байна Хэлэлцээ хийхийг германчууд сонирхож байгаагаас биш, бид сонирхоогүй. Ийм учраас бид л болзол тавих ёстой биш үү? Миний нөхдийг тантай тодорхой ярьж болохуйц болгохын тулд эртний мэргэдийн зааж сургаснаар хэн? хэзээ? хэчнээн? хэний тусламжтайгаар? гэдгийг мэдэх хэрэгтэй байна. Тэгэхгүй бол бид таныг гестапын давхар элсүүлсэн тагнуул юм уу, эсвэл хангалттай баталгаагүй хүн, үгүй бол ердөө хуурамч мэдээлэлд ашиглагдаж яваа бусдын тоглоом гэж үзэх нь байна.

	— Би улс төрийн бодлоготон биш. Таны хэлдэг зөв ч байж болно... Гэхдээ үнэн юм хэлж байгааг минь итгэхийг хүсье. Намайг нааш нь явуулсан тэр хэсэг хүний цаана нь хэн хэн байдгийг би бүрэн мэдэхгүй. Тэр хэсгийн төлөөлөгч нь нэлээд их нөлөөтэй хүн гэдгийг мэднэ.

	— Энэ ч муур хулгана болж тоглохтой адил юм болж байна. Улс төрийн бодлогод юм бүхнийг эхнээс нь аваад ярьж тохирсон байх ёстой. Сонин хэвлэлээс дээдсийн тухай сонсгол мэдээ уншихаас цаашгүй хүмүүс л улс төрийн бодлоготон нарыг хамгийн гол юмаа тас нуугаад, бие биеэ залилж байна гэж боддог байх. Улс төрийн бодлоготон нарт нуух юм байхгүй болоод наймаацалддаг юм. Тэд юу, ямар үнэ хүрэхийг цэгнэж үздэг. Олигтой наймаацалдаж чадахгүй байвал фашист улсын төлөөлөгчийг бол хамтран зүтгэгчид нь түлхэн унагаж, парламентын ардчиллаас дэвшиж гарсан бол дараачийн сонгуулиар талийдаг юм. Танай нөхөд хэнийг төлөөлж байгаа, ямар программтай, юуны түрүүн үзэл суртлын талаар ямар хөтөлбөртэй вэ, биднээс тусламж аваад Германд юу хийх төлөвлөгөөтэй вэ гэдгийг мэдэхээс нааш бид тэдэнтэй ярилцахгүй гэдгийг та нөхдөдөө хэлбэл зохих болов уу.

	— Үзэл суртлын программ нь нацизмын эсрэг үзэлд тулгуурласан юм.

	— Энэ бол үзэл суртлын эхний шат. Танай сайн нөхөд Германы ирээдүйг ямар янзтай үзэж байна вэ? Ирээдүйн Герман ямар чиг баримжаа барих вэ? Германчуудад та бүхэн ямар уриа лоозон тавих вэ? Та өөрийн нөхдийн өмнөөс хариулж чадмааргүй байгаа бол таны өөрийн үзлийг сонсоход сонин байх сан гэхэд нь, ламтан хариулсан нь 

	— Миний үзэл хувийн шинжтэй байх болно. Ямар ч гэсэн та бүхэн коммунист чиг баримжаанаас айж байгаа бол эндүүрч байна. Гэхдээ одоо Германд байгаа германы ард түмнийг дарж нухлах аль нэг аппаратыг өөр дүрс хэлбэрээр ч гэсэн хэвээр үлдээнэ гэж бодохоос дотор харлаж байна гэсэнд,

	— Угтуулаад асуухад Гитлерийг зайллаа гэхэд Германы ард түмнийг журам дэглэмтэй байлгаж чадах хэн байна вэ? Шашны хүмүүс үү? Хорих лагерьд хоригдож байгаа хүмүүс үү? Эсвэл гитлеризмтэй холбоо таслахаар шийдсэн, одоо бодитой оршиж байгаа цагдаагийн ангийн дарга нар уу?

	— Германы цагдаагийн хүчнийг СС-ийн райхсфюрер Гиммлер захирдаг юм... 

	— Би тэр тухай дуулсан... 

	— Тэгвэл ард түмнийг эх захгүй байдалд оруулахгүй, журам дэглэмтэй барьж байх бололцоотой гэж таны үзэж байгаа СС-ийн эрх мэдлийг хэвээр үлдээх тухай ярьж байгаа хэрэг үү?

	— Хэн тийм санал тавьсан юм бэ? Энэ асуудлыг хаана ч ярилцаагүй бололтой билээ гэж итали хүн хариулаад өнөөдрийн ярианы турш анх удаа ламтны өөдөөс инээмсэглэлгүй төв төлөв харжээ.

	Ламтан үг алдсанаа ойлгож, энэ зальтай итали өвгөн одоо хуурч байгаад, СС-тэй америкчуудын хэлэлцээ хийсэн тухай тайлан тэмдэглэлийг Брюнингээс авч үзсэнийг минь хэлүүлж орхих байх гэж айж мэгдэв. Ламтан худал хэлж ер чаддаггүй, дорхноо баригддаг билээ.

	Даллесын товчооны нэг ажилтан тэр итали хүн эргэж очоод энэ ярианы тухай тайланг бичихийнхээ өмнө удтал эргэцүүлэн боджээ.

	«Энэ ламтан нэг бол Германаас хэнийг ч төлөөлөөгүй ирсэн шал дэмий хүн байх, үгүй бол их нарийн тагнуулч байх. Энэ хүн наймаалалцаж чадахгүй мөртөө надад юу ч хэлсэнгүй. Ер нь энэ хүн өөрсдийнхөө юу чадахыг мэдэхээсээ бидний юу хүсэж байгааг илүү мэдэж байх шиг. Харин сүүлийн хэлсэн үг нь тэд Вольфтой хийж байгаа хэлэлцээний тухай нэг юм олж мэдсэнийг харуулж байна» гэж бодов.

	 

	 

	Кэтэд метронд суух мөнгө байсангүй. Гэтэл хоёр хүүхдээ хөхүүлж, хуурайлж болохоор нэг дулаан газар очих хэрэгтэй байлаа. Тэгэхгүй бол хоёр хүүхэд нь хүйтэн газар олон цаг байсан болохоор битүү жиндэж үхэх болно.

	«Тэгснээс өглөө л зүйл дууссан нь шулуун байж дээ. Эсвэл муу усны сувагт» гэж Кэт мөн л хөндлөнгийн хүний тухай бодож байгаа юм шиг бодов.

	Айж болгоомжлох сэтгэл нь мохож, зоориноос ийш тийш харалгүй шууд гарч, автобусны буудал дээр очиход хаашаа явах, яаж билет авах, хоёр хүүхдийг ядахдаа ганц минут ч бол хаана тавихаа олигтой мэдэхгүй байв. Автобусны кондукторт мөнгө байхгүй, хамаг мөнгө нь бөмбөгдөлтөд нурсан байшинд үлдсэн учраа хэлэхэд тэр кондуктор амандаа нэг юм үглээд, дүрвэгсдийг хүлээж авах газар очихыг зөвлөв. Кэт цонхны дэргэд суумагц мэдээ нь алдраад явчихлаа. Тэнд тийм ч хүйтэн биш бөгөөд дорхноо нойр нь хүрчээ. «Унтахгүй юм шүү. Би яасан ч унтаж болохгүй» гэж өөртөө хэллээ.

	Тэгэвч даруй унтаад өгчээ.

	Мөрнөөс нь хүн татаж түлхэж байгааг Кэт там тум мэдсэн хэр нь нүдээ нээж чадахгүй, их дулаан сайхан санагдаж, хүүхдүүдийн уйлах нь тэртээ хол дуулдаж байв.

	Кэтийн нүдэнд нэг хачин эрээн мяраан юм үзэгдэж, ичмээр нялуун юм болж байх шиг бүрэг бараг санагдаж, хүүтэйгээ хамт бамбалзсан зузаан хөх хивсэн дээгүүр нэг байшинд орж явах шиг, хүү нь төмбөгөр банзалтай, улаан цамцтай хүүхэлдэй тэврээд явж байх шиг, тэднийг Эрвин, ээж нь, бас сая жил амьд явна гэж амладаг, айлын нь өвгөн угтаж ирэх шиг болжээ.

	Кэтийг нэг хүн, санчгийг нь цонхны хүйтэн шилэнд хүртэл чанга түлхэж

	— Хатагтай! Хатагтай! гэж дуудахад нь сая нүдээ нээж харвал харанхуй автобусанд кондуктор, нэг цагдаатай зогсож байв.

	— Юу вэ? Яав? гэж Кэт шивгэнэн асуугаад хоёр хүүхдээ биедээ наалдуулан тэвэрлээ.

	— Бөмбөгдөлт, Явцгаая... гэж кондуктор бас шивгэнэн хариулав.

	— Хаашаа?

	— Бөмбөгдөлтөөс хоргодох байранд. Хоёр хүүхдийг чинь би тэврээд явъя гэж цагдааг өгүүлэхэд, Кэт хүүхдүүдээ улам чанга тэвэрч,

	— Үгүй, би өөрөө тэврээд явъя гэлээ.

	Кондуктор дал мөрөө хавчаад, юм хэлсэнгүй өнгөрөв. Цагдаа Кэтийг сугадан хоргодох байранд аваачлаа. Тэнд дулаахан харанхуй байх бөгөөд нэг газар хүүхдүүд уйлцгааж байлаа. Кэтийг нэг буланд очиход хоёр хөвгүүн вандан дээрээс босож суудал тавьж өгөхөд нь,

	— Баярлалаа гэв.

	Кэт хоёр хүүхдээ дэргэдээ тавиад, хоргодох байранд жижүүрлэж байгаа гитлерюгендийн гишүүн бүсгүйд хандаж

	— Манай байшин нурчихсан. Надад ядахдаа солих даавуу алга, туслаач! Би яах учраа олохгүй байна... гэлээ.

	Тэр бүсгүй толгой дохиод, нялх хүүхэдтэй эмэгтэйчүүд сууж буй хамгийн аюул багатай газар бололтой, харанхуй буланд очиж түдэлгүй даавуу авчирч

	— Май, энэ дөрвөн даавуу байна. Ойр зуурдаа болох биз ээ. Маргааш өглөө та «Хэлмэгдэгсдэд туслах» ойрын хэсэгт очсон нь дээр байх. Харин танай цагдаагийн комиссариатаас бичигтэй, паспорттай очих хэрэгтэй гэхэд нь,

	— За тэгье, баярлалаа гэж Кэт хариулаад, хүүхдээ хуурайлах зуур. — Энд ус байгаа болов уу? Бас пийшин бий юу? Би өөртөө байгаа хэдэн даавууг угаагаад авбал бүгд найман даавуутай болж, маргааш болтол дөнгөх байна... гэсэнд

	— Хүйтэн ус бий. Саван олдох байлгүй. Сүүлд над дээр очоорой. Би зохион байгуулаад өгнө гэхэд нь,

	— Танд их баярлалаа гэвэл,

	— Энэ миний үүрэг юм гэжээ.

	 

	 

	Хоёр хүүхдийн гэдэс нь цадаад унтахад Кэт өөрөө хана налж хагас цаг дугхийхээр шийдэв. «Миний толгой мэнэрээд ухаанд юм орж өгөхгүй байна. Би халуунтай байна. Бодвол муу усны сувагт байхдаа салхинд цохиулсан байх... Хүүхдүүд дулаан өлгийтэй, салхинд цохиулаагүй биз. Сая хөл нь дулаан байсан. Би өөрөө дугхийж босоод цааш яахыгаа бодъё» гэж Кэт өөртөө ХЭЛЭВ.

	Тэгснээ дахиад л элдэв янзын, бүр учир холбоогүй юм үзэгдэж, хөх, цагаан, улаан, хар өнгийн юм жирвэс жирвэсхийж нүд нь эрээлжлээд байлаа. Кэт тийнхүү олон өнгө эрээлжлэхийг анхааралтай ажиж байснаа гэнэт учрыг ойлгож «Аа миний нүд аниастай хэр нь зовхи дороо хөдлөөд байгаа юм байна. Андашгүй байдаг гэж сургуульд байхад хурандаа Суздальцев ярьж байсан шүү дээ» гэж бодов. Кэт цочин вандан дээрээс босвол ойр хавийнхан нь бүгдээрээ үүргэлцгээж, тэртээ хол бөмбөгдөж байгаа бололтой, агаарын буу хуцах мэт цор цор хийх, бөмбөг тэсрэх чимээ эсгийний цаанаас дуулдах мэт, сулхан дуулдаж байлаа.

	«Би Штирлиц дээр очих ёстой» гэж Кэт өөртөө хэлээд, ийм тодхон, учир холбоотой тайван бодож чадсанаа гайхаж байтал хажуугаас нь өөр нэг хүн «Үгүй. Чи тэднийд очиж болохгүй. Чамайг байцаахдаа түүний тухай асууж байсан шүү» гэж хэлэх шиг болов. «Тэгээд би хаачих вэ? Эсвэл өөрөө гестапод буцаад очсон нь дээр. Тэр хүнийг олохгүй бол Берлинд хийх юм огт алга» гэж бодтол хажуугаас нь бас «Чи түүнийг ч хөөдөж, өөрийгөө ч хөөднө. Чи түүнийг ч сүйдэлж, өөрөө ч сүйднэ» гэж хэлэх шиг болов.

	Кэт дахиад хагас цаг унтлаа. Сэрж нүдээ нээхэд бие нь овоо дээрдсэн шиг санагдаж, духаа барьж үзвэл халуун байв. «Халуунтай байна, яах аргагүй салхинд цохиулчихжээ. Тэгээд л хар дараад байгаа юм байна. За үүнээс айх юм алга. Салхинд цохиулаад үхэх гэж хаа байлаа» гэж бодлоо.

	Штирлицийн тухай бодохоо больсон хэр нь нүдэнд нь 42 75 41 гэсэн тоо үзэгджээ.

	Кэт хажуудаа зүүрмэглэж суугаа хөвгүүнийг тохойгоор ёворч

	— Энэ хавьд утас бий юу, та мэдэх үү? гэж асуусанд, тэр хөвгүүн цочиж, босон харайгаад

	— Юу?! гэхэд нь Кэт түүнийг тайвшруулж

	— Аяар, аяар. Ойр хавьд утас бий юу гэж асуусан юм аа гэв.

	Тэр чимээгээр гитлерюгендийн бүсгүй, Кэтийн дэргэд ирж

	— Танд тусламж хэрэгтэй байна уу? гэхэд нь,

	— Үгүй, үгүй. Танд баярлалаа. Санаа зоволтгүй гэж Кэт хариулав.

	Энэ үед түгшүүр тайлсан дохио өглөө.

	— Энэ эмэгтэй утас хаа байдгийг асуусан юм гэж нөгөө хөвгүүнийг хэлэхэд,

	— Метроны станцад бий. Энүүхэн булангийн цаана. Та танил нөхөд юм уу, төрөл садантайгаа ярих гээ юу? гэж бүсгүй асуулаа.

	— Тийм ээ.

	— Би таны хүүхдүүдийг харж байя. Та явж утасдаад ир

	— Надад ядахдаа автомат утсаар ярих хорин пфеннинг алга... 

	— Би танд тусалъя. Май.

	— Баярлалаа... Ойрхон уу?

	— Хоёр минут яваад хүрнэ.

	— Хүүхдүүд уйлбал... гэсэнд, бүсгүй инээмсэглэж,

	— Би тэвэрч баймз. Санаа бүү зовогтун гэж хэлжээ. Кэт хоргодох байрнаас гарав. Метро дэргэд нь байлаа. Задгай автомат утасны дэргэдэх шалбааг зайртаж хөлдсөн бололтой гялалзаж харагдав. Тэргэл сар хүрээтэн солонгорчээ.

	— Утас ажиллагаагүй болсон. Тэсрэлтийн долгионд гэмтсэн юм гэж цагдаа хэлэв.

	— Өөр хаана утас бий вэ?

	— Зэргэлдээ станц дээр... Ярих тун чухал хэрэгтэй юу?

	— Чухал хэрэгтэй

	— Явцгаая гэжээ.

	Тэр цагдаа, Кэтийг дагуулан метроны хоосон байшинд орж, цагдаагийн хэсгийн хаалгыг онгойлгож, гэрэл асаагаад ширээн дээр байгаа утасны зүг толгой дохиж

	— Хурдхан ярьж үзээрэй гэлээ.

	Кэт ширээг тойрон очиж, эмэгтэй хүний өндөр сандалд суугаад 42 75 41-д залгав. Энэ бол Штирлицийн утасны дугаар байлаа. Кэт урт богино дүнгэнэхийг чагнаж байхдаа ширээн дээрх шилний дор, үйлдвэрт хэвлэсэн утасны жагсаалтын хажууд өөрийн нь том гэрэл зураг байгааг анзаараагүй байснаа сая л харав. Цагдаа хойно нь зогсоод тамхиа яаралгүй сорж байлаа.

	 

	 

	Ханан зуухны дэргэд, Штирлицийн дуртай зөөлөн сандалд сууж буй Мюллер асуусан нь 

	— Жолоочийн тухай яриа яасан бэ?

	— Багтаагүй. Би Борманд «Жаахан азнаарай, партайгеноссе Борман! Би соронзон хальсаа сольё» гэж хэлэлтэй биш дээ. Би түүнд жолоочийн амийг аврахын тулд чухам таныг л их хүчин чармайлт гаргасан юм шиг ярьсан.

	— Юу гэж байна?

	— Тэр жолоочийг зооринд эрүүдэж байгаад шанталсан байх, түүнд одоо итгэх аргагүй боллоо гэж байна лээ. Ер нь энэ асуудлыг нэг их сонирхохгүй байна билээ. Тэгэхлээр обергруппенфюрер таны дур мэдэх хэрэг6 Юу ч болтугай тэр жолоочийг тэнд нь байлгаж, хоол ундаар олигтойхон тордож байвал зүгээр. Тэгж байтал байр нь мэдэгдэнэ биз.

	— Жолоочийг дахиад тоож сонирхохгүй гэж та бодож байна уу?

	— Хэн?

	— Борман,

	— Учир нь? Тэр жолооч бол бэлэн болсон материал. Юу ч болтугай түүнийг нэг хэсэгтээ тэнд нь байлгамаар юм. Харин нөгөө төгөлдөр хуурч орос хүүхэн хаа байна? Одоо бидэнд тэр хүүхэн их хэрэг болмоор байна санж. Түүнийг эмнэлгээс авчраагүй юм уу?

	— Тэр хүүхэн бидэнд ямар янзын хэрэг болно гэж? Радио тагнуулын талаар хийвэл зохих юмаа хийх болно, харин...

	— Нээрээ тийм дээ, яах аргагүй зөв. Гэвч та бодоод үз. Тэр хүүхнийг Швейцарт байгаа Вольфтой ямар нэг аргаар холбож чадвал зүгээр юм. Болохгүй юу?

	— Бүтэхгүй ажил.

	— Магадгүй. Би зүгээр их санаархаж байгаа юм.

	— Түүнээс гадна ер нь ... 

	— Юу гэнэ ээ? гэж лавласанд Мюллер аман дээр гарч ирсэн үгээ залгиж орхиод,

	— Зүгээр. Би таны саналыг задлан шинжилсэн юм. Тэр хүүхнийг өөр газар аваачсан. Түүнтэй Рольф ажиллаж байг. Миний бодлоор бол тэр хүүхэн одоо танд хэрэггүй.

	— Рольф хэтрүүлж орхи оо юу?

	— Тийм... Жаахан хэтрүүлсэн... 

	— Алчихсан уу? гэж Штирлиц аяархан асуув. 

	Штирлиц Бормантай уулзахаар гестапын гудмаар явж байхдаа энэ тухай олж сонссон байжээ.

	— Энэ бол танд хамаагүй хэрэг, Штирлиц ээ. Ингэж тохиръё. Танд хэлэх хэрэгтэй гэж үзсэн зүйлээ би өөрөө хэлж байя. Цоожны нүхээр шагайхад би дургүй шүү.

	— Аль талаас нь шагайхад вэ? гэж Штирлиц эгдүүтэйхэн асуугаад, — Польшийн хуучны преферанс тоглоход намайг сул хүн болгож суулгахад би дургүй. Би өөрөө тоглохоос биш, хэн дуртай хүний доор сул хүн болж суухыг хүсэхгүй.

	— Дандаа юу? гэж Мюллер инээмсэглэв.

	— Бараг тийм.

	— За яамай, энэ тухай ч яримз. Одоо саяын хэсгийг дахиад чагная... 

	Мюллер дуу хураагчийн зогсоох товчийг дарж Борманы үгийг таслаад хэлсэн нь:

	— Хориод метр буцааж орооно уу.

	—За тэгье. Дахиад кофе чанах уу?

	— Чана.

	— Коньяк уух уу?

	— Би коньякт тун сүжиггүй. Харин Кальтенбруннерын тасалгаанд нэг аятайхан коньяк уусан юм даг. Ер нь би цагаан архи уудаг хүн. Коньякт исгээх бодис байдаг болохоор судсанд муу. Ёстой тариачны цагаан архи бол зүгээр, бие дулаацуулдаг юм.

	— Та тэмдэглэж авах нь уу?

	— Хэрэггүй. Би тогтооно. Энд их сонин яриа болсон байна... гэжээ.

	 

	 

	«БОРМАН. Вольфыг Гиммлерийн төлөөлөгч гэж Даллес мэдэж байгаа юу?

	ШТИРЛИЦ. Таамаглаж байгаа гэж бодож байна.

	БОРМАН. Энэ тухайд «бодож байна» гэдэг чинь хариулт биш. Хэрэв Даллес Вольфыг Гиммлерийн төлөөлөгч гэж үзэж байна гэсэн баттай нотолгоо миний гарт ирвэл холбоотны эвсэл удахгүй задарч унана гэж буурьтай ярьж болох юм. Хэрэв тэд райхсфюрертэй ярих хэлэлцэхийг зөвшөөрвөл уг ярианы бичлэг нь надад зайлшгүй хэрэгтэй болно. Тэр бичлэгийг дараа нь Геббельст шилжүүлээд, радио нэвтрүүлэгт ашиглавал Кремль, Лондон, Цагаан ордонд хэрэг явдал цаашдаа юу болохыг би мэдэхгүй байна.

	ШТИРЛИЦ. Энд яах вэ? Берлинд?

	БОРМАН. Тэр ч аяндаа тодорхой хэрэг. Одоо түүнд санаа зовохгүй байна. Нарийн хэлбэл би ганц үүнд санаа зовж байгаа биш. Та тийм соронзон хальс олоод ирж чадах уу?

	ШТИРЛИЦ. Эхлээд Вольфоос Гиммлерийн бие төлөөлөгч мөн гэдгээ хүлээсэн баталгаа авах хэрэгтэй байна.

	БОРМАН. Та юун дээрээс түүнийг Даллест тэгж батлан хэлээгүй гэж бодож байна вэ?

	ШТИРЛИЦ. Мэдэхгүй. Би зүгээр санаснаа хэлж байна. Дайсны суртал нэвтрүүлэг райхсфюрерийг тамын эрлэг гэж муулдаг юм билээ. Тэд ер нь Вольф хэнийг төлөөлж байна вэ гэдэг асуудлыг тойрч өнгөрөхийг хичээх байх. Тэд хамгийн гол нь Вольфыг хэр хүчтэй юм бэ, цэргийн хүчний хувьд хэнийг төлөөлж байна вэ гэдгийг сонирхох байх.

	БОРМАН Вольфын хэнийг төлөөлж байгааг тэд Вольфоос өөрөөс нь мэдсэн байвал надад хэрэг байна. Яг Вольфоос өөрөөс нь ... Эс ядах нь ээ танаас...

	ШТИРЛИЦ. Учир нь?

	БОРМАН. Учир нь уу?.. Маш их учиртай, Штирлиц ээ... Надад итгээрэй, маш их... 

	ШТИРЛИЦ. Уул ажиллагааг гүйцэтгэхийн тулд би үндэс болсон санааг нь мэдэх хэрэгтэй байна. Хэрэв би бүхэл бүтэн бүлэгтэй хамт ажиллаж байгаа болоод хүч бүр удирдагчдаа өөрийн хариуцсан зүйлийн тухай мэдээ авчирч, удирдагч нь тэр элбэг материалаас уг хэргийн дүр зургийг тодруулах боломжтой байвал би эх санааг заавал мэдэх гэхийн хэрэггүй байх сан. Тийм байвал би ерөнхий зорилтыг мэдэх явдалгүй, өөрт даалгасан зүйлийг биелүүлж, хариуцсан хэсгээ л боловсруулж байвал болох юм. Хяслантай нь бидэнд тийм боломж алга...

	БОРМАН. Та юу гэж бодож байна? Өрнөдийн холбоотнууд хэн хүнтэй ч биш, СС-ийн удирдагч Гиммлертэй хэлэлцээ хийж байна гэж Сталин мэдвэл баярлах болов уу? Бууж өгөхийг хүсэж байгаа хэсэг генералтай биш, бүр ялзарч санаа сэтгэлээр унаж гүйцээд байгаа адгийн муу Риббентроптой ч биш, Германыг большевизмын эсрэг ган болд хаалт болгож чадах хүнтэй шүү дээ...

	ШТИРЛИЦ. Энэ тухай Сталин мэдээд баярлахгүй гэж бодож байна... 

	БОРМАН. Энэ тухай намайг хэлбэл Сталин үнэмшихгүй. Харин энэ тухай түүнд национал - социализмын дайсан хэлсэн байвал яах вэ? Жишээ нь танай нөгөө ламтан? Эсвэл өөр нэг хүн... 

	ШТИРЛИЦ. Тийм хүний нэрийг Мюллертэй хэлэлцэж тохирвол зохих болов уу. Мюллер таарах хүнийг сонгож олоод оргож зугтаах ажлыг нь зохиож чадна.

	БОРМАН. Мюллер сав л хийвэл намайг дөнгөх гээд байдаг хүн.

	ШТИРЛИЦ. Миний мэдэхээр бол Мюллер туйлын хүнд байдалд ороод байгаа хүн. Надтай адил толгойгоо тавья гэхэд олонд дэндүү нэртэй. Түүнээс гадна Гиммлерт шууд захирагддаг. Ийм нарийн төвөгтэй байдлыг нь бодоод үзвэл энэ ажлыг Мюллерээс өөр хийж чадах хүн байхгүй. Гэхдээ таныг дэмжинэ гэж мэдвэл тэр шүү дээ.

	БОРМАН. За за... Энэ тухай дараа ярья. Энэ бол жижиг зүйл. Гол чухал нь хэлэлцээг тасалдуулахгүй, харин хэлэлцээнд туслах нь таны зорилт. Берний хуйвалдагчид Гиммлертэй холбоотой байгааг далдалж бүрхэгдүүлэхгүй, харин тэр холбоог илрүүлж мэдэх нь таны үүрэг. Үүгээрээ фюрерт Гиммлерийг, Сталинд Даллесыг, Гиммлерт Вольфыг нэр нүүргүй болгож болохуйц илрүүлэх хэрэгтэй байна.

	ШТИРЛИЦ. Надад жирийн туслалцаа хэрэгтэй болбол хэнтэй холбоо барьж болох вэ?

	БОРМАН. Шелленбергийн бүх тушаалыг биелүүлж байгаарай. Энэ бол амжилтын баталгаа. Гэхдээ элчин сайдын яамыг гомдоох хэрэггүй. Намын ажил эрхэлсэн зөвлөгч нь таны тухай мэдэж байх болно... 

	ШТИРЛИЦ Ойлгож байна. Гэхдээ надад Шелленбергийн эсрэг туслалцаа хэрэгтэй болж мэдэх юм. Надад энэ талаар Мюллерээс өөр тусалж чадах хүн байхгүй. Би Мюллерт хэр зэрэг түшиглэж болох вэ?

	БОРМАН. Хэтэрхий үнэнч хүмүүст би төдий л итгэдэггүй... Би дуугай хүмүүст дуртай...»

	 

	 

	Яг энэ үеэр утас дуугарахад Мюллерийн цочсоныг Штирлиц ажиглав.

	— Уучлаарай, обергруппенфюрер ээ. Борман биш байгаа даа... гэж Штирлиц өгүүлсэнд,

	— За. За... ав гэхэд нь Штирлиц харилцуурыг аваад

	— Би Штирлиц байна... гэтэл гэнэт харилцуурт Кэтийн дуу сонстож,

	— Би байна аа. Би... гэхэд нь,

	— За мэдлээ, партайгеноссе. Одоохон очъё. Таныг хаана хүлээж байх вэ? гэж Штирлиц хариулсанд,

	— Би байна гэж Кэтийг дахин хэлэхэд нь, Штирлиц түүнд санаа авхуулах гэж

	— Тан дээр яаж очих вэ? гэж хэлээд, Мюллерт «Энэ Борман ярьж байна» гэсэн шиг дуу хураагчийг зааж дохив.

	— Би метронд байна... Цагдаагийн хэсэгт... 

	— Юу гэнэ ээ?

	— Танд утасдах гэж орж ирээд байна... 

	— Хаана вэ?

	Штирлиц Кэтийн хэлсэн хаягийг сонсож, дараа нь «мэдлээ, партайгеноссе» гэж дахин хэлээд харилцуурыг тавилаа. Олныг бодож байх зав байсангүй. Хэрэв түүний утсыг зуураас чагнасан хэвээр байгаа бол зохих мэдээ баримтыг Мюллер маргааш өглөө л олж үзнэ. Тэр болтол цааш яахыгаа бодож амжина биз. Одоо хамгийн гол нь Кэтийг тэндээс авч гарах хэрэгтэй. Штирлиц их юм мэдэх болсон учраас бусдыг сүүлд гүйцээж бодоход болно. Одоо Кэт л байна.

	 

	 

	Кэт харилцуурыг аяархан тавьж, ширээний шилэн дор байгаа гэрэл зургаа халхалж тавьсан малгайгаа авлаа. Цагдаа түүнийг харахгүй зогссоор байв. Кэт одоо л араас нь хашхирч дуудах болов уу хэмээн айж, үхсэн амьдын хооронд хаалга руу сажиллаа.

	Гэтэл гестапынхан нэгдүгээрт хорин таван настай залуухан, хоёрдугаарт хүүхэд тэвэрсэн, тийм эмэгтэйг барих хэрэгтэй гэж цагдаа нарт мэдэгдсэн юм. Саяын эмэгтэй бол нэгд хүүхэд тэврээгүй, хоёрт дөч гаруй насны буурал үстэй авгай байлаа. Нүдний нь адилын тухайд бол энэ дэлхийн адил нүдтэй хүний алийг тэр гэх вэ?

	 

	 

	— Обергруппенфюрер та намайг иртэл хүлээж байхгүй юу? гэж Штирлицийг хэлэхэд,

	— Шольц гүйж очоод Гиммлерт намайг хаачсаныг мэдэхгүй, гурван цаг гаруй алга болсон гэж хэлбэл яана? Сая юу болоод утасдав? Түүнийг утасдана гэж та надад хэлээгүй шүү дээ... гэхэд нь,

	— Та өөрөө дуулаа биз дээ. Намайг одоохон ирнэ үү гэж байна... гэсэнд,

	— Уулзаж ярилцсан дороо шууд над дээр очоорой. Би албан тасалгаандаа хононо гэхэд нь,

	— Шольцыг райхсфюрерт хов зөөх болсон гэж та бодож байна уу? гэхлээр,

	— Тэгэх тийшээ хандсан болов уу гэж айж байна. Шольц тэнэг хүн. Би өөрийн туслагчаар дандаа дуулгавартай тэнэг хүн авдаг юм. Тийм хүн амжилт ялалтын үед аятай сайн байдаг бол сүйрлийн даваан дээр очихлоор амиа аврах арга эрж, ийшээ тийшээ гүйдэг юм байна... Намайг баатар гавьяа байгуулж үхнэ гэж тэр тэнэг бодож л дээ... Райхсфюрер ч бол доо. Найрамдлыг эрж сүвэгчлэх ажлаа хэтэрхий нууцлаад түүнийг нь манай тэнэг Шольц хүртэл мэдэж орхисон байна... Өнөө орой Шольц байхгүй. Өөр нэг хэнээтэй хүү жижүүрлэнэ. Бас шүлэг бичдэг гээд байгаа... гэжээ.

	Хагас цагийн дараа Штирлиц Кэтийг машиндаа суулгаж аваад бас хагас цаг хотоор явахдаа араас нь дагуул туршуул байгаа эсэхийг ажиглахын сацуу өнөөдрийнхөө явдлыг уйлан хайлан ярьж буй Кэтийн яриаг чагнаж явлаа. Штирлиц Кэтийн яриаг сонсоод түүний гайхалтай хачин суллагдсан нь Мюллерийн бөөн хар зальт явууллагын нэг хэсэг байна уу, эсвэл тагнуулчин хүн бүрийн сайн мэдэх, амьдралд ганцхан удаа тохиолддог тийм аз таарсан байна уу гэдгийг тааж ядав.

	Штирлиц хотоор тэнэж тэнэж, дараа нь Берлинийг тойрсон замаар орлоо. Машин дотор дулаахан бөгөөд Кэт хажууд нь сууж, түүний өвөр дээр хоёр хүүхэд унтана. Штирлиц үргэлжлүүлэн «Би Бормантай яриагүй, эмэгтэй хүнтэй ярьсан тухай мэдээ Мюллерт очсон үед одоо баригдвал хамаг ажлыг нураана. Тэгээд би Бернд, Гиммлерийн хийж байгаа явууллагыг тасалдуулах бололцоогүй болно» гэж бодов.

	Штирлиц замын хөдөлгөөний тэмдгийн дэргэд очиж зогсов. Рубинерканал хүртэл гурван километр үлджээ. Эндээс Потсдамаар дайран Бабельсбергт хүрч болно.

	«Болохгүй. Гал тогооны өрөөнд байсан аяга шаазанг хөдөлгөсөн байхаар бодоход өдөр манайд Мюллерийн хүмүүс отож суусан байж таарна. Ялангуяа сая утсаар ярьсны минь дараа Мюллерийн тушаалаар миний «аюулгүй байдлыг хангана» гэж шалтаглаад тэр хүмүүс тэнд эргэж очих ч юм уу, хэн мэдэх вэ» гэж Штирлиц шийдээд огцомхон тоормосолж хэлсэн нь:

	— За хүүхээ, арын суудалд суу.

	— Юу бол оо вэ?

	— Юу ч болоогүй ээ. Одоо ердөө зовох юм байхгүй болсон хө. Бид хоёр дийлж гарлаа. Үгүй гэх үү? Цонхныхоо хөшгийг татчихаад унтаж бай. Пийшинг залгаатай орхиё. Чамайг гаднаас чинь түгжинэ. Миний машин дотор байхад чамд хэн ч гар хүрэхгүй.

	— Бид хаачих юм бэ?

	— Холдохгүй ээ. Тийм их холдохгүй. Тайван унтаж бай. Сайн унтаж авах хэрэгтэй. Маргааш ажил явдал зөндөө гарна сандраах ч юм их бий... гэсэнд Кэт арын суудалд тухлан суугаад,

	— Сандрах юу байдаг бил ээ? гэхлээр нь 

	— Аятайхан догдлоох гэж Штирлиц хариулаад «Энэ бүсгүй хүндхэн байна даа. Тархи нь мэнэрсэн байна. Аргагүй л дээ, хөөрхий» гэж бодов.

	 

	 

	Штирлиц машинаа Вальтер Шелленбергийн харшаас гурван байшингийн зайтай зогсоов.

	«Гэртээ л байх болтугай. Ноуэнд Гиммлер дээр юм уу, Хохенлихенд Гебхардтынд очоогүй байх болтугай. Гэртээ л байгаасай» гэж Штирлиц тарни унших мэт давтан давтан үглэв.

	Шелленберг ашгүй гэртээ байжээ. Штирлиц ороод хувцсаа ч тайлалгүй, Шелленбергийн өөдөөс харж, сандлын ирмэг дээр сандайлав. Шелленберг дулаан халаадтай, хөлдөө зөөлөн шаахай холхиндог өмссөн байх бөгөөд шилбэний нь арьс их булбарай зөөлнийг Штирлиц ажлаа. 

	— Бригаденфюрер ээ! Швейцарт Вольфын гүйцэтгэж байгаа ажлын талаар Мюллер нэг юм мэдэж орхисон бололтой байна гэж Штирлицийг эхлэн өгүүлэхэд,

	— Та солиоров уу? Тийм байх ёсгүй... гэж Шелленберг өгүүлсэнд,

	— Би яаж мэдэх вэ дээ? гэлээ.

	Шелленберг халаадныхаа энгэрийг битүүлж, даруй биеэ эзэмдээд асуусан нь 

	— Ингэхэд та энэ тухай хаанаас мэдэв ээ?

	— Намайг Мюллер өөрийнхөө талд ажилла гэж хэлэхээр нь би энэ тухай мэдсэн юм.

	— Мюллер яагаад таныг өөрийн талд ажилла гэдэг бил ээ?

	— Бодвол Мюллерийн хүмүүс ламтны мөрийг шиншиж олсон бололтой. Энэ л бидний аврал боллоо. Би Берн оръё. Би тэнд очиж ламтныг удирдъя. Та намайг тэндээс мэдээ өгсний дараа Вольфыг дуугүй болгоно биз гэлээ.

	Штирлиц хэзээд аливаа юмны голыг онож чаддаг хүн. Шелленберг бол үг цухуйлгамагц учрыг ойлгодог хурц хүн.

	— Одоо даруйхан Берн ор... гэж Шелленберг өгүүлэв.

	— Бичиг баримтгүй яах вэ?.. Эсвэл «цонхоороо» гарах уу?

	— Тэр дэмий. Тулалдааны шувтаргаар америкчуудад тал засах гэж ядаж байгаа швейцарын сөрөг тагнуулынхан бариад авна... Тэгэхлээр та манай ажил дээгүүр орж, найдвартай бичиг баримт олж ав. Би утасдъя.

	— Хэрэггүй. Зурвас бичээд өгнө үү

	— Танд үзэг байна уу?

	Өөрийнхөө үзгээр бичвэл дээр биз дээ.

	Шелленберг нүүрээ нэг илж, албын хүчээр инээд алдаад:

	— Би сайн сэрээгүй байгаа юм байна л даа гэж хэлжээ.

	... Штирлицийг явсны дараа Шелленберг нэн даруй машин дуудаж, жолоочдоо

	— Доктор Гебхардтын сувиллын газар луу явъя гэж хэлэв

	Тэнд Гиммлерийн штаб байр байжээ.

	 

	 

	Штирлиц өөртөө, бас өөрийн эхнэр Ингрид фон Криштайнд паспорт өвөртлөөд хилийн зүг машиныхаа хар хурдаар давхиж явлаа.

	Германы хилийн хөндлөвч ар талд үлдсэний дараа Штирлиц Кэт өөд эргэн харж

	— За ингээд боллоо, бүсгүй минь. Айдгийгаа авдарт хийсэн гэж бодож байгаарай гэжээ.

	Энэ Швейцар орны тэнгэр нүд гялбам, гүн цэнхэр аж. Эргээд харвал хэдхэн метрийн цаана мөн л ялгаагүй үзэсгэлэн төгөлдөр гүн хөх тэнгэр байгаа нь, тэр тэнгэрт үүрийн туяанаа бүдгэрсэн цайвар шар саран мэлтийж байгаа нь, мөн л ялгаагүй болжмор шувуу жиргэн шулганан байгаа нь мэдэгдэх боловч тэр бол Герман нутгийн тэнгэр байлаа. Герман орны тэр үзэсгэлэнт сайхан гүн хөх тэнгэрт минут тутам, холбоотон гүрнүүдийн нүд гялбам сайхан сайхан онгоц гараад ирэх аюул бий. Тэр сайхан онгоцноос нь секунд тутам өдий төдий бөмбөг тасарч, нарны туяанд анхандаа мөнгөлөг цагаан шувуу юу гэж андуурмаар тэр бөмбөг нь газар дээр амьсгаа даран ажиглаж буй хүний улаан нүүр лүү чиглээд ирэх шиг санагдаж, үхэл таригч тэр аймшигт ачаа нүдэнд гүйцэгдэхгүй хурдан унахдаа тэрхэн агшинд амьд байгаа боловч нэгэнт үйл нь ирсэн хүний хараанаас хэсэгхэн зуур далдраад, даруй замын хажуугийн хөрс шороог онгилон тэсрэх аюул бий... 

	Штирлиц Берн хот тийш машиныхаа хурдаар давхилаа. Бяцхан хотын дундуур өнгөрөхдөө гэрлэн дохионы дэргэд тоормослон зогсов. Өмнүүр нь хэдэн хүүхэд талх зажлан өнгөрөв. Кэт уйлж орхилоо.

	— Чи яав? гэж Штирлицийг асуухад,

	— Зүгээр. Хорвоог хараад ингэж байна даа. Тэр маань үүнийг хэзээ ч үзэхгүй... гэж Кэт хариулсанд,

	— Гэхдээ хүү чинь одоо зоволтгүй боллоо. Энэ охин ч бас... гэж Штирлиц давтан хэлэв.

	Штирлиц Кэтийн сэтгэлийг тайтгаруулах нэг энхрий сайхан үг аяархан хэлэх юм сан гэж хүсэх боловч энэ цээжинд багтаж ядсан сэтгэлээ үгээр илэрхийлж чадахгүй байв. Сашенькадаа хэлэх тийм зүрх догдлом энхрий сайхан үгийг хэчнээн олон удаа дотроо бодож үзсэн сэн... Амаар хэлээгүй үгийг сэтгэлдээ олон дахин давтаад байхлаар нэг бол шүлэг болж, үгүй бол сэтгэлийн дотор зангиран зангиран тунаж үлддэг билээ.

	— Хойч ирээдүйг л бодох хэрэгтэй шүү гэж Штирлиц хэлж орхиод, хэчнээн эв хавгүй дэмий үг хэлснээ даруй мэдлээ.

	Кэт нулимсаа арчаад,

	— Өнгөрснийг дурсахгүйгээр ирээдүйг бодож болохгүй шүү дээ. Намайг уучлаарай. Уйлж байгаа эмэгтэй хүнийг аргадаж тайтгаруулахад хэчнээн хэцүү байдгийг мэднэ... гэж хариулжээ.

	 

	 

	... Штирлиц Шлаг ламтай уулзаж, түүнээс генерал Вольфтой Даллесын хийж буй хэлэлцээний тухай материалыг аваад Кэтэд одоо ердөө зовох юмгүй болсон, бүх юм дууссан гэж хэлсэн нь хэчнээн айхавтар эндүүрэл байсныг ойлгов. Хэрэг явдал дуусах яагаа ч үгүй, харин одоо л хамаг юм эхлэх гэж байгааг ойлголоо... 

	 

	Юстасаас— Төвд.

	 

	Даллес-Вольф нарын ярианы материалыг энд хавсарган хүргүүлэхийн ялдамд дор дурдсан санаа бодлоо хэлэх нь зүйтэй гэж үзэж байна:

	1. Даллес СС-ийнхэнтэй холбоо тогтоосон тухайгаа өөрийн засгийн газарт бүрэн мэдээлдэггүй юм шиг байна. Даллес засгийн газартаа Гитлерийн «эсрэг талынхантай» холбоо тогтоож буй мэтээр мэдээлдэг бололтой. Вольф бол Гитлерийн эсрэг талын хүн биш.

	2. Америкийн зорилго бол Гитлерийн эсрэг эвсэлд оролцогч бүх орны нэг адил Германыг үг дуугүй буулгаж авахад оршино гэж Рузвельт удаа дараа мэдэгдэж байсан билээ. Гэтэл Даллес найр тавьж болох тухай, түүгээр үл барам гитлеризмийн зарим тодорхой байгууллагыг хэвээр үлдээх тухай ярьсан байна.

	3. Аливаа эвсэлд оролцогчид бие биесийн өмнө үнэнч шударга байх учиртай. Даллес иймэрхүү юм ярилцахдаа германчуудыг тагнаж тэнссэн болов уу гэж хоромхон зуур бодогдовч би энэ бодлоо аргагүй няцааж байна. Учир нь германчууд хожиж, Даллес алдах нь аливаа тагнуулч бүрд илт тодорхой байна.

	4. Түүнчлэн Даллес тагнуулч хүний хувьд германчуудыг өдөөн тагнаж эхэлсэн байж болох юм гэж би бодов. Гэтэл Швейцарын хэвлэлд түүнийг ерөнхийлөгчийн бие төлөөлөгч гэж ил нэрлэдэг юм. Рузвельтийн бие төлөөлөгч хүн өдөөн тагнах ажил зохиож болдог юм уу?

	Дүгнэлт: Нэг бол Өрнөдийн тодорхой бүлгийнхэн хоёр нүүр гаргаж эхэлсэн байна, үгүй бол Даллес Гитлерийн эсрэг эвслийн нэг гишүүн - АНУ-ын эрх ашгаас урвахад ойртож очсон байна.

	Зөвлөмж болгох нь: Швейцарт хийж байгаа хэлэлцээний тухай манай тал олж мэдсэнийг холбоотнуудад мэдэгдэх хэрэгтэй байна. Вольф, Даллес нарын хооронд болсон ярианы бүх дэлгэрэнгүй мэдээг зохих холбоогоор дамжуулан ойрын үед уламжилж чадна гэж найдаж байна. Ер нь үүнийг би бол дипломат ажилд байдаг яриатай адил энгийн нэг яриа гэж үзэхгүй, ганцаарчилсан хэлэлцээ гэж нэрлэх байна. Би ямар нэг зөвлөмж өгөхгүй гэсэн журмаа зөрчсөний учир гэвэл ихээхэн эгзэгтэй нөхцөл байдал буй болсны улмаас гитлерийн эсрэг эвслийг аягүй бол эцсийн дүндээ хоёр талын ч байж болох өдөөн хатгах явуулгаас аврах бололцоо олгохуйц яаралтай арга хэмжээ авах нь чухал гэж үзсэн юм.

	 

	ЮСТАС»

	 

	 

	Штирлиц профессор Плейшнерийн буусан «Виржиния» хэмээх хөлсний байранд очив. Профессор ил захидалдаа «Виржиний тамхи гоц сайн юм байна» гэж тэнд буусан тухайгаа бичсэн юм. Тэр хоёр, профессорын сууж буй газартай холбогдсон бүх зүйлийг янз бүрийн тамхитай холбож хэл авалцахаар ярьж тохиролцсон билээ. Жишээ нь профессор «Гранд-отельд» буусан бол Штирлицэд «Гранд отельд очоод ч таны захисныг олсонгүй. Ёстой «амфор» байхгүй бүгд гадаадаас авчирсан тамхи байна» гэж бичихээр ярьж тогтжээ.

	Штирлиц «Виржиния» байрны байгаа газрыг түвэггүй олж мэдээд тэнд очиход суугчид нь бүгдээрээ ууланд явчхаад эзэнгүй шахуу байжээ. Цанын улирал дуусах ойртож, ойрын хэдэн долоо хоногтоо хүний нүүр нар салхинд нэг л онцгой, хүрлийн улаан өнгөтэй болж, удтал арилахгүй тогтдог учир уулын цас хайлаагүй дээр тийшээ очих өчүүхэн ч атугай бололцоотой хүн бүр ууланд явдаг аж.

	— Шведийн профессор хэн бил ээ, нэрийг нь мартчихжээ, нэг хүнд хэдэн ном өгвөл болох болов уу? гэж хаалгачаас нь асуулаа.

	— Шведийн профессор диваажинд очсон шүү. Цонхоор харайгаад амь үрэгдэж орхисон.

	— Хэдийд вэ?

	— Урждар өглөө. Их баяр хөөртэй гараад эргэж ирээгүй

	— Яасан тоогүй юм бэ... Миний найз бас нэг эрдэмтэн хүн хэдэн ном өгчилгөсөн юм... Бас профессорт байгаа номыг аваад ирээрэй гэсэн юм сан... 

	— Цагдаагийн газар утасд... Тэднийхэн бүх юмыг нь аваад явсан. Юманд нь таны ном байгааг та баталж чадвал буцааж өгнө дөө. 

	— Баярлалаа. Тэгье гэж Штирлиц хариулав.

	Штирлиц нууц уулзалтын байр байдаг гудамжаар явж үзвэл цонхон дээр нь түгшүүрийн дохионы цэцэг тавиастай байхыг хараад хамаг учрыг ойлгов. «Би түүнийг хулчгар амьтан байж гэж бодсон юм шүү. Хөөрхий сайн санаат, зоригт Плейшнер... Намайг уучлаарай, өвгөн минь» гэж Штирлиц бодов.

	Гэнэт бяцхан туранхай номхон профессорын цонхоор харайсныг сэтгэлдээ төсөөлөн санаж Германаас мултран гарч, энд эрх чөлөөтэй болсон хойноо амиа хорлохоор шийдсэнийг бодоход сүүлийн агшинд яасан их айж тэвдээ бол? гэж бодов... Плейшнерийн мөрөөр гестап орсноос зайлахгүй. Эсвэл гестапынхан профессороос үг олж дуулахгүйгээ мэдээд зориуд амиа хорлосон болгож устгасан байх...

	Штирлиц таксины жолоочид хандан

	— Хотын төвд нэг газар аваачиж өгнө үү. Хэд хоног машин хөлслөөд байж болох газар ойр бол зүгээр юм сан... гэж хүсэв.

	Кэтийг зочид буудлын өрөөнд хоёр хүүхэдтэйгээ унтаад өгөхтэй зэрэг өөрөө ойрын хэд хоног нойргүй шахуу явсан Штирлиц хоёр тун хүчтэй кофе уугаад урьдаар утасдаж тохирсны дараа Шлаг ламтай дахин уулзахаар явлаа.

	Ламтан

	— Өглөө би төрөл садныхнаа асуух гээд зүрх хүрээгүй юм. Одоо асуухгүй байж чадахгүй нь ээ. Дүү маань яасан бол? гэж асуусанд,

	— Та дүүгийнхээ бичгийг таних уу? гэвэл,

	— Танилгүй яах вэ гэжээ.

	Штирлиц дугтуйтай захиаг ламтанд өгөв. Шлаг ламтан тэр бяцхан зурвасыг уншиж үзвэл 

	 

	«Хайрт ах минь, бидний төлөө ийм их анхаарал халамж тавьсанд тань баярлалаа. Бид одоо уулархаг нутагт бөмбөгдөлтийн аймшигт аюулыг мэдэхгүй санаа амар сууж байна. Бид нэг тариачин айлд сууж, хүүхдүүд маань үнээ малыг нь маллахад тусалж байна. Бид гэдэс цатгалан, айх аюулгүй сууж байна. Таныг учирсан гай зовлонгоо удахгүй гэтлэх болтугай гэж бурхандаа залбирнам. 

	Дүү Анна чинь» 

	 

	гэжээ.

	— Гай зовлон гэж юу бичсэн юм бол? гэж ламтныг асуухад,

	— Би таныг баривчлагдсан гэж хэлэхээс өөр аргагүй байсан... Би охин дүү дээр чинь Штирлиц гэж очоогүй таны сүсэгтэн болж очсон юм. Хаяг нь энэ байна. Бүх юм дууссан хойно та тэднийгээ олж уулзаарай. Энэ хэдэн зураг байна. Үүнийг үзээд та эргэлзээгүй итгэх биз ээ гэж Штирлиц хэлээд ламтанд хэдэн жижиг зураг өгөв. Уулархаг нутагт хэдэн зураг дарахад тэнгэр бүрхэг байсан учир базаахгүй гарчээ. Ламтан гэрэл зургийг удаан үзээд, сүүлд нь ингэж асуув,

	— Ер нь би энэ зурагтай зураггүй танд итгэх байсан даа. Та яагаад ингэж царай алдаа вэ?

	— Бүү мэд ээ... Жаахан ядарлаа. За тэгээд өөр ямар сонинтой вэ?

	— Сонин юм ч бий. Харин би дүгнэлт хийж чадахгүй байна. Нэг бол энэ хорвоод итгэхийн аргагүй юм байна. Үгүй бол ичих эрээлэхээ болих хэрэгтэй юм байна. Америкчууд СС-ийнхэнтэй хэлэлцээ хийж эхэлжээ. Америкчууд Гиммлерт итгэсэн юм байна.

	— Баримт нь?

	— Юу?

	— Танд ямар мэдээ байна вэ? Та түүнийгээ хэнээс авсан юм бэ? Ямар бичиг баримт байна вэ? Тийм юм байхгүй, зүгээр л дуулсан сонссоноо ярьж байгаа бол бид чадамгай зохиосон худал ярианд хууртаж магадгүй

	— Ээ хөөрхий, би уг нь америкчуудыг Гиммлерийн хүмүүстэй хэлэлцээ хийгээгүй гэж хэлмээр байна санж. Гэтэл та өглөө миний өгсөн юмыг унш аа биз дээ... Одоо үүнийг үз... гэж хэлээд урагш нь ялимгүй налуулан шигүү бичиж, дүүргэсэн хэдэн нимгэн цаас Штирлицэд өгөв.

	 

	«ВОЛЬФ. Амрыг эрье, ноёд оо

	ХЭДЭН ХҮН. Амрыг эрье, сайн байна уу.

	ДАЛЛЕС. Миний нөхөд энд хэлэлцээг удирдахаар ирлээ.

	ВОЛЬФ. Манай хэлэлцээ ийм олныг төлөөлсөн хэлбэрээр болох гэж байгаа нь маш баярлууштай байна.

	ГЕВЕРНИЦ. «Олныг төлөөлсөн хэлбэр» гэдгийг англиар орчуулахад хэцүү байна... 

	ВОЛЬФ (инээж). Юу ч болтугай ноён Геверниц энэ уулзалт дээр хэлмэрчийн үүрэг гүйцэтгэх юм байна гэдгийг би олж мэдлээ... 

	ДАЛЛЕС. СС-ийн дээд тушаалын хүн, эсрэг этгээдтэй хэлэлцээ хийж эхлэхдээ хувийн ямар нэг шаардлага тавихгүй байгаа нь надад болоод миний нөхдөд туйлын аятайхан сэтгэгдэл төрүүлснийг хэлж болох байна.

	ВОЛЬФ. Германчуудыг энх амгалан болгох нь миний хувийн шаардлага юм.

	ҮЛ ТАНИХ ДУУ. Догь оо! Ёстой цэрэг эрийн хариулт мөн!

	ДАЛЛЕС. Өнгөрсөн хугацаанд шинэ сонин юу болов?

	ВОЛЬФ. Кессельрингийг фюрерийн өргөөнд дуудсан. Энэ хамгийн тусгүй мэдээ.

	ДАЛЛЕС. Та бол... 

	ВОЛЬФ. Фюрерийн өргөөнд яаралтай дуудуулаад сайн юм гарна гэж бодохгүй байна.

	ДАЛЛЕС. Бидэнд байгаа мэдээгээр бол Кессельрингийг баруун фронтын командлагчаар томилохын тулд Берлинд дуудсан байна.

	ВОЛЬФ. Би энэ тухай дуулсан боловч энэ мэдээ хараахан нотлогдоогүй байна.

	ДАЛЛЕС. Нотлогдоно. Бүр ойрын үед.

	ВОЛЬФ. Тэгвэл Кессельрингийн оронд очих хүний нэрийг надад хэлж өгнө үү.

	ДАЛЛЕС. Оронд нь очих хүнийг нэрлэж болох байна. Тэр бол хурандаа генерал Виттинхоф.

	ВОЛЬФ. Би танина аа.

	ДАЛЛЕС. Түүний тухай та юу гэж бодож байна вэ?

	ВОЛЬФ. Дуулгавартай, зүтгэлтэй хүн.

	ДАЛЛЕС. Вермахтын дийлэнх олонх генералд ийм тодорхойлолт өгч болно байх аа.

	ВОЛЬФ. Бек, Роммель нарт мөн адил өгч болох уу?

	ДАЛЛЕС. Тэд бол Германы жинхэнэ эх орончид байсан юм.

	ВОЛЬФ. Ямар ч атугай би генерал Виттинхофтой шууд итгэмжилсэн холбоо барьж байгаагүй.

	ДАЛЛЕС. Кессельрингтэй бий юу?

	ВОЛЬФ. Фельдмаршал бол нисэх хүчний Герингийн орлогчийн хувьд Виттинхофын зиндааны райхын бараг бүх цэргийн дарга нартай шууд холбоотой байсан юм.

	ДАЛЛЕС. Урьдаар Италид нэгэн зэрэг бууж өгнө гэсэн зөвшөөрөл Виттинхофоос аваад Кессельринг дээр очиж, баруун фронт дээр бууж өгөх хүсэлтэй байна гэж санал болговол та юу гэж үзэх вэ?

	ВОЛЬФ. Энэ бол осолтой ажил.

	ДАЛЛЕС. Бид бүгдээрээ осолтой ажил хийж байгаа бус уу?

	ҮЛ ТАНИХ ДУУ. Ямар ч атугай та баруун фронтод очиж Кессельрингтэй холбоо тогтоовол: тэндээ, баруун фронт дээр бууж өгөх нь үү, үгүй юу гэдгийг тодорхой мэдэхэд тус болох юм сан.

	ВОЛЬФ. Италид бууж өгөхийг зөвшөөрснийг нь бодоход Страсбургт ч тэр шийдвэрээ өөрчлөхгүй болов уу гэж бодож болох юм.

	ДАЛЛЕС. Та хэдийд баруун фронтод очиж чадах вэ?

	ВОЛЬФ. Намайг Кальтенбруннер Берлинд дуудсан. Гэвч бид уулзахыгаа болзож тохиролцсон учир би явахыгаа хойшлуулсан юм.

	ДАЛЛЕС. Тэгэхлээр та Италид буцаж очсон даруйдаа Берлин орохоор нисэж чадах юм уу?

	ВОЛЬФ. Чадна. Зарчмын хувьд боломжтой. Гэвч...

	ДАЛЛЕС. Таныг ойлгож байна. Нээрээ ч бидний дотроос та хамгийн их осолтой байдалд орж байгаа бололтой. Гэхдээ буй болсон нөхцөл байдалд өөр арга зам олдоно гэж бодохгүй байна.

	ҮЛ ТАНИХ ДУУ. Арга зам бий.

	ГЕВЕРНИЦ. Та бол хэлэлцээг санаачилсан хүн. Харин Берлинд дэмжлэг авах тодорхой хэсэг хүнтэй биз ээ. Энэ чинь танд Кессельринг дээр очих шалтаг болно.

	ДАЛЛЕС. Та юу юуны өмнө Германы хувь заяаны төлөө санаа зовж байгаа бол одоо Германы хувь заяа тодорхой хэмжээгээр таны гарт байна.

	ВОЛЬФ. Ийм юм дуулаад миний сэтгэл тайван байх аргагүй л дээ.

	ДАЛЛЕС. Таныг баруун фронт дээр Кессельрингтэй очиж уулзана гэж үзэж болох уу?

	ВОЛЬФ. Болно.

	ДАЛЛЕС. Кессельрингийг бууж өгөх тийш хандуулж болно гэж бодож байна уу?

	ВОЛЬФ. Болно гэж итгэж байна.

	ДАЛЛЕС. Тэгвэл генерал Виттинхоф, түүний жишээгээр дагалдах уу?

	ВОЛЬФ. Би Италид эргэж очно.

	ГЕВЕРНЕЦ. Виттинхофыг ямар нэгэн хэмжээгээр эргэлзвэл та эндээс нөлөөлж чадах уу?

	ВОЛЬФ. Чадна. Хэрэв Шаардагдвал та бүхэн генерал Виттинхофтой энд юм уу, Италид уулзах хэрэгтэй болно.

	ДАЛЛЕС. Та үүнийг зүйд нийлэмжтэй гэж үзэж байгаа бол бид Виттинхофтой тийм холбоо тогтоох болно. Таныг Кессельрингтэй уулзаад хэдийд эргэж ирнэ гэж бодвол таарах вэ?

	ВОЛЬФ. Хамаг ажил урагштай байвал би долоо хоногийн дараа эргэж ирээд та бүхэнд, Виттинхофт баруун фронт дээрх райхын цэрэг бууж өгөх товтой хугацааг дуулгана. Мөн тэр цагт Итали дахь манай бүлэг бууж өгнө.

	ГЕВЕРНИЦ. Танай хорих лагериудад хэчнээн хоригдол сууж байгаа вэ?

	ВОЛЬФ. Итали дахь райхын хорих лагерьд хэдэн арван мянган хүн байгаа.

	ДАЛЛЕС. Ойрын ирээдүйд тэднийг яах ёстой вэ? ВОЛЬФ. Тэднийг устгах тушаал ирсэн.

	ГЕВЕРНИЦ. Таныг эзгүй хойгуур тэр тушаалыг биелүүлсэн байж болох уу?

	ВОЛЬФ. Болно.

	ДАЛЛЕС. Тэр тушаалыг гүйцэтгүүлэхгүй байх ямар нэг арга хэмжээ авч болох уу?

	ВОЛЬФ. Миний оронд хурандаа Доненни үлдэнэ. Би түүнд өөртөө итгэхийн адил итгэдэг. Тэр тушаалыг гүйцэтгүүлэхгүй байя гэж та бүхэнд эр хүний ам өгье.

	ГЕВЕРНИЦ. Ноёд оо, гонх руу гарцгаая. Ширээ засаж дууссан харагдана. Тэнд яриагаа үргэлжлүүлэхэд таатай байх болно. Энд дэндүү халуун байна...»

	 

	 

	Шөнөдөө Кэт хоёр хүүхдийн хамт Парис орохоор гарлаа. Кэт Штирлицийн нууц түлхүүрт мэдээг авч явна. Галт тэрэгний буудалд хөл сийрэг, нам гүм байлаа. Кэт зочид буудалдаа Штирлицтэй салах ёс хийжээ. Штирлиц гестапынхныг харуузай гэж болгоомжлоод Кэтийг гаргаж өгсөнгүй. Кэт хүнгүй хоосон тавцанг харж зогсов. Бороо шаагьж байлаа. Галт тэрэг нойрмоглон уухилна. Нойтон тавцан дээр дэнлүүний гэрэл тусаж жирвэлзэн эрээлжлээд, энэтхэг газрын жигтэй сонин цэцгийн эрих мэт санагдана. Кэт уйлсаар байлаа. Энэ хэдэн хоногийн аймшигт түгшүүр ар талд үлдэж, сэтгэл нь жаахан намдаад ирэхлээр нүдэнд нь Эрвин цаг ямагт үзэгдээд байжээ. Эрвин Москватай радио холбоо барих ажилгүй завтай өдрөө өрөөнийхөө буланд радиол засах гэж ноцолдож суух дуртай байсан яг тэр янзаараа л Кэтийн нүдэнд үзэгдсээр байв.

	 

	 

	Штирлиц Кэтийн суусан галт тэрэгний хөдлөхийг холоос ч болтугай хармаар санагдаад тэсэж чадалгүй, галт тэрэгний буудал дээр яваад очив. Тэр галт тэрэг Кэтийг үзэсгэлэнт сайхан Франц оронд аваачиж, Кэт тэнд очоод хоёр хүүхэдтэйгээ айх аюулгүй болж, тэндээс бат найдвартай холбоо өнөө маргаашгүй ирнэ, Штирлиц өөрөө ч тийшээ явж чадах юуны магад хэмээн бодох аж.

	Штирлиц буудлын жижиг гуанзанд орж, цонхны дэргэдэх ширээнд очиж суув. Тэндээс бүх цуваа сайн харагдаж байлаа.

	— Ноёнтон, юу захих вэ? гэж инээд алдсан тарган зөөгч хүүхэн асуув.

	— Цөцгий, нэг аяга кофе авчирч өгнө үү

	— Сүүтэй юу

	— Үгүй, хар кофе уумаар байна гэв.

	Зөөгч хүүхнийг хөөсрүүлсэн цөцгий, кофе авчрахад нь Штирлиц гэмшингүйхэн инээмсэглэж,

	— Би байна шүү, цохимол цөцгий идэж чаддаггүй юм аа. Багын тийм юм. Зүгээр цөцгийн, аяга дундуур жирийн цөцгий авчирч өгнө үү гэж хүссэн юм гэвэл,

	— Өө, өршөөгөөрэй, ноёнтоон... гэж зөөгч хүүхэн өгүүлээд хоолны цэсийг түргэн түргэн эргүүлэн үзэж, — Манайд цохимол, чанамал жимстэй, бяслагтай, нийт найман янзын цөцгий байна. Харин манайд зүгээр цөцгий алга даа. Та намайг өршөөгөөрэй. Тогооч дээр очиж, нэг аргалаач гэж гуйя. Уг нь манай энд зүгээр цөцгий иддэггүй юм. Гэвч нэг аргалахыг хичээе... гэжээ.

	Штирлицийн бодсон нь «Эднийхэн зүгээр цөцгий иддэггүй юм гэнэ. Тэгэхэд манайхан талхны хальс ч болтугай олж идэхийн хүслэн болцгоож байгаа. «Манайхан» гэж би Орос, Герман хоёрын аль алиныг бодох шиг болж байна. Аль алинд нь адилхан өлсөцгөөж байгаа. Тэгэхэд энд төвийг сахисан орон гээд найман янзын цөцгийнөөс цохимол цөцгийг эрхэмлэж үздэг юм байна. Төвийг сахих нь их сайхан байдаг юм байх аа. Хүн ард, төр улсын аль алинд ялгаагүй... Харин төвийг сахиж, цохимол цөцгий идэн суусаар байтал он жил улиран өнгөрч нэг мэдэх нь ээ хамгийн гол чухал юм хажуугаар өнгөрөөд явчихсан байж магадгүй юм даа. Үгүй, дандаа төвийг сахина гэдэг аймшигтай хэрэг. Хэрэв манайхан Сталинградын дэргэд Гитлерийг нугаслаагүй бол Гитлер энэ Швейцар орныг ч цэргээр эзэлж аваад, өнөөх төвийг сахисан байдал гэдэг нь цохимол цөцгийтэйгөө хамт дашийн шог болох байсан даа. Тэгвэл ямар төвийг сахисан байх вэ» гэж бодов.

	Хоол зөөгч хүүхнийг эргэж ирээд

	— Ноёнтонд зүгээр цөцгий авчирлаа. Хоолны цэсэд ороогүй болохоор арай илүү үнэтэй байх болно гэхэд нь Штирлиц тэсгэлгүй инээд алдаж,

	— За сайн байна. Үнэтэйдээ хамаагүй. Танд баярлалаа гэв.

	Галт тэрэг алгуурхан хөдөллөө. Штирлиц бүх цонхыг дараалан харсан боловч Кэтийг олж харсангүй. Кэт бодвол өрөөндөө хоёр нялх хүүхэдтэй зууралдаад, бас өөрийнхөнтэйгөө удахгүй уулзана гэж хөөрөөд завгүй байгаа биз ээ... 

	Штирлиц холдсоор байгаа галт тэрэгний хойноос ширтэн байснаа ширээний араас босов. Түвэг удаж байж авчруулсан цөцгийгөө ч идсэнгүй, кофегоо уугаад гарлаа.

	 

	 

	Молотов Их Британийн элчин сайд Арчибальд Кэррийг оройн найман цагт Кремльд дуудуулав. Молотов АНУ-ын элчин сайд Гарриманыг урьсангүй.

	Гарриманы хэтэрхий хөөрүү уян нялуун зан нь ардын комиссарын дургүйг хөдөлгөөд байдаг тул түүнийг төвөгшөөж хэзээний туршлагатай хашир тагнуулч Кэрртэй ярьсан нь амар гэж бодсон байжээ.

	Молотов «Хар морьт» тамхиныхаа цаасан ишийг эрхий, долоовор хуруугаар гурав чимхэж нугалаад асааж татав. Молотов тамхи их татдаг боловч Сталины нэгэн адил хэзээ ч гүнзгий сордоггүй байжээ.

	Молотов Кэрртэй илт хүйтэн хөндий харилцаж, хавчуур шилний цаанах хурц хар нүд нь ажиж цэнэсэн ширүүн харцтай байлаа.

	Олон юм ч ярьсангүй. Ардын комиссариатын орчуулагч Павловын өгсөн нотыг Кэрр авч үзээд, нотын эх бичгийг Эрхэмсэг вангийн засгийн газарт нэн даруй уламжилна гэж хэллээ.

	 

	«Берн хотноо германы генерал Вольф, фельдмаршал Александрын штабын офицеруудын хооронд хийж байгаа хэлэлцээний талаар Таны захидлыг авснаа нотлохын ялдамд энэ зүйл дээр эндүү ташаа явдал болоод зогсоогүй, түүнээс нэлээд ноцтой хэрэг болсон гэж Зөвлөлт засгийн газар үзэж байгааг хэлэх ёстой байна.

	Германы генерал Вольф, түүнийг дагалдан яваа хүмүүс англи - америкийн командлалын төлөөлөгчидтэй Умард Итали дахь германы цэргийн бууж өгөх тухай хэлэлцээ хийхээр Бернд очсон байна. Зөвлөлт засгийн газраас уг хэлэлцээнд зөвлөлтийн цэргийн төлөөлөгчдийг оролцуулах нь чухал гэдгийг мэдэгдэхэд Зөвлөлт засгийн газарт татгалзсан хариу өгсөн юм.

	Ийнхүү Берн хотноо хоёр долоо хоногийн турш нэг талаас германы цэргийн командлалын төлөөлөгчид, нөгөө талаас англи, америкийн командлалын төлөөлөгчдийн хооронд, Германыг эсэргүүцсэн дайны гол хүндийг үүрч буй Зөвлөлт Холбоот Улсаас далдуур хэлэлцээ хийж байна. Үүнийг Зөвлөлт засгийн газар огт байж болшгүй зүйл гэж үзэж байна.

	В. МОЛОТОВ»

	 

	 

	Вольф, Даллес нарын хэлэлцээний тухай Штирлицийн дэлгэрэнгүй мэдээг Борман хүлээж аваад гэнэт баярласнаа өөрөө ч гайхав. Берлинийг англичууд бөмбөгдөж, Франкфуртын тэнд оросын их буу нижигнэж, райхын юм бүхэн нурж сүйдэж байхад Борман тийнхүү бах нь ханасан байдалтай баярласан нь үнэхээр жигтэй бус уу. Борман өөрөө шинжээч хүн болохоор ингэж баярласан нь нас харьж яваа атаархаг эмсийн тавлан баярладагтай адил байгааг ойлгож чаджээ.

	«Би өөрийнхөө хамаг муу муухайг үнэнээр нь мэдэж байвал дээр юм. Тэгвэл эмзэг амин газраа мэдэж аваад хориглон хамгаалахад ч амар, довтлоход ч амар» гэж Борман бодов.

	Борман сэтгэхүйн засалд их итгэнэ. Тийм учраас эм тан бараг уудаггүй, биеэ чилээрхвэл чармай нүцгэлж, сэтгэл мэдрэлээ хөвчлөн онгод орсон юм шиг болгож, бие цогцсынхоо өвчтэй хэсэг тийш зориг эрмэлзлийнхээ бөөн цэнэгийг чиглүүлдэг аж. Ийнхүү хоолойн өрөвслийг ганц өдрийн дотор эдгээж салхинд цохиулбал огт ажрахгүй тэсэн өнгөрүүлж бас атаархах сэтгэлээ дарж, уйтгар гунигаа ч засаж чаддаг байжээ. Түүнийг бүр бага залуугаасаа үе үе сэтгэлээр унадаг аймшигт өвчтэй байсныг нэг ч хүн мэдэхгүй. Борман бас саяных шиг өөдгүй муухай тавлан баярлах сэтгэл гэнэт төрөхөд дарж эмчилж чаддаг байлаа.

	Борман одоо даруйхан харилцуур аваад Гиммлерт утасдахаар оргилсон сэтгэлээ дарж тогтоолоо. Райхсфюрерийн мэгдэн сандарч байгааг төсөөлөн бодов.

	Борман биеэ эзэмдэж зогсоогоод: «Тэр хүн сандрахдаа учраа олж ядаад Шелленберг дээр очно. Цаад муу сэхээтэн шүү юм нь ямар ов мэх гаргахыг мэдэхүйеэ бэрх...» гэж бодлоо. Ингээд харилцуур аваад

	— Борман ярьж байна. Сайн байна уу, Кальтенбруннер ээ. Та одоо даруйхан над дээр ирнэ үү гэж хэлэв.

	Борман цааш нь үргэлжлүүлэн «Тийм шүү. Кальтенбруннерээр дамжуулан болгоомжтой ажиллах хэрэгтэй юм байна. Кальтенбруннерт ч олон таван юм хэлэхгүй, зүгээр л Вольфыг Берлинд буцааж дуудна уу гэж хүсээд, Вольфыг райхсфюрерийн ажил үйлээс урваж байна гэсэн мэдээ бий гэж хэлье. Миний дотнын найз Гиммлерийн сэтгэлийг дэмий урахгүйн тулд энэ тухай түүнд битгий хэлээрэй гэе. Харин Вольфыг баривчилж, үнэнийг нь хүлээлгэхийг Кальтенбруннерт тушаая. Эд нар гаднынхнаас өчиг авч чаддаг шигээ өрснийхнийгөө бас тэгж сураг. Вольфын өчиг мэдүүлгийг бичиж тэмдэглэж аваад миний ширээн дээр авчирч тавьсны дараа фюрерт үзүүлэхэд Гиммлер сүйдэж дуусахгүй хаа зайлах вэ. Тэгсэн цагт Гитлерийн дэргэд би ганцаар үлдэнэ. Геббельс бол хийрхүү амьтан, түүнийг тоонд оруулах хэрэг алга, ер нь миний мэддэгийг тэр мэдэх биш. Геббельст олон үзэл санаа байвч мөнгө байхгүй. Надад бол тэдний үзэл санаа намын мөнгөтэй хамт үлдэнэ. Би тэдний алдааг давтахгүй. Тэгээд би ялж дийлж гарна. Ялалт хэзээ ирэх нь хамаагүй хэрэг. Тэмцэл бол өөрөө жаргал юм. Тэмцлийн эцэст ялалт ирдэг» гэж боджээ.

	«Фюрерийн удирдлагаар» олон жил ажилласан аливаа аппаратын ажилтны нэгэн адил Борман ямарваа юмыг ерөнхийдөө сүрхий нарийн бодож боловсруулдаг боловч өөрийгөө юм бүхнийг мэднэ, чадна, өрсөлдөгч нараасаа илүү нарийн сайн ойлгоно гэж санадаг нь түүнд бөөн гай болдог байлаа. Борман өөрийгөө национал - социалист хөдөлгөөний үзэл суртлын зохион байгуулагч гэж үнэлдэг учир аар саар жижиг сажиг зүйлийг тоодоггүй, товчоор хэлэхэд «ажил мэргэжил» гэдэг ухагдахуунд багтдаг зүйлсийг тоомсорлохгүй их зан гаргадаг байв.

	Риббентроп, Геринг, Гиммлер нарын хэн нь ч гэсэн Борманаас айдаг, түүнийг арга буюу харгалздаг юм. Харин Гадаад явдлын яам, нисэх хүчний яамны доогуур тушаалын түшмэд буюу сөрөг тагнуулын ажилтан нар бол намын удирдагчийн заалт зааврыг дооглон инээлддэг байлаа. Дипломат албан, тагнуулын ажил хийгээд аж үйлдвэр, армийн аль алинд зохих ажиллагааг гардан гүйцэтгэдэг тэр доод тушаалын хүмүүс аппаратынхаа хөдлөх оньсыг нэгд нэгэнгүй мэддэг байлаа. Тиймээс Борман мэтийн дээгүүр зантай мэдэмхий хүмүүсийн хөнгөн хуумгай заавар тушаалыг битүүхэндээ эсэргүүцэж, сүүлдээ бүр зэвүүцэн үл ойшоох байдалтай болдог юм.

	Борманы чухам тийнхүү мэдэмхийрдэг нь түүнийг хөөджээ. Кальтенбруннер, Борманы тушаасныг дагаж Гиммлерт юу ч хэлээгүй нь мэдээжийн хэрэг. Гагцхүү Карл Вольфыг Италиас даруй дууд гэж дахин тушаажээ. Империйн аюулаас хамгаалах газрын лут их аппаратад Мюллер, Шелленберг гэж хоёр их өрсөлдөгчийн нүдэнд үзэгдэхгүй, чихэнд дуулдахгүй өнгөрөх юм гэж огт байхгүй. Кальтенбруннерийн төв байранд ажилладаг, Шелленбергийнхний талдаа элсүүлсэн радист нь Италид «Вольфын Берлин орохоор нисэхийг ажиж бай» гэсэн маш нууц цахилгаан утас илгээснийг нууц дарга нартаа мэдээлжээ. Энэ бол хэрэг биш болж байгаагийн тэмдэг гэж Шелленберг даруй ойлголоо! Цаашдаа Вольфын онгоцны ирэх яг нарийн цагийг тагнуулын албаныхан онцын төвөггүй мэджээ. Темпельхоф нисэх онгоцны буудал дээр Вольфыг хоёр машин хүлээж байсны нэг нь хуяглаж бэхэлсэн хаалгатай, гестапын газар доорх шоронгийн гурван зандалчин суусан битүү машин нөгөө нь райхын улс төрийн тагнуулын газрын дарга, СС-ийн бригаденфюрер Вальтер Шелленбергийн машин байв. Онгоцны шат өөд хар хувцастай, мэргэжлийн зандалчны аймаар зэвүүн царайтай гурван хүн, харваас эрдэм номтой нь андашгүй, зориуд генералын хээнцэр сайхан хувцсаа өмссөн голшиг цэвэрхэн Шелленберг, ийм дөрвөн хүн зэрэг очив. «Дорнье» онгоцны хаалганд шат тулж очоод, Вольфын хүйтэн гарыг Шелленберг чийрэг гараараа атган угтав. Ийнхүү Вольф гавлуулах аюулаас хэлтэрчээ.

	Шоронгийн хуягууд Вольфыг баривчилж зүрхэлсэнгүй, гагцхүү Шелленбергийн машиныг дагах зүрх гаргалаа. СС-ийн бригаденфюрер Шелленберг СС-ийн обергруппенфюрер Вольфыг фюрерийн өргөөн дэх Гиммлерийн бие төлөөлөгч генерал Фегеляйны байранд аваачлаа. Гиммлерийг байлаа гээд Борман хулчийхгүй сэн. Гагцхүү Фегеляйн бол Ева Брауны дүү хүүхэнтэй гэрлэсэн болохоор Гитлерийн ойрын хамаатан юм. Тэр ч байтугай фюрер цайлж суухдаа Фегеляйныг «миний эрхэм базаалин» гэж дууддаг билээ. Борман үүнээс л хулчийсан байжээ... 

	 

	 

	Гиммлер радиогоо хамаг чадлаар нь дуугаргаж байгаа Вольфыг загнаж

	— Та ажиллагааг нурааж, хажууд нь намайг сүйдлэх гэж байна. Үүнийгээ мэдэж байна уу? Таны хэлэлцээний тухай Борман, Кальтенбруннер нар яаж байгаад мэдэж орхив?! Тэр өөдгүй муу Мюллерийн туршуулууд яагаад бүгдийг шиншиж мэдэв?! гэж хашхичлаа.

	Шелленберг Гиммлерийн загнаж зандарч дуусахыг хүлээж байгаад дараа нь маш тайвнаар аяархан хэлсэн нь:


— Райхсфюрер ээ, энэ ажиллагааны бүх жижиг зүйлийг би л бэлтгэх байж дээ. Тийм үү? Миний гүйцэтгэсэн халхлах ажиллагаа зохих ёсоороо явж байгаа. Би Бернд ганцаарчилсан найрамдал тогтоох арга зам үнэхээр эрж байгаа хуйвалдагчдын эгнээнд Вольфыг оруулсан гэсэн зохиомол намтар боловсруулсан. Бүх нарийн зүйлийг бид одоо энд хэлэлцэж тохиръё. Бас америкчуудтай хэлэлцээ хийж байгааг СС-ийн тагнуулын газрынхан бид яаж илрүүлсэн тухай таны нэр дээр өгөх рапортыг би одоо энд Вольфод хэлж өгөөд бичүүлнэ гэжээ.

	Шелленберг Вольфыг онгоцоор нисэж явахад нь устгах боломжтой байжээ. Гэвч Кальтенбруннерт уг нь бүдүүн багцаа төдий мэдээ баримт буй бололтой. Эс тийм бол Вольфыг бүр Италид баривчлах байсан биз. Гэхдээ Кальтенбруннерт ямар мэдээ баримт байгааг сайн мэдээгүй байж Вольфыг устгах нь зүйд нийлэмжгүй. Яагаад гэвэл Борман Кальтенбруннерээр дамжуулан Гиммлерийн талаар сэжиг төрүүлэх тойм төдий ч гэсэн мэдээ баримтаараа түрээ барих боломж олж авахад хүрнэ гэж боджээ.

	Өрнөдийн холбоотнуудтай Шлаг ламын хийж буй хэлэлцээний тухай Бернээс Штирлицийн авсан мэдээ, бас уг хэлэлцээнд олон хүн оролцож байгаа мэтээр түүний зохиосон намтар нь Шелленбергт том хуйвалдаан үүсэж байна гэж фюрерийг айлгах боломж гарсан байлаа.

	Тэгээд «Фюрерийн үнэнч дайчин, СС болон Гиммлерийн хүмүүжүүлсэн генерал Вольф» райхсфюрерт сая илтгэсэнчлэн удирдлагынхаа даалгавраар хэлэлцээний санаачилгыг гартаа аваагүй бол хэрэг явдал хойшдоо яаж эргэхийг болзохуйяа бэрх байжээ.

	 

	 

	Гиммлер, Шелленберг нарыг Вольфтой хамт фюрер дээрээс гарч ирэхэд нь Борман дийлдсэнээ мэдэв. Борман Вольфын гарыг атгаж, «эр зориг, үнэнч зүтгэл гаргасанд нь чин сэтгэлийн талархлаа илэрхийлэх» завсар Штирлицийг дуудаж, Бернд фюрерээс урван тэрслээд байсан энэ өгөр царайт өөдгүй амьтантай нүүрэлдүүлэх үү, яах вэ гэж эргэцүүлэн бодлоо. Борманыг давсандаа санаа нь амарсан Гиммлер бүлэг хамсаатнаа дагуулан одсоноос хойш ч гэсэн Борман энэ тухай бодсоор байв.

	Товтой шийдэж чадахгүй эргэлзэн байтал гэнэт Мюллерийн царай сэтгэлд нь тов тодхон буув.

	«За, би тэр хүнийг дуудъя. Гоомой юм хийж болохгүй. Нэгийгээ үзэж дуусах хэрэг. Би зөвхөн Штирлиц мэтийн хүнд найдаад зогсохгүй, удирдлагаас ч гэсэн итгэлтэй хүнээ олж авах хэрэгтэй байна. Эс тэгвэл би Гиммлерийг давахгүй. Мюллертэй бүх нөхцөл боломжийг ярьж тохиръё. Бас Штирлицийн тухай ярилцъя. Ямар ч болтугай Штирлицийн мэдээ надад байгаа нь олз. Вольфын хэргийг намын шүүхээр шүүхэд тэр мэдээ баримтыг ашиглаж болно» гэж бодоод

	— Борман ярьж байна. Мюллерийг над дээр дуудна уу гэж утас залгагчид хүнгэнэн хэлжээ.

	 

	НОЁН ЧЕРЧИЛЛЭЭС МАРШАЛ СТАЛИНД ИЛГЭЭСЭН ХУВИЙН БАТ НУУЦ ЗАХИДАЛ

	 

	1. Умард Итали дахь Кессельрингийн армийн бууж өгөх боломжийн тухай асуудлаар фельдмаршал Александрын командлалын байрнаас британийн нэг, америкийн нэг офицер болон германы генерал Вольфын хооронд Швейцарт холбоо тогтоосон тухай Тантай харилцсан захидлаа ерөнхийлөгчөөс надад ирүүлжээ. Учир иймд Эрхэмсэг Вангийн засгийн газрын ажиллагаанд холбогдох баримтыг үнэн зөвөөр тодорхойлон Танд илгээх нь зүйтэй гэж үзэж байна. Тийм холбоо тогтоосныг бид мэдэнгүүтээ гуравдугаар сарын 12-нд Зөвлөлт засгийн газарт манайх ч, Америкийн Нэгдсэн Улсын засгийн газар ч уг болсон бүх явдлыг Танд үнэн шударгаар мэдээлсэн билээ. Швейцарт болсон гэж дурдсан буюу аль нэг талаар ярьж байсан тэр бүх явдал нь гагцхүү германы төлөөлөгчийн бүрэн эрхийг шалгах хийгээд Кессельринг, фельдмаршал Александрын бүрэн эрхт төлөөлөгчдийг түүний өргөөнд буюу Умард Италийн өөр тохиромжтой газар уулзуулахыг оролдож үзэх төдийгөөр хязгаарлагдсан юм. Швейцарт ямар нэг хэлэлцээ хийгээ ч үгүй, Кессельрингийн цэргийн бууж өгөх тухай яригдаа ч үгүй. Тэр тусмаа хэдийгээр биднийг бузар муухай санаа сэдэж байгаа мэтээр битүү сэжиглэх байдал үзэгдэж буй боловч Танаас ерөнхийлөгчид илгээсэн цахилгаандаа батлан өгүүлсэн шиг ямар нэг цэрэг - улс төрийн хуйвалдаан хийх санаа бидэнд чухамдаа огт төрөөгүй байна.

	2. Бид Италид хийхийг оролдсон уулзалтдаа Танай төлөөлөгчдийг нэн даруй урьсан юм. Хэрэв тийм уулзалт болсон байгаад танай төлөөлөгчид ирсэн ахул ярилцсан үг бүхнийг сонсох байсан билээ.

	3. Фельдмаршал Александер бол Итали дахь өөрийн фронт дээр 25 дивизээс бүрдсэн германы армийн бууж өгөхийг хүлээж авах, бууж өгөх болзлын тухай хэлэлцэн тохиролцох бүрэн эрх бүхий германы төлөөлөгчид лүгээ бууж өгөх асуудлыг хэлэлцэх бүрэн эрхтэй гэж бид үзэж байна. Хэдий тийм боловч фельдмаршалын өргөөнд тийм хэлэлцээ болох аваас тэрхүү дан цэргийн талын хэлэлцээнд Танай төлөөлөгчдийг урихаар төлөвлөж байсан юм. Гэтэл жинхэнэ хэрэг дээрээ Швейцарт тогтоосон холбооноос ямар нэг үр дүн гарсангүй. Манай офицерууд Италид Кессельрингийн төлөөлөгчидтэй уулзах гээд чадалгүй Швейцараас эргэж ирсэн байна. Энэ бүхний тухай фельдмаршал Александер буюу А. Кларк, Кэррээс, мөн түүнчлэн Америкийн Нэгдсэн Улсын зохих шугамаар Зөвлөлт засгийн газарт алхам алгасалгүй бүрэн дүүрэн мэдээлсэн билээ. Швейцарт бид албан ёсны буюу албан ёсны бус ямарваа хэлэлцээ хийж эхлээгүй, ерөөс хийхийг завдаагүй гэдгийг би дахин давтан мэдэгдэж байна.

	4. Гэхдээ германы генерал Вольфын тавьсан хэлэлцээ хийх тухай тэр бүх хүсэлт нь холбоотнуудын хооронд үл итгэх байдал үүсгэх зорилгоор дайсан этгээдийн үйлдэж буй олон оролдлогын нэг байж болзошгүй юм. Фельдмаршал Александер гуравдугаар сарын 11-нд илгээсэн цахилгаандаа энэ тухай онцлон зааж «Удирдах хоёр хүн нь СС болон Гиммлерийн хүмүүс бөгөөд энэ нь надад ихээхэн сэжиг төрүүлж байгааг анхааран толилно уу» гэсэн байна. Энэхүү цахилгааны хуулбарыг Зөвлөлт засгийн газарт шилжүүлэхээр Москвад суугаа Британийн элчин сайдад гуравдугаар сарын 12-нд илгээсэн юм. Германчууд та бидний хооронд үл итгэх байдал үүсгэх санаатай байсан ахул тэр санаандаа түр хүрч чаджээ.

	5. Хэрэг явдлын бүх учрыг ноён Молотовт тайлбарлан таниулахыг ноён Иденээс А. Кларк Кэррт даалгасан юм. Ноён Молотовоос ирүүлсэн хариу бичигт «Энэ зүйл дээр эндүү ташаа явдал болоод зогсоогүй, түүнээс нэлээд ноцтой хэрэг болсон гэж Зөвлөлт засгийн газар үзэж байна» гэсэн өгүүлбэр орсон байлаа. Мөн хариу бичигт «Берн хотноо хоёр долоо хоногийн турш нэг талаас германы цэргийн командлалын төлөөлөгчид, нөгөө талаас англи, америкийн командлалын төлөөлөгчдийн хооронд, Германыг эсэргүүцсэн дайны гол хүндийг үүрч буй Зөвлөлт Холбоот Улсаас далдуур хэлэлцээ хийж байгаа» явдалд дургүйцэж байгаагаа илэрхийлжээ. Эрхэмсэг Вангийн засгийн газар англи - оросын харилцааны эрх ашгийг бодоод энэ дайран доромжилсон, үндэсгүй зэмлэлд ямар нэг хариу өгөхгүй, эс хайхран өнгөрүүлэхээр шийдсэн юм. Танаас ерөнхийлөгчид илгээсэн захидалдаа «англичуудын дуугүй байгаа явдал» гэж нэрлэсэн зүйлийн учир шалтгаан нь энэ билээ. Ноён Молотовоос ирүүлсэн тийм захидалд хариу өгснөөс дуугүй өнгөрүүлсэн нь дээр гэж бид үзсэн юм. Харин уг захидлыг үзээд бид үнэндээ гайхаж, биднийг тийм авир байдал гаргасан мэтээр ноён Молотовын өгүүлсэн явдалд гомдсон нь мэдээжийн хэрэг. Гэхдээ энэ нь цаашид ажил явдлын байдлыг Танд бүрэн дүүрэн мэдээлж байх талаар фельдмаршал Александерт биднээс заавар өгөхөд өчүүхэн ч нөлөөлөөгүй юм.

	6. Энэ талаар Танаас ерөнхийлөгчид мэдэгдэхдээ бүх санаачилгыг англичууд гаргасан гэсэн нь ташаа болжээ. Жинхэнэ хэрэг дээрээ Швейцарт германы генерал Вольф хэлхээ холбоо тогтоохыг хүсэж буй тухай мэдээллийг фельдмаршал Александерт америкийн нэг байгууллага өгсөн байна.

	7. Берн буюу өөр аль нэг газар тогтоосон холбоо хийгээд Өрнөд фронт дээр германы цэрэг бүрмөсөн ялагдаж байгаа явдал хоорондоо ямар ч холбоогүй юм. Жинхэнэ хэрэг дээрээ германы цэрэг ихээхэн шургуу тулалдаж, манай цэрэг болон америкийн цэрэгт хоёрдугаар сарын манай давшилт эхэлснээс аваад гуравдугаар сарын 28-ныг хүртэлх хугацаанд 87 мянга гаруй хүн хүчний хохирол учруулаад байна. Гэвч германы армиуд хуурай газар дээр тоогоор үлэмжхэн давуу хүчтэй тулгарч, бас агаарт ихээхэн давамгайлж буй англи - америкийн агаарын цэргийн хүчин Германы нутагт зөвхөн гуравдугаар сард 200 мянга гаруй тонн бөмбөг хаясны дүнд Өрнө зүгт германы армиуд хиар цохигдлоо. Мөн хуурай газар дээр тоогоор үлэмжхэн давуу хүчтэй тулгарсан баримт нь зөвлөлтийн цэргийн гайхамшигт цохилт, хүч чадлаар тайлбарлагдана.

	8. Танаас ерөнхийлөгчид илгээсэн захидалдаа дурдсан бөгөөд Эрхэмсэг вангийн засгийн газрыг бас хиртээж буй зэмлэлийн тухайд гэвэл миний бие, манай нөхөд ерөнхийлөгчийн хариу захидлын сүүлчийн өгүүлбэрийг дэмжин санаа нийлж байна».

	 

	 

	ЕРӨНХИЙ САЙД И. В. СТАЛИНААС ЕРӨНХИЙЛӨГЧ НОЁН Ф. РУЗВЕЛЬТЭД ИЛГЭЭСЭН ХУВИЙН НУУЦ ЗАХИДАЛ

	 

	1. Миний энэхүү захидалд... шударга журам, бат итгэлийн тухай өгүүлэх нь бус. Таны шударга журам, бат итгэлтэйг, мөн түүнчлэн ноён Черчиллийн шударга журам, бат итгэлтэйг би хэзээ ч эргэлзэж байгаагүй билээ. Энд бид та бидний захидал харилцааны явцад холбоотнууд нөгөө холбоотныхоо талаар юу хийж болох, юу хийж болохгүй вэ гэдгийн тухайд та бидний үзэл зөрөх байдал үзэгдсэнийг өгүүлэх гэсэн юм. Дайсан этгээд зайлшгүй бууж өгөх дээр тулаад байгаа фронтууд дээрх одоогийн нөхцөл байдалд бууж өгөх асуудлын талаар аль нэг холбоотны төлөөлөгчид нь германчуудтай ямарваа уулзалт хийхдээ уг уулзалтад нөгөө холбоотныхоо төлөөлөгчийг оролцуулах ёстой гэж манай оросууд үзэж байна. Ямар боловч аль нэг холбоотон өөрөө тийм уулзалтад оролцохыг хүсэж байгаа ахул оролцуулах нь гарцаагүй чухал юм. Америк, английнхан оросын үзлийг буруу гэж үзээд өөр бодолтой байгаа юм байна. Үүнээс уламжлан америк, английнхан Швейцарт германчуудтай уулзалт хийхдээ оросуудын оролцох эрх олгохыг татгалзжээ. Оросууд бол үүнтэй адил нөхцөл байдал үүсвээс тийм уулзалтад америк, английнхан оролцох эрх олгохыг хэрхэвч татгалзахгүй байсан гэдгийг би Танд үүний өмнө бичсэн бөгөөд одоо дахин давтахад илүүдэхгүй гэж бодож байна. Оросын үзэл санаа бол бие биеэ сэрдэж сэжиглэх аливаа боломжийг арилгахын хамт дайсан этгээдийн зүгээс бидний хооронд үл итгэх байдал үүсгэх боломж олгохгүй учир би үүнийг ганц зөв үзэл санаа гэж боддог байна.

	2. Өрнөд фронт дээр германчуудын зүгээс эсэргүүцэл үзүүлэхгүй байгааг гагцхүү германчуудын бут цохигдсон гэдгээр тайлбарласныг зөвшөөрөхөд хэцүү байна. Дорнод фронт дээр германы 147 дивиз бий. Германчууд өөрсдөдөө хохиролгүйгээр дорнод фронтоос 15—20 дивизээ аваад Өрнөд фронтын цэрэгт туслахаар шилжүүлэх боломжтой атлаа тэгсэнгүй. Германчууд Чехословакт өөрсдөдөө огоот хэрэггүй Земляница мэтийн шальгүй өртөөний төлөө оросуудтай зууран тулалдсаар байгаа хэр нь Германы төвд Оснабрюк, Мангейм, Кассель мэтийн чухал чухал хотыг ямарваа эсэргүүцэлгүй тавьж өгөөд байна. Германчуудын иймэрхүү авир араншин нь жигтэй хачин гэхэд багадмаар байгааг зөвшөөрөх буй заа.

	3. Миний мэдээлэгчдийн тухайд гэвэл тэд бол үүргээ нягт нямбай биелүүлж байдаг, бусдыг дайран доромжлох санаагүй, туйлын голч шударга, даруу төлөв хүмүүс юм гэдгийг Танд батлан илэрхийлье. Тэр хүмүүсийг бид ажил дээр олон удаа шалгаж мэдсэн юм...»

	 

	 

	Штирлиц райхад буцаж ир гэсэн тушаал Шелленбергээс хүлээн авчээ. Бернд «Шлаг мэтийн урвагч этгээдийн хийж буй тэрслүү хэлэлцээг» тасалдуулах талаар хийсэн ажлынхаа тухай Штирлиц өөрийн биеэр фюрерт илтгэх хэрэгтэй болсон аж.

	Гэтэл тагнуулын төвөөс холбоо барих хүн өнөө маргаашгүй ирэх ёстой байсан учир Штирлиц Берлин орох аргагүй байлаа. Найдвартай холбоо байхгүй бол ажлаа үргэлжлүүлэх аргагүй. Штирлиц зөвлөлтийн сонин хэвлэл худалдан авч үзээд гайхаж байлаа. Эх нутгийнхан нь Германыг одоо нэгэнт тэсэхээ больсон, райхын хоног тоотой болсон, ямар нэг гэнэтийн явдал гарахгүй гэж боддог байна.

	Гэтэл Штирлиц одоо Өрнөдийнхөнтэй хийж буй хэлэлцээний нууцыг олж мэдсэний дээр германы арми, аж үйлдвэрийн далд хүч бололцоог дотроос нь  шинжиж мэдсэн болохоор санамсаргүй явдал гарч мэднэ гэж хэн хэнээс илүү айж, өдөр хоног өнгөрөх тусам улам сэтгэл түгших болсон байжээ. Кэтээр илгээсэн нууц мэдээ нь тагнуулын төв, Улсыг батлан хамгаалах хороонд хүрсэн эсэхийг мэдэхгүй байлаа.

	Хэлэлцээг тасалдуулахад ямар үүрэг гүйцэтгэснийг нь Гиммлер мэдэж орхих юм бол, давхар ацан арга мэх хэрэглэснийг нь Борман мэдэж орхих юм бол, ер тэд бүгд Штирлицийн тухай үнэн байдлын өчүүхэн төдий зүйлийг мэдэж орхих юм бол хоног нь тоотой болно гэдгийг Штирлиц ойлгож байлаа... 

	Берлинд буцаж очвол өөртөө бөөн лай чирнэ гэдгийг мэдэж байв. Тийшээ ганцаар үхлээ эрж очих нь балай хэрэг. Штирлиц өөрийн амьдралыг өөрөөсөө тусгай байгаа ямар нэг жичдээ зүйл мэт хөндлөнгөөс ажиж шинжиж сурсан байжээ. Москватай нэн даруй харилцаж болох бат найдвартай холбоо байдаг бол Берлинд буцаж очиход учир бий. Москватай нэн даруй харилцаж болох тийм баттай холбоо маш чухал хэрэгтэй байлаа. Эс тийм бол нэгэнт хийх юмаа хийсэн гэж бодоод ажил төрлөөс хөндийрөхөд болох юм. Өөрөө өөрөөсөө нуух юмгүй, үхтлээ ядарсан нь үнэн. Гэхдээ энэ ч онц чухал биш. Ер нь хийвэл зохих ажлаа хийсэн хэрэг.

	 

	 

	Тэр хоёр болзож тохирсон ёсоор шөнийн гуанзанд дайралдав. Гэтэл их сургуулийн математикийн ангийн оюутан гэх нэгэн улаан галзуу хүүхэн Штирлицэд наалдаж орхиод салж өгөхгүй түвэг уджээ. Тэр замаа алдсан, хөлчүү, тарган сайхан эм нэг ч ам хуурай байхгүй «Математикч биднийг цэвдэг сэтгэлтэй гэлцдэг юм! Худлаа! Бид янаг амрагийн явдалд ч шинийг нээдэг! Би амраглахдаа Эйнштейн шиг л хүн! Би харьцангуй гэвэл харьцангуй, үнэмлэхүй гэвэл ч үнэмлэхүй! Буурал үст голшиг эр чамд би дурлаад байна!» гэж шивгэнээд салж өгөхгүй байлаа. 

	Штирлиц холбоо баригчийг гаанс, цүнх, түрийвчээр нь хэдийн таниад харилцах гэтэл оюутан хүүхэн ер салж өгдөггүй. Гэтэл бас яагаад ч хэл ам гаргаж болохгүй тийм цаг байлаа.

	— Миний машинд очоод хүлээж бай. Би одоо очно, Эйнштейн авгай... гэж Штирлиц хэлэв

	— Нээрэн үү?

	— Нээрээ нээрээ... 

	— Тангараг уу? гэхлээр нь Штирлиц хүд хүд инээж

	— Тангараг... Удахгүй очно. Нээрээ очно оо. Явж бай. Бас ганц хоёр томьёо бичээд байгаарай гэлээ.

	Штирлицэд холбоо барих хүний уламжилсан нь: Одоогийн нөхцөл байдалд Германд буцаж очих нь нөхөр Юстаст ямар аюултайг тагнуулын төв мэдэж буй учир түүнийг заавал эргэж оч гэж шаардахгүй. Гэвч Юстас өөртөө чадал хүчин бий гэж үзэж байгаа бол түүнийг Германд буцаж очоосой гэж Тагнуулын төв хүсэж байгаа нь мэдээжийн хэрэг. Тэгэхдээ уг асуудлыг нөхөр Юстас өөрийн үзэмжээр шийдвэрлэх эрх олгож, үүний сацуу командлалаас Улсыг Батлан хамгаалах хороо, Дээд Зөвлөлийн Тэргүүлэгчдийн газар очиж, Юстаст «Үгийн сүлжээ» ажиллагааг тайлж илрүүлсний учир Зөвлөлт Холбоот Улсын баатар цол шагнуулах тухай санал тавьсныг уламжилж байна. Нөхөр Юстас Германд эргэж очих боломжтой гэж үзэх ахул Потсдам, Веддингт байх хоёр радистыг түүний мэдэлд холбоо бариулахаар шилжүүлнэ гэжээ.

	 

	 

	«Хорьх» машины тэнхээ сайтай мотор нэгэн жигд хүржигнэнэ. Засмал замын хажуу дахь хөх эрээн шонг харвал Берлин хүртэл 247 километр үлджээ. Үүлэн чөлөөгөөр хөх тэнгэрийн өөдөөс энүүхэн ойр байх шиг харагдана. Цас хэдийний хайлж дуусаад газар дээгүүр царс модны улбар шар навчис нэвсийнэ. Хөхөлбөртөн дүнсийх ойд бүгчимхэн бөгөөд нигшмэл чийг ханхална. Радиогоор Марика Рокк «Хаврын арван долоон учрал сэтгэлээс уяатай үлдэнэ дээ. Хаа явсан газар энэ дуу эгшиглээд уянга сайхан аялгуунд нь уулын мод бүжиглэнэ дээ. Усны эргүүлэгт сүйдсэн цахлай шувуу л хайран, авран туслахын завдгүй алга болон одно доо...» гэж дуулж байв.

	Штирлиц огцомхон тоормослов. Замаар зорчих унаа хөсөг үгүй байх тул машинаа замын голд орхиод шилмүүст модон ойд орж газар суув. Хурц ногоон өнгийн нахиа найлзуур дөнгөж цухуйж байлаа. Штирлиц газрыг аяархан илж үзэв. Тийнхүү газар илж удаан суулаа. Берлинд буцаж очихыг зөвшөөрснөөр ямар бэрх юм руу орж яваагаа мэдэх билээ. Тийм ч учраас энд хаврын чийгтэй хүйтэн хөрсийг илбэн илбэн удтал суух нь түүний эрх буй заа.

	 

	МОСКВА— БЕРЛИН—НЬЮ-ЙОРК

	1968

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Гитлерюгенд — Фашист германы залуучуудын байгууллага




	[←2]
	 РХСА — Империйн аюулаас хамгаалах газрын товч нэр




	[←3]
	 Эм хүн үнсүүлж байх завсраа түүх, ёс суртахуун, утга зохиолын нууцыг яриулах дуртай байдаг (францаар)




	[←4]
	 ёс суртахуун, улс төрийн үзэл (францаар)




	[←5]
	 Та ухаантай хүн байна (францаар)




	[←6]
	 Орфей — эртний грекийн домогт өгүүлснээр хүн амьтан байтугай, хад чулууг уяртал сайхан дуулдаг яруу дуучин бөгөөд нас барсан эхнэр Эвридикээ эрж тамд очсон гэх бөлгөө

